
        
            
                
            
        

    
	АЛИМ КЕШОКОВ

	 

	ГАЙХАМШИГТ АГШИН - 2

	(романы хоёрдугаар хэсэг)

	“УЛСЫН ХЭВЛЭЛИЙН ГАЗАР” Улаанбаатар хотноо 1972 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


ЧУДЕСНОЕ МГНОВЕНИЕ

	
Орчуулсан Ц. Гомбосүрэн

	Редактор Л. Дашням



	




	ХОЁРДУГААР ХЭСЭГ

	 


Арван тавдугаар бүлэг

	ЗӨВЛӨЛТ ЗАСГИЙН ДАРГЫН ХАШААНД

	— Миний залаатыг ч ганц хүн аваачихгүй ээ! Тэр гайгүй! Гурваас доошгүй хүн аваад явсан байх ёстой. Хоёр нь далавчин дээрээс нь зуураад, нөгөөдөх нь саваагаар туугаад яваа л даа... Өөрөөр яасан ч чадахгүй!

	— Уца, чи чинь юу донгосно вэ! Тахиаг биш бухыг л тэгж хөөдөг байгаа даа!

	— Тэгснээс зайлаагүй ээ. Үнэмшихгүй байвал мөрий нь үзэцгээ, хумсаараа яаж газар самардсаны нь харцгаа... Ямаршуухан тахиа байсныг та нар даанч мэдэхгүй! Айн гэж бай. Ганц өндгийг нь шарахад л хайруул дүүрнэ гэж ирээд л Уца, гар хөлөө сарвагануулан дүрэмдэж, аварга том өндгийг хэрхэн хайрдаг байснаа бурж гарав. Үгүй бол, заримдаа тэр мундаг тахианыхаа өндгийг өглөөний хоол хийхээр чаначхаад, нөгөө олонд нэртэй дарга сонгох сонгууль дээр улс амьтан ёс бусаар үл тоомсорлосон нөхөр Батоко нь түүний нь идээд барахгүй хүүдээ үлдээдэг гэнэ. Түүний нь Хозеша хүү идээд бас л цадчихдаг ажээ... 

	Тэгтэл тийм тахиаг нь хулгай авчихжээ.

	— Хэний хулгайч вэ? гэж Уца асуугаад

	— Зөвлөлтийнх гэж өөртөө хариулна.

	Яагаад хулгайч нар зөвлөлтийнх байдаг бил ээ? Яагаад гэвэл энэ шинэ, зөвлөлт засгийн үед л хулгай хийгээд байгаа юм. Тэгээд Уцагийнхаар бол зөвлөлт засаг нь гомдсон, хэлмэгдсэн улсын засаг, ядуу хүнд юугаа ч хайрладаггүй, ардын засаг болохоор, зөвлөлт засгийн сонгуультай дарга Астемир, алга болсон бүргэд шиг тахианы нь оронд хохирсон эзэгтэйд дөрвөөс доошгүй сайн тахиа төлөх ёстой... гэж дүгнэлт хийжээ.

	Даргын хашаанд Уца өнөөдөр ийм гомдол мэдүүлэхээр иржээ. Ганц Уца юү дээ? Энд чухам хэн эс ирж вэ!

	Хашааны чулуу, байшингийн довжоо, сүрэл дээвэр, ногоорох навчис зэрэгт нарны гэрэл дөнгөж тусаад тоглож эхэлтэл бүх хорооллын сониуч хүүхдүүд, хүүхнүүд, өвгөд бас дэмий балай ажилгүйчүүд энэ рүү цувахыг хараач. Нэг хэсэг нь Уцагийнх шиг ажлаар, нөгөө хэсэг нь арай чухал хэргээр, гурав дахь нь эд хогшил, газар хуваарилах бүр онцгой хэргээр ирцгээнэ.

	Астемир хараахан гарч ирээгүй байна. Довжоон дээр нь Баляцогийн ууган хүү Казгирей чимээгүй зогсоно. Зоригт цэрэг партизанд ардын анхны цагдаагийн үүрэг бас даргын бие хамгаалагч гэх мэт үүргийг давхар даалгажээ. Казгирей аулынхныгаа баясан харж, винтовоо цагийн дүүжин шиг ганхуулан биеэ зугаацуулан байна.

	Астемир одоо өдөр болгон шахуу Нальчик ордог болохоор өчигдөр тэндээс оройтож ирээд дөнгөж үүрийн өмнөхөн хажуулсан боловч хар өглөөгүүр цонхны цаана ганц тахиан дуу ч биш, бас гомдол мэдүүлж яваа хүүхнүүдийн дуу гарахыг нойрон дундаа сонсжээ.

	— Улс юу гэж л бодох сон бодог, залаатыг ч жирийн хүн аваад явж чадахгүй ээ! Миний тахиа Данизатынх шиг яс арьс гэж үү? гээд л Данизатын ёстой нэг таарсан өрсөлдөгч Уцагийн дуу бусдаас тод дуулдаж байлаа. Дархан Ботын гунигт бэлэвсэн эм Данизат, Уца хоёрт ижилсэх нэгэн согог бий ч энэ нь эвлэрэх байтугай тэр хоёрыг шуудайд хийсэн эвэр шиг болгодог ажээ.

	Та нар мартаагүй бол боловсорсон магометан Батоко, алдарт дархан Бот хоёр, хоёулаа халзан, тэгэхдээ Батоко нь илүү халзан болохлоор Данизат, миний нөхөр хэдий халзан ч Батоког бодвол юухан байх вэ дээ гэж цаадхаа хождог ажээ.

	— Хуйвалдсанаас зайлаагүй! гэж ирээд л Уца Данизат руу хялбалзан хашхична.

	— Хэн хулгайлсныг ч би мэднэ. Мэднэ ээ! Манай халзан толгойтоос өөр тэр хулгайчийг өршөөх хүн байхгүй. Ой, аллах минь. Данизат чи намайг юунд залхаана вэ? Морины сайныг зүсээр нь мэддэг, манай Батокод тийм ч тэмдэг байхгүй шүү. Халзан толгойд нь ер ухаан байдаггүй нь түүнийх юм болов уу? Тахиаг минь хулгайлсан хүнийг манай энэнээс өөр хэн ингэж тэвчих в»?... Надад хэн түүний минь эргүүлж өгөх вэ?

	Данизатын үгээр дээрэмчид тахиаг нь хөөгөөд явчихсан мэт Уцагийн битүүхэн сануулаад байгааг хүн болгон зөвшөөрсөнгүй.

	— Дээрэмчид чиний тахиаг хулгайлна даа! Мусагийн адууг арай дуртай туух байлгүй гэж улсууд дургүйцэв.

	Тэгэвч Уца мөчөөгөө өгөхгүй:

	— Хүн болгонд морь хэрэггүй, заримд нь тахиа... Зөвлөлт засгийн дарга, надад өөр тахиа өгөг гэнэ.

	— Чамд тахиа, надад ор гэж Уцагийн хөрш эхнэр Аминат цэцэрхэв.

	— Ороор яах нь вэ? Чамд ямар ор хэрэгтэй юм?

	— Шардановынхаас авдаг нөгөө ор.

	— Үгүй ер! Аллах тэнгэр Дисад усаар ор явуулсныг ч санаж байна. Тэр чинь ноёны ор байсан болох нь уу? Чи төмөр пүрштэй ноёны ор авах гээ бий.

	Ноёны пүрштэй орны сайн мууг хэлэлцэж гарлаа. Нэг хэсэг нь пүрштэй ор, пүршгүйгээс дээр гэж мэтгэхэд нөгөөдүүл нь үгүй гэж зүтгэнэ.

	— Унтаж байхад ч зүрхэнд түшиг хэрэгтэй. Пүрш чинь үүлэн дээр мэт зөөлхөн нэг тийшээ уначих гэж байгаа юм шиг санагдаад уначхаж ч мэднэ гэж жирийн орны талынхан ярина.

	— Хатууг ч өгсөн яах вэ дээ, хааш нь бичиж, хэнээс гуйхаа л мэдэхгүй юм гэж Аминат зөвшөөрөн өгүүлэв.

	Цаадуул нь хот орвол тэндээс буянтай бичээч нар олдоно гэж зөвлөнө. Гэвч одоо хот орохоос айдаг нь ганц Аминат биш ээ.

	— Хот ороод яах вэ?.. Одоо Клишбиевийн оронд хэн, болсон, хэн хотод хамгийн том хүн юм, ер учрыг нь олж болно гэж үү? Зарим нь Инал руу, зарим нь Казгирей рүү, нөгөөдүүл нь Астемир лүү явуулна. Тэгтэл Давлет бас өөрийгөө одоо хамгийн гол хүн гэнэ.

	Энэ завсар хэлэхэд Баташев Астемирыг Шхальмивокогийн хувьсгалт хорооны даргаар сонгосноос хойш, Давлет тариачдын харилцан туслалцах хорооны ажлыг аяндаа гардан явуулах болжээ. Нургалийн байшин, тэдний хашаанд байсан хоосон аргуудыг товчоор ККОВ гэж нэрлэх хорооны ирээдүйн аж ахуйд зориулан өгсөн аж. Давлет тэнд бэхжээд авчээ. Одоо Зөвлөлт засгийн гол зорилтуудын нэг бол ККОВ-ийг цэцэглүүлэн хөгжүүлэх асуудал болохоор ККОВ-ын (улс «Ков» гэнэ) дарга хүн бол гол зүтгэлтнүүдийн нэгэн гэж Давлет бас ч гэж ортой юм ярина.

	Гэвч Давлет томоохон буулт хийх нь ч буй. Заримдаа прокурор гэж өөрөөс нь илүү гол хүн бий гэж ярина. Урьд өмнө кабардин хүн прокурор гэж дуулаагүй, хуультай, хуульгүй аль ч хэргийг Клишбиевээс давуу мэдэх амьтан нэг ч үгүй байсан болохоор прокурор гэдгийг хүн болгон мэдэхгүй, тэр бол зөвлөлт засгийн гол хүн мөн гэж Давлетын хэлсэнд олон хүн үнэмшжээ.

	— Хот руу прокурорт оч. Түүнээс Давлет хүртэл айдаг юм гэж Уцад улсууд зөвлөнө.

	— Мань хүн яаж хот явах вэ? Хананд наасан бичиг зарлалыг гаргахгүй хүн чинь тийшээ явахын хэрэг юун. Бичиг, зарлал гаргадаггүй хүн хотод баларч мэднэ гэж хэрсүүхэн зарим нь Уцад сануулна. Улсууд нээрэн тийм гэцгээж, нэг кабардин өлгөсөн зарлал харж явсаар орой болгож сүүлдээ прокурорт биш, Нальпод орчихсонд тэр хүнийг хулгайч гээд дор нь баривчилсныг дурсан ярьцгаана.

	— Нальпо гэж хэн бэ?

	Давлет хүртэл айдаг прокурор гэгч нь ямаршуухан янзтай, хэн болохыг олигтойхон мэдэх хүн нэг ч үгүйн адил Нальпог ч тайлбарлах амьтан байсангүй.

	— Зөвлөлт засгийн хамгийн гол хүн гэж чамд хэлж байна шүү, зэс толгойт минь! Зөвлөлт засаг тогтлоо, прокурор бий боллоо. Түүний шийдвэргүйгээр морины хулгайчийн хэргийг ч шүүж чадахгүй гэж хотод ярьж байхыг би дуулсан.

	— Кабардинчууд минь, манай Саид магометанын хуулиар шүүдэг болохоор прокуророос ч илүү гэдгийг та нарт хэлье. Тэгэхээр тийшээ л явах хэрэгтэй. Хаашаа явсан нь дээр вэ гэж байтал чинь өдөр дуусчихна шүү.

	Мулла Саид одоо ерөнхий кадийн албанд байгаа болохоор нутгийнхан нь түүгээр их л бахархана.

	Хувьсгалт шинэ журам, учир нь олдохгүй олон юм ургуулж, Нальчикт Иналд, Шхальмивокод Астемирт бас л олон хатуу төвөгтэй асуудлууд тулгажээ... 

	«Зөвлөлт засгийн даргын» хашаан дахь маргаан намдаагүй байлаа. Нарны гэрэл хөгжилтэй цацарсан сүлжмэл хашааны цаанаас Давлетын толгой цухуйв. ККОВ-ийн дарга сахлаг папах малгай өмсөж, бүсэндээ чинжаал зүүжээ. Давлет хэдийгээр ККОВ-ийн дарга, хувьсгалт хорооны даргаас чухал гэж нутгийнхандаа итгүүлэхийг хичээвч дотроо нууцхан Астемирт атаархаж, түүнийг түлхчхээд байрыг нь эзэлчих горь бас ч тасрахгүй явна. Чухам энэ хорон санаа нь л одоо хүртэл хоосон байгаа номхон аргууд руугаа зүглэх бүрд нь хаанаас ч юм олсон туркмен хийцтэй дайчин папах малгайгаа өмсөх, хамгийн сайхан чинжаалаа зүүх бодол төрүүлдэг биз ээ.

	— Хөөе, ухаангүй амьтад минь, хэн нь том хүн болохыг би та нарт хэлж өгье! гэж Давлет хашааны цаанаас паргиа дуугаар хашхирав.

	Гэтэл нөгөө талын сүлжмэл хашааны цаанаас Дисагийн дуу гарлаа.

	— Аз заяагүй надад хэн рүү, хаашаа очихыг хэн хэлж өгөх вэ? Ядмаг бэлэвсэн авгайг хэн өмөөрөв гэж манай охины хууль ёсны сүйт хүн, худалдаачин Рагим намайг шүүхэд мэдүүлснийг та нар мэдэж байна уу? Астемирын манай хоёр бараг нэг дээвэр дор ёстой тахиа бэлчих газар амь зууж байгаа ч надад ямар ашиг байна? Дөрөвний нэгийг нь ч болох нь ээ яаж төлье дөө гэж намайг духаа үрчийлгэж суухад зөвлөлт засгийн дарга унтаж л хэвтэх юм. Шударга ёс гэдэг энэ үү!

	Диса хашааны цоорхойгоор чихсээр орж ирлээ. Давлет дахин дуу орж

	— Зөв! Хашаанд нь гомдол эрж яваа улс дүүрчхээд байхад дугжирч байдаг ямар дарга байх вэ дээ! Хүүе, Астемир босооч, босохгүй бол би өөрөө барьцыг нь авна шүү... Аль вэ, Нафисат, өндгөө, аль вэ тахиагаа ч өгчих... гэж хашхичив.

	Нэг хүүхний сагснаас тахиан толгой, нөгөөгийнхөөс нугасны хошуу, бас байцайны голоор бөглөсөн шилний толгой цухуйхыг үзвэл зарим эхнэр хуучин заншлаараа өргөл барьцтай ирцгээжээ. «Олон хүнтэй» газар бүсгүй хүн явах нь эвгүй тул хүүхнүүд Гумарын байшинд байрласан хувьсгалт хороо руу явахгүй, энд ирцгээдэг ажээ.

	Энэ нэхсэн гуйсан улсыг, зочлох ёсыг дагаж гэртээ оруулах уу, эсвэл Астемирыг бостол бүр хашаандаа ч оруулахгүй байх уу? Думасара яахаа ч мэдэхгүй байв.

	Тембот Лю хоёр нүдээ нухлан, өглөөний сэрүүнд яльгүй бээцийн үүдэндээ гарч иртэл, хаалга онгойсныг ашиглан сагс барьсан нэг эм гэрт олив оготно шиг ороод явчихлаа. Энэ нь харалган тээрэмчин Адамын шуугиур эхнэр Нафисат ажээ. Хөгжилтэй харуул Казгирей винтовоо дөнгөж гар сэлгээд л хоцорчээ. Винтов нь хормын зуур гарт нь ороод ирэхгүй дээ гэсэн бодол Люгийн дотор зурсхийв.

	Думасара хувингаа барьсаар олон хүний дундуур зүтгэлнэ. Шинэ үнээ нь шарагч биш ч хуучин зуршлаараа Шарагч гэж нэрлэх бөгөөд түүнээс бас л хувин дүүрэн сүү саах бүлгээ.

	Гэртээ хөлийн чимээ гарахаар Астемир Думасараг гэж боджээ.

	— Үгүй, би тээрэмчин Адамын эхнэр байна гэж нөгөө эм босгоны тэндээс хариулав.

	— Нафисат чи юү гэж явна?

	— Би байна, надаас өөр хэн байх вэ дээ? Эрхэм хүндэт большевик ахлагч, зөвлөлт засгийн дарга минь гэж байдаг алдрыг нь дуудаад, өндөг нэрмэл хоёрыг би авчрахгүй бол, хэн авчрах вэ дээ? Уца л биш бол? Үгүй ээ. Уца өөрөө нэхэж явна, би ч арай хоосон гартай ирээгүй. Тэд нар Гумарт хоосон гартай яаж очихыг нь би харах юм сан. Одоо цаадуул чинь «Большевик-ахлагч манай хүн» гэлцэх болж. Манайх гээд яах болж байна? Адам минь бол «Манайх тусмаа хичээх хэрэгтэй. Ахлагчийнд очиж энэ нэрмэлийг өг. Одоо ийм сайн нэрмэл олохгүй, Залим-Жери ч сэтгэл ханах эд» гэсэн юм. Миний нөхөр ажил хэргийг ингэж л ойлгож байгаа юм, бусад улс ёс төрийг мэддэг гэж үү? гэв.

	— Нөхрийнхөө тухай ингэж ярих чинь зүгээр байна. Одоо ч хүүхнүүд нэг л тайван биш, хүн болгон нөхрөө магтахгүй, хүн болгон тэднийхээ тухай дуу аялахгүй болжээ гэж Астемир инээд алдаад

	— Харин наад нэрмэлээ өөртөө үлдээ. Шударга хэргийг нэрмэлгүй шийддэг юм. За, яв яв, би хувцаслая... гэв.

	— Үгүй, Астемир чи намайг битгий гомдоо. Тахиа нугас галуунаас өөр, голтой амьтан надад үгүй, дууны хувьд бол большевикуудын хэрэг биш байх.

	— Манай Думасара тэгж боддоггүй шүү. «Нөхрийнхөө тухай дуу аялах муухай гэж үү? Бүсгүй хүний зүрх сэтгэл тэгэхгүй байхыг тэвчихгүй» гэж Думасара хариулдаг юм... Нафисат чи хурал дээр байсан уу?

	— Байсан

	— Дуулсан уу? Одоо эмэгтэйчүүд эрчүүдтэй адил... 

	— Мэдэхгүй, мэдэхгүй яахаараа ч тэгдэг юм. Аллахын өмнө л бүгд адил.

	— За, яв яв, би хувцаслая. Думасара ч үнээгээ саагаад ирлээ.

	Астемир, Думасараг дуудаж, угаагууртай ус, төмпөн аваад аль гэв.

	— Аль вэ дээ угаагуураа, би ахлагчид (Мань хүн даргыг ахлагч гээд байв) үйлчилчихье. Энэ чинь ёс шүү... Одоо ер нь ёс төр мэдэх хүн байна уу? гэж Нафисат зулгуйдав.

	Нафисатын араас Уца шургалан орж ирээд, нэрмэл байхгүй, харин тахиа нэхэж яваа хэр нь бас л зулгуйдах арга саам хийж эхлэв.

	Бусад нь Астемир сэрснийг мэдээд хаалганы хавьд аятайхан байр эзлэхийг оролдоцгоов. Одоо Исхак өвгөний гомдлыг цөмөөрөө сонсож байна. Мань хүнд үнэхээр гай тохиолджээ. Баляцо өвөө хатныг төмөр замын буудал хүргэж өгөх өдөр тэр хоёр цуг хэлмэгдсэн байв. Шариатын цэргийн морьтнууд тэдний морь, шарыг булааж авчээ. Исхак өвс тээвэрлээд өгье гэж Мусагийн шарнуудыг гуйсан болохоор одоо Муса хохиролгүй болгохыг шаардан, үүгээр далимдуулж хувьсгалт хорооноос Исхакт хуваарилсан газрыг нь хүртэл хагалаад авчээ. Бас аль хэзээ, нэг гутлын шир авсныг хүртэл Муса хамтад нь нэхэн санасан гэнэ.

	Цөхрөнгөө барсан өвгөн гоморхон:

	—Би барьцаанд нь эмээлээ өгсөн юм байхгүй юу! Тийм эмээлээр нэг биш хэрчим шир авч болох байсныг аллахын нэрийг барьж тангараглана. Одоо болохоор эмээлийг чинь Гумар авчихсан гэх юм. Ингээд л чулуу хөөлгөөд байх нь! гэж үглэв. Түүнийг өрөвдөн:

	— Мусагийн ам руу хуруугаа бүү хий. Харин чи яах гэж Астемир луу ирээв? Давлет ийм хэрэгт гол хүн, тэр лүү оч гэцгээв.

	— Үгүй ээ, би ч Астемирт л очъё. Намайг туслагчаа гэдэг юм.

	Яг энэ үеэр Астемир ч үүдэндээ гараад ирлээ. Казгирей зай тавив. Астемир, ялдам мишээж Люг өргөөд:

	— Харуул дээр байхдаа ярьж болохгүй, дүрэм зөрчиж байна. Яагаад Казгирейг оролдоод байна? гэж тоглоом хийв.

	«Комиссар» гэсэн орос үсэгтэй улаан даавууг Астемир баруун шуундаа уяжээ. Түүнийг кабардинчууд «Большевикийн погоон» гэлцэнэ.

	— «Большевик погоонтой» хүн рүү улсууд хэрэг явдлаа учирлан, бие биеэсээ өрсөлдөж дайрцгаав. Диса бас л бүхнээс чанга бархирч гарлаа. Диса бүр юуг ч тоохоо больж аргаа барсан ажээ.

	Астемир журам тогтоохыг оролдон:

	— Яах гэж ийм эрт босдог юм? Та нар чинь шүдний өвчтэй улс юм уу? гэж тайван асуув.

	— Хүн болгонд өөр өөрсдийн нь шүдний өвчин байна! гэж Диса дарга руу довтолж, даргын ард Нафисат, Думасара Уца хоёр луу довтлох дуу гарлаа. Тээрэмчний авгай, эцэг өвгөдийн жамыг дуудан, авчирсан барьцаа буцааж аваачихгүй гэж Думасара авахгүй гэж, Уца хоёр хүүхнийг эвлүүлж, нугас нэрмэлийг нь өөртөө завшихыг оролдох ажээ. Диса хашхираад л байв.

	— Хүн болгонд өөр өөрсдийн нь нүдний өвчин байна! Би хэчнээн зовох вэ? Миний хөөрхий охин хоёр ханан хад мөргөөд аль руу нь наалдахаа мэдэхгүй байна... Рагим намайг шүүхэд мэдүүлж, Саидад өргөдөл өгчихсөн. Хууль түүний талд байгааг чи мэдэж байна уу? Батоко надад сайтар сэнхрүүлж өгсөн. Эсвэл Сарымаг, эсвэл үрсэн юмыг нь буцааж өгөхийг хууль шаардаж байна... Ус битгий булингартуулаад бай гэж Эльдар та хоёроос гуйя... Чи муу шулам, Эльдар гэдэг годронгоо миний хашаанаас битгий уяад бай. Цаадах чинь том дарга болсон ч гэсэн охиноо тэртэй тэргүй өгөхгүй... 

	— Рагим нас хөгшин, Сарымаг баллачихна... 

	— Та нарын нэг жил түүний нэг өдөртэй адил

	— Диса! Чи энэ сүлжмэл хашааг харж байна уу? Хөндлөвчийг нь авчихвал хатгуур нь ойчно, хатгуурыг нь авчихвал хөндлөвч нь нурчихна. Сарыма, Эльдар хоёр зүрх нь нийлчихсэн, одоо салгаж болохгүй, тэгээд ч Эльдар Сарымагаа хэнд ч өгөхгүй биз.

	— Энэ хувхай хоосон дарга уу? Шулмын удам чи, амаа усаар зайл! Чи бүр миний охиныг хэзээний түүний эхнэр, эсвэл дор хаяхад адуу нь юм шиг ярьж байна. Сарыма энэ гуйлгачин даргын гэрийг олохоос өмнө, муу цацагт хяруулын хүү чиний гэдсэнд өвчин тусна даа... Олон түмээн, дуулав уу, миний охиныг юу гэнэ ээ!

	Астемир биеэ барьж ядан:

	— Үгүй ээ, хатуу сэтгэлт эх чи л охиныхоо тухай мал шиг юм ярьж байна. Нойтон сахалт худалдаачид Сарыма заяа нь очихгүй» гэж эрс хэлэв.

	Диса гэнэтхэн намдчихлаа. Нэг юм бодон Астемирыг ажиглана.

	— Астемир, чи галзуурчээ! Өргөн мөрт, өтгөн сахалт хүн чамайг аллах нигүүлсэх болтугай. Алла минь, ээ, Алла минь! Зовох цаг иржээ... Байшингийнхаа цонх үүдийг үүрд хадахаас өөр аргагүй боллоо... Толгой хоргох оромж, суух мухар надад байхгүй! гээд Диса дахин гасалж гарав.

	Астемирын ард гурван хүүхэн маргасаар л байна.

	— Большевикууд адыге-хабзег мэдэхгүй гэж үү? Үгүй би үнэмшихгүй байна. Большевикууд үнэнч улс, тийм биш бол би яах гэж ирэх вэ... гэж тээрэмчний эхнэр хашхична.

	— Чи нэрмэлээ надад өгчих. Астемир манайд очиж ууна биз гэх Уцагийн дуу гарлаа.

	Диса орь дуу тавьсаар л.

	— Эй алла, эй алла, одоо би хаачих билээ, хэн Сарыма бид хоёрыг авч, өчүүхэн Румыг бүлээцүүлэх вэ? Өмгөөл халамжгүй бэлэвсэн эмэгтэй надад гай зовлонгоос ангижрах цаг алга... Бид цөм л адилхан сүүгээр амласан атал би яагаад ийм аз заяагүй амьтан бэ?.. Намайг Рагимаар долоон уулын доогуур битгий тонилгуулаач... 

	— Учиртайхан яриач, юу болоов? Яах гэж хашхичаад байгаа юм? Бид чамд тусална, ярь.

	Диса дахиад шатлаа.

	— Шулмын большевикууд та нараас надад тусламж хэрэгтэй биш! Би та нараар туслуулах гээгүй... 

	— Энэнээс амархан юмгүй.

	— Рагимд өгөх мөнгө би хаанаас авах вэ? Манай аргад эрдэнэ шиш хийлээ ч дөнгөж аравны хувьд нь байна. Энэ нь Рагим Сарыма хоёрыг сүйлсэн жилээс хойш аль гурав дахь удаагаа шүү... Одоо намайг Саид руу дуудаж байдаг. «Мөнгийг минь сайнаар өгөхгүй бол, шүүхдээд авна даа» гэж Рагим хэлэх юм. Би юугаа өгөх бил ээ?

	Энэ сунжирсан тайлбар ярианд хүмүүс уйдчихжээ. Ганц Дисаг чагнаад байдаг нь юу вэ, биднийг ч сонсооч... гэж бусад хүүхнүүд дуу орцгоов.

	Гомдол мэдүүлэгчдийн олонх нь ганцхан улиг болсон асуудлаар нэг биш удаагаа иржээ.

	— Танай десятин1 дээр чинь бас нэг десятин газар нэмж өгнө гэж би та нарт түрүүн тайлбарласан шүү дээ гэж Астемир тэдэнд хариулна.

	— Дарга, чи дахиад нэг сайн тайлбарлаад аль. Миний газар дээр өөр газар нэмж өгөх юм уу? Би зөв ойлгож уу?

	— Чи зөв ойлгожээ.

	— Явсан нохой яс зууна гэдэг зүйр үг ч ёстой үнэн юм аа.

	Янз янзын асуултад хариулж байхдаа Астемир, Эльдар Сарыма хоёрт хэрхэн туслах, тэр хоёрыг шүүхээр зөвтгүүлэхийн тул юу хийж болохыг бодож зогсов. Энэ нь тийм ч хялбар зүйл биш гэдгийг Астемир ойлгож байв.

	Шариатын шүүх сүсэгтэн олонд нэр нүүрээ бараагүй цаг. Лалтны дээд кадий, шариатчуудын толгойлогч болсон Матханов Казгирей сүсэгтэн олны дэмжлэгийг ухамсарлан большевикуудад зам тавихыг завдсангүй. Зөвлөлт засгийн лалтанд хандаж гаргасан Лениний уриалгыг Казгирей шариатын шүүх болон шашны бусад сургаалуудын улс төрийн үндэс болгожээ. Сүсэгтэн олон лалтныг хувьсгалаас холдуулчихгүй тэднийг татах гэсэн Лениний тунхгийн санаа нь сүсэг бишрэлийг тэвчиж болохыг гэрчилж байсан юм. Үүнийг мартдаггүй байлаа. Тэгэвч «шашны хувьсгал» гэж Матхановын нэрлэсэн шариатын хөдөлгөөний сонирхлыг, ардын хувьсгалын сонирхолд хэт сөргөөн тавьснаас өдрөөс өдөрт шинэ шинэ бэрхшээл гарч, Инал Казгирей хоёрын харьцаа өдрөөс өдөрт төвөгтэй болов.

	Эльдар Сарыма хоёрын тухайд ширүүн дориун оролдож болохгүй, нэг эвтэйхэн арга хайж олох хэрэгтэй гэдгийг Астемир ойлгож байв. Бүсгүйн гэрийнхэн инжийг нь авчихсан бол эр хүнийг хуурч болохгүй заншлаас эхлээд, мөнгөөр цохих, дээд кадий болон шариатын шүүхийн нэр хүнд, Диса Рагимд талтай байгаа зэрэг нь цөм Рагимын давуу тал байв. Эльдар Сарыма хоёр үүний эсрэг яах сан билээ дээ? Зүрх бие биеэ сонгох боловч алт шийднэ... Эсвэл, аз мэдсэн хэрэг, Сарымаг хулгайлдаг хэрэг үү? Үгүй ээ, Эльдар ингэж болохгүй, бүсгүй хүний эрхийг бүдүүлгээр зөрчих, хүүхэн хулгайлах, овгийн цуст өсийг хадгалах зэрэг улирсан зэрлэг заншилтай ширүүн тэмцэхийг тунхагласан Инал, бас Степан Ильич үүнийг яагаад ч зөвшөөрөхгүй. Үгүй, үгүй ингэж ер болохгүй! Тэгвэл яах бил ээ?

	Нөгөө талаар энэ нь бүсгүй хүний нэр төрийг бүдүүлгээр гишгэн доромжилж буй хэрэг хэмээн Астемир дотроо тунгаан бодно. Гэвч үүнийг шариатын шүүхэд хэрхэн батлах бил ээ? Дээд кадий Матханов Казгирей бас тоглоом хийхэд дургүй, шариатын шүүхийн нэр хүндийг бүхий л аргаар хамгаалан, бусдын оролцоог ерөөс хүлцэхгүй... Ер нь ч яаж хажуугаас нь оролцох вэ дээ? Диса хошуу өргөө биз, Эльдар алс хол ууланд дээрэмчдийг мөрдөж яваа, Инал Москва руу явчихсан, өөртөө тун аятайхан мөчийг Рагим сонгон авчээ... Байдал ийм... Тэгэхээр яадаг бил ээ? Яах вэ?

	Гэтэл нэг санаа гэнэтхэн зурсхийв.

	Диса дарга руу нэг өлийж хараад алчуураа хумин бээрсэн янзтай ороож, явахаар эргэтэл

	— Диса чи битгий яв! Жаахан азнаж бай гэж Астемир түүнийг зогсоов.

	— Энэ хашаанд дахиад гишгэвэл хөл минь хатаг гэж Диса хариулсан боловч, дарга юу гээ юм бол гэсэн шиг хүлээв.

	— Шүүхийн хурал хэзээ вэ?

	— Баасан гариг өнгөрмөгц.

	— Чи дургүй байгаа ч гэсэн, бид чамд тусалъя, юмыг яаж мэдэх вэ, голомтоо орхино, гуйлгачин болно гэж нэг их айсны ч хэрэггүй байж болох юм.

	— Чи надаар тоглоом хийж байна!

	— Тоглодог цаг биш, шүүхийн босгон дээр тулаад байхад ажил хэрэг л ярих хэрэгтэй.

	Үймэрч гүйцсэн Диса «Хууль зүйг дагахгүй, өөр ямар аргаар Астемир намайг гуйлгачин, гутамшиг болохоос аврах юм бол?» гэж бодов. Гэнэтхэн хөрш хүний сайхан сэтгэл төрөв.

	— Астемир минь, миний аз жаргалыг бүү живүүл. Манайхан хэзээний сайн хөрш улс, танайхан хэзээнээсээ Сарымад хайртай шүү дээ.

	Чи одоо том хүн, большевикуудын дунд чи том байхгүй, хэн том байх бил ээ? Чи чинь тэвчээртэй, ухаантай улсын удам шүү дээ... Би нэг зүүд зүүдэлсэн. Торгоор бүрсэн тэргэн дээр Рагим намайг Эльбурс өөд залан Сарыма нарны туяаг гэзгэндээ сүлжиж байх юм... Гэрэл гэгээ үзээд хэчнээн баяртай байсан гээч!..

	— За, тэр дээ, тийм сайхан зүүд зүүдэлсэн байна. Тэр чинь сайн сайхны л совин... Одоохондоо үүнийг авч бай гээд зөвлөлт Засгийн дарга, большевик-ахлагч, хүүхнүүд бужигнасаар үүдэнд эзэнгүй орхисон нөгөө нугаснуудтай сагсыг хөршдөө өглөө.

	Май, үүнийг чи ав, Казгирей, дээд кадийн амидаа! гэж Астемир нүдээ онийлгон тоглоом хийгээд нэрмэлтэй шилнүүдийг түүнд өгсөнд винтов нь Люгийн гарт хормын зуур ч болох нь ээ ороод ирлээ.

	Бүгдийн сэтгэл ханажээ. Астемир ч өөртөө хангалуун хоцров. Эльдар Сарыма хоёроос цохилтыг хэрхэн зайлуулж болох санаа нь улам аятайхан санагдана. «Одоохондоо гарцаагүй ч юм биш, гэхдээ амжилт олох найдвар байна... Юу ч л гэсэн тулаад үзнэ дээ...» гэж бодлоо. Диса Рагим хоёр сүлбээтэйг Астемир ойлгож байв. Дисагийн энэ шударга ёс хайж ирдэг бол зөвхөн заль, заль бааш. «За яах вэ, залийг залиар хариулна даа» гэж Астемир шийдээд, харин тэр төлөвлөгөөгөө хэнд ч хэлэлгүй, юу ч болтугай, Эльдарт хэл өгөхөөр, Казгирейг тэр дороо уул руу явуулав.

	Сэтгэл дүүрэн, дундуур ялгалгүй цөм таран тарсаар алга болов.

	Хашааны цаана нугасны дэгдээхэйн дуу гарч, урам орсон Диса хоёр охиноо дуудах нь сонстов.

	Думасарагийн, зочид шиг хүлээж авсан гомдол эрэгсэд даргын өглөөний хоолыг идчихсэн учир Астемир хашаанаасаа ундгүй гарахад, ард нь Давлетын даргамсуу дуу гарав.

	Одоо бид хуучин танилуудынхаа амьдралын тухай бага сага юм мэдсэн болохоор бусдынх нь тухай мэдмээр санагдах нь аргагүй. Жишээ нь Муса яаж амь зууж байгаа бол? Залим-Жери яагаа бол? Жираслан хаа очоо бол? Бүгдийг нь жаахан жаахан мэдэх болно. Одоо Баляцо өвөө хатныг хэрхэн хүргэсэн, юу болсон тухай өгүүлэх ээлж боллоо.

	 

	 

	ТҮҮХИЙН ХҮРД БУЮУ БАЛЯЦО ХАТНЫГ ХЭРХЭН ХҮРГЭСЭН ТУХАЙ ТҮҮХ

	Баляцогийн түр дарга байхдаа үйлдсэн ахархан хугацааны ажил мэдэгдэхүйц ул мөр үлдээсэнгүй. Хугацаа нь хагас сараас илүү гараагүй болохоор бас ч аргагүй. Дунд сургуулийн байранд зохион байгуулах хурал болж, Маремканов Иналыг кабардинын хошууны хувьсгалт хорооны даргаар сонгосны дараа аул бүрээр сонгууль болж Баташев Астемир зөвлөлт засгийн анхны жинхэнэ дарга болсон билээ.

	Бүрэн эрхийг шилжүүлэх ёслол амархаан болжээ. Хурлын дараа өвөө хүргэндээ баяр хүргэж:

	—Би «уухай даа» г»ж хэлээд чамд түүхийн хүрдийг шилжүүллээ. Астемир, чи түүнийг үргэлжлүүлэн эргүүл, харин миний морьдыг олохоо мартуузай гэжээ.

	Тэр бээр өөрөө энгийн цагаанаасаа болж, даргын буурь суурьгүй хандсан, яг дарга байх сард нь болсон нэгэн тусгүй явдлын тухай хэлсэн нь тэр ажээ.

	Тэгэхэд ийм хэрэг болсон юм... Урьдаар тэр үес үймээн самуун намдаж байсныг дурдъя.

	Думасара дахиад л гөөхийгөө хайрч, үнээгээ саах болов. Давлет дахиад л Баляцод туслах болж, элдэв мэдээ дамжуулан айл хэсэж, зөвхөн түүний ч биш, бас зуурдаар нас эцэслэсэн Ботын хувьсгалт хөтөлбөрт тохирч байсан юмгүй улсыг юмтай болгох, кулайсызыг кулай болгох асуудлыг түргэн гүйцэтгэхийг шаардан явахад, Чача аанай л түүнийг дэмжин хоцрохгүй дагана.

	Түрүүчийн ногоо соёоллоо.

	Газрын чийг, малын баасны үнэрт агт морьдын сэтгэл хөдөлж, энд тэндхийн адууны хорооноос морьдын үүрсэх нь сонсогдоно. Муур дээвэрт асаж, ноход цасан дор өвөлжсөн сэг хайж хашаа хорооны араар өлбөлзөн гүйлдэх боллоо.

	Тэгж тэгж Лю ч улаан туузаа Сарымагаар хадуулж, хувьсгалт овоодойгоо өмсөн хашаандаа гарч бахаа хангав. Хүүхдүүд улаан туузтай, цацаг нь арилаагүй өндөр овоодой өмссөн хүүгээс бахархсан харцаа салгаж чадахгүй өглөөжин Астемирын гадаа овооролджээ.

	Гэвч хэмжээ нь таарсан юм л сайхан байдаг хойно доо. Энэ тоглоомдоо уйдаж эхэлтэл, дахиад өвөөтэйгөө Нальчик орох итгэл төрөв. Улааныхан ирж, баярт явдал болоод, тийшээ явж чадаагүй тэр өглөөг санаж буй биз дээ? Баляцо, ямар ч байсан, өвсөө ачаад хатныг хүргэхээр маргааш явах гэж байгаагаа Думасарад хэлэв.

	— Давлет амар заяа үзүүлэхгүй юм. Үүр тэмдгэрэв үү үгүй юү, хүрч ирээд л кулайсызыг кулай болгохыг шаардаад салдаггүй, би тэрий нь яаж хийхийг мэдэхгүй юм гэж өвөө Думасарад гомдол мэдүүлж, өвсөө зараад, далимд нь Астемирыг олж, яаж түргэн кулайсызыг кулай болгохыг асууж ирэхээс биш. Астемир хуаранд л байгаа бол уу? гэсэнд

	— Хуарандаа гэж Думасара гунигтай дуугарав.

	— Бас хатныг хүргэж өгөх гэсэн юм. Зөвлөлт засаг хүнд юу ч татгалзах ёсгүй гэж өвөө үнэнээ хэлэв.

	— Хатныг өвстэй тэргэн дээр суулгах эвгүй гэж Думасара дургүйцсэнээ

	— Өөр аргагүй хойно, яая гэхэв. Үгүйдээ сайн морьдоо хөллөөрэй. Хатан хэнд ч хор хүргээгүй. Хөл дор нь газар тэгтлээ хотолзоогүй хүн гэв.

	Болзоот булш руу Лютэй явахдаа хөллөсөн Аляша, Бруль гэдэг хоёр сайн морио хөллөх гэж байгаагаа өвөө хэлэв.

	Керосиноор солих эсвэл, Нальчикт зарна гэж Баляцогийн бэлтгэсэн өвстэй тэрэг ачаатай хэвээрээ хэд хонож байтал Исхак ч ийм ажлаар Нальчик орох болжээ. Ядуу түүнд морь байхгүй болохоор Мусагаас хоёр шарыг нь гуйж авчээ.

	Үнээ услах, түлээ мод цуглуулах хүнгүй болчихно гэж Думасара үглэсэн боловч гурван эр хүний шахалтыг даасангүй. Маргааш нь үүрээр Лю ачаан дээр авиран гарч, Тембот жолоог нь авлаа.

	Тэрэг хяхтнан Жирасланых руу зүглэв. Сайхан сэтгэлт өвгөн ширвээ сахлаа засаж, ямар нэг юм эргэцүүлэн бодсоор ачаатайгаа зэрэгцэн алхаллаа. Хатан хүн гэдэг тоглоом биш!

	Дулаан цэлмэг өдөр болов. Лю жигдхэн дайвалзах өндөр ачаан дээрээс утаа суунагласан гудамжийг бардам харж явна. Тэр хатныг хүргэх тэргэн дээр сууж явааг нь хүүхдүүд үзээгүйд харамсавч, Тина харах юм чинь гэж сэтгэлээ зогооно.

	Аляша, Бруль хоёр морь сүүлээ агсасхийн, адууны юутай ч зүйрлэшгүй үнэр орхин дуртай алхална.

	«Аляша, Бруль хоёр ч хатны сэтгэлд таарна аа» гэж Лю бодно.

	Нууц учиртай байшинд дөхөөд ирлээ. Вааран дээвэр нь наранд гялалзан, цэцэрлэгийн моддын завсраар сэрүүн асрын олон өнгөт шил үе үе гялалзана.

	Өвөө нь хашааны жижиг хаалгыг цохив.

	Хатан энэ нутагт, өнчин өрөөсөн, зургаан настай цовоо охин дагуулж ирсэн юм. Лю энэ охины тухай хэдийн дуулсан бөгөөд түүний тухай сонсонгуут л сэтгэл нь хөдөлчихсөн ажээ. Тина заримдаа аулаар үзэгдэнэ. Хатан түүнийг Чачаг дуудах, мухлагаас керосин авхуулах, хонь гаргуулахаар хярамцаг Масхуд руу явуулах зэргээр төсөр ажилд зарна... Лю нууц учиртай байшингийн энэ охинтой дайралдаж байсан ч цаадах нь эгчмэд учир ерөөсөө ярьж, тоглож саатдаггүй байжээ. Хамраа нэг инээдтэй хөдөлгөчхөөд, Люг өдсөн ч юм шиг, ихэрхсэн ч юм шиг наргичихад л гүйгээд явчихна. Одоо тэр ес аравтай. Туранхай, хөнгөн дэвэлзүүр, муухан хувцасласнаараа Сарымагийн хүүхэд ахуйг санагдуулавч, энэ нооронхой охины кабардин нарийхан хөмсөг, урт сормуусны доорх хөх ч гэмээр, бор ч гэмээр нүд нь тун хурц бүлгээ.

	Лю Тинатай дайралдсаныхаа дараа ямагт бүрэг ч юм шиг болж, хүүхдүүдтэй тоглохоос зайлсхийдэг байв.

	Баляцо хаалга цохиход охин гарч ирлээ.

	— Хатан таныг хүлээж байгаа гэж товчхон хэлэв.

	Хаалга хяхтнан хаагдлаа. Удалгүй өвөө нь авдар барьсаар гарч ирээд

	— За, залуу харчууд туслаарай гэж Лю Тембот хоёрыг дуудав.

	Хаалга дахин хяхтнаж дэргэд нь боодолтой юмс хурааж, сагснууд, том том морин шилнүүд тавилаа. Лю Тембот хоёр үүнийг бүгдийг нь тэрэг рүүгээ зөөв. Баляцо өвсөө ухаж ачааг нь суурилуулаад хатанд байр заслаа.

	— Бужгар чи дээшээ гар гэж өвөө хэлэв.

	Лю ачаан дээр гарч суугаад хатны гарч ирэхийг тэсгэлгүй хүлээв. Удаан ч хүлээсэнгүй. Гараад ирлээ! Чача, улаан хүрэн алчуур зангидсан хар өмсгөлтэй цонхигор царайт туранхай өндөр тэр хүүхнийг сугадан гаргалаа. Хүүхэн тэргийг аягүйрхэн ажиглав. Чача нөмрөг дэвсэн, дэр тавин суудлыг нь янзлав. Хатан хамраараа урт урт амьсгалж, нэг ч үг хэлэлгүй зассан суудалд суулаа. Люд хүүхэн одоохон уйлчих гэж байгаа мэт санагджээ. Гэвч хуурай нүд нь харин ч зэвүүхэн гялалзана. Чача хатны хөлийг тумлайдан ороож өгөв. Тина дахиад харагдлаа. Хашааныхаа хаалган дээр зогсоод нулимсаа арчиж байв. Бас л үсээ самнаагүй, дэргэд нь ямар ч охин зогссон цэвэрхэн харагдахаар ажээ.

	— Чи ч нааш ир! гэж хатан захирангуй хэлэв.

	Охин урагш ухасхийж ирээд зог тусаж, урт шулуун сормуусаа буулган, хатны атгаатайгаа сунгасан гараас мэхэсхийн барихад Лю хатны гар дахь үнэт бөгж наранд гялтганахыг үзсэн нь амьдралдаа анх удаа ажээ.

	— Хайрцгийг байранд нь тавихаа мартуузай! Дуулав уу чи? гэж хатан Чачад шаардангуй хэлэв.

	— Дууллаа... Яаж мартах вэ! гэхэд «Ямар хайрцгийг хэлж байгаа юм бол?» гэж Лю бодов.

	Ингэсээр бүх юм байраа эзэлж, тэрэг ч хөдөллөө. Баляцо хатан руу нуруугаараа суухгүйг бодно. Тэгээд хажуу тийшээ харж суухлаар жолоо барихад эвгүй. Удаан жилийн эдэлгээнд зөөлөрч, морины хөлс, ширний үнэр шингэсэн жинхэнэ суран жолоо Люгийн гарт оров. Энэ жолоогоор далдын нэгэн хүч дамжин ирж байх шиг ч хүүд санагдана... 

	— Арря... арря... гэж Баляцо морьдоо тухирав.

	Лю бас дуурайгаад

	— Арря!.. гэнэ.

	Лю хатныг авч яваа гэхээс цээж дүүрэн.

	Хатан дуугүй явж явж, гэнэтхэн:

	— Хурал дээр эмэгтэй хүний саналыг нэг бүтэнд тооцсон уу, эсвэл хэд хэдэн эмэгтэйн саналыг нэг эрэгтэйнхэд тооцсон уу? гэж тодорхой хандсан хүнгүй асуув.

	— Юу гэнэ ээ? гэж Баляцо асуултыг нь ойлгосонгүй асуухад,

	— Ойлгогдохгүй юу байгаа юм? Эмэгтэйчүүдийн саналыг эр хүнийх шиг үнэлсэн үү, хямд үнэлсэн үү?

	— Адилхан байлгүй яах вэ. Хатан гуай, тэр чинь онцгой хурал, зохион байгуулах хурал байсан юм. Бүх Кабардын даргыг, өөрөөр хэлбэл, тэргүүнээ сонгосон л доо.

	— Дуулсаан. Тэргүүнээ шүү! Толгой хаашаа бол сүүл тийшээ гэдэг, хэрээ дагавал сэг л олдоно... 

	— Хатан, та юунд тэгж ярина вэ? Бидний тэргүүн Инал, тэр чинь хэл ч мэднэ, бичиг үсэг ч мэднэ... Бусдын биччихсэнийг ч уншиж чадна.

	— Үгүй ер! Танай Инал хэдийдээ бичиг үсэгтэй болчихоо вэ? Жинхэнэ бичиг номын хүн ч өөр өө...

	— Үгүй, хатан дэмий тэгж бодож байна. Инал хурдан хүлэгтэй хүн.

	— Тэрэг хурдан явахаар, дугуйнаас нь шавар үсэрч унадаг... Большевикууд ч үсэрч унана даа.

	Лю хатныг эргэж харав. Царай нь цонхигор, нүднийхээ дор бараан дугуйтай, эрүү, хамрынхаа үзүүр дээр, яасан ч юм, улаан толботой ажээ. «Үхсэн адууны гэдэс цадталаа ухсан цагаан нохойн хоншоор л ийм байдаг» гэж Лю бодоод, инээд нь хүрснээ биеэ барив.

	— Валлаги! Таны саяны хэлдэг ч зүйтэй шүү, хатантан минь. Бүгд эргэж тойрч байх юм. Өвөл байсан, хавар хүрээд ирлээ. Хаварт нь газраа хагална, өвөлд нь чаргаа засна. Ажил тасрахгүй. Харин одоо бол ажиллахад урамтай болжээ... Түүхийн хүрд! гэж өвөө ярина.

	— За, за! Манай аулд бас тийм «толгой» бий болж, хуучин эргүүл байсан, нөгөө ноднин хавар манайхны Шардановын эдлэнг ниргэчихдэг Баташев Астемир болсон гэж би дуулсан... Би тэнд сууж байгаад, аллах минь, амжиж л зайлсан байна лээ... Одоо бас эндээс, эр нөхөр Жираслан ноёныхоо гэрээс явах ёстой болов. Одоохондоо кабардин болгон ахлагч болчхоогүй, зарим нэг нь ичих нүүртэйгээ адыге-хабзег хүндэлж байгаа нь яамай... Өвгөн, чиний нэр хэн бэ? Баляцо бил үү?

	— Баляцо, Баляцо, хатантан минь

	— Эд хэнийх вэ? Хэний хүүхдүүд вэ?

	— Арря? гэж Баляцо хатны асуултад хариулалгүй морьдоо тухирахад Лю ичингүйрэн жолоогоо хумьж, хичээнгүй шогшров.

	Ийм яриа болно гэж Лю санасангүй. Одоо хатан Чачагаас зэвүүн санагдаж, Лю хэсэг зуур эргэцүүлсний дараа, большевикийн хүү большевик хүн, тэднийг ялангуяа Астемир аавыг нь ингэж муучлаад байгаа хатныг зөөж явах нь зүйд нийцэхгүй муухай гэж бодов. Өвөө яаж тэсэж, Тембот яагаад дургүйцэхгүй байна вэ?

	— Өвөө өвөө! гэж Лю дуудав.

	— Юу гээв хүү минь, даараа юу? гэж Баляцо хөгжилтэй асуув.

	Лю өвөл болзоот булш руу явснаа санаж, Баляцогийн тоглоомд хөгжин, хатанд уурлахаа болилоо. «Намайг дахиад хэний хүүхэд вэ гэж асуувал яана? Хатан мэдчихвэл юу болдог бол?» гэж Лю харин санаа зовох болов. Гэтэл Тембот:

	— Төмөр зам! гэж гэнэт хашхирлаа.

	Алсад, тал дундуур нэг могой шиг юм муриганаж, мушгираад л бөөн утаа ардаа орхин давхиж байв. Люд юугаараа ч юм Шкурогийн дайралтыг санагдуулсан ер бусын шуугиан гарна.

	Лю чив чимээгүй хөдөлгөөнгүй боллоо.

	— Кабардин хүн «уухай даа» гэвэл «ажил» ярьж байгаа нь тэр гэж өвөө тоглоом хийгээд галт тэрэг мөн байна гэв.

	— Өвгөн, чи намайг шууд буудал руу аваач. Буян болог, бушуулж л үзээрэй! гэж хатан сандарч эхлэв.

	Өвгөн шаламгай гэгч нь урд руу орж суугаад Люгээс жолоогоо авав.

	— Тембот, түргэхэн! Суугаарай! гэж хашхираад Темботыг дөнгөж ачааны орой дээр гартал Баляцо морьдоо ороолгон, чөхлөхөд тэрэг ганхан, тачигнаж, төмөр замын буудлын дугуй цамхаг бараантан харагдах жижиг хотын зүг яаран давхилаа.

	Энэ зуур галт тэрэг хурдаа сааж, наранд цайрах цагаан уур савсуулсаар буудал руу дөхөөд ирж байв. Энд эцсийн буудал тул галт тэргэнд буцахаас өөр замгүй боловч хатан сав л хийвэл яаруулаад явлаа.

	Хаалтын эрээн мод босож, төмөр замыг огтлон гарахад улаан малгайтай хүн зэс урам дуугаргав.

	Большевик Астемирын нэгэн чинжаалын хоёр ир болсон хүүхдүүд, сайн санаат дарга Баляцо, Жирасланы гэргий хатан өвс сэлтийг ачаалсан тэрэг буудал руу хүрээд ирлээ.

	Энд зах дээрх шиг олон хүнтэй, шуугиантай, балиар ажээ. Лю хатныг бүр тоохоо болиод, Тембот тэр хоёрын анхаарлыг орчин нь эзэмджээ. Сагс, чемодан, авдар, боодол барьсан хүүхэд дагуулсан янз янзын улсууд хаашаа ч юм яарцгаана. Цэргийн улс зөндөө, цөмөөрөө погоонгүй, малгай дээрээ хадсан тэмдэггүй, харин Люгийн мэдэх улаан туузтай аж. Зэр зэвсэг, бяцхан тогоо нь хангинана. Гэтэл баахан хөлөрсөн амьтан шинээр гарч ирж, эл талбай дээр боодол, чемодантайгаа үүрд үлдэх гэж байгаа төрхтэй байрлаж эхэллээ. Хашхираан, шуугианд юуны ч учир олохын аргагүй байтал гэнэт хэдэн зэвсэглэсэн, нөмрөгтэй бүстэйчүүд хатан руу очиход, цаадах нь баяр болж.

	— Шариатын цувааны цэргүүд болохыг бурхан харж байна. Тийм биз дээ? гэв.

	— Бид Жираслан ноёнд зүтгэсэн улс, эхнэрт нь зүтгэхдээ ч баяртай байна гэж нөмрөгтэй улсууд хариу өчөөд,

	— Өвс хэнийх вэ? гэж асуулаа.

	— Цэргүүд минь, миний өвс гэж Баляцо хариулав.

	Улсууд тэргийг учиртай ажигласнаа, нүдээрээ хатнаас нэг юм асуух байртай, харцаа түүн рүү шилжүүлэв.

	— Энэ өвгөнийг бүү хөнд. Намайг авчирсан юм гэж хатан өгүүллээ.

	Энэ бүхэн хэчнээн сонин ч, талбай, олон хүнийг ямар нэг өндөр хучлагаас заагласан торны цаана болж байгаа зүйл бүр анхаарал татна. Тэнд улсууд вагон даган гүйлдэж, уурын тэрэг уураа исгэрэн гаргана.

	— Тембот, чи манд нэмэр бол, хатан чиний чармайлтыг мартахгүй! гэж Баляцо хатны ачааг хүчлэн өргөж өгөх зуур хашхирав.

	— Залуу жигит, май, би дурсгаж байгаа юм гэж хэлээд хатан Темботод нэг бэлэг өгч, үүнийг чамд өгч байгаа юм, жаал минь. Над руу битгий ийм хүйтэн харж бай. Ямар ч бай би танайхны хатан шүү гэж Люд хандаж хэлэв.

	— Уухай! Манай нутаг хөл дор чинь нэг их гаслаагүй, за хатан минь, аллах ивээг! Улс танд ерөөс муу санаагүй! Эсэн мэнд хүргээд ирлээ... Харин ганц дугуй жаахан суучихсан бололтой... Ээх, аллах өгөөмөр байх болтугай... гэж Баляцо өгүүлэхэд

	— Түүхийн дугуй юу? гэж хатан инээмсэглэв.

	Люгийн, худалдаачин Рагимынд үздэг шиг цагаан хормогчтой улс хэдийнээ хатны юмыг тойрон миегнэж, хоёр ихэмсэг эр («бас л ноёд бололтой» гэж Лю бодлоо) хатныг хүндлэн сугадаад, аяархан хөөрөлдсөөр нэг зүгт явлаа. Эд ноёд эсэхийг хэлэхэд хэцүү ч, шариатын цувааны Жирасланы зүтгэлтнүүд гэдэг нь эргэлзээгүй.

	Тембот тор өөд авирч гараад, усаа авч буй уурын тэрэг галаар амьсгаалан буйг бахархах боловч эмээнгүй ажиглана.

	Баляцо зах руу яарч, түүнийг арайхийж салгав.

	Бахдам сайхан үзэгдэл тасарчихлаа. Баляцо, морьдоо хөдөлгөв. Томбот ачааны орой дээр гарч, ялаа овоорсон таваг шиг хүн дүүрсэн талбай, уурын тэрэг машинчтайгаа олон өнгөөр будсан вагон, энэ бүхэн ард нь хоцорлоо.

	— Чи ямар нэг юм сонсов уу? гэж Тембот Люгээс асуув.

	— Уухилаад л байна лээ

	— Ямар учиртай юм бэ?

	— Мэдэхгүй.

	— Ээ зайлуул! Уурын тэрэг «Куф-цуф, куф цуф...» гэж уухилж байсан шүү дээ.

	Куф Цуф гэж Саидын хоёр охины нэр, хатангир өвгөний энэ хоёр охин хоёулаа учиргүй тарган болохоор Тембот уурын тэрэгний уухилалтад юу оноон бодож буйг Лю таамаглан

	— Саидын охидын нэрийг уурын тэрэг яаж мэдэв ээ? гэж тун гайхан асуув.

	— Өө, тэр чинь бүх юмыг мэднэ! Явж байхдаа «Чико-тико»... гэж яриад байсныг санаж байна уу?

	— Тийм,«Куф-цуф, куф-цуф, чико-тико, чико-тико...» гэж Лю дахин зөвшөөрөөд, ай алла! гэж бахархан шагшив.

	Чико, Тико гэдэг Давлетын хүүгийн нэрс ажээ.

	— Зогсохынхоо өмнө уурын тэрэг яасан бэ?

	— Мэдэхгүй ээ, Тембот минь

	— Аллах хүнд оюун ухаан хувааж байхад, чи хаа байсан юм бэ? Тэрний орилсныг дуулаагүй юү?

	— Тийм, орилсон

	— Тэр нь ямар учиртай бил ээ?

	Лю бодоод бодоод олсонгүй.

	— Чи юу ч ойлгохгүй юм. Уурын тэрэг «Ханифо» гэж орилсныг дуулсан уу?

	— Ханифо-Саидын эхнэр... 

	— Тэгээд яагаа вэ.

	Лю, уурын тэрэгний дуугарсан утга учрыг Саидын эхнэр хүүхэд, Давлетын хөвгүүдтэй харшуулан бодож явахад, Баляцо өвөө бас өөрийн бодолд автжээ.

	Өвөө тун эвгүй байдалд орчихсон байв.

	Нар хэдийн үд хэвийжээ. Зах бодвол хаачихсан. Өвсөө ачсан чигээр буцна гэдэг тэнэг хэрэг, хотод хоночхоод өглөө нь өвсөө олигтойхон үнээр зарчхаад эргэх шиг сайхан юмгүй. Үхэр тэргээр хаа холдох вэ, Исхак ч буцаагүй байж мэднэ. Гэтэл Баляцо хоёр хүүхдийг нь өнөөдөр, бүр нар дээр байхад эргүүлж авчирна гэж дүүдээ амлачихсанд л хамаг явдал байлаа.

	Ийнхүү бодоод өвөө бүр сандарч, тэрэгнээсээ бууж, яахыгаа бодон ташуураа сугандаа хавчуулсаар зэрэгцэн алхлав.

	Тембот Лю хоёр гэртээ харих тухай өвөөдөө сануулахыг огт яараагүй нь мэдээж. Харин ч үзсэн харсан юм их тул бүр амтанд нь ороод, шинэ юу болох бол гэж уурын тэрэгний хэлснийг ойлгосон тухай яриагаа болгосоор явна.

	Зах үнэхээр тарчихжээ. Холын аулын кабардин, балкарчууд, гэртээ гэгээтэй харихаар зүг зүгтээ хөдөлцгөөж байв. Замдаа саатаад л, шөнөөр яваад л байх цаг одоо биш билээ.

	Баляцо морьдоо гуядав. Гудамжны аман дээр сандруу авгайтайгаа захаас буцаж яваа нутгийнхаа тээрэмчинтэй дайралдлаа.

	Баляцо морьдынхоо амыг татан:

	— Салям алейкум! гэж тэдэнтэй баяртай мэндлэв.

	— Алейкум салям, Баляцо

	— Харьж явна уу?

	— Харина аа. Чи Нальчик явж байна уу? Зах орох нь уу?

	— Зах л оръё, өөр хаа очих вэ дээ?

	— Яасан орой юм? Одоо ч өвсөө зарж чадахгүй байлгүй.

	— Оройтжээ, аллах минь. Өвсөө зарахгүй нь. Тусгүй хэрэг ээ! «Уухай даа» биш «яая даа, яая даа» л болжээ.

	— Чи дуулсан уу? Шариатчууд манай Исхакийн шарыг булаачихсан.

	— Юу гэнэ ээ хөөе! Аллах биднийг өмгөөлөх болтугай, уруудахад буруудах гэгчээр... 

	— Баляцо, чи одоо дарга болохлоор чамаас булаахгүй, харин өвсийг чинь худалдаж авч мэдэх юм... 

	— Булаахгүй ч байж мэднэ!

	— Булаах, худалдаж авахыг ганц аллах л мэднэ. Исхак ч бараг л дарга байсан гэж тээрэмчний авгай санаа алдав.

	— Ээх, хатуухан л тоглоом байна! гээд ачаатайгаа эргэлтэй биш дээ. Адам чи, Лю Тембот хоёрыг тэргэндээ суулгаад буцаач.

	— Хүүхдүүдийг авалгүй яах вэ. Наашаа гараад сууцгаа.

	— Хаа хүрээв? гэж Адам Люгээс асуув.

	Хэрэг биш болсонд гонсойсон Лю яаралгүй:

	— Түүхийн дугуйн дээр хатныг хүргэж өгөөд гэж хариулав.

	— Юу гэнэ ээ, жаал аа? Тээрэмчин эр, эм хоёр Люгийн хэлснийг ойлгосонгүй.

	— Хатныг түүхийн дугуйн дээр хүргэж өгөөд гэж Лю дахин хэлэв.

	Тээрэмчин дэмий л:

	— Аа... гэхэд, авгай нь ийм үед юу эс байх вэ гэсэн шиг тэрэгний нь дугуйг ажиглана. Баляцо хөгжиж:

	— Хүү минь, дэмий л ярьж байна уу! За, за гэр лүүгээ явцгаа. Думасарад бас л хатныг түүхийн дугуйн дээр хүргэж өгөөд ирлээ гэж хэлээрэй, би маргааш очно... Морь үхэр биш, Баляцо Исхак биш гэлээ.

	Хатныг буудал хүргэсэн түүх ердөө л энэ.

	Маргааш нь Исхак өвөө хоёр Муса, Нургали хоёр гуанзаа шатаачхаад эргэж ирдэг шиг царайтай ирж билээ.

	Тэр нэгэн үйлийн үртэй өдөр Матхановын өөрийн нь цуглуулсан, одоо албаа дуусгаж байгаа шариатын хороо Нальчикийг дайран гарчээ. Тонуулч цэргүүд өөр юм оронд нь авчирч өгнө гэж амлаад сайхан харагдсан хоёр шарыг нь авчихжээ. Исхак өмнөхөн нь өвсөө зарчихсан байж. Баляцо ингэж ч амжаагүй ажээ. Шариатчууд тоглоом наадам хөөрөөд л сайн морийг нь суллаж нэг тийш хөөж аваачаад ачаатай өвсийг нь нөгөө тийш нь чирээд явчихад, Баляцо гэнэт тоглоомыг тоглоомоор хариулж чаддаг чадвараа алдчихжээ. Хүн сандрахгүй байж ч болох уу даа? Шариатчууд яг захын талбай эзэнгүй болж эхлэхэд ингэж дураараа аашилжээ. Тэд нар бас хий сүр бадруулахын тулд дайны цагт ямар ч өвс тэжээлийг хураах ёстой гэж хашхичиж байлаа. Өвсийг нь нэг зайтай хашаанд буулгачхаад тэргэнд нэг муу яс арьс болсон ёстой хоёр адасга хөллөж өгөөд аанай л тоглоом тохуугаа хийсээр «би ч гэсэн бас дарга хүн» гэж өөрийгөө мэдэгдэх гэж оролдсон өвөөг хашаанаас гаргаад хөөчихжээ.

	Исхак тэр хоёр нөгөө муу хоёрт нь хоёр тэргээ чирсээр ирсэн бүлгээ.

	Тэдний ийн гунигтай ирэхийг үзсэн харсан амьтад зөндөө хов жив болоход Баляцогийн санаа их зовсон сон.

	Гэвч энэ нь ч гэсэн түүхийн дугуйн дээр ирсэн юм бил үү? Хэн мэдэх вэ дээ?

	 

	 

	САЙДЫН ШҮҮХ

	Аль ч тэнгэрийн доор гаслан, гомдол шударга бус явдал байдаг.

	Магометын тэнгэр доор ч тийм ажгуу.

	Нальчикийн хамгийн сайхан гудамж болох Воронцовын гудамж дахь хоёр гуравхан, хоёр давхар чулуун байшингийн нэгний нь үүдэнд заяа нь орхисон, гомдсон үнэн мөнийг олох гэсэн лалын шашинтан овооролдож эхлэв.

	Энд шариатын тойргийн шүүх байдаг ажээ. Өрөвдөх сэтгэлгүй нөхөртөө хаягдсан нялх хүүхэдтэй хүүхнүүд, эзэрхий хадамдаа гомдсон залуухан бэрүүд, аравны хувийг буруу хуваарилсныг заргалдаж яваа ядуучууд, эсвэл аль нэг хар явдлаа коранаар халхлах санаатай луйварчид юм уу мөнгө хүүлэгчид энд ирцгээнэ... Энд хэнтэй эс таарах билээ.

	Шүүх өглөөнөөс үдэш болтол хуралдана.

	Шүүхийнхнээс өтөлж навсайсан давжаа Хакяша-хажи хамгийн түрүүнд ирнэ. Таягаараа газар тогшин ойртож ирэхэд нь овоорсон олон зам тавьж, голдоо жижгэвтэр ширээтэй, хивс дэвссэн өрөө рүү шатаар өгсөж явахад нь нүдээр үдэх бүлгээ. Хакяша ширээ рүү очиж суугаад хүлээж байв. Нээлттэй цонхоор холгүй орших орос сүмийн хонхны дуу сонсогдоно. Хажи уцаарлан үрчийнэ. Хонхны дуу тасрахад овоо тайвширснаа дахиад л сонсоход, хивсэн дээр биш шоргоолжны үүрэн дээр сууж байгаа юм шиг атиралдана.

	Хоёр дахь шүүгч бичиг үсэггүй, гэм хоргүй Аша өвгөн босго давав уу, үгүй юү гомдол мэдүүлэгчийн үгийг сонсон, зөвших мэт толгой дохиж эхэлнэ. Үнэн хэрэгтээ бол ерөөсөө хэний ч үгийг сонсохгүй сав л хийвэл «Аллахыг умартлаа гээд зам чинь сайхан болохгүй ээ» гэж сургамжилна аа. Хэдийгээр энэ үгээ анх хэзээ, ямар учиртай хэлснээ Аша хэдийн мартсан авч, хэрэгтэн болгон энэ үгийг нь хэргийг нь тасалсан шүүхийн шийдвэр мэт ойлгоно.

	— Салям алейкум хажи!

	— Алейкум салям Аша. Цонх хаагаарай гэж хажи сульдсан дуугаар гуйна.

	— Хажи чамд бүгчимдэхгүй биз?

	— Үгүй бүгчимдэхгүй. Харин ч итгэлт нарт амар биз.

	— Аллах харж байна, хажи, бас л таны зөв... За Саид ч ирлээ.

	Хошууны шүүхийн ерөнхий кадий ийм өндөр тушаалд өргөмжлөгдсөн бидний танил Саид нэр зэрэгтээ тохирсон намбатай алгуурхан алхаагаар орж ирлээ.

	Бүр гадаа явахад нь гомдол эрэгсэд түүнийг хүндлэн мэндэлж, араас нь дагажээ. Хэрэг таслахад дуртай хүн ирээд оролцож болно.

	Ерөнхий кадий мэнд мэдэлцээд сарьсан баринтагтай коран тавьсан ширээнийхээ ард очиж суудлаа эзлэв. Тэгээд нэг хэсэг амарч суухад нь, Хакяша-хажи Аша хоёр, хоёр талд нь суугаад за шүүж эхэлье дээ гэхийг нь тэвчээртэй хүлээнэ.

	Тасалгаанд догдлон хүлээсэн нам гүм байдал ноёрхжээ. Ерөнхий кадийтай аллахын сүнс энд орж ирсэн мэт болж, хатуу ч бай, зөөлөн ч бай ойлгомжтой ч бай, ойлгомжгүй ч бай ямар ч ял заа, яг л аллахын өөрийн нь заасан ял мэт сэтгэл төрүүлнэ. Ер нь ч аллах л шийдвэр гаргаж, тэр нь кораны зохих шүлгээр батлагдах бүлгээ. Тэгээд ч энэ нарийн далдын мэдлэгийг хамгийн цэцэн, ухаантай, шударга хүн эс мэдвэл өөр хэн мэдэх вэ дээ. Тэр хүн маань шат өөд арайхийж гарч ирээд атираат зовхио буулган амьсаагаа дарж ядан сууна.

	Шинэ алба нь Саидад аятай санагдаж, дээд кадийн найдсан итгэл аминчхан сэтгэлийн нь бахыг хангажээ. Гэхдээ Саид шинэ ажилдаа амархан дадаж, шариатын шүүхийн түвэг багатай ёслолыг тодорхой хэмжээгээр ёсорхуу чанд болгосныг үнэнээр болгоох нь зүй.

	Юу ч бичиж тэмдэглэхгүй, нарийн бичгийн дарга ч байх ёсгүй ажээ. Кораны ариун ухаан, түүн дээр буусан кадийн гар, шүүхийн шийдвэрийг баталсан нандин шүлэг тэгээд л гүйцэх нь тэр. Гэвч өвгөний, кадий хүний бараатай буурал толгой, магнайны нь үрчлээс, эрүүний нь урт өтгөн сахал, намдуухан яриа, нүдний нь сульдсан гярхай харц бүхэн жирийн хүмүүст ер бишийн сэтгэл төрүүлнэ. Саидыг хошууны кадийгаар батлахдаа Матханов Казгирей тун сайн дэнслэн бодсон билээ. Шариатын шүүхийн байгууллага нь лалтанд үр нөлөө үзүүлэх, шариатизмын туйлын зорилгыг хэрэгжүүлэх тэмцэлд хамгийн ноцтой зэвсэг байсныг бид мэднэ... 

	Ухаантай мулла өөрийнхөө үүргийг ойлгож, алсыг харж чаддагаараа ард түмний дунд шашны шүүхэд итгэх итгэлийг нь сэргээх, харц ардыг өөрийн талд татах явдал онцгой чухал гэж нэг бус удаа дурсдаг Матхановын сэтгэлд таарсан юм.

	Саид эхний хэргийг хэдийн эхэлжээ. Баргил өтгөн дуу нь урьдын адил сүртэй. Шүүгчдийн урд хэргээ таслуулж байгаа, бууралтаж яваа ч, булхайтай идэрхэн харцтай. намхан хижээл хүн зогсоно.

	— Чи тэгээд аллахын тааллаар эхнэрээсээ салсан гээд байна уу? гэж Саид давтан асуугаад

	— Тийм л юм бол юмаа хуваахдаа юунд эхнэрээ гомдоов? Аллах ингэж уриалж байна гэж үү? гэв.

	— Би өөрийнх нь хүссэнээр л яг тэнцүүхэн хуваасан гэж хэрэгтэн өөрийгөө зөвтгөв.

	Саид хохирсон хүүхэн рүү хандаж:

	— Тэр үнэн үү? гэж асуулаа.

	— Номтон шүүгч нар минь, энэ худлаа хэлж байна. Надад юу ч өгөөгүй..

	— Та нар юу юугаа хуваалаа? гэж Саид нөхрөөс нь дахин асуув.

	— Юу юу хуваасан бэ? Үнээ мүнээ, эрдэнэ шиш мэрдэнэ шиш... Бүгдийг нь тэнцүүхэн хуваасан, нэг нь үнээгээ, нөгөө нь мүнээгээ, нэг нь эрдэнэ шишээ, нөгөө нь мэрдэнэ шишээ... Би ч толгойныхоо өвчнийг бас л хуваамаар байна.

	Саид тоомсоргүй тоглоомыг нь үнэмшсэн дүр үзүүлж:

	— Бүгдийг нь л үнэнчээр хуваасан юм шиг байх юм гэж хэлэхэд,

	— Би өчүүхэн ч илүү аваагүй гэж хэрэгтэн ичгүүргүй давтлаа.

	Саид дуугаа чангалан:

	— Би түүний чинь сонсож байна. Чи тэгээд аллахын шүүхийн өмнө, чиний хувь эхнэрийнхтэйгээ эхнэрийнх чинь чинийхтэй адил гэж баталж байна уу? Би зөв ойлгож уу? хэмээн асуулаа.

	— Кадий, та намайг зөв ойлгожээ.

	Саид кораны баринтаг дээр гараа тавиад,

	— Шүүхийн шийдвэр. Юмаа адилхан хуваасан байтал хэрэгтний эхнэр яагаад ч юм өөрийнхөө хувийг чамлаад байгаа учир хувингуудаа солих хэрэгтэй гэв.

	— Номтой шүүгч минь яаж байна? Би өөрийнхийгөө түүнд, тэр өөрийнхийгөө надад өгөх болж байна уу? гэж хэрэгтэн сандарлаа.

	— Тийм ээ, чи зөв ойлгож. Яв яв. Аллах чамайг дахин дэмий маргахаас сэргийлэх болтугай... 

	— Ээ, номтон шүүгч минь! Энэ чинь юү гэсэн үг вэ?

	— Яв, явж хууль ёсоор шүүхийн шийдвэрийг биелүүл гээд Саид зовхио буулган, ядарсан байртай гараараа нүдээ дарав.

	Аша, шүүхийн шийдвэр гарлаа гэж таамаглан:

	— За тэр дээ, Аллахыг умартлаа гээд зам чинь сайхан болохгүй ээ... Үнэн итгэлт нар, харьцгаа гэж хэлэв. Саид амьсгаадан:

	— Халуун байна. Аша цонх нээгээрэй гэхэд хажи зулгуйдан:

	— Аша цонхоо онгойлгоорой. Халуун байна гэж дэмжив.

	Аша, Саидын хүслийг дуртай биелүүллээ. Хонхны дуу дахиад л өрөө рүү орж, шувууд шулганах нь сонсогдоно.

	Диса хүлээж байгаа улсын дунд орж харагдахгүй болжээ. Диса сүүлийн хэд хоног бүр мэдэгдэхүйц турчихжээ. Рагимд ашигтайгаар шүүхийн хурлыг шийдвэрлэхээр Диса Саид гурвын хийсэн хуйвалдаан урагштай бүтмээр байв. Диса нэг л айх ажээ. Өглөө босоод ус биш, оюун билгийн аяга амсарддаг кадий хүнтэй үнэн ёсыг хэн мэтгэн булаацалдах вэ!

	Байр байдлын сүрд Диса дарагдаад байв. Тэгээд ч бас гэрчээр татагдсан Хярамцаг, Рагим тэр гурвыг Рагимын тэргээр шүүхийн байшин руу ирж буухад нэг том мэгж тэрэгний нь дугуйг шөргөөгөөд байсныг санажээ... «— Тьфу, аллахын хараал идмэр» гэж одоо болтол гүвтнэн, өнгөрсөн юмны хойноос мөрөн дээгүүрээ давуулж нулимласаар явлаа. Бас нэг шинэ юм түүнийг сэрдхийхэд хүргэв.

	Эд нарыг энд шүүхийн шийдвэр хүлээж байх хооронд юмыг яаж мэдэх вэ, Эльдар Сарымаг хулгайлчихвал яана! Мань хүн одоо бүхэл бүтэн жигитийн отрядын дарга юм чинь! Үгүй, тэгээд, Эльдар Сарымаг хулгайлаад байх юмгүй л дээ, тэнэг охин чинь өөрөө түүн рүү зугтчихна... 

	Тэгж тэгж өөрийн нь хүсээд байгаа юмыг л Сарымадаа хүсэж суувал дээр ч юм болов уу? гэж Диса гэнэт эргэлзэлд автав. Дисаг өөрийг нь хүчээр эрд гаргасан нь жаргал авчирсан гэж үү? Нэг удаа аав нь, Диса урьд нь дөнгөж харах төдий болсон хижээлдүү зочныг зааж, «Манай хүргэн. Энэ хүн манай хүргэн, чиний нөхөр. Хурим баасан гаригт...» гэж билээ. Диса эсэргүүцээд үзсэн бол доо! Тэгээд аз жаргалтай явсан уу?.. Ийм л шүү дээ. Гэтэл Рагимын өрийг яаж төлөх вэ? Тангаргаас хэрхэн няцах вэ?

	— Надад мэдэх юм алга, шүүх л шийдэг гэж Диса амандаа үглэв. Эрчүүдийн ухаан, хүчний эсрэг ганц эхнэр юухан хийх билээ дээ?

	Яг энэ үесээр Астемир шат өөд өгсөж, шүүхийн ширээнээс шийдвэрээ сонссон, эзэн зарц хоёр бололтой уулын хоёр балкар холдов. Нэг нь сайн малгай, өвдөг давсан түрийтэй гутал дайзтай черкеск өмсөж, бүсэндээ чинжаал зүүн, кабардин маягаар хувцасласан, нөгөө нь цагаан эсгий малгайтай хуурай өвс цухуйсан зөөлөн гуталтай ажээ. Хоёулаа бахардан хөлөрчээ. Харин зарц инээмсэглэн, нөгөөдөх нь муухай царайлан үглэнэ.

	— Ийм шүүгчийн эхийг миний ноход зулгааг гэж черкескнийхээ ханцуйгаар духныхаа хөлсийг арчин хараал тавив. 

	— Ноход чинь цадах эсэхийг бүү мэд, чи ч сая цадлаа... 

	— Шүүхээр болдоггүй юм бол, өөрөө салгана даа гэж эзэн сүрдүүлэв.

	Шүүгч нарын ширээнээс

	— Инароковын удмын Диса, эрхэм лалтан Рагим Алибек хоёрыг хүрэлцэн ирэхийг урьж байна гэх Хакяшийн залхуу хүрэм дуу гарлаа.

	— Очъё Диса! гэж Астемир түүнийг нудрав.Диса айсандаа хамаг хуруугаа нужигнатал нь хоёр гараа салаавчлав. Рагим бас түүн рүү ойртох гэснээ Астемирыг үзэж зулгуйдан инээгээд урагш алхахыг Диса харж амжлаа.

	Диса нэг алхсанаа дороо зогсчхов.

	Саид өөрөөсөө зүүн тийш суудал зааж

	— Аллахад гомдсон чи, наашаа ир гэж ширүүн хэлэв. Баруун талд нь Рагим, Масхуд, улаач Муто, гол гэрч Муса нар байна. Мусагийн цаанаас Батокогийн халзан толгой харагдана. Муса Масхуд хоёр санаа нийлсэн анхны тохиолдол энэ билээ.

	Саид алгаараа нүүрээ таглан, хурууныхаа завсраар хэрэгтэн, гэрч этгээдүүдийг ажиглаж байлаа. Тэр бээр онцлон хүндлүүлж, сүрдүүлэх гэхээр ингэдэг ажээ.

	 

	 

	АСТЕМИР КОРАНЫГ ТАЙЛБАРЛАВ

	Бүхний хүндлэл, итгэлийг хүлээхийн цаагуур хүлээх, хүндтэйгээс ч хүндтэй лалтан, гэрч Абуков Мусагийн өчгөөр хэргийг шүүж эхлэв.

	— За ингээд, Муса ярь! гэж хоёрдугаар кадий Хакяша цуцсан хоолойгоор урихад, гэм хоргүй Аша өвгөн толгой дохин Муса ч эхэллээ:

	— Охидыг эрд гаргах заншлын эхийг тавьсан нь Диса биш, Дисагаар энэ ёсон дуусах нь биш. Диса л ухаантайхан шиг бол шүүх хэрэг ч үүсэхгүй сэн. Шүүхээр яах юм бэ? Эцэг эхийн гэрт охин нь зочин. Охин нь оройтвол сайхан гэж үү? Юмыг нь авч байвал худалдаачин баяртай, охиноо эрд гаргавал эцэг эх нь ялгаагүй. Мах сайн бол доорхон нь авчихна. Масхуд мэднэ дээ. Муу мах зах дээр аваад ир, дэргэдүүр нь өнгөрөөд л байна. Масхуд үүнийг өдөр болгон үзэж байгаа. Диса харин үүнийг ойлгож байв уу? Охин дээр нь баян анчин ороод ирж. Овоо сүйний ачаар голомтоороо дэгжиж дэрвээд явчихсан. Торхтой архийг дараад байвал чангараад л байна, харин бүсгүй гэртээ удвал, давстай усанд хийсэн төмөр мэт сулраад л байна. Диса өтөлсөн хойноо эртний ёсыг умартжээ. Толгойтой үс нь цөөрсөн төдийгүй, тархи нь хүртэл шингэрсэн бололтой. Үр хүүхдээ яаж байх нь хэний ч дур нь мэдээжийн хэрэг. Урьдахын дайтай өөр анчин олдвол, Диса түүнд охиноо өгч бололгүй яах вэ. Гэвч хэдийгээр харь хэлтэй ч гэсэн ялгаагүй лалтан хүнийг яах гэж горьдоож яах гэж сүйд нь мөнгө авч мэхэлнэ вэ? Гэхдээ шийдвэрээ өөрчлөхийг хууль хориглодоггүй нь мэдээж авч, сүйг нь эргүүлж өгөхийг хууль заадаг. Рагим шударга хүн болохоор зарим нэг яахаас ч буцахгүй хүн шиг бүсгүйн нэрийг гутааж, түүний онгон цогцсыг бузарлаагүй... За одоохондоо үүнийг ярихаа болъё.

	Муса гоё, сурмаг ярихад Аша өвгөн юу ч сонсохгүй хэр нь ээ бүгчим өдрийн адуу шиг толгойгоо дохиод байна. Мустаг хэсэгхэн зуур дуугүй болтол, Аша:

	— Аллахыг умартлаа гээд зам чинь сайхан болохгүй ээ. Ёстой доо гэв.

	Диса өөртөө хэллээ гэж бодоод сэрдхийлээ. Мусагийн үгэнд сэтгэл хөдөлсөн Рагим ч шүүхийн энэ үг Дисад зориулсан гэж боджээ.

	Саид Дисад хандлаа:

	— Аллахад гомдсон эхнэр, одоо чи ярь. Ийм л хэрэг болсон юм биз дээ? гээд кадий дахиад нүүрээ таглаж, Дисаг хурууныхаа завсраар харав.

	Аша, хэрэгтнийг сэргээх гэсэн мэт толгой дохиж гарав. Яах бил ээ? Диса баруун зүүнгүй зэрвэсхийн харав. Астемир чимээгүй, юм бодон сууна. Диса алчуурынхаа цацгийг имрэн, сэтгэлээ арайхан барьж ийнхүү ярив.

	— Аллах л гэрч, надад өөр гэрч алга. Шүүхээр явж сураагүй болохоор энд юу ярьдгийг нь би мэдэхгүй байна. Надад буруу байхгүйг аллах мэднэ... Олны инээдэм болгож юунд намайг энэ рүү дуудаав? Манайд эр хүн байхгүй. Хоёр хүүхдэдээ би л хоол, хоргомж нь болдог. Заримдаа сайхан сэтгэлт улс тус нэмэр болдог нь үнэн. Аллах тэднийг шагнах болтугай... Шариат ядуусын талд гэдэгт би итгэж байна, тэгээд ч кораны өмгөөлөлд өөрийгөө өгч байна... Ээх аллах юунд намайг ингэж хатуулав? гээд цурхиран уйлав.

	Саид, нүүрнээсээ гараа салгалгүй, гүн бодолд автсан мэт суув. Тэгснээ Рагим ямар ямар бэлэг өгсөн, аль зэрэг мөнгө өгсөн? гэж хэргийг тодруулах асуудалдаа орлоо. Ухаантай овтой өвгөн өнгөн дээрээ ингэж асууснаас биш, шийдвэр нь хэзээний зэхээтэй байжээ.

	Гэрч этгээдүүд өгөөмөр нинжин сэтгэлийг нь хэрхэн дэврээж буйг сонссон Рагим уяран ход ход инээнэ.

	— Яаж л шийднэ, түүгээр чинь болъё доо гэж Диса гэнэт чанга дуугаар хэлээд, энэ хэргийг дуусгая гэсэн шиг ухарлаа.

	Аша бүр дохилзож гарав.

	Саид ч шийдвэрээ гаргах гэж байгаа нь бүх талаар илт боллоо. Кораны зузаан номоо авч нээгээд, хэрэгтэй зүйлээ хайх мэт эргүүлж гарлаа. Нүд нь баруунаас зүүн тийш мөрлөн гүйнэ. Рагим байгаа улсыг ялалтын нүдээр эргүүлэн харна.

	Саид, номын хуудсан дээр хуруугаараа зааж, ялаа уншихаар амаа нээтэл, Астемирын дуу гэнэт гарч

	— Саид хоёрхон үг хэлэхийг зөвшөөрнө үү гэв.

	— Өөр юу ярих бил ээ?.. Ярь л даа гэж кадий дургүй хэлэв.

	— Үнэнийг хэлэхэд Дисагийн энэ хэрэгт хоёр талын ямар маргаан буйг би ойлгохгүй байна... гэж Астемир

	эхэллээ.

	Энэ эхлэл нь хайхрамжгүй Хакяшаг хүртэл толгойгоо өндийлгөхөд хүргэв. Яг тэгээд царайд нь ер бишээр гайхсан шинж илрэв. Харц нь хаалган дээр туслаа. Саид ч хаалганы зүг харснаа:

	— Хүн гуай хүлээж бай гэж Астемирыг болиулаад, өөрөө өндийв. Бүгд сандарцгаалаа.

	Матханов Казгирей танхим дундуур тогтуун алхалж явлаа.

	Хакяша хөлөө хазуулчихсан юм шиг босон харайж, Аша ширээн доогуур мөлхөх гэсэн мэт нахийв. Саид толгойгоо хүндэтгэлтэй гудайжээ.

	Рагим, дээд кадий чухам өөрийн нь хэргээр энд ирлээ гэж зүйтэй бодоод Казгирейг баяр хөөр болсон харцаар дагуулан харна. Матханов өөрийнх нь өмнөөс биш, Эльдарийн өмнөөс ирсэн гэж Рагим яахин тааварлах билээ.

	Казгирейн жинхэнэ санааг энд тодруулах нь зүйтэй. Дээд Кадий хэзээнээс Эльдарийг ажиглаж байжээ.

	Казгирей Инал хоёр өчигдөрхөн нэг чухал зүйлийг хэлэлцсэн аж. Уушгины сүрьеэтэй Нашхо бүр доройтож байж. Үргэлж морин дээр явж чадахаа болив. Дотоод хэргийн хэлтсийн даргын хажуугаар Матханов Нашхогийн одоо хүртэл хийж буй Онцгой отрядын даргын ажлаас түүнийг чөлөөлөх шаардлагатай байлаа... Энэ тушаалд өөрийнхөө хүнийг байлгахыг Казгирей хэчнээн бодож буйг хэлэхийн хэрэг юун! Одоо болтол бүх юм яг мөрөөрөө бүтэж байлаа. Нашхо зөвхөн эцэг эх минь гэрээсэлсэн ч гэж дүүгээ хайрладаггүй. Тэртэй тэргүй дүүгийнхээ эцэг өвгөдийн заншилд үнэнч, зоригтой, ухаантайд нь биширдэг билээ.

	Нашхо большевикуудын намын батлах өвөртөлсөн ч ёстой хоёр наадмаар наадаж байжээ. Казгирейн шаардлагаар шариатын талынхныг суллаж, эсрэг талынхныг баривчлах бөгөөд бусад нь чухам үнэнийг ямагт мэдэж чаддаггүй байжээ.

	Саяхан Казгирей ахынхаа ачаар, хувьсгалын эсэргүү хэрэгт сэрдэгдсэн, өөрийн талын гучин найман хүнийг шоронгоос гаргаж, зөвхөн нүд хуурахын тул шариатын шүүхэд шилжүүлжээ. Тэд нар нь өнөөдрөөс эхлэн «Зөвлөлт засгийг мөрөөрөө түшиж явна» гэж кораныг барин тангараглажээ. Тэгээд тавьчихсан чинь нөгөөдүүл нь ой мод уул хавцлаар тараад, нүднээс зайлчихсан... 

	Байдал тун төвөгтэй туршлага ерөөс байхгүй тул үүнд гайхахын хэрэггүй. Нөгөө «Оросын империйн илд» гэдэгтэй зарим нэг адгуу улс бодлогогүй зүйрлэж «Зөвлөлт засгийн чинжаал» гэх болсон Нашхогийн юу хийж байгаагийн учрыг олох гээд үз л дээ. Нашхогоос илүү эрхтэй хүн байхгүй, Казгирейгээс хүртэл илүү эрхтэй болохоор одоохондоо түүний гарт энэ чинжаал байгаа цагт Казгирей бүхнээс хүчтэй байлаа. Улааны босогчдын хамт тэмцэж явсан шариатын отрядууд эсвэл гэр гэртээ тарж, эсвэл улаан армийн хэсгүүдтэй нийлж, Нашхогийн удирдлагаар ардын цагдан сэргийлэх бүрэлдэн тогтож байв. Тэгтэл гай дайрлаа! Азтай хайртай ах дүү хоёрыг аллах хүнд сорилтод оруулж, Нашхо өдөр ирэх бүр сульдан доройтлоо.

	Казгирей нөлөөндөө авч чадна гэж найдсан Эльдараас өөр анхныхаа оронд аятай таарч тохирох хүн олж харсангүй. Гэтэл Маремканов Инал «Улааны дарга» болох ганц хүсэл ч багадна шүү гээд шийдвэр гаргахаа яарсангүй. Тэвчээртэй, томоотой, юм үзсэн хүн хэрэгтэй байлаа. Степан Ильич ч Иналын учирласныг зүйтэй гэв.

	Одоо Матханов Казгирей Эльдарийн сэтгэлт бүсгүйн талаар хэрэг таслах гэж буйг мэдээд залуугийн нөхөр болохоо үзүүлэхээр нарийн арга сэджээ.

	Сэхүүн Рагимын баяр эртэдсэний учир ийм билээ.

	Саид тэвдчихсэн дэмий л коранаа ийш тийш нь тавьж байв. Казгирей улстай мэнд мэдэлцээд хажуу тийш болж:

	— Аллахын төлөө шударга ёсны төлөө хэргээ цааш нь шүү гэж толгой дохив.

	Шариатчуудын тэргүүн кораныг ганц мэддэг хүн ирснийг үзээд Астемир сандрах, баярлах зэрэгцэв. Гэгээн номын учрыг тайлахаар тэмцүүштэй өрсөлдөгч дэргэд нь иржээ. Энэ нь Астемирт харин ч зүгээр юм боллоо.

	Саид гэрч нарын байцаалтаа үргэлжлүүлэх гэтэл Казгирей болиулж.

	— Би энэ хүний ярьж эхлэхийг дуулсан. Би андуураагүй бол нэр нь Астемир, Шхальмивокогийн Астемир байх аа. Ариун ном ариун хуулийг сайн мэддэг хүн гэж би дээр сонссон билээ. Бас хурандаа Клишбиев цагтаа хорооны кадий болгох гэж байсныг ч дуулсан. Харин би Астемирын өөрийн нь ярихыг хэзээ ч дуулаагүй, одоо түүний үгийг сонсох учир тохиолдсонд баяртай байна... Гэрчийг дахин байцаагаад яах вэ дээ? Астемир яриг. Ямар хэрэг шүүж буйг чинь би мэднэ... За Астемир ярь, яриаг чинь тасалчихлаа, уучлаарай гэв.

	Ямар хариуцлагатай үе болсныг сайтар мэдэрч, хэлэх гэсэн гол юмаа дотроо дахин нэг анаж бодоод Астемир хараагаа дээшлүүлэн:

	— Дээд кадий шиг номтой хүний дэргэд ярих надад тун тааламжтай байна. Казгирей, намайг сонсоход бэлэн байгаад тань баярлалаа. Үнэнийг олох, Магометын үгийн үнэнхүү санааг тогтооход л миний хэлсэн бүхэн чиглэнэ. Би удаан ярихгүй. Хоёр талын ямар маргаан байгааг ойлгохгүй байна гэж би дахин хэлье. Үнэн итгэлт нар аа, бодоод үзэцгээ! Өрөвчхөн сэтгэлтэй лалтан, баян худалдаачин Рагим ядуу айлд тус болжээ. Рагим, тиймгүй гэж үү? гэхэд Рагим урхинд орохоо мэдэхгүй.

	— Тийм, тийм, аллах мэднэ гэж өчив.

	— Өөрөөр бодож байгаа улс байна уу?

	— Үгүй ээ, бид тэгж л бодож байна гэж гэрч нар хариулна.

	— Энэ сүсэгт хүний хийсэн шиг л Рагимын оронд хүн болгон тэгвэл бурхны таалалд нийцэх сэн болов уу? Миний ярьдаг зүйтэй юү?

	— Ингэж үйлдвэл ч аллахын сэтгэл ханах сан гэж Муса хэлэв.

	— Ядуу эх, түүний хүүхдүүдэд тусалж байхдаа, Рагим аль нэг хувийн сонирхлын талаар бодсон уу?

	Учраа алдсан Рагим юу хариулахаа ч үл мэднэ.

	— Рагим ингэж буян үйлдэхдээ ганц хүлээж байсан талархал нь бурхны нигүүлсэл билээ. Рагим тийм биз дээ? гэж Астемир үргэлжлүүлнэ.

	— Чухам тийм, аллах миний бодлыг мэднэ гэж Рагим хөлөрсөн духаа хүрмийнхээ ханцуйгаар арчин өгүүлэв.

	Астемир хүүхэн рүү эргэн:

	— Диса. Рагим чамд даавуу сахар, хүүхдүүдэд чинь боов өгч байхдаа энэ өглөгөө буцааж авах тухай ер нь ярьдаг байсан уу?

	— Надад эргүүлж өгөх юм байхгүйг Рагим өөрөө мэднэ гэж Диса өчив.

	— Тэгэхлээр, Рагим бүх сэтгэлээсээ харамгүй, хувийн ямар ч ашиг хонжооны тухай далдын санаагүй буян хийж байсан байна. Лалын шашны жинхэнэ агуулгат ийм ойрхон лалтан олон бий юү?

	— Сайн санаат лалтны зүрх ч одоо чулуужиж байна гэж Саид зөвшөөрөв.

	— Тийм, үнэхээр тийм, Ямар ч буяныг үнэлэн үзэж, бүдүүлгээр хариу нэхэж, түүнийг бузарлахгүй байх хэрэгтэй. Рагим шиг улсыг аллах өөр янзаар ачийг нь хариулна. Кораны ариун хар үсэгт, Рагим шиг улсын тухай хэлсэн гэгээн үгс гэрэлтэн бий гээд Астемир ширээ рүү очиж кораныг авч нээгээд, танил хуудаснуудыг нь түргэн түргэн эргүүллээ.

	— Миний сануулах гэсэн үгс энэ байна. Сонсоцгоо! Хоёр зуун арван долоодугаар хуудсанд Меккийн шүлэг гээд Астемир хэдэн богинохон өгүүлбэр араб хэл дээр өндөр дуугаар уншсанаа дор нь орчуулан

	— «Юуг ч мартдаггүй аллах буян үйлдсэн хүнийг төрөл арилжихад шагнадаг учраас лалтан буян үйлдэж, шан нэхдэггүй...» Энэ үгэн дээр юу нэмж болох вэ? Гэгээн үгсийн номлолыг хэн зөрчиж нүгэл үйлдэх вэ? гэж төгсгөөд номыг нь Саидад өгч ширээнээс холдов.

	Хаалга, ханаар нь улс амьтан чихцэлдэн буй энэ өрөөнд дахиад нам жим боллоо. Төгсгөлийг нь цөмөөрөө сонирхон хүлээж байв.

	Хэрэг гэнэт санамсаргүй эргэсэнд Саид Рагим хоёр сандарч гүйгээд, Аша, аанай л толгой дохиж:

	— Аллахыг мартацгаавал зам тань сайхан болохгүй ээ гэнэ.

	Олны дотроос «Ариун бичгийн нууцыг мэднэ гэдэг ийм байдаг байна...» — «Энэ аргагүй мэддэг хүн. Дуулав уу. Клишбиев кадий болгох гэж байсан гэнэ...» — «Буруу орчуулсан ч байж мэднэ дээ?» гэж шивгэнэх сонстов.

	— Миний зөв орчуулсныг Саид та батал даа гэж Астемир шаардав.

	Астемир энэ үгээ чухамдаа Саидад биш, чимээгүй байсаар байгаа Казгирейд хандуулжээ.

	Гагцхүү Матханов л байдлыг аварч чадахыг Саид ойлгож байв.

	— Астемир зөв орчуулсаан гэж коран руу харан Саид яриагаа эхлэв.—Татгалзах юм алга, гэвч эхийн таалал ямар вэ? Эх нь юу хэлсэн бол? «Үнээ» гэдэг бүлэгт «... эх нь хүүхдүүдээ яасан ч дур» гэсэн ариун үгс бий. Диса өөрт нь буян хийж тус болсон хүнд охиноо өгөхөд бэлэн байна. Диса миний хэлдэг зөв үү?

	— Аллах гэрч, Рагимын өгөөмөр хишиггүй бол ч би Сарымаг хүн хийж чадахгүй л байсан. Эд юм нь улам арвижих болтугай. Үүнийг хэн мэдэхгүй бил ээ? гэж Диса өчив. Саид цааш нь:

	— Аллахын алдрын төлөө өргөл барих амьд юм байхгүй болохоор лүндэн буулгагч хэрхсэнийг Астемир чи арай мартаагүй биз? Лүндэн буулгагч хүүгээ алах гэхэд, аллах энэ өргөлийг таалан адисалсан билээ. Эх эцгийн таалал маргашгүй! гэхэд нь

	— Хүүхэд нь насанд хүрээгүй байхад л тэр гэж Астемир тастав.

	— Цаадах нь хонины оронд хүүхдээ төхөөр гэж байна! гэж улсууд яриа гаргалаа.

	— Өөрөө л хүүхдээ гаргана биз, аз болоход охид нь ч бүдүүн дээ.

	Энэ хоромд Казгирей урагш гарч ирлээ. Цагаан гараа өргөн чимээ намдангуут

	— Аллахын тааллаар, хүн болгон кораныг ойлгохгүй гэв.

	Тэгээд шүүгч нарыг ширүүн харахад гурван өвгөн ширээний араас өндийв. Матханов үргэлжлүүлэн:

	— Энэ бол маргадаг зүйл биш. Шариатын шүүх бол лалын сүсэгтнийг хууль бус элдэв юмнаас хамгаалах, тэдний сүсэг бишрэл, бурханд өнгөлзөх аливаа халдлагаас хамгаалах үүрэгтэй. Манай шүүх шударга ёсны төлөө, хүчирхийллийн эсрэг тэмцдэг. Гэтэл энд хүч хэрэглэж байна гэж би үзэж байна. Хохирол байна. Өөрөө жаргалтай байхын тулд улс маш хэрцгий хүчийг хэрэглэх гэж байна.. хэмээн ярилаа.

	Казгирейн үгэнд Дисагийн сэтгэл догдлов. Аллах энэ хүнийг өдий өндөрт өргөмжлөн ийм сайхан бие хаа, царай зүс заяасан нь талаар биш! Энэ зуур Казгирей санаагаа лавшруулан

	— Коранд бас наг юм байдаг нь үнээн. Эрх байвал хэрэглэ гэж. Гэхдээ энэ бол исламын ул үндсэнд аюул учрах үед л эрх буюу хүчийг хэрэглэ гэсэн уриа. Энд өөр хэрэг байна. Бэлэвсэн авгайн охин Сарыма хайртай сэтгэлтэй хүнтэйгээ суух гэжээ. Эх нь сүй авах гэдэг. Сарымагийн хайртай хүн нь сүй өгдөггүй. Яагаад? Зөвлөлт засаг түүнд үүнийг хориглож байгаа юм. Эльдар зөвлөлт засгийн эсрэг явалтай биш дээ... Сарыма гэргий, эх хүн болоод гэртээ элбэг дүүрэн болохтойгоо зэрэг тэд нар, Рагимын Дисад өгсөн юмыг цөмийг нь эргүүлж өгнө гэж би баталж байна. Одоо шариатын шүүхийн дээд кадий би худалдаачин Рагимын заргыг хэрэгсэхгүй болголоо гэж Казгирей үгээ цогтой дуусгалаа.

	Астемир ийм дэмжлэг ирнэ гэж даанч санасангүй.

	Хурсан олон хүн талархан шуугилдав.

	Саид дээд кадийн дүгнэлтийг зөвшөөрч, завсарлага зарлахаас өөр ямар ч аргагүй боллоо.

	— Аллахыг умартсанаас зам чинь сайхан болохгүй гэж Аша бувтнасан ч энэ удаа түүний үгийг тоосон хүнгүй.

	Астемир явахаар яарлаа.

	Гадаа дөнгөж гартал нь булангийн цаанаас ам халсан хэдэн морьтон годхийн гарч ирэв. Урд нь Эльдар давхиж явав. Морины хар хурдаар шүүхийн байшин руу давхиж ирээд буун харайнгуут Астемирыг харав. Муу юм болоогүйг нүдээр нь мэдлээ.

	— Астемир! Цаана чинь юу гэж шийдэв, яриарай гэж дуу алдлаа.

	— Зөв шийдсэн, чинжаалаа тайван орхи гээд Астемир инээмсэглэлээ.

	Матханов үүдэнд гараад иржээ.

	— Эльдар, сайн байна уу? Одоо чиний л ажил үлдсэн гэдгийг баяртай дуулгамаар байна. Хуримаа хойшлуулж, хоног түрэхийн хэрэггүй. Чи хүссэн хүсээгүй хуримд чинь би очно гэж Казгирей ихэмсгээр толгой дохив.

	 

	 

	
Арван зургаадугаар бүлэг

	ЭХИЙН БУЛШИН ДЭЭР

	«Миний үхлийн үнээр чи гэр, ахуй, гэргийтэй болчихдог цагт л би үхэх гэсэн сэн... Орох оронгүй, орь ганцаар чинь орхиж буйд намайг бүү буруушаа... Эльдар минь, бүргэд ч ганцаар нисэж явдгийг санаж яваарай...»

	Эх нь нас барахдаа хэлсэн энэ үгийг Эльдар, Степан Ильичээр дамжуулан хэлүүлсэн эцгийнхээ гэрээс мэт сэтгэлдээ нандигнан хадгалж явдаг билээ.

	Эльдар ээжийнхээ булшийг хэзээ ч мартаагүй. Гэвч сая л нэг юм, булшин дээр нь аятайхан хөшөө тавьж эхийнхээ дурсгалыг мөнхжүүлэх, хүүгийн үүргээ биелүүлэх боломж гарчээ.

	Хуримаа хийх гэж байхдаа үүнийг хийсэн нь нэг л учиртай.

	Наймдугаар сарын нэгэн орой бараг шөнө болсон хойно улс булшны газраас тарцгааж байв. Энд Астемир Баляцо өвөө Еруль бас Думасара, олон хүүхнүүд иржээ.

	Ямар ч ёслолд хэнтэй ч зүйрлэмгүй Баляцо Еруль хоёр сэтгэл хангалуун байв.

	— Уухай даа! Хаа очиж тээрмийн чулуучин байсан улс ч чулуун дээр лалын сайхан бичгийг сийлж дөнгөж байгаа юм аа! гэж Баляцо дуу алдана. Астемир бас:

	— Сайхан хөшөө боллоо! гэнэ.

	— Тэгэхгүй яах вэ. Эльдар тийм сайхан байшин авчхаад хөшөөн дээр нарийлбал ч! гэж Еруль бувтнана.

	Ийнхүү улсууд аажимдаа тарж гүйцэхэд Эльдар ганцаараа шарилын дэргэд үлдсэн бүлгээ.

	Хөл дороос нь нэг шувуу сүр сархийн нислээ. Баруун зүгт шингэсэн нарны туяа хэдийн далд орж, дорно зүгт цэлмэг тэнгэрт хавирган сар мандан, сар одод хараахан гэрэлтээгүй улиран буй өдрийн үл мэдэг туяанд алсын бараа бүдэгхэн гэрэлтэх өмнөд нутгийн тэр нэгэн дөлгөөн ахархан цаг иржээ. Бүх юм эргэн тойронд нам гүм болж, газар ногоо хөшөөний чулуун дээрх ногоон хөвд, ойрхны намаг алсын уулын хөвч бүгд л үнэрээ ханхлуулна.

	Эльдар булшны овгор дээр суугаад орчныг ажиглалаа. Тэгээд орчинд, өөрт нь хэчнээн их өөрчлөлт гарч, уг нь өөрөө, аулынхан нь хэрхэн амь зууж байсан нь одоо болж буй юмтай хэчнээн адилгүй болохыг сүүлийн хэдэн жилд анх удаагаа ч байж магадгүй, их соргог, тод мэдрэв... Муллад, Мусагийнд зарагдаж байсан... Уж бүжиг болоход Сарыматай уулзсан анхны уулзалт... Гумар Жираслантай маргалдсан нь... Рагимын, Сарымаг оролдсон инээдэмтэй ч гэсэн түгшүүрт явдал, панзчин хүүхэн хулгайлах гэсний маргааш өглөө... Дараа нь хэзээ ч байгаагүй ширүүн жилүүд: «Төрийн авдрын» мөнгөний явдал, уулын бэлд болсон тулалдаанууд, ууланд бүгсэн хурал, Шардановын эдлэнг ниргэсэн, дахиад л уул, дахиад л тулалдаан... Одоо ингээд энэ... 

	Мань эр Кабардад том хүн болж байлаа. Түүнийг газар сайгүй мэднэ, танихгүй улс түүн рүү чухал дарга гэж ирнэ. Инал, Казгирей эд нар шиг Кабардын толгой улсууд хүртэл түүнийг тооно... 

	Одоо ингээд гэрлэнэ. Хөөрхий ээжийнх нь, сайхан сэтгэлт Фатьмагийн хүсэл биелнэ.

	«Энэ хэргийг бүтэхээр нь над руу, булш руу минь тогшоорой» гэж ээж нь үхэхдээ захисан.

	Эльдар тоостой, өтгөн ногоотой газар луу лагхийтэл суугаад чимээгүй болов.

	Тэгснээ өөрийн эрхгүй аяархан:

	— Ээж ээ, энэ би Эльдар чинь байна. Маргааш Сарыма бид хоёр хуримаа хийнэ. Бүх юм л яг таны хэлснээр болж байна. Жирасланы гоё байшинд хурим болно. Одоо тэр байшин миний гэр... гэж ярилаа.

	Аулаар яриад хэд хонож байгаа юмыг Эльдар ээждээ хэлж байгаа нь энэ. Хүнтэй гэрлэх Эльдар маань өчигдөрхөн орох орон, оочих аягагүй байсан бол одоо зөвлөлт засгаас аулын хамгийн сайхан байшинг авсан бөгөөд, зарим нэг хүн Жирасланы байшинд хурим хийгээд сайнаа үзэхгүй, тийшээ очоогүй нь дээр хэмээнэ. Думасарагийн сэтгэл үүнд бас зовно.

	Хүүгийнхээ хуримыг «сонсохыг» хүссэн эхийн гэрээсийг бодолцон Эльдар хуримаа хотод биш аулдаа хийхээр хатуу шийджээ. Ойрын хэд хоногт Эльдар өвгийн шил алагласан тэр байшинг сүрхий янзлаад байсны учир энэ бөгөөд, хуримын урьд шөнө эхийнхээ булшин дээр ирсэн нь энэ ажээ.

	Тэрээр энд суугаад, хэн түүнд сайн байсан, хэн түүнийг хажиглаж байсан, хэнээс халбага маремса авч, хэнээс нь зөвхөн дух руугаа халбагадуулж байснаа бүгдийг эргэн саналаа.

	— Думасара надад яг л ээж шиг байлаа. Би ч халамжтай хүү нь байхыг хичээж явсан... Аулын амьдрал их өөрчлөгдлөө, бүх хөрш зэргэлдээ аул бүхий л Кабард даяар амьдрал өөрчлөгдөж байна... гэж Эльдар ганцаараа аяархан ярина.

	Гэнэтхэн, яриаг нь ээжээс нь өөр хүн бас сонсож байх шиг санагдав. Чимээгүй болоод ажиглалаа. Баляцо Еруль хоёрын нэг эргээд ирсэн юм бол уу?

	— Баляцо, та юу?

	Хариу гарсангүй.

	Тэнгэр харлаж, одод улам тод гялалзлаа. Голион дуу тасарчээ.

	Явах цаг болжээ. Түүнийг Астемир, халамжилсан ээж аав нь болъё гэсэн Думасара Баляцо эд нар хүлээж буйг Эльдар санав. Хуримын анхны өдөр хүргэн болох хүн хоёр дээврийн хооронд нь тахиа нисээд байхаар тийм ойрхон газар байх учиргүй тул маргааш үүрээр тэд нар Астемирынхаас Жирасланы байшинд очих ёстой.

	Сарымагийн тухай бодохдоо Эльдар баярлан догдловч чухамхүү яг мэдэрч буйгаа ээждээ хэлэх нэгд боломжгүй, хоёрт ичих тул булштай салах ёс хийн, ногоо ургасан овгор луу дахин нүүрээ нааж гашуун үнэрийг нь юүлэн авлаа... Тэгтэл дахиад л ард нь хүн зогсож байх шиг санагдав. Түргэн эргээд харвал, үнэхээр холгүй нэг хүн зогсож байв.

	Эльдар бууныхаа хуйнаас атгаад авлаа... 

	— Орхи... хэрэггүй... Би ч тэгвэл чадах л байсан, харин өөр хэргээр явааг минь харж байгаа биз дээ... Салям алейкум, Эльдар гэж өөр нэг булшны нарийхан хөшөөний цаана Эльдараас тав зургаахан алхмын зайтай зогсох хүн хэлэхэд ирсэн хүнийг дуугаар нь танилаа.

	Энэ нь Жираслан ажээ.

	Эльдар, Жирасланы юу хэлэхийг хүлээж байтал цаадах нь

	— Чи бид хоёр санамсаргүй дайралдлаа гэж хэлбэл худлаа болно. Би ийм боломж хэдийн хайж байсан юм, миний аз дайрсныг бурхан харж байна! Эльдар, би бас л хууччуулынхаа булшин дээр ирж... салах ёс гүйцэтгэсэн юм. Би булшнуудад «Үүрд баяртай, би Кабардыг орхихоос өөр аргагүй боллоо» гэж хэлсэн. Яг тэгтэл чиний дуу ч гарлаа, бурхан минь, хэрсүү ухаан дийлсэн шүү. Эльдар айн гэж бай! Жинхэнэ эзнийхээ хөхиүн хурим, гэр бүлийн амьдралын аз жаргалын алиныг ч үзээгүй миний гэрт хуримаа хийхийг бүү зүрхэл! Миний үгийг чи юү гэж ч ойлгосон, одоо абрек-паша болсон, доромжлогдсон ноён Жираслан, чи л намайг буудахаас өөр аргагүй эс болгож гэм бид өнөөдөр цус урсгалгүй сална гэж баталж байна. Энэ булшнуудын амгаланг алдуулмааргүй байна. Хэрэв чи намайг ойлгодоггүй юм бол миний буу тачигнаж, өвгөд дээдсийн минь булш түүнийг сонсох болно... За ийм байна. Эльдар дуртайгаа сонгож ав!

	Гайхаж хоцорсон Эльдар Жирасланы үгийг амьсгаа даран сонслоо. Түүний сүрдүүлгийн санааг ч ойлгосон, бас Жирасланд өөртэй нь ярьж болгооно гэдэг амаргүйг ч мэдэж байв.

	— За яаж байна, Эльдар чи намайг ойлгож байна уу? гэж түр хүлгэлзсэнээ асуув.

	Эльдар аяархан хариу өчсөн нь:

	— Ойлгож байгаа тул яг чинийхээр л хариулъя .Чиний үг л үнэн юм бол чи бид хоёр зүг зүгтээ тайван салъя. Үүнийг би чамд амлаж чадна.

	Жираслан жуумалзан:

	— Миний үг итгэл төрүүлэхгүй байна... За яах вэ, тийм шалтгаан байж ч болох юм. Ганц чамд ч биш... Энэ нь надад зүгээр санагддаг юм. Эльдар, чи бид хоёр бие биеэ ойлгож байна. Би тэгнэ ч гэж санасан юм. Одоо хүртэл чи бид хоёр муу ойлголцож явсан, зарим нэгийг нь юманд бодохын огт хэрэггүй ч, бидний бүх маргааныг би санаж байна. Гумар, Залим-Жери хоёрын өмнө, хурал дээр анх уулзсанаа санаж байна уу? Санахад хөгжилтэй байдаг юм. Тэгэхэд сэргэлэн банди надад аятайхан харагдаж билээ. Валлаги! Хожим нь ууланд тэгээд Казгирейн штабт чиний большевикууд, чи бид нар нэгэн үйлстэй байж, улс юу гэдэг ч бай, маний мэс нэгэн зүгт чиглэж байсан... Тийм биз дээ? Чи яагаад дуугарахгүй байна? гээд дахин жуумалзав.

	— Хэлэхгүй ч гэх юу байх вэ? Дандаа ярьдаг юмаа давтаад хэлж чадна. Чиний байх газар тэр биш байсныг тэр үеэ бодвол би одоо улам сайн мэдэж байна. Цаг нь болж, чи хүртэл, тарган морины эмээл шиг нуруунаас нь гэдсэнд нь орчихлоо... гэж Эльдар ярив.

	— Мунхаг ч биш хэлж байна шүү... Үгүй, залуу чи надад нэг л аятайхан байна гэж Жирасланы хариулахад хэзээний дээрэлхүү дуу хоолойд нь сонстож буйг Эльдар ойлгож байв.

	— За яах вэ, чамайг муугүй зэвсэглэж олмыг чинь сайн татаж өгчээ. Цаадуул чинь чиний аминаас айдаг юм уу? Хаалгаа түгжиж унтдагийг чинь би мэднэ ээ.

	— Үгүй ээ, Жираслан чи андуурч байна. Миний үүд хэний ч өмнө, хэзээ ч гэсэн нээлттэй. Дайснаа унтахыг хүлээж байдаг улсаас би айдаг хүн биш.

	— Бас л аятайхан хэлж байна. Шхало аулын зарц банди бага сага юм сураад авчээ... За тэр ч яах вэ! Чамтай маргах ч гэж яриа үүдээгүй. Чи ч хуримынхаа өмнө шараа хөөргөөд юүхэв. Ямар хэрэг байна? Эльдар, хуримыг чинь тохиолдуулан би хамгийн түрүүнд баяр хүргэе. Надад зөвхөн хүү ч биш, бас хүүхэн нь аятайхан санагдаж байгаа болохоор би чамд урьдчилан сануулах гэсэн юм. Үүний тул би энд булшнуудын дунд саатсан билээ... 

	Жираслан чимээгүй болж нэгэн зүйлийг дэнслэн бодов. Эльдар ч чимээгүй дүнсийнэ. Хоёулынх нь нүд харанхуйд дасаад бие биеэ овоо ялгаж байв. Жираслан харцаа дээшлүүлэн

	— Жирасланд үүнийг хийхэд амаргүй, харин Эльдар чи бол одоо том дарга, чиний үгийг Инал, Казгирей бас нөгөө... Чиний нөхөр, орос большевик Степан Ильич Коломейцев цөм л юманд боддог болсон... Миний байшин руу дахиад бүү яв, эс тэгвэл кабард даяарт найрын хамгийн сайн дарга хурим дээр чинь баяр хүргэн хэлэх үгнээс чи ёстой сайнаа үзэхгүй гэж мэдээрэй.

	— Би чамайг ойлгож л байна. Гэхдээ ёстой юм ёсоороо л болно доо.

	— Ёстой юм ёсоороо болно! Бурхан хүнд оюун билэг хайрлахдаа шавьд хүртээгээгүй юмыг хожим нь багш нөхөж чадахгүй гэдэг ч үнэн юм даа.

	Жираслан шазуураа зууж хөмсөг зангидахыг Эльдар харав. Тэгээд Мусагийн найран дээр үүнтэй хоёулаа Сарымагийн шийдийг хараад зогсож байсан явдлаа саналаа. Тэгэхэд Жираслан, Сарыма тэр хоёрын дундуур газар гэнэт шаасан чинжаал шиг л ороод ирснийг саналаа... 

	— Энэ үгийг чинь өршөөнө гэж бодож байна уу? Үгүй ээ, зарц минь, миний нэр төрийг уландаа гишгэж, яг миний юмыг надаас булааж байгаа бол, чиний юмыг би чамаас авчихвал битгий муу юм санаарай... Харин одоо, намайг хэлсэн үгэндээ эзэн болгож сургасан аллахад баярлалаа гэж хэл... Баяртай! гэж Жираслан тогтуухан ярилаа.

	Ингээд Жираслан, Эльдар луу харсан чигээрээ ухран хажуу тийш муур лугаа адил хөнгөн үсрэн, бутан дундуур халтирч сүр сар хийгээд алга болчихлоо.

	Эльдар ч мөнх нойрсогсдын амгаланг эвдэхгүй гэж хэлсэн үгэндээ хүрчээ. Чив чимээгүй болтол хэсэг хүлээзнээд нэгэн агшин болоход саяны болсон хэрэг зөвхөн хий үзэгдэл байсан мэт санагдлаа. Гэхдээ, ээжтэйгээ ярьснаас сэтгэл хөдөлсөн нь арилаад, тэр сэтгэл дахин нэгэнт эргэж ирэхгүй нь түүнд илт байв. Тэгээд ганц Сарыма ч биш бас Астемир, Думасара, Баляцо өвөө, бяцхан Лю хүртэл түүнийг хүлээж байгаа гэж бодохоос урам орлоо... 

	 

	 

	ХУРИМ

	Эльдар, өглөөгүүр Жирасланы хуучин байшинд ирлээ.

	Хуримын ёслолын ажил эхэлсэн болохоор Эльдар хүүхэндээ тийм ойрхон байж болохгүй байлаа. Харин эндээс Эльдарийнх орж байгаа байшингаас бол, хашаа давангуут л хүрчихгүй байв.

	Тэтгэсэн эцэг Баляцо нь найрын ловон болжээ. Казгирей, Аслан хоёр бас Эльдар Сарыма хоёрын анхны удаа хийсэн уж бүжигт оролцож байсан та нарын мэдэх хөгжилтэй гоолиг залуу Келяр, цөм Эльдарийн нөхөд бөгөөд хамт зүтгэгчид тул түүнийг хүүхнээ хүлээж авахад нь бэлдэж эхлэв. Удалгүй Еруль Исхак хоёр, тэтгэгч эцгийн нь хамт бэр буулгахаар явах Сарымагийн найз охид ирлээ. Ирсэн зочид цөм л байшингийн өрөө, цэцэрлэг, хашааг сониучирхан, болгоомжтой үзэцгээнэ.

	Тэтгэгч эх Думасара нь өчигдөр оройноос хойш энд юм янзалж, одоо хүүхний гэр лүү явав. Сайхан сэтгэлт авгай өөрийнхөө эртний хуримын өмсгөлийг авдрын ёроолоос гаргаж шөнөжин янзалж хоножээ. Аргаа барахад Сарымад хэрэг болохыг яаж мэдэх вэ?

	Тэгтэл ч хотоос хөлсөлсөн бүхээгтэй зөөлөн суудалт тэрэг хүүхэд овооролдуулсаар хаалга руу давхиад ирлээ. Байшингийн өмнө гоёлын хувцастай морьтон цугласан нь Шхальмивокогийн жигитүүд, Эльдарийн Нальчикт байрласан отрядын байлдагчид ажээ. Баляцо, хүүгийн итгэмжилсэн хөгжилтэй залуус, улаа бутарсан хүүхнүүдийн хамт гэрээс гарлаа. Бүхээгт тэрэг хөдлөхөд морьтнууд хүрээлэн, бөөнөөрөө бэрийн гэрийн зүг одов.

	Тэнд нь бэрийн бэлтгэлийг харах гэж урьдаас зэхсэн охид хүүхнүүд шавсан байлаа.

	Заншил ёсоор бэр болох бүсгүй итгэмжилсэн охидынхоо хамт эхийнхээ гэрийг түгжээд авчээ. Сарымагийн дотор баяртай агаад түгшүүртэй байв.

	Рум хамгаас хөгжилтэй ажээ. Тэр бээр нялх ахуй үе нь өнгөрч өсвөр нас руу шилжин, Сарымагийн өнөөдөр тайлах ёстой арьсан цээживч шиг өмсгөл хариугүй өмсөх болоод байгаа ч амттай боовонд баярласан хэвээр билээ. Эгчээрээ бахархаж, бас Эльдарийг ахаа болно гэж баярлана. Өчигдөр орой Думасара дээр гүйж ирээд, Диса ээж нь Сарымагийн хамаг дан дээлийг нуугаад байна гэж эмээнгүй шивнэсний нь буруушаах юун.

	Тэгээд ч Думасара охидын хамт авдрын үнэр шингэсэн хуримын хуучин хувцсаа Сарымад өмсгөх гэж дэлгэн зэхэж буй нь энэ. Диса тэднийг их л царай муутай ажиглах ажээ.

	Морьтны дуу гарч, бүхээгт тэрэг түжигнэсээр онгорхой хаалгаар ороод ирлээ.

	Гоёлын черкескээ өмсөж, үнэтэй чинжаал бүсэндээ агсаад бүр залуужсан буурал хөмсөгтэй, ширвээ сахалтай Баляцо өвөө тэрэгний дамнуур дээрээс золбоолог үсэрч буулаа. Думасара уламжлалт цом барьсаар түүнийг угтан авчээ.

	Махсыма ч тун гоц. Баляцо норсон сахлаа арчаад:

	— Идээ будаа амсаж, ирсэн зочны ажил дуусав. Одоо бэр буулгах ажилдаа орцгооё гэлээ.

	Сарымаг охид хувцаслан дуусаж байгаа өрөөний хаалга онгойж, нэг хүний нүд гялсхийснээ нэг нь дуу алдан хаалгаа хаачихлаа.

	Хамгийн эгзэгтэй үе болсныг цөм ойлгов.

	«Баляцо хаалга руу алхав.

	Сарыма нар гийсэн өрөөний дунд зогсоно. Диса охиноо гоёх гэж ёстой хуруугаа ч хөдөлгөөгүй авч, Рум охин эгчээрээ бахархаж болохоор болсон ажээ.

	Эмэгтэй дүү болгондоо ээмэгний хишигтэй гэж ярьдаг бол энд ч ижил найз болгоноосоо ээмэг цуглуулах шиг болжээ. Бор царайтай Гашане хүүхэн бусдаас онцгой гар сунгажээ. Цайлган сэтгэлт Уля ээжтэйгээ нийлээд бэр болох хүнд аятайхан савхин шаахай, урт цацагтай цэцгэн хээтэй торгон алчуур, түүгээр барахгүй Сарымагийн одоо чадрааны2 оронд хэрэглэн нүүрээ нууж суугаа нимгэн даавууг хүртэл өгчээ.

	Баляцог үзэнгүүтээ Сарыма гэнэтхэн суугаад уйллаа.

	Тэр нь ч аргагүй! Хүүгийн итгэмжилсэн улсыг дагуулсан Баляцо босго алхан бүсгүй рүү гараа сунгаж байв. Гэрийн нь өмнө эвхдэг арьсан бүрхүүлтэй гялалзсан хар бүхээгт тэргийг хэдэн арван морьтон хүрээлэн жагсжээ.

	Сарыма Баляцо руу эргэн харахад найз нар нь нүүрний нь алчуурыг сөхлөө. Сарыма инээх бөгөөд доголон нулимстай ажээ.

	Баляцо охидыг тойруулан хараад

	— Аллахын нэрээр тангараглая, хамгийн хөөрхнийг нь шилэх ч хэцүү хэрэг байна... Хэд хэдийг авах хэрэг болов оо гэж дуу алдав.

	Хэдийгээр Баляцо ороод ирчихсэн ч гэсэн охид алга ташин

	— Босго өндөр, давшгүй дээ гэж хашхиралдав.

	Гэвч тоглоом наадам хийж хэл ам булаацалдахад өвөөг давах тун хэцүү билээ.

	— Далавчин дээрээ аваад явна гэж өвөө сэргэлэн хариулахад

	— Хясаа мөргөчихнө гэж охид сүрдүүлэв.

	Өвөө бас мөчөөгөө тавихгүй:

	— Хясаан дээгүүр дүүлээд гарна гэж сахлаа засав.

	— Яаж дүүлэх вэ, ачаагаа даахгүй

	— Мориор давхиад явчихна.

	— Дөрөө чинь тасарчихна.

	Тэгэнгүүт өвөө бууж өгөв.

	— Ээх, бурхны шийтгэл! Та нараас чинь амар салах улс биш байна. Хуваагаад авцгаа гээд халааснаасаа чихэр боов гарган, хамт ирсэн охидоос домбон ёотон авч Сарымад өгөөд, замын чинь үнэмлэх энэ, бас л хуваацгаагаарай гэж багц зээлийн тэмдэгт шидэв.

	Охид хоолой нийлүүлэн:

	— Баляцо өвөө, зам тань нээлттэй гэж дуулалдсан боловч Сарымаг тоглоом хийгээд халхалчхав. Заримын нь нүдэнд доголон нулимс гялтганасаар.

	Өвөө энэ тоглоомыг нь хүлцэн их хүч гаргаж буй дүр үзүүлэн Сарыма руу чихэн зүтгэлэв. Тэгээд гараас нь барьж:

	— Охин минь, нар луу явъя гэв.

	— Яах гэж авч явах нь вэ? Гэр нь энэ шүү дээ гэж охид эсэргүүцлээ.

	— Үгүй ээ, охины гэр одоо энэ биш. Тэгэвч энэ гэрээс түүний мөр, нарны туяа хэзээ ч бүү арилаг.

	— Сарымад шинэ гэр нь нар болох болтугай! гэж нэг хэсэг найз нь дуудахад нөгөө хэсэг нь

	— Сарыма ч шинэ гэртээ хүсэлт од, бал бурам болог! Байсан шигээ өднөөс хөнгөн, балаас амттай байг гэж дуу нийлүүлэн хэлэв.

	Баляцо Сарымаг дагуулаад явлаа.

	Диса хашхиран замыг нь таглав. Найз охид нь хашхиралдан, Сарыма эхэр татан уйлав. Ээж нь охиноо шунан тэвэрлээ. Дисад охинтойгоо салах ёс гүйцэтгэг гэж Баляцо зогсознов.

	— Би ямар үг хэлэх вэ? «Биднийг бүү бузарла, охиноо бүү бузарла» гэж улс амьтан надад хэлэх ёстой сон. Аллах намайг өршөөж, улс тийм үг надад хэлэхгүй байгаа ч, би тэр үгийг өөрөө хэлнэ! гэж Диса хашхираад цээж рүүгээ цохиж:

	— Ээ, олиггүй эх! Яагаад охиноо ийм харамч хувцаслаав? Чи түүнд дайсан биш биз? Яагаад гэрээсээ гуйлгачин шиг гарч байна? Ой, Сарыма, ой. охин минь! гэж орь дуу болов.

	Диса авдар луугаа ухасхийн тагийг нь онгойлгоод янз бүрийн даавуу, алчуур, дан хувцас гаргаж хаяллаа.

	— Аах! гэж Сарыма гэнэтхэн дуу алдав. Овоорсон эрээн мяраан юман дотор тэр жил Люгийн ачаар Эльдарийн олж өгсөн өнөөх алчуураа үзжээ. Сарыма ухасхийгээд алчуураа авлаа.Өөр юу ч авсангүй.

	Өрөөнд уйлаан хашхираан улам ихэслээ. Баляцо өвөө хүртэл өөрөө тэсэлгүй, малгайгаа нүд рүүгээ буулган сэжигтэй санаа алдсан билээ. Сэхээ орж газар дэвссэнээ, толгойгоо эгцлэн сахлаа засаад, хуучин цагийнх шигээ Сарымаг хөнгөн цовоо шүүрэн авч гэрээс гарлаа.

	Байж байгаа нь л гоё хүүхэн. Илүү чимэг ер хэрэггүй. Хүргэнд хүлээх зав байхгүй гэж Баляцо эхэд нь нухацтай өгүүлэв.

	Диса уймраад өвгөний хойноос салахгүй харайлгахад, хүүхнүүд араас нь яаравчлав. Тийм юм гэж хаа байх вэ дээ! Морьтон хормын зуур охидыг эхтэй нь арагш шахан тэргийг хүрээлж нирхийтэл «Оредада» хашхирахад жолооны хүн ч «арря» гэж орилоод морьд тэргийг аван одож жижигхэн хонхны дуу хадав.

	Диса Рум хоёр араас нь харж хашааныхаа хаалган дээр удаан зогсжээ. Думасара хэдийн хүргэний гэр лүү гүйж явна.

	Хөөе Думасара! гэж Чачагийн хашхирах дуулдлаа. Тэр чавганц Тина охиныг чирэн салгалж явав. Тэгээд:

	— Хөөе, Думасара! Юундаа яараав? Гай зовлонгоор баяр хийхээ бүү яар гэж хашхирч байлаа.

	Зэвүүн чавганц юу хэлэх гээд байгаа, ямар нэг юмны сэжиг авсан эсэхийг Думасарад тогтоон бодох зав байсангүй, Тинад хандан:

	— Охин минь, хүрээд ирээрэй! Чи тэндээс шал дэмий явсан юм. Хишиг цацах үеэр боов түүхээр ирээрэй! Лю чамд тусална гэж хашхирч амжлаа.

	Хэдэн арван морьтон нөмрөг, юүдэнгээ дэрвүүлэн тэрэгний хойноос давхина. Хамгийн түрүүнд Казгирей, сүүлхэнд нь Келяр давхиж явна. Казгирейн гарт самрын шогшгойтой мөчир савлана.

	Жигитүүд гууглаж, гийнгоолон морьдынхоо хийсэх дэл рүү наалдаж, хар хурдаар давхингуут нэгнийхээ малгайг аван олзоо тээр дээр өргөн цааш хурдлахад, малгайгаа алдсан хүн тэр этгээдийг нэхэн хөөхөөр морио давирна. Малгайгаа авч чадаагүй хүн гутамшиг! Залуучууд нь ийм тоглоомоор наадацгаана. Ахмадууд нь морьдынхоо хүчийг хуримын гол шагналын төлөө уралдаанд гамнаж, арга буюу тоглоомд оролцоход хүрвэл, аль нэг жигитийн шидсэн өндгийг морины гүйдэл дунд буудах буюу газар хаясан алчуур, ороолтыг шүүрнэ.

	Заншлыг ёсоор олигтойхон гүйцэтгэхэд зав зай хэрэгтэй. Хүүхний «хиймэл» хулгайчид маань аулыг нэг захаас нь нөгөөг нь хүртэл давхиад цаана нь гарснаа тойрч ирээд дахин гудамжаар давхилдлаа. Хүргэн болох хүний өгсөн бэлгийн зүйлийг замдаа идэж ууж барах ёстой ажээ. Өгсөн юм их, жигитүүдийн ам халсан боловч, тэдний халаас, тэргэн дотроос шилний толгой цухуйсаар... 

	Баляцо морьтнуудад хандаж:

	— Жигит нараа, хөөе, Казгирей! Келяр! Аслан! Гурван гүвээ рүү зам заагаад давхицгаагаарай гэлээ.

	— Ой-яа! гэж ах дүү хоёр сайхан эр, Келяр тэдэнтэй нийлээд гууглан морьдоо давираад дорхноо бүдгэрэн одлоо. Тэргийг салхи, баяр хөөр айдаст тоос дарав. Сарымагийн зүрх дарагдан шимширнэ. Эльдарийн итгэмжлэн түүнд итгэмжлэгдсэндээ ихэмсэг бардам яваа хоёр бүсгүй Сарымагийн нүүрний нөмрөгийг тогтоон явна. Хөнгөн нөмрөг нь салхинд дэрвэх ажээ. Жолооч руу нуруугаа харуулж, нугастай сандал дээр суусан Баляцо өвөө байн байн гишгүүр дээр босож нэг юм хашхичиж, сахал нь салхинд задран хийсэж нүд нь гялалзах ажээ.

	Казгирей Аслан Келяр гурвыг давхиад алга болмогц хэдэн шинэ морьтон бэрийг хамгаалан тэргийг хүрээллээ. Хурдаа ер саасангүй. Хуурай ногоотой газраар нэгэн жигд хурдлан явах тэргийг Эльдарийн нөхөд салахгүй дагана.

	Хүүхэд, хүүхэн, өвгөд жигитүүдийн давхихыг догдлон харцгааж байв. Аулын булан бүрд нохой хуцаж энд тэндгүй морьтон алмайрсан амьтдын үргээсэн тахиа галуу ийш тийш тархан, нисэж бууна. Шувууны дуу намар цагийн ангийн үе мэт хадах бүлгээ.

	Гурван гүвээний зүлэг ч харагдлаа. Хэдий нь түүдэг гал өрджээ. Саримстай шүүс, хонины чанасан махны үнэр анхилуун сайхан.

	Давхиад ирцгээлээ. Тэрэг зогсож, морьтон бууцгаав. Хөгжилтэй яриа хөөрөө, тоглоом тохуу болцгоон, дэвссэн нөмрөг дээрээ тарж сууцгаав. Хул аяга гар дамжина. Бэр, найзуудтайгаа тэргэндээ найрын төгсгөлийг ёсорхуу хүлээн сууна. Халамжит тэтгэгч эцэг, найрын дарга Баляцо өвөө тэдэнд зөөлөн дугуй талх, идээ бурамтай тос барихад, охид хайрлан, дайлсны хариуд:

	— Бид бүгд элбэг баян амьдралтай байх болтугай гээд эрчүүдийн нүдэн дээр юм идэх эвгүй тул цөм буруу харцгаав.

	Сарыма одоохондоо найрт оролцоогүй ч сэтгэл нь цэнгүүн дураар, эгэлгүй сайхан байна. Хамаг айдас арилаад гагцхүү Эльдарийн гэрт түргэн очих сон гэдэг хүсэл л зовооно. Бүх амьдрал нь баяр хайраар бялхсан энэ өглөө шиг байхгүй гэж үү? Талын тоос хүртэл нэг л ер биш зөөлхөн дулаахан бууж байх шиг санагдана. Тэнгэр гэрэлтэн шувууд эргэлдэж, хажуухан тийш харваас цэвэрхэн цэмцгэр цаст оргилууд Сарымагийн харцнаа өртөнө.

	Жигитүүд хэрээг буудан хөөж, задгай галын дэргэд дуу гаргаж эхэлтэл, хүргэн болох хүний дайллагыг хэрээр нь үнэлж бүгдийг нь идэж уусан тул аул руугаа буцъя гэж Баляцо өвөө хүмүүсээ яаруулав. Дахиад л хашхираан, хонхны дуу, буудлага морин төвөргөөн, ногоон дундуур дугуйн жигдхэн эргэлт...

	Жирасланы сэргэсэн байшин... хуучин тээрэм... зурсхийлээ.

	Улс амьтан дүүрсэн гудамж руу ороод ирлээ.

	 

	 

	УНАИША — БЭР ГАРАХ, ГАЙХАЛТАЙ БУУДЛАГА

	Гэр дэх хүмүүс бэр буулгахаар явсан бүхээгт тэргийг хүлээцгээнэ.

	Найрын бэлтгэл дуусаж байлаа. Ганц гол ширээнд бүх зочдыг багтаах аргагүй, аулаас цуглуулсан жижигхэн ширээнүүдийг том хашаагаар нэг тараан засжээ. Энэ, хуучин хийцийн ширээнүүдээс олон ширээ нь бүүр дээрээс нөхөр болох гэж буй хүүгийн төрлийнхний Баташевынх бусад айлынхан дотроос онцгой тэвчээртэйгээрээ ялгарсан тэр мартагдашгүй найрын үеэс үлдсэн бүлгээ. Хүн юү гэж санадаг сан, Баташев Айтекийн хүү одоо зөвлөлт засгийн анхны дарга, мундаг хүн болсон нь жигтэй явдал биш шүү дээ. Бас эр нөхөр болох Эльдар ч гэсэн удам судар хөөвөл Астемирын авгайн нутаг, Чундоковынх, адыгей гаралтай авч дархны ажилд Ботоос суралцсан шигээ большевикуудын хэрэгт Астемирыг бараадан суралцсан билээ. Эльдар одоо Нальчикт Инал болон бусад хамгийн том большевикийн дотор адгийн хүн нь биш боллоо.

	Найр хүлээн буй өвгөд энэ бүхнийг хүүрнэн суух авай. Бэлтгэсэн идээ цагаа ямар ч хэрүүлч зөрүүд хүнийг хүртэл хэргийн эзэн большевик Эльдартай эвлэрүүлж байлаа.Дээд кадий Казгирей хуримд өөрөө ирэх гэнэ гэдэг сургаар Саид Муса хоёр ч иржээ. Давлет аль өглөөнөөс чихэнд чийр болж байв. Исхак шариатынханд шараа алдсан тухайгаа ер ярьж барах биш.

	Хэзээний номхон өвгөн энэ тухай зэвүүцэхгүй ярьж эс чадна. Тэр бээр

	— Долоон уулын цаана дов шороон доогуур булбал таарна гэж хилэгнэхэд маргачхаж болох юмны үнэр авсан Давлет:

	— Хэнийг? гэж хэрэгт оролцов.

	— Мэдээж шариатынхныг. Маань уншсан хулгайч нар

	— Эй, Исхак, тэгж битгий ярь! Шариатынхан хувилгаан цэргүүд.

	— Тийм хувилгаанууд үхэж далд орвол таарна. Тьфу!

	— Эй, Исхак, аллахыг сэтгэлдээ бодож яв! гэж Саид зөвлөв.

	Гологдсон Рагимын тухай яриа үүдэж, хуримд ирэх эсэхийг нь тааварлаж гарцгаав. Рагим Персийн харьяат шиг билээ гэж дурсацгаан шахийн тааллаас Рагимын шийдвэр шалтгаална гэцгээв. Тэгснээ хаан шах хоёрын ялгааг хэлэлцэж эхлэв. Зарим хүн хаан олон цэрэгтэй, шах олон авгайтайгаараа л ялгаатай гэнэ.

	Ширээний ард, мэдээжээр Саид Муса хоёр манлайлж байлаа. Хорооны шинэ мулла Батоко ч хүндтэй суудал эзэлжээ. Мусатай маргах бололцоо алдчих вий гэж хярамцаг Масхуд ойролцоохон суужээ. Элч Еруль өвөө үүнийг хараад:

	— Голын эх хаашаа, адаг тийшээ гэж золбоотойхон хэлжээ.

	Зун гантай ч гэсэн найрын идээ цагаа элбэг байх царайтай байлаа. Абхазын зочдыг хүлээж Шхалмивокопсын эрэгт болсон тээр жилийн найрыг өвгөд арга буюу сэтгэл өег дурсацгаана. Тэгэхэд энэ өвгөдийн олонх залуухан байжээ. Ахмадуудын юу айлдаж байсныг тэр өдөр л тэдэнд сонсох завшаан олдож билээ. Тэдний урьдаас хэлж байсан нь одоо үнэн болж буйг харцгаа л даа! Өнөөгийн энэ их цаг төрийн үймээнийг хонины дал тавьж хэлсэн цэцэн мэргэдийн үг яг ёсоороо боллоо. Хүү нь эцэг эхийнхээ эсрэг, ах дүүс хоорондоо өшилцөж, үхэл тахал, өлсгөлөн зовлон газрыг бүрхэж, тэнгэрт гал гарна гэж бүүр тэр өдөр өвгөчүүл хэлж байсан билээ.

	Өвгөд саримс хийсэн шүүс, амтлаг махсымын үнэрийг хамар мэдэн авах зуур иймэрхүү яриа дэлгэсэн ажээ.

	«Айсуй» гэсэн хашхираан тэднийг өнө эртний тухай ярианаас нь хагацуулав.

	Бүгд сэтгэл догдолжээ .

	Хоёр морьтон хөөс цахруулан давхиж явна. Энэ нь Казгирей Келяр хоёр, хамгийн түрүүнд «Бэр ирж яваа!» гэсэн баярт мэдээг нөхөрт нь авчирч яваа хэрэг.

	Хоёр идэр эр зуузай холбон давхиж ирүүт морины хурдаар сүлжмэл хашаан дээгүүр дүүлэн, цэлгэр том хашаанд буухад хүмүүс хуйлран ярагдлаа. Тэд мориныхоо амыг татаж зогсов. Тэтгэгч эх Думасара мэдээ хүргэж ирсэн улсыг үүдэндээ хүлээнэ. Ард нь зөгийн баланд дарж исгэсэн хөөсөрсөн махсымтай аяга барьсан хүүхнүүд зогсож байв.

	Өвгөчүүл нас насаараа цэрэг шиг эгнэн жагсацгаажээ. Жигитүүд дагасан, тоосорсон бүхээгт тэрэг, буудлагын дуу, хүүхдийн хашхиралдаан, морьдын янцгаах, улс амьтны баяр хөөр, уриа дор хашаа руу орж ирлээ.

	Сарыма, хүний аясыг сүслэн дагах гунигтай авч жаргалтай сэтгэлээр гаднын хүний дахин шүүрч, өргөсөн гарт өөрийгөө өглөө. Харин энэ гар Баляцогийнх гэдгийг мэднэ. Түүнийг гэрт аваад орлоо. Гэвч Сарыма Нальчикт өөр «орон сууц» гэгч байр бий гэж дуулсан болохоор энд байхаас нэг л айж, хуримаа хийчхээд л тийшээ явна гэж Эльдараас гуйсан билээ... Харин улс бүгдээр Сарымагийн хүсэхгүй байгаа энэ урамгүй байшинд тэднийг аз жаргалтай амьдрахыг ерөөцгөөнө. Энэ ноёны өрөөнүүд Сарымад ч, тэтгэгч эх Думасарад ч ямар ч идээшлэггүй санагдсан боловч

	— Бэрийг даган энэ гэрт аз жаргал, амар заяа орох болтугай! гэж Думасара өндөр дуугаар ерөөжээ.

	Бусад хүүхнүүд хоолой нийлүүлэн:

	— Энэ үнээн, тэнгэр мэднэ. Бэртэй цуг аз жаргал энэ гэрт орог! гэцгээнэ.

	— Бэр маань хонь шиг номхон даруу байг гэж Думасара эх хэлэхэд

	— Баяртай, номхон ч яриангүй ээ, тэнгэр мэднэ! гэж тэтгэсэн эцэг нь нэмлээ.

	Үгүй, нөгөө нөхөр хаа байна? Эльдар?

	Заншил ёсоор Эльдар энэ үед Астемирынд шаналан суух учиртай. Нөхөр болох хүн хуримын анхны өдөр хүүхнээ харах ёсгүй.

	Бүх юм адыге-хабзийн сургаалаар явж байлаа. Эльдарийн энд байгаа анд нөхөд нь бэлэг сэлт, цэцэн үг, дуу бүжиг, ажил явдлаараа цөм л нэмэр хандиваа оруулахыг хичээнэ.

	Тембот, яг санаснаар үеийнхээ багачуудыг толгойлон, түлээ мод хагалж гал түлэн, мах зөөж гүйнэ. Лю хамаг юм нь тахианы өд болчихсон, бас л үеийнхнийгээ даргалж явна. Түүнд зарлагын сайхан үүрэг оногдож, Еруль өвөөг тахиа алуулахаар дуудах, айл хунараас аяга цуглуулах, ширээн дээрхийг хураах мэт өдий төдий ажилтай... 

	Дүрэлзсэн галтай зуухан дээр тогоотой шөл буцалж, хонины мах битүү чанана. Чадамгай тогооч Думасара чинжүү нэмээрэй, саримс хөшиглөөрэй гэж удирдан, юутай ч зүйрлэшгүй гедлибже хийхэд хамаг анхаарлаа зориулна.

	Ширээн дээр сав суулганы дуу хэдий нь гарч, зочид хөгжилдөн дуу шуу болж байраа эзэлцгээв.

	Аулын тэргүүн дуучин уяхан хоолойт Жанхот

	 

	Адуун сүргээ туухад 

	Ард нь хоцрохоос эмээ 

	Хүлэгтээ дөрөөлж амжихгүй бол 

	Хөдөө ганцаар хоцорно шүү 

	Найрын дуу эхлэхэд 

	Нөхдөөсөө хоцрохоос эмээ 

	Цэнгүүн дууг түрэхгүй бол 

	Цор ганцаараа үлдэнэ шүү. 

	За тэгтэл бас улс чамайг 

	Залхуу, залхуу, залхуу гэнэ шүү... 

	 

	гэж хэдийн дуугаа гаргажээ.

	Ширээний цаана залхуу нэрийг хэн ч олохыг бодсонгүй.

	Думасара Баляцо хоёр өгөөмөр дайлж байлаа. Одоохондоо хүүхэд багачуудад хувь өгөх амттан хийсэн торыг л хөндөөгүй аж. Бүх аулын хүүхдүүд будаа үзсэн бор шувуу шиг энэ амттан руу ирцгээжээ. Тэдний манлайлагч Лю чихэр боовтой тор тавьсан орон доогуур гараа шургуулчих шахан арайхийж хорхойгоо барина.

	Тина охин тэр чигээрээ ирээгүй нь л сайн юм болж. Хүрээд ирсэн бол ч Лю, хоёр биеэ дайлах хүслээ хараахан давах болов уу даа.

	Лю Тинаг хайж, байсхийгээд л цонхоор шагайна. Дахиад буун дуу тачигналаа. Довжооны өмнө эрэгтэйчүүдийн чуулга хагас дугуйран зогсжээ. «Оредадаг» гаргалаа.

	Байшингийн мухрын өрөөнд замд удаан давхисан бэрийн гоёлыг янзлан, засацгаана. Найз охид нь Гашанегаас давахыг оролдож, нэг нь гоё товч, нөгөө нь сам, бас нөгөө нь үс тослох лошгын тос авчирчээ. Гэвч Гашанег давах аргагүй. Түрүүчийнхээ бэлгэ дээр бас ээжийнхээ зөвшөөрлөөр хотоос авсан шинэ торон сүлжээ цамцаа нэмж өгчээ.

	— Сайхан сэтгэлт Гашане минь, намайг хэзээ ч битгий орхиорой! гэж Сарыма найз нар нь гэзгийг нь дахин сүлжиж байхад Гашанег гараас нь барин байж хэлэв.

	Бэрийн итгэмжилсэн хүүхэн чинь яаж явах вэ дээ?Тэр ч байтугай хуримын анхны шөнө Эльдар Сарымагийн одоо хэрэгцээгүй болсон охин үеийн нь бэлхэвчийг хаалганы цаанаас чинжаалаар сийчихэд хүртэл түүний дэргэд байх ёстой билээ. Энэ бүхнийг бодохоос зүрх нь зогсох шиг болно. Энэ шуугиант өдөр бушуухан дуусаасай! Одоо бас ёслолын хамгийн баяртай цаг бэр буулгах ёслол унаиша болно.

	Хархүүгийн найз нар өрөөнд орж хүүхнийг харах эрх олж авав. Тэдний түрүүнд хөгжилтэй Келяр явна. Нөхрийнхөө сонгосон хүүхнийг үзээд Келяр сэтгэл хангалуун, бахархана. Хүүхний тухай хүн муу санаад үзэг л дээ! Сарыма ч өртэй хоцорсонгүй. «Ах минь, Дышашу, Ах минь, Алтан морьт!» гэж Сарыма түүнд дахиад гоё сайхан нэр өгсөн нь дуртай залуучууд эндээс авах нэр биш билээ. Дуулав уу та минь!

	— Баярлалаа, дүү минь. Бидэнд бүгдэнд нь чи аз жаргал авчрах болтугай! гэж Келяр-Дышашу хариу өчив.

	Тэгээд босго давах гэтэл нь охид нэгэн дуугарч:

	— Сайхан нэр аваад оронд нь юу үлдээв хэмээн түүнийг зогсоолоо.

	— Хуваагаад авцгаагаарай!

	Атга чихэр, алаг туузын хэлхээ сайхан нэрийн шан болжээ.

	Хүүхэнд бараалхсан залуучууд гар нийлүүлэн алга ташицгааж жагсацгаалаа. Дахиад винтов цэнэглэх дуу гарлаа. Унаиша эхлэх боллоо. Бэр буулгана.

	Сарыма, түүний найз нарын хөдөлгөөн, алхаа бүр нь ёслолын ариун нандин утга, цэвэр сайхныг илтгэнэ, Охид бэрийг сугадан аажимхан явахад бэрийн нүүрийг халхалсан цасан цагаан бүрхүүл үл мэдэг чичирхийлнэ. Хараа доогуур, танхил уруулаа ялимгүй нээжээ. Думасара идэр залуу, гоолиг нарийн явснаа санаж, Сарымаг гунигтай авч баярын нүдээр ширтэнэ.

	Найман сарын бүгчим өдрийн үд дундын нам гүмд Сарымаг гэрт буцаж орохын нь өмнө хашаан дотуур тойрууллаа. Эрэгтэйчүүдийн янз бүрийн хоолой нирхийж «Оредада» аул даяар цуурайтлаа. Бишрэлд автсан баян хуурч гэнэт сэхээ орсон мэт хуураа угзран сунгахад кафа бүжгийн ая хангинан, винтовын дуун нирхийж, гиюүрсэн амьтдын чихний хэнгэргийг хагалах шахав.

	Дарийн үнэр хашаагаар дүүрлээ.

	Тэгтэл ч саглагар ялам модны мөчрөөс чихэр боов, жимс лүгээ адил асгаран мөнгө, зоос наранд гялс гялсхийн уналаа. Еруль өвөө, Лю Тембот хоёртой цуг бас тэр хоёрын нөхөртэй хамт тэр хуайс модонд гарчхаад сагс дүүрэн юмтай торноос амттаныг самардан шидэж байв. Еруль өвөө мөнгөн зоос, тавтын зооснуудыг асгана. Хүүхэд багачууд бие биеэ түлхэн, буян хишгээс хүртэхээр шавцгаалаа... Тоглоом наадам болцгоон, зарим нэгний нь яг духан дээр мөнгө ойчиход айсан дүр гарган худлаа дуу алдах нь сонсогдоно.

	— Аравтын мөнгө ч өвдөхгүй ээ, тавтад л авхуулчих вий!

	— Яг миний хамгийн дуртай боов байна!

	— Боовыг нь түүгээрэй, чихрийг нь би авна аа.

	— Боов нь сүрэлтэй холилдчихож!

	— Зүгээр, чи ч сүрэлтэй нь ч идчихнэ л дээ...

	Буучид, залуу хосын суух байшингаас муу юмыг нь үүрд хөөж гаргахын тул үүд рүү нь гал нээлээ.

	Дуучид дарийн утаанд ханиалгацгаан, дуу намдав. Тахиа энд тэнд шигдээд, ноход зулбажээ.

	Хуримын ёслол дуусаж байлаа.

	Сарымаг бүр довжоон дээрээ гарч явахад

	Матханов Казгирей айсуй! гэсэн дуу гарлаа.

	Үнэхээр ч, Матханов Казгирей алталсан дайзтай, гоёлын цагаан черкесксээ өмсөөд задгай тэрэгтэй хурдлан ирж явлаа. Хуучны хийцтэй бүсээ нарийхан бэлхүүсээрээ хэзээний татаж, толгойгоо дээр өргөжээ. Нүдний шил нь гялалзана.

	Хашаанд цугларсан зочид, гадаа нь гиюүрсэн амьтад цөмөөрөө хүндэт гийчний ойртон ирэхийг хүндлэн хүлээцгээлээ.

	— Думасара! Матханов Казгирей айсуй! Тэрэг нь... гэж хөнгөн шаламгай Гашане дуу алдав.

	Думасара, саяны ид хавтай буудлагаас халхалж орсон хананыхаа цаанаас гарч ирээд:

	— Ёслолыг хэн ч зогсоож чадахгүй, унаишаа үргэлжлүүлцгээ! гэж зааварлав.

	Сарыма босго алхтал цэцэрлэгийн зүгээс буун дуу нэгэнтээ тасхийлээ Сарыма дуу алдан гуйвтал Думасара ч түшээд авлаа. Бүсгүйн нуруунаас цус урсаад ирэв.

	— Шархадчихаж! гэж Думасара балмагдан дуу алдав.

	Ёслолын хөгжилтэй баяр цэнгэл тэр дорхноо бүх амьтны үймээн сандраанаар солигдлоо... 

	Харчуул чинжаалаа шүүрцгээв. Зэвсэггүй зарим нь хүртэл сүлжмэл хашааны шонгоос суга татан цэцэрлэгийн зүг гүйлдэв. Келяр Эльдарийн хойноос Астемирынх руу мордон давхилаа.

	Яасан золгүй явдал вэ! Ямар гутамшиг вэ! Ийм бузар явдлыг аулаар хэзээ ч үзээгүй!

	Матхановын тэрэг хашаанд ороод ирлээ. Аулаас нааш, тал дундуур Келярийн морийг унасан Эльдар малгай ч үгүй, нагаанаа барьсаар довтолгон айсуй. Эльдарийн ингэж балмагдан сандрахыг хэн ч, хэзээ ч үзээгүй.

	Матханов ч мэдэгдэхүйц сандарчээ. Ээх, яасан тусгүй юм болов оо! Энэ золгүй явдал юунд түүний ирсэнтэй давхцав! Казгирей тэрэгнээсээ буугаад, Эльдарийн араас гэр лүү яаравчлав.

	Шархадсан Сарыма, тун саяхан охид түүнийг гоёж байсан өрөөнд орон дээр хэвтэнэ. Охидын зарим нь уйлж, зарим нь мэгдэн хананд наалджээ.

	— Охин минь, охин минь! Хэн ингэж зүрхлэв ээ? Ямар гайтай юм бэ? Думасара орилон үглэнэ.

	— Хэн бэ? гэж Эльдар үүднээс бархирлаа.

	Хүүхнүүд өмнө нь зай тавихад, Эльдар согтуу юм шиг гуйвлан, цааш явах тэнхэлгүй хоёр гараараа хаалганаасаа зуурав.

	— Сарыма... Би энд байна. Би энд байна Сарыма!.. Тэр мууг газрын мухраас ч олно доо! гэж мөрөн дээрээ тархан буй цусан толботой, хөдөлгөөнгүй хэвтэх Сарыма нь түүнээс тусламж гуйгаад байгаа юм шиг Эльдар тасалдуулан үглэв.

	Тэгж тэгж Эльдар зоригоо хөвчлөн ор луу очлоо.

	Сарыма ухаан орж байв. Цайрсан уруул нь хөдөлмөр болж, урт сормуустай харласан зовхи нь алгуурхан нээгдэж, усгал хилэн хар нүд нь гялсхийлээ.

	Думасара дээр нь бөхийжээ.

	— Доктор хэрэгтэй гэж Астемир итгэлгүйхэн өгүүлэв.

	— За, лалтан нар минь, энд ч юуны өмнө доктор л хэрэгтэй. Эльдар! Миний тэргийг аваад, Сарымаг эмнэлэгт хүргэж өг. Юуны өмнө... гэж Матханов үүднээс хэлснээ дууныхаа өнгийг өөрчлөн:

	— Найр хуримын баяр цэнгэл биш... ийм золгүй явдал дээр би ирсэндээ тун их харамсаж байна... Эльдар минь, би чиний адил харамсан халаглаж байна! Харин тэр муу золигийг газрын мухраас ч олно гэдэг чинь зөв... Одоо эмнэлэг рүү аваачих хэрэгтэй гэв.

	Хожимдсон Диса чарлан орж ирлээ:

	— Сарыма! Охин минь! Эд нар яачхав чамайг? Өлзийгүй өдөр чамайг гэрээсээ гаргаж дээ... 

	Өрөөнд улс дүүрч:

	— Чачаг бушуухан дууд, Чача хаа байгаа бол? Чача руу унаатай хүн явуул... гэх нь сонстов.

	— Үгүй ээ, бурхан биднийг адислах болтугай, Чача хэрэггүй. Юуны чинь Чача! Хүүхнүүд ээ, Эльдарт туслаарай. Астемир чи ч тусал! гэж Казгирей зааварлав.

	Сарыма ёолно.

	Хөмсөг зангидсан Астемир, шархадсан охиныг түшихэд нь туслав. Тэгээд тэрэг рүү аятайхан аваачлаа.

	Одоо хашаан дотор уригдсан уригдаагүй бүгд холилдоод хагасхан цагийн өмнөх тэр баясгалантай ёслолтой огтхон ч адилгүй энэ жагсаалыг дагуулан царай барайлган байж дүнсийн харцгаана.

	Хүнгүй болсон өрөөний шалан дээр Диса ухаангүй хэвтэнэ.

	Довжоон дээр Думасарагийн өргөн банзлын цаанаас одоо хэр овоодойтойгоо яваа Люгийн айсан царай цухалзана.

	Цэцэрлэгээс хэрэгтэн этгээдийг хайсаар буй улсын хөөрсөн дуу сонсогдож энд хашаан дотор зочид, унаа морио яаралтай эмхэлнэ. Матхановын тэрэг байрнаасаа хөдлөхөд морьтнууд түүнийг хүрээлээд авлаа.

	Шархадсан Сарымаг Нальчик руу аваад явцгаажээ.

	 

	 

	БУУДЛАГЫН ДАРАА

	Шхальмивокогийн большевик Эльдарийн хурим дээр болсон золгүй явдлын цуу Кабард нутгаар түргэн тархаж хил халин энэ тухай Осети, бүүр Дагестаны аулд хүртэл хэлцэх болсныг үйл явдлаас жаахан урьтаад одоо хэлчих хэрэгтэй бол уу.

	Буудсан хүнийг олсонгүй.

	— Үгүй, тэгээд тэнгэрээс буудчихсан юм чинь яаж ч олох вэ дээ. Буудлагаас урьдаар энэ ч жинхэнэ аллахын дуу. Ингээд ч зогсохгүй! гэж хүмүүс ярилцана.

	Цус урслаа, харин хэнд өших вэ? Аллахад уу? Бишрэн хүлцэж, чичрэн дагжиж, мөргөлөө үйлдвээс тэнгэр бурхдын сануулгын хариу болно. Магометын хуульд тэрсэлсэн шулмуудыг зөвхөн ингээд орхихгүй ээ!

	Хүүхнүүд, охины мэхлэгдсэн хууль ёсны хар хүн, баян панзчин буудсан гэж шивнэлдэнэ. Бас доромжлогдсон тэр хүн бүх зочдыг, тэр ч байтугай Шхальмивокогийн бүх амьд амьтныг толгой дараалан буудан алах гэж байхад нь жигитүүд самгардалгүй хутгаа суга татан, түүнийг цавчиж алсан мэт ярина.

	Хүүхэн нь яасан юм бол гэж асуухаар «Хүүхэн нь цус алдаад үхсэн» гэж хариулцгаана. Бас дээрээс нь «Бойтогтой морьтнуудын» отрядын дарга большевик хүнтэй ичгүүр сонжуургүй суусан бузар эмд зохисон шийтгэл, энэ ч юу ч биш ээ! гэж нэмцгээнэ.

	Алуулсан бэрийг оросын хүүрийн газар зэс бүрээ хөгжмийн аялгуунд оршуулсан тухай бүсгүйчүүд бие биедээ ярихад амиа алдсан хөөрхий түүнийг өрөвдсөн дуу тэдний хоолойд үргэлж байдаг сан. Бүсгүйн ариун цагаан цус асгарсан газар дээр ганцхан шөнийн дотор бут ургаж, час улаан сарнай цэцэг дэлгэрснийг үзсэн хүн ярьсан гэж дамжуулцгаана. Ер нь ч өөрөөр яаж байх вэ дээ? Тэр буудлага аллахын сануулга байсан нь үнэн ч, энэ айхавтар сануулгынхаа учир аллахын сонгон авсан бүсгүйг хүчээр эрд гаргаж байсан болохоор, тэр огт буруугүй байсан юм чинь. Тэгээд ч аллах түүний ариун сэтгэлийг хүлээн авч, асгарсан цус нь цэцэг болон нарнаа эргэж төржээ. Харин алуулсан охины ээж шарилыг нь оросын хүүрийн газраас хулгай хийж, Докшокаягийн дуучин Бекмурза, үнээ байтугай хонь ч авалгүй дуу зохиож өгчээ... 

	Санаанаасаа зохиосон үг жинхэнэ үнэнийг халхалж, үнэн мөнийг мэдэх нь эх хүн нялх хүүхдээ хөндөлгүй манцуйг нь задлахаас хэцүү болжээ.

	Энэ удаа ч янз бүрийн улс янз янзын царай гаргажээ. Жишээлбэл, шархадсан хүн рүү өөрийг нь дуудалгүй, эмнэлэгт эмчлэхээр орос доктор луу аваад явчихсанд гоморхсон Чача, болсон явдлыг элдвээр чимэх гэсэн оролдлогыг тас цохиж байлаа. Буруу номтны гарт Сарыма үхнэ, тэд нар лалын сүсэгтэн бүсгүйг албаар зэрэмдэг хүн болгоно гэж Чача Дисад төдийгүй бас Думасарад хүртэл итгүүлэхийг хичээнэ... 

	— Татар хүн үхлээ гээд адыгейн нүд норох биш гэдэг зүйр үгийг хэн мэдэхгүй вэ. Оросуудад кабардин хүн гэдэг тэр л татар чинь. Кабардин хүний уй гашуу болох юм тэдэнд уй гашуу болно гэж үү? гэж Чача ярина.

	Диса санаа алдан:

	— Ээх, Сарыма, Сарыма гарыг чинь огтолж хаячхаад л гаргүй юм аваад ирнэ дээ... Насны чинь нар хэвийсэн хойно хэн чамайг тэжээх бил ээ? Чиний Эльдар уу? Бурхны цээрлэл үзэх нь энэ дээ! Эхийн үгийг эс дуулбал уу... Миний үгэнд шууд ороод л Рагимтай суучихсан бол, ажил, амттан гэгч л байдгийг мэдээд хэчнээн сайхан байх сан билээ... гэнэ.

	— Элээ, элээ гэж Чача халаглан гасална.

	Ингэхэд нь Диса хорлогчин улсын хутганаас охиноо аврахаар Нальчик руу гүйхэд бэлэн болдог сон.

	Матханов, Эльдарийн хурим дээр болсон явдал ямаршуухан хов жив тарьж байгааг сайн мэдэж байсан нь гарцаагүй тэгээд ч энэ бүхэнд өөрийн онцгой хандлагатай байжээ. Тэнгэрийн сануулга... сарнай цэцгийн бут... бурхны цээрлэл... өшөө авалт... гээд л энэ хов живийн бурхан шашныг бэлгэдсэн санаанууд Матхановын сэтгэлд яг нийцэж байлаа. .

	Матханов энэ таамаг ярианууд тархахад саад хийхгүй Сарымаг буудсан гэмт этгээдийг хайж олохыг яаравчлахгүй байв.

	Нашхо эхлээд гайхсанаа дараа нь дүүгээ ойлгожээ.

	Газар авсаар буй өвчин нь, түүний биерхүү сэтгэлд нийцэх авч ядаргаатай албыг бүрмөсөн орхиход хүргэж байлаа. Кабард нутгийн замаар морин дэл дээгүүр давхих тухай бодохын ч аргагүй болов. Гартаа алчууртай, орондоо хэвтэх нь улам ихэслээ.

	Нальчикийн дуу чимээ багатай нэг хороололд Нашхо байшин авчээ. Сурвалжит ноёдыг зугтсанаас хойш хуучин хийцийн шүүгээ, өргөн ор, өрөөнүүдийн нь ханаар өнгөлсөн зууван жаазтай ноёдын өвгөд дээдсийн хөрөгтэйгөө, муур нохойтойгоо, түүгээр ч барахгүй тахианы чингэлэгтэй байшин түүнд олджээ.

	Эльдарийн хурим удахгүй болох нь мэдэгдмэгц тэр байшингаасаа хоёр өрөө түүний мэдэлд тасалж өгчээ. Эльдар энэ рүү залуу гэргийгээ авчрах ёстой байсан.

	Казгирей ахтайгаа амьхнаараа байхдаа эцэг эх нь тэр хоёрыг жинхэнэ лалын сүсэгтэн болоосой гэдэг байсан, тэгэхээр жинхэнэ лалын сүсэгтэн хүн бол амины ч бай, албаны ч бай, ямар ч хэргийг аллахын алдрын төлөө шариатын болон шашны ашиг сонирхолд хандуулах ёстой гэж шургуу ярьдаг байв. Амьдралын нөхцөл өөрчлөгдөж байна, лалын сүсэгтэн тэгэх тусмаа үнэн итгэлээ хадгалахад л кабардин хүний эх оронч үүрэг оршино гэж Казгирей ярина.

	Казгирей ахдаа нөлөөлөх хүчээ мэдэж ахыгаа ч аврах бас чухал хөшүүргийг гараасаа алдчихгүйг хичээнэ. Нашхо Иналын адил Эльдарийг дэвшүүлэхийг үгүйсгэхгүй, түүний гарал, цэргийн баатарлаг төрх, шулуун шударга араншин, сурах мэдэхдээ дуртай зэрэг сайн талуудыг хүлээн зөвшөөрч байсан авч, «Сурах, мэдэх дуртай гэдэг нь хараахан мэдлэг биш, энэ хүү одоо хэр туршлагагүй, бичиг үсгийн мэдлэг барагтай, насны халуун...» гэж ярина. Казгирейн Иналаас сонссон юмыг Нашхо яг давтан хэлж байлаа. Казгирей бол Эльдарийн залууг нь чухам үнэлсэн юм.

	Шхальмивокогоос Нальчик руу давхиж явахдаа дээд кадий энэ бүхнийг эргэцүүлэн боджээ.

	Сарыма, түүний хамт Казгирей, Эльдар, Астемир гурвын бараа болон суусан тэрэг тоостой замаар давхиулна. Нөмрөгөөр хучуулсан Сарыма, зөөлөвчтэй суудал дээр хэвтэнэ. Астемир зэрэгцэн суугаад түүнийг түшжээ. Нэг талын гишгүүр дээр нь Эльдар нөгөөх дээр нь Казгирей зогсжээ. Хэдэн морьтон өмнө нь ачаа хөсөг, тэрэг, адуун сүргийг замаас зайлуулан давхина.

	Яг амжиж ирцгээжээ. Василий Петрович доктор, нэг жигит өстнийхөө гэдсийг хүүлчихсэн алсын нэг аул руу явах гэж байлаа.

	Одоо Кабардын анхны коммуна-сургууль байрласан хуучны дунд сургуультай зэрэгцээ арван хоёр ортой эмнэлэг байрлана. Степан Ильич Коломейцев намынхаа ажлыг орхилгүй, тэр сургуулийн анхны эрхлэгч болжээ.

	Степан Ильич гайт явдлыг мэдчихээд, шархадсан Сарымаг байранд ч оруулж амжаагүй байхад гүйж ирээд, дуу ч гаралгүй тэрүүхэнд нь суужээ. Коломейцев сүүлийн үед эрүүндээ сахал тавьсан нь түүнд тун зохисон байв. Эрүүний хууз сахал, уруулын танамал сахал, Люгийн их шохоорхдог ноосон утсан бөнжгөртэй, дандаа зүүж явдаг зангиа энэ бүхэн түүнийг ерөөс багштай адилхан болгосон байв.

	Эмчийн шийдвэрийг бүгдээрээ догдлон хүлээнэ. Эмнэлэгт нь мэс заслын байр ч байхгүй. Сарымаг саяхан Степан Ильичийн зөвшөөрлөөр сургуулиас авчирсан хичээлийн ширээн дээр хэвтүүлжээ.

	Бүрий болж байв. Хаалганы цаанаас эмчийн тэг ингэ гэх аяархан дуу, ус цалгих сонсогдоно.

	Аюултай шархадсан ажээ. Сум зүүн дал руу нь орчихсон байв.

	Эльдар, өмнө нь эмнэлэгт ирж, ерөөс үзээгүй байжээ. Үл мэдэх эвгүй үнэр, халаттай улсын гүйлдэх, аяархан ярилцах, багаж хэрэгслийн зөөлхөн, далдын дуу цөм л сүртэй байлаа.

	Степан Ильич, мэс заслын төгсгөлийг хүлээхээр болов. Казгирей ч мөн тэгэхээр шийдэв. Харин Астемир явж морьт цэргийг хуаранд нь тараахаас өөр аргагүй болжээ.

	Наташа гэдэг сувилагч дэн бариад тэдний дэргэдүүр өнгөрөхөд, Степан Ильич түүнийг

	— Өөр дэнлүү хэрэггүй юү, асуухгүй юү? гэж зогсооход,

	— Доктор ч хэрэгтэй сэн л гэж байна лээ гээд сувилагч эргэв.

	Степан Ильич бостол, Матханов түүнийг болиулж:

	— Надад яваад ирэхийг зөвшөөрнө үү. Нашход сайн дэнлүү бий. Айлтгүй! Битгий гутар, Эльдар гээд нүдний хавчуур шилээ засаад, толгойгоо өргөн хаалга руу алхлав.

	— Казгирей таны сайхан сэтгэл гаргасанд тань баярлалаа. Хүнд цагт ийм хүндэт хүнийг нөхөр ахан дүүгийн сэтгэлээр аллах надад хайрлажээ. Би хэзээ ч мартахгүй гэж Эльдар хэлэв.

	— Одоо энэ тухай ярихын хэрэггүй. Би эцэг дээдсийнхээ заншлыг л биелүүлж байна. Тэрнээс цаашгүй. Би лалын сүсэгтэн... Дэнлүү явуулчихна аа гэж Казгирей Эльдарийг болиулав.

	Эльдар тайвширсангүй:

	— Хичээж үзнэ үү, Нашход одоохон бүгдийг нь ярьж өгөөрэй... Нашхо энэ зэрлэг явдлын тухай заавал мэдэх ёстой... Харин би... Би Сарымагийн цусыг урсгасан хорлогчныг олно гэдгээ цусаараа тангараглана... Газар дороос ч, гал дотроос ч Эльбрусын мөсөн ангалаас ч олно! хэний гар оролцсоныг би мэднэ ээ гэв.

	— Чи хэн буудсаныг мэдэж байна уу? гэж Казгирей асуув.

	— Буудсан хүний гарыг чиглүүлсэн, буруутай хүний нь би мэднэ.

	— Хэн юм бэ?

	— Үгүй ээ, одоохондоо нэрийг нь хэлэхийн хэрэггүй

	— Яагаад тэр бил ээ? гэж Степан Ильич гайхав.

	— Хэрэггүй ээ. Тэр нь дээр.

	— Валлаги! Чиний болгоомжтой хандлага сайхан байна... Илүү юу ч битгий хий, цаг нь ирэхээр чи өөрөө буруутан этгээдийг, цусныхаа өстнийг эрэх болно... гэж Казгирей хэлэв.

	Бодолд автсан Эльдар, Казгирейн битүүхэндээ юу сануулсныг ойлгосонгүй, харин Степан Ильич, цусны өс авах ёсыг онцгой их дургүйцдэг Казгирей яахаараа зэрлэг заншлаа үнэнчээр сахихыг хамгаалж байна? гэсэн шиг Матхановыг сонжин харав.

	— Өстнөө эрэх үү? гэж Степан Ильич Матхановыг явчихаар Эльдараас асуув.

	— Хэн болохыг нь мэдэж байгаа болохоор л олоход амар биш гэж Эльдар бас л жигтэй хариулав.

	— Тэр чинь юу гэсэн үг вэ?

	— Юу гэх юу байх вэ, Истепан Ильич гэж Эльдар ширүүхэн өчив.

	— Хэн юм бэ, тэр чинь?

	— Истепан, одоо энэ тухай ярихын хэрэггүй.

	— За, дураараа л бол... Өс хонзонгийн ёсоор хариугаа авах бол большевикуудын ажил биш шүү... Гэтэл Матхановоос тийм уриа сонсох хачин байна... 

	— Би нугасалж ална даа... 

	— Тэр ч тоглоом биш ээ! гэж Степан Ильич урьд өмнө нь энэ аймшигт тангаргийг сонсож байсан ч сэрдхийв. Энэ нь өшөөгөө авагчийн номхтошгүй төрх, дайсандаа хайр найргүй хандлагыг үзүүлж байгаа юм.

	Наташа гарч ирсэнд яриа тасрав. Нүд нь сэргэлэн гэрэлтэнэ. Цагаан алчуурын дороос алтлаг туг үс цухуйна. Охины гар дээр жижигхэн сум байна. Наташа ягаавтар хумстай, нарийхан хуруугаараа түүнийг хөдөлгөж үзсэнээ

	— Степан Ильич! Үзээч... Энэ! гэж хөөрсөн сэтгэлээ барьж сумыг ээлжлэн үзүүлэв.

	— Аль вэ өгөөд орхи! гээд бүсгүйг гараа ч татаж завдаагүй байхад Эльдар сумыг нь шүүрээд атгачхав.

	Наташа айж ухарлаа:

	— Чи яаж байна? Юунд ингэнэ вэ?

	Эльдар сум атгасан гараа өргөж кабардинаар сүртэй ярьж гарлаа.

	— Амьд гардаг л юм бол хэзээ ч, нэг ч үс толгойноос чинь унахгүй, харин чамд хор хүргэсэн хэнийг ч бол шүдээр нь газар ухуулж, чулуу гаргуулахаа тангараглая... 

	«Сарымадаа яасан хайртай юм бэ. Яана гэж тангараглаж байна даа? Номхон байна гэж үү, хэрцгий байна гэж үү?» гэж Наташа Эльдар луу харан бодов.

	— Тайвширч үз. Дуулж байна уу? Сарыма амьдрах болно... За тайвширч үз, битгий уйл! гэж Наташа эелдэг хэлэв.

	Степан Ильич эргэж хараад, Эльдар үнэхээр нүүрээрээ хана руу шигдээд, мөр нь овгонон байхыг үзэв.

	Үүд онгойж, ашгүй дэнлүү авчирлаа.

	— Казгирей Нашхо хоёр өгүүллээ гэж папах малгайтай зарлага өндөр хөлтэй, цэхэр шилэн бүрхүүлтэй сайхан дэнлүүг зааж хэлэв.

	Папахтай хүнийг хараад, Астемирыг хойноос нь явуулчихсан морьтныхоо тухай Эльдар санатал, гэнэт мэс засал хийсэн өрөөнөөс ёолох дуу гарлаа. Эльдар эндүүрсэнгүй. Үүд рүү нь ухасхийтэл Степан Ильич барьж тогтоов.

	Доктор үүдэнд гарч ирлээ. Халаад дээр нь цусан толбо байна. Тэр

	— Степан Ильич, энэ хүнийг одоохон аваад яв. Бас өөрснөө ч явцгаа. Маргааш өглөө ирцгээгээрэй. Муу юм болохгүй гэж бодож байна. Наадахаа аваад яв, аваад яв. Дэнлүү өгсөнд чинь баярлалаа гэж шаардлаа.

	Үүд хаагдлаа.

	Баляцогийн хүү Казгирей Келяр хоёр, Эльдар Степан Ильич хоёрыг гадаа хүлээж байв.

	Тэгээд дөрвүүлээ дуу шуу ч үгүй Нальчикийн хөл тасарсан харанхуй гудамжаар Эльдарийн отряд байрласан, адууны хороотой захын байрнуудын зүг явцгаалаа.

	Бүх л хороололд гэрэлгүй авч харанхуйд дадсаны учир тэд явган замын өмхөрсөн дамнуургыг алдахгүй гишгэцгээнэ... 

	Бүдүүн улиангар өнгөртөл сар гялтайлаа.

	 

	* * *

	 

	Яг оройн тэр хожуу цагаар, саяхан баян худалдаачин Шуйскийн өмч байсан, одоо хувьсгалт хороо, Маремканов Иналын жижгэвтэр сууц байрласан байшинд нэгэн чухал яриа дуусаж байлаа.

	Нашхо эмчлүүлэхээр явах болжээ. Пашев Эльдар. гагцхүү Пашев Эльдар л Нашхог орлож, отрядын дарга болох ёстой! Казгирей Иналыг ийм шийдвэр лүү хэвийлгэх гэж хамаг байдаг уран цэцэн үгээ гаргажээ.

	Гэвч Инал тээнэгэлзсээр л байв.

	
Арван долоодугаар бүлэг

	ИДЭРХЭН ТЛЕПШ

	 

	Аллах хэчнээн их ажил явдалтай ч Шхалод хайр хишгээ хүртээсээр. Лю Тембот хоёрт ч гэнэтийн уй гашууг нь аажимд унтраах яльтай яльгүй хэрэг мундсангүй.

	Шархадсан Сарымаг авч явсан өдөр Лю хааш нь аваачсан бэ гэж асуугаад хариуд нь:

	— Орос доктор луу гэж сонсжээ.

	— Доктор гэж хэн бэ?

	— Яг лакцуудын хийдэг ажлыг хийдэг хүн гэж түүнд бүтэл муутайхан тайлбарласнаас Люгийн айдас хүрчээ.

	Хой; Кавказын олон жижигхэн ястны нэг болох лакцууд нь эсгэх огтлох ёсыг гаргуутай эзэмшсэн улс гэгддэг билээ. Сарымаг огтлох юм байна л гэж Лю ганц юм ойлгож авчээ. Тэгээд Сарымагийн цус гоожсон газар сарнай ургасныг дуулангуут Жирасланы байр луу гүйж очоод, сарнайг харж магад хэмээн горьдож модонд авирсан удаатай. Сарнай байсангүй. Бүгд хуучин хэвээрээ цэцэрлэгт нь зэрлэгшсэн тахиа сэлгүүцэж, байшин нь дахиад эзэнгүй болжээ.

	Баляцо өвөөг түр дарга байх үеийн бас нэгэн чухал арга хэмжээний ул мөр аулд үлдээд байлаа. Гэхдээ түүнийг сэдсэн хүн бол цагаан сэтгэлт Баляцогоос урдаар онгиргон Давлет билээ.

	Шарданов ноёны эвдэрсэн байшин болон харах эзэнгүй болсон язгууртны эзэмшлээс гэр ахуйн хэрэглэл бусад элдэв эдлэлийг зөөвөрлөх болсныг энд өгүүлж буй.

	Түргэн зуур кулайсызыг зүгээр кулай болгох тухай Ботоос зээлдсэн төлөвлөгөө ёсоор тэдгээр эд агуурсыг ККОВ-ийн хашаа, түүний даргын хашаанд авчирна. Үнээг нь авчихсан айл ганц Астемирынх биш болохоор үнэхээр хэлмэгдсэн улсад бага сага юм оногджээ... .

	Өлзийтэй нэгэн өдөр Думасара Баляцогийн хашхирах дуунаар гарвал, өвөө энд урдын эргүүлчийн гэр биш, баян эцэг эх нь гэрийн тавилга явуулсан залуу хосын шинэ өргөө байгаа мэт тэрэг дүүрэн, хэзээ ч байгаагүй ачаатай ирсэн байжээ. Өвгөн Аляша Бруль хоёрын оронд олдсон яс арьс болсон адуундаа хэдийн дасжээ. Өвөөгийн тэргэн дээр сийлмэл царсан шүүгээ, өргөн ширээ, чанга татсан төмөр тортой, жавхаатай гялалзах жижигхэн бөмбөлөгтэй, гоё сайхан төмөр ор харагдана. Энэ өвөө яаж бодож олов оо! Энэ орыг яах бил ээ? Думасара Астемирыг Нальчикаас ирэхийг арайхийн хүлээж, нөхрийнхөө зөвлөснөөр орыг өөр нэг хүнд өгөхөөр болсон нь энэ бэлгийг авах гэсэн амьтдын хооронд эцэс төгсгөлгүй маргаан үүсгэжээ.

	Харин маргаж байх зуур Лю орыг санаснаараа ашиглаж байв. Хамгийн ойр дотно үеийн нөхөдтэйгөө энэ хачин пүрштэй эдлэл дээр харайх тэмцээн хийж зугаагаа гаргана. Энэ нь тэднийг бүр хөгжилтэй болгожээ. Лю өөрийгөө гаргуут сайн жигит, бас Думасара эжий нь заримдаа ярьж өгдөг хөгжилтэй магтаалч нар шиг л санана. Пүрш нь чанга дуулж, бөмбөлөг нь хөгжилтэй гялалзана. Гэвч наранд ч гэсэн толбо байдаг шүү дээ. Тембот харайлт байтугай тэрнээс буурьтай тоглоомд ч хэдийн оролцохоо больжээ. Ер нь ч дархны алхны хүндийг амталж, тэрхүү ажилд баяртай урамших болов. Дээд уруул дээр нь сэвлэг тогтож эхэлсэн арван дөрөвтэй хүү ингэхээс өөр хэрхэх билээ! Хэдийгээр энэ наранд гялалзсан жижигхэн төмөр орны бөмбөлгүүд нүдэнд нь дулаахан харагдсан ч ахад нь өөр сонирхол буй болж авай... Лю нэг бөмбөлгийг нь өөрийн болгон авч дөнгөөд хувьсгалт овоодой дээрээ овжин хадчихсан үеийнхнийхээ дунд үзэгдэх боллоо. Лю энэ толгой дээрх гоёлтойгоо Жирасланы хашааны үүдэн дээр дайралдсанаас хойш нэг л олонтоо санагдах болсон ноорхой охин Тинагийн нүдэнд хариугүй ингээд л тааралдчихна гэж их бодно.

	Энэ гэрт авчирсан шинэ эдлэлүүдийг өнгөлсөн ширээн дээр нь гоё алталсан цоожтой сийлмэл шүүгээг нь тавьчхаад нэлээд өвөрмөц ашиглаж байлаа.

	— Хараач, дүү минь, яасан гоё вэ! гэж Баляцо шагшин гайхахыг оролдоно.

	Тэгж тавилаа ч шинэ хэрэглэл нь гэрийн бусад эдлэлтэй ер нийцэхгүй, нэмэрт нь гэрийн эздийн зуршилд бүр таарахгүй. Думасара сэтгэл дундуур

	— Үнээг минь эргүүлж өгсөн нь л болоо, унтахын хувьд хатуу нь дээр чухам. Манай гэрт ийм гоёл зохихгүй гэж үглэнэ. Астемирт бас л аятай санагдахгүй, орж ирэх болгондоо л «Энэ хэрэглэлийг хааш нь тавихаа бодвол таарна. Ростовын дэлгүүрт байгаа юм шиг л хананаас хана хүртэл овоолчхоод...» гэнэ.

	— Заншиж идээших л хэрэгтэй. Давлет бид хоёр бүх кулайсызыг кулай болгоно гэж Баляцо ятган учирлана.

	— Аллах энэ ажилд чинь нэмэр болог. Харин орны чинь хувьд бол Лю ч унтъя гэхгүй, харайж тоглоод байх юм.

	— Хөгшин ээж унтаг. Би энэ орон дээр унтахгүй, бодвол нөгөө хатан, Жирасланы авгай өөрөө унтаж байсан байх гэж Лю дасгалаа хийнгүүт санал оруулав.

	Цайвар нүдтэй ноорхой охины дүр Люгийн зүрхийг таатай догдлуулдаг бол, хатны тухай бодохдоо шал өөр, дургүй нь хүрдэг бүлгээ.

	Хэдийгээр хөгшин ээжид нь хэнээс ч илүү, үүлэн дээр байгаа мэт орон дээр заларч баймаар авч, мань хүн ч хатны ор луу сэлгэн нүүхээс дургүйцжээ.

	Тэгэвч, заримдаа нэг нь нялх хэвээр, нөгөө нь том эр болж яваа ах дүү хоёр нүүр нүүр лүүгээ таатай амьсгалан өргөн орон дээр тэврэлдэн унтана.

	Ямар ч өглөө л тэднийг чухлаас чухал ажил хүлээж байна. Лю бүсэндээ бөмбөлөг уячхаад, түүнийгээ гар гранат хэмээн, Жираслан ч аймшигтай биш гэж баатар эр болж тоглохоор юм уу, аулын зах руу, Жирасланы байшингийн зүг, Тинатай дайралдаж мэднэ гэж яаравчилна. Идэрхэн тлепш Тембот хонины махтай агшаасан будаа руу орж явчихна. Думасара ямар арга чаргаар хаанаас хонины мах олдог нь нууц байлаа. Дархан хүн цадаж ханатлаа идэх нь зүй. Ахмад нөхөр Асланы нь дуудах дуу хэдийн гарахад Тембот орой хүртэл дархны газар луу явах нь тэр. Хуучин дархны газрын хясаа гунигтай хүйтэн байхаа одоо больсон. Мартагдашгүй Бот, дараа нь Эльдарийн хичээлүүд тус болжээ.

	Тембот мэргэжлээ бүрмөсөн сонгохдоо нэг хэсэг эргэлзэж байсан нь үнэн. Залуу хүү дээдсийнхээ ёсыг гэнэт санаж, эцэг өвгөдийнхөө бүр мартагдсан эртний ажилд сонирхол нь ер бишээр асан дүрэлзжээ. Инчний урлагийг эзэмших гэсэндээ хашаа, саравч өнцөг булан болгоноор тэмтчин, өвгөд дээдсийнхээ алх, цавчуур жижигхэн царил багажуудыг хайж олсон юм уу эсвэл гэнэтхэн сонин хачин багаж нүдэнд тусахлаар л инчин болчих гэсэн юм уу, чухам аль нь шалтаг, аль нь үр дүн байсан нь тэгтлээ чухал биш ээ. Алин ч болтугай Тембот нэг хэсэг дархны газраа орхичхоод бүхэл өдрийг чулуу хасан өнгөрөөх болжээ. Тэр үес Астемир аулдаа байсангүй. Тэгтэл Думасарагийн санаанд огт ороогүй юм болж, Баляцо өвөө Темботыг буруушаан урмыг нь хугалах болов. Өвгөний ятгалгад бас ч гэж хүч байсан авай.

	— Одоо газар сайгүй чулуу, төмрөөр солигдож байна. Усан тээрмийг машин сольж байна... Тембот, аан гэж бай, одоо инчин биш, механик гэдэг улс хэрэгтэй. Дархан хүн бас л төмөртэй ажилладаг болохоор, тэр шинжлэх ухаан руу шууд замаар очиж байгаа юм. Чулуу цавчих бол хоцрогдсон, амьтны элэг хөшмөөр ажил... гэж өвөө хэлээд үүдэнд хураалттай байгаа алх, цавчуур царилыг нь зааж:

	— Энэ бүхнээ холхон хая, Асланаас битгий хоцор, дархны алх, хямсаанаас барьж ав гэж ярилаа.

	Гэвч Тембот ятгалгад амархан орсонгүй. Туслагчаа алдсан Аслан шоолон зэмлэсэн нь ч тэр даруйдаа нэмэр болсонгүй. Астемир Нальчикаас ирээд их хүүгээ ингийн чулуу засаж байхад нь сүрхий гайхжээ. Энэ ажил нь эргүүлчид тун сонин санагдаж, улирч мартагдсан хэрэгт өөрийн нь ч хорхой хүрчээ. Тэгтэл Астемир захиргааны албыг Баляцогоос хүлээн авлаа. Жинхэнэ большевик ахлагчид сав л хийвэл ажил гарч, үр тарианы талаар ч бодууштай дугуйнд хаймуур углах ч ажил гардаг, ямар нэг төмөр оролдох гээд л, мэдээж алийг тэр гэх вэ. Тэгэхэд Темботын зассан ин чулуу тээрэмдэх юм ер байхгүй болохоор ямар ч хэрэгцээгүй үүдэнд овоорч ардын цагдаа Кизгирей л түүний нь суудал болгон ашиглажээ... 

	Ийнхүү аяндаа гарах амьдралын шаардлага Баляцо өвөөгийн хэлдэг үнэн болохыг ямар ч үгнээс илүү батлаад өглөө. Астемир ч бас тэгж хэллээ. Тэгээд гартаа алх байхгүй уйдаж байсан Тембот дахин Асланыг дагах болж, дахиад л алх дөшний чанга дуу гарч эхэллээ.

	Харин энэ удаа залуу тлепш дархны хуучин газар өнө суурьшжээ. Хясаан доторх дөлний жигдхэн дуу тасрахгүй бүх л хорооллоор модны нүүрсний таатай үнэр ханхийнэ. Яагаад ч юм, үүнээс болж бүх инчин нэг л хөгжилтэй болдгийг хэлэх юун.

	Хэдийгээр оройн хоол дандаа арвин дүүрэн байхгүй ч, дахиад л үдшийн цагаар ширээнийхээ ард хооллохоор цугларах болж, тээр жилийн Эльдар шиг л залуухан шавь дадаж сурч байгаагаараа сайрхахад, Баляцо өвөө хэнээс ч илүү баяртай болж,

	— Аль вэ, гараа үзүүл гэж Тембот руу хандана.

	Тембот гараа сунган үзүүлэхэд Баляцо хөгжиж, бахархан:

	— Думасара, чи үзэхгүй ч гэсэн, аллах үүнийг үзэж байна... Астемир чи ч хар. Энэ ч гарцаагүй дархан хүний гар. Яагаад Лю ийм магнайтай, чи, Тембот ийм гартай байна вэ? гэвэл Лю толгой сайтай, чи гар сайтай гэсэн үг, тэнгэр мэднэ... Энэ ажлыг хийгээд чи хожихоос биш алдахгүй ээ. Би чамд хэлж байна гэж магтаалд хужирхай нь загатнан буй Тембот руу хандаж ярина.

	Өвгөн хэлсэндээ нэмэр болгож, дээврийнхээ хөндийг онгичиж байж хэрэг болно гэж санасан ус хийх хуучин царсан онгоц, эртний хийцтэй илд, баахан зэвтэй тах, овгийн тамганууд түүгээр ч барахгүй нартын домогт Тлепшид ч хэрэг болох нь эргэлзээгүй хуучны хийцтэй том дөш тэргүүтнийг дархны газар авчирч өгөхдөө:

	— За, Аслан Тембот та хоёртоо л итгэн өгч байгаа юм. Одоо та хоёр манай аулын дархнууд, аулынхаа нэрийг битгий хугалаарай. Аллах хүн болгонд энэ ажлын нууцыг эзэмших чадвар хайрлаагүй, харин аллахын ачаар эзэмшсэн тэр нууц нартуудыг дандаа ялалтад хүргэж байсан юм гэж хэлжээ.

	Залуу тлепш нартууд болон баатарлаг ардын гарын үйлд ёслолын хишиг хүргэх өдрийг товлон тогтоолоо.

	Тэр өглөө ариун дурсгалт Ботын хуучирсан дархны газрын үүдэнд ажилгүй амьтад цөөнгүй цугларчээ. Эдний дунд байгаа Данизатын дотор энэ өглөө ямаршуухан сэтгэл төрснийг хэн мэдэх вэ.

	Чачагийн дэргэд Тина байхыг Лю харлаа. Болох гэж буй ёслолын учир холбогдлыг хүү ойлгож байсан болохоор, хүмүүсийн анхаарлыг өөртөө татахгүйн тул бүсэндээ гялалзсан бөмбөлгийг зүүгээгүй билээ. Үнэнийг хэлэхэд Тинаг үзээд, зүүгээгүйдээ жаахан гонсойжээ. Охины өмнө аль ч талаас нь бодсон гялалзаж болох ховор боломжийг алджээ. Нөгөө хувьсгалт овоодойгоо өмсөхөө мартаагүй нь л сайн болж.

	Харин Тембот өөрийнхөө гурван бөмбөлгийг дархны газрынхаа үүднээс зүүчихсэн нь энэ гоё хонгорцог, цугларсан олны сонирхлыг татсан гол зүйлийн нэг болжээ. Шинэ дархнууд ийм бөмбөлөг ч хийж чадах юм байна гэж тэд нар бодоцгоосон хэрэг.

	Давлетын хор нь үхтлээ шатаж, Нургалийн хуучин байшин, одоогийн Давлетын сайхан үйл ажиллагааны байр, ККОВ-ийг юугаар гоёод чимчихвэл залуу дархнуудын энэ амжилтыг булчихыг сэтгэж ядна.

	Тэгтэл ч Тембот Аслан хоёр нэг нэг тах дархны газрын босгон дээр хадлаа. Тэдний аав, Астемир Баляцо хоёр аулын бүх эздийн тамгыг хаалган дээр цоргилоо. Энэ нь хаалган дээр тамгаа цоргиулсан айлын хүмүүсийг ахмадууд болон эрх баригчдын адисласнаар сайх дархнууд цаашид хүндлэхийн бэлгэдэл ажээ.

	Ёслолын хамгийн сүртэй цаг боллоо. Хурсан улс сэргээд ирэв. Хүүхдүүд энэ удаа Жирасланы байшингийн, хүн бүхэнд таавар болсон охиныг онц анхааралгүй улсын урд шурган гарцгаалаа.

	Онгоцтой усанд хийсэн улайсгасан хэдэн тах шажигнах сонстож, аулын дархны хишиг хүртэж буй Аслан Тембот хоёр тэр усаар нүүр гараа угааж, багаж хэрэгсэл, Ботоос үлдсэн савхин хормогчуудаа мялаахыг улсууд үзлээ.

	— Нартуудын агуу их үйл бидэнд ч хишгээ өгөх болтугай гэж Баляцо хэлэв.

	Хоёр дархан дөш рүү нэг нэг цохилоо. Ингээд ёслол дууслаа. Хүмүүсийн сэтгэл өег хангалуун тарцгаав.

	Сүүлийн үес хүн амьтан хэчнээн их айж эмээж, сэтгэлийн зовлон эдэлж, хэчнээн цөөхөн баярлаж байсныг хэлэх юун.

	Тина, ивээн тэтгэгч Чача нь Данизаттай эцэс төгсгөлгүй яриа дэгдээснийг ашиглан, дархны гэрэлгүй өрөөг харсаар үүдэн дэх бөмбөлгийг нь нүдээ бүлтийлгэн ширтэж, дархны босго руу аймшиггүй ойртож ирлээ.

	Лю бүр догдолчхов. Охин руу нэг нүдээрээ хялайн, хэдийгээр өөрт нь өөр хувь ногдож, тлепшийн үйлээс хишиг хүртээгүй ч гэсэн дархны онгоцны ариун усаар нүүрээ угааж дөнгөлөө.

	 

	 

	ТИНАГИЙН НАМТАР, ЛЮТЭЙ ҮЕРХЭЖ ЭХЭЛСЭН НЬ

	Улс тарчихжээ. Харин Чача Давлет Данизат гурав маргасаар л байна. Тина охин, айлд орсон өлөн хүүхэд тогоо шанагатай ноцолдох, эзэгтэйг царайчлан зогсох лугаа адил босгон дээр зогсох бөгөөд, зарим эзэгтэй, тэдэн дотроос Чача хатаж гандсан энэ охины ийнхүү зогсохыг олонтоо үзэх болсныг шуудхан хэлчихье.

	Охин түүнийг ажиглаж байна гэж Лю мэдээд овоодойндоо үлдсэн цацгийг засаж Темботын дэмжлэгээр дөш рүү алхаар хоёр ч цохиодохлоо. Тина овоодойтой хүүг ажиглан, түүний дархны хишиг хүртэх, ер нь дархны газарт чухамхүү ямар хандлагатай байгааг таахыг хичээсэн бололтой үүдэнд зогссоор бүлгээ... 

	Тэр охины тухай хэдэн үг энд хэлэхэд илүүдэхгүй.

	Энэ охины өнгөрсөн үеийг аулд хэн ч мэдэхгүй. Эцэг нь Кареж гэж хочтой (тэр нь хар царайт гэсэн үг ажээ) хүн байсныг охин бүдэг бадагхан санана. Эцэг нь черкесс хатагтайн адуучин байсан бөгөөд Тинагийн ээж, нэг удаа нөхрөө хардан, ууртаа ширүүн урсгалт Малка гол руу үсрэн оржээ. Зожигхон амьдралтай гүнж өнчирсөн охиныг дэргэдээ авчээ. Тэр үед Тина хоёртой байсан. Хойд жил нь гүнж Жираслантай сууж Шхальмивокод нүүж ирээд, дараа нь Шарданов ноёны байшинд суурьшжээ. Энэ үеэс л тэр бяцхан охиныг аулынхан мэднэ.

	Кареж, Малкийн эрэгтээ үлдээд, архинд орчихсон байтал дайн эхэлж Жирасланы оронд фронтод яваад, морин цэргийн хүчит довтолгоонд амь үрэгджээ.

	Тина хатныд сууж, элдэв ажилд суралцан байв. Голдуу л ийш тийш нь зарж, тээрэмчин рүү ч юм уу, Чача домч руу ч юм уу, пийшинчин рүү ч юм уу явуулан, сүүлдээ Шхальмивокопс голын гүүрэн доор, зарим үе болзсон газраа хатныхаа зарлагыг хүлээн байдаг Жираслан ноён руу хүртэл илгээгдэх болсон ажээ.

	Хатныг явтал ийм байдалтай байжээ.

	Жирасланы эхнэр явахдаа түүнийг авалгүй, Чача тэр хоёрт байшинг нь хамгаалж, мууруудаа харж хандаж байхыг даалгажээ. Хатан Чача хоёр муурт хайртайгаараа л нийлнэ. Түүнээс биш хатан, домч чавганцыг нааштай харахгүй, «Танай гэрийн тухай ярьснаас, чиний тухай шивгэнэсэн нь дээр» гэдэг зүйр үг л энд таарна хэмээн боддог нь бас ч ул үндэстэй. Тэгээд Чачаг ч төдийлөн их дуудахгүй. Жирасланы байшин шиг байшингийн тухай гаднын хүн бага л мэдэж байгууштай нь мэдээж.

	Гэвч хатныг яваад өгөнгүүт, гэрт нь хэчнээн эрдэнэ шиш үлдсэн, хэчнээн муур, хэчнээн зулзага буйг Чача дор нь шиншилжээ. Агуулахдаа хоёр ваар хонины өөх, хэдэн өдөн дэрнээс өөр юу нуугаа бол? Бодвол үлэмж байх ёстой ноёны хөрөнгөний нөөц хаашаа алга болов? Чача бага багаар нь энэ бүхнийг тодруулсаар авай. Хивс, бусад үнэт зүйлээ авахаар Жираслан өөрөө шөнө ирж байсныг мэдэж авчээ.

	Тина охин хатнаас хойш сэтгэл гунигтай байхдаа, ноён түүнийг бүр жаахан байхаас нь чихэр боовоор дайлах нь дуртай, хожим хатан түүнийг ноёнтой нууцаар уулзаад ир гэж болзсон газар луугаа нэг бус удаа явуулдаг болсон бөгөөд тэгэхэд ч гар цайлгахыг мартдаггүй байсныг уйлан хайлан байж Чачад ярьсан билээ.

	— Танд чихэр байхгүй гэдгийг би мэдэж байна. Харин яаж тэр чухал хэрэгтэй өвс ногоо олдгоо надад зааж аль гэж бяцхан охин Чачагаас хүсэв.

	Чача, тэр хэрэгтэй ногоогоо зааж өгч, тэр ч байтугай ноёнд бүтэн хайрцаг түүж өгөхөд нь тэр онцгой үнэлсэн өвсийг хүртэл зааж өгөхөөр болжээ. Маш лут анагаах чадвартай ховор ургамал цуглуулсан тэр хайрцгийг амин сүнс мэт хамгаалж байхыг даалгасан ажээ.

	Хэрвээ мартаагүй сэн бол энэ явдал хавар болсон сон. Чачагийн муурууд ноёны хашаан дахь мууруудтай нийлж, төрөл болсон нь Чача Тина хоёрын харилцааг басхүү бэхжүүлсэн билээ. Охин домчийнд суух болоод ноёны байшинд өглөө нь ирээд оройдоо буцна. Наймдугаар сард хуримын улс байшинг нь эзэгнэхэд Тина охин модонд авирч гараад, дэмий л бусдад булаагдсан хашаа, цэцэрлэгээ тойруулан харж суужээ. Хурим, буудлагын явдлаас хойш Тина эзэнгүй болсон байшинд дахиад орж гарах болсон бөгөөд нэг удаа хашааны хаалган дээр морьтой улс ирж, зэвсэгтэй гурван хүн байшинд орж иржээ. Тина тэдний хоёрыг таньжээ. Тэр хоёр нь энэ байшинд суух гэж байсан улс мөн бөгөөд гагцхүү унаишийн үед гарсан буун дуу тэдэнд тотгор болсон билээ. Тэр гурав бүх юмыг нэгжин харж, бүх юмыг асуун лавлаж Тинаг ёотонгоор дайлжээ.

	— Чи абрек-пашагийн тухай дуулсан уу? гэж охины танихгүй гурав дахь хүн асуув.

	Энэ хүн бол Астемир Эльдар хоёртой ирсэн Нашхо ажээ.

	Дуулахаараа нэг болсон! Абрек-паша айдас хүргэх болсон анхны өдөр өнөөдөр биш, энэ нэрээр хүүхдийг хүртэл айлгадаг юм чинь.

	Харин абрек-паша гэж дурсахаар чалчаа Чача нэг л хачин дуугүй болчихсон нь Тинагийн гайхлыг төрүүлэв. Охин ч түүний тухай сонссоноо л хэлжээ.

	— Абрек-паша гэдэг чинь Жираслан ноён өөрөө болохыг мэдэж ав гэж танихгүй жигит Тинад хэлэхэд охин абрек-паша Жираслан ноён хоёр нэг хүн гэдэгт огт итгэхгүй, урилгагүй зочдоос зэвүүцэн буруу харжээ.

	Тэгэхэд нь Сарыматай энд суух гэж байсан хамгийн залуу сайхан эр ууртай:

	— Чи битгий дуугүй байгаад бай, харин бидэнд тус бол, чиний чихэр өгдөг гэж магтаад байгаа Жираслан энд ирдэг хэвээрээ юү, хэлээдэх. Түүнийг магтах юм ер байхгүй... Чача руу очно уу, эндээ байна уу дураараа бол..Байснаараа л байцгаа. Харин бидэнд үнэнийг хэлэхгүй бол Чачаг ч, чамайг ч эндээс хөөгөөд явуулахыг сайхан мэдээрэй гэв.

	Энэ үгийг хэлсэн хүнийг Тина гайхан харав. Залуухан, инээх дуртай, гэвч яг энэ хүн л энд суух гэж байсан болоод ч тэр юм уу, Тинад уг нь ч өөдтэй санагддаггүй сан. Харин нөгөө хижээлдүү хүн нь Тинад нааштай бодогдоно.

	Тэр хижээлдүү хүн залуу руугаа хандан:

	— Эльдар, чи охиныг битгий гомдоо гээд Тина руу эргэн:

	— Эльдарт чи дургүйцээд байна уу? Хар л даа, ийм сайхан залуу байна шүү дээ! Сарымаг мэдэх үү? гэж асуув. Тина Сарымаг харсан, тэр хүүхэн өөрт нь аятайхан санагдсан ч хариу дуугарсангүйд нөгөө ханхар мөртэй хүн:

	— Чамд юм хэрэгтэй болбол Астемирынхыг сураглаад очоорой, Манай эхнэр Думасара, хүү Лю хоёр чам дээр ирж байсан ч болно. Тэгэх үү? гэв.

	— Үгүй, чиний хүүхэн, хүү... хэнийг ч би ийш нь оруулахгүй, хэн ч хэрэггүй гэж охин дургүйцэв.

	— Чачаг оруулдаг биз дээ?

	— Чача бол мууртай

	— Манай Люд бол хувьсгалт овоодой, зэс бөмбөлгүүд бий. Лю түүхийн дугуйг унаж чадна. Дуулав уу! гээд Астемир инээд алдав.

	Түүхийн дугуйгаар явна гэдэг нь Тинад сонин сонсогдсон боловч гэмгүй царайлж жишим ч үгүй:

	— Би Люг, түүний овоодой, бөмбөлгийг үзсээн. Тэгсэн ч би танайд очих ч үгүй, танай хүүг энэ рүү оруулах ч үгүй гэв.

	— Ширүүн манаач байна! гэж жигитүүд инээлдэв.

	— Астемирын үүдийг ч баргийн хүн тойрохгүй шүү гэж дуу цөөнтэй Нашхо өгүүлэв.

	Хүн болгон л Жирасланы байшинг дайрахаас тойрох нь шулуун гэх бөгөөд кулайсызыг түргэн хугацаанд кулай болгох хөтөлбөрөө амьдралд хэрэгжүүлж яваа Давлет хүртэл ноёны эд хөрөнгийг хөндөхийг зүрхлэхгүй явна.

	Тина өөртэйгөө адилхан үс даахь нь сэгсийсэн, хайртай хөх нүдэн хар мууртай.

	Урилгагүй зочдыг ирээд явснаас хойхно бяцхан охин хайртай муураа тэвэрсээр дархны газрын үүдэнд иржээ.

	Лю, ариун усаар нүүрээ угаасан нь талаар хэрэг биш бололтой. Дархан болоогүй ч, Тина цэцэрлэгт зугаацаж яваагүй байгаа, жимс, янз бүрийн иддэг ногоо цуглуулж яваа болов уу? гэж хашааныхаа хаалганы завсраар шагайх нь олонтой болжээ.

	Охин өлөн явдаг гэж хэлж болохгүй. Хатанг явсны дараах шиг, тийм баян болж хэзээ ч үзээгүй. Эхлээд охины тухай бүхэл өдөр, долоо хоногоор дурсах амьтангүй, өөрөө л идэж уух юмаа бөөцийлж явах ч үе байлаа. Үүний учир шантгар хамар нь дандаа юм үнэрлэж яваа юм шиг санагддаг юм болов уу? (Ялдамд хэлэхэд түүнийг Патина гэдэг бөгөөд тэр нь шантгар хамарт гэсэн үг ажээ. Тэгээд «па»-г нь хаяад тина нь үлджээ) Чачагийн ачаар иддэг ногоог таньж сурчээ. Гашуун абаза, нялуун аму3, даливсны үндэс, ширүүн загалмай өвс гээд л бүгдийг нь юунд хэрэглэхийг мэднэ. Ногоо бол хуайс модны цэцгээс ч өег. Тина модонд авиран зэрлэг, лийр, чинар модны амтлаг самар түүнэ. Модонд авирсаар байгаад жижигхэн тавхан нь модны зодог шиг хатуураад, өвсийг нь хадсан галаар багачуудаас зугтаах хэрэг гарвал гүйцэх хүүхэд гэж нэг ч үгүй.

	Халтар ухна оргисон Тина ийм л байсан юм. Охин дандаа далдын учиртай мэт харагдана. Тэр муураа тэвэрсээр

	— Чи бас тлепш гэж үү? гээд Лю рүү өөрөө дөхөөд ирэхэд Лю маш ихэд сандарсан нь гайхалтай гэж үү.

	— Үгүй ээ, би тлепш биш гэж Лю самгардан үнэнээ хэлжээ.

	— Яах гэж энэ усаар нүүрээ угаасан юм? Нартууд чамайг ингэлээ гэж залхаана гэж Чача ярьсан... Бас танай аав Астемир, түүний хүү та хоёрт ариун гэгээн юм юу ч байхгүй гэж хэлсэн.

	Энэ охин нөгөө тэргэн дээр явахдаа хатан Астемирын тухай хэлж байсантай адилхан юм ярих шиг Люд санагдаж, мань хүн уурлан, айж ичихээ болиод

	— Энэ бүхнийг Чача биш, чиний тэр хатан л бурж дээ. Тэр хоёр хоорондоо адилхан. Би тэдэнд дургүй гэж хариулав.

	Охин бодолхийлснээ

	— Чача уул нь хатныг эмчилж байсан, одоо манай муурыг эмчилдэг юм гэж өчив.

	— Муур чинь өөрснөө эдгэрдэг юм. Чача танай цэцэрлэгийг шөвгөр хамраараа шиншлэх гэж л очиж байгаа гэж Лю тас дайрав.

	— Чачагийн тухай, чи юунд ингэж ярина вэ?

	— Ээж, аав, Баляцо цөм тэгж ярьдаг юм.

	— Баляцо гэж хэн бэ?

	— Баляцо өвөө, Казгирей Аслан хоёрын аав гээд дархны газар луу толгой дохин зааснаа

	— Сарымагийн хурим дээр Баляцо найрын дарга хийсэн. Чи тэр хурим дээр байгаагүй болохоор юу ч мэдэхгүй гэв.

	— Хурим дээр байгаагүй ч би цөмийг нь модон дээрээс харсан

	— Нартуудын модноос уу?

	— Нартуудын мод гэж аль вэ?

	— Чи ингээд л юу ч мэдэхгүй юм. Чигу-чигу Давлетыг бас л мэдэхгүй байх даа.

	Охин дахиад бодол болов.

	— Давлетыг ч мэднэ, тэр чинь ууртай, бүдүүн бас Баляцог ч санаж байна, нөгөө хатан руу тэрэгтэй ирсэн хүн. Би бас чиний аав Астемирыг мэднэ. Тэр чинь надад чамайг түүхийн дугуй унаж чаддаг гэсэн. Надад тэрийгээ заагаад аль.

	Тинаг түүхийн дугуй хэрхэн унуулж сургах вэ? хэмээн Лю дахиад тэвдлээ. Тэднийг тэрэгтэй очсоныг охин санаж буйг сонсоход хэчнээн таатай байсан гэнэ. Лю Тинад тал засмаар санагдаж

	— Чи бол Жирасланыг танина. Чи одоо ч түүн рүү нууцаар очдог гэж Эльдар ярьсан гэж хэлэв

	Охин нүдээ том болгосноо дуугүй өнгөрөв. Энэ үес Чача Тинаг дуудаж байсан ч Лю, хэдийгээр одоо хэр ах шигээ тлепш биш ч, эцэг нь Фока гэдэг морио хариулахыг даалгасан, яг маргааш тал руу унаад гарна. Чи маргааш өглөө горхиноос хүүхнүүд ус барьдаг газар очвол намайг морьтой явахыг харна гэж түүнд хэлж амжжээ.

	Люгийн хэлсэн цөм чин үнэн байжээ. Хараал зүхэл тавьсаар буй Чачад чирэгдэн яваа охинд эргэцүүлэн бодох юм багагүй байлаа.

	Өвөл, хавар, зун, намар жилийн аль ч улирал солигдоход одоо бараг бяцхан гэж хэлж болохгүй болж байгаа Лю хүүгийн амьдралд шинэ шинэ явдал нэмэгдэнэ. Фока шиг морийг хариул гэхийг бодоход мань хүн бяцхан биш болжээ .

	Бид яриагаа түүнд шилжүүлмүү.

	 

	 

	«АМЬД ЭМЭЭЛ» ЦОЛТОЙ ЗАЛУУ АДУУЧИН

	Голын хөвөө, хотгор газар, нугаа дагаж өвсний гарц нэн сайн. Гангийн хөл энд хүрээгүй билээ.

	Өглөө эртлэн аль нэг довцог дээр гарвал, наран хараахан мандаагүй ч аулынхан хэзээний үхэр, хонио бэлчээж байх нь үзэгдэнэ. За тэгээд цаг, цаг хагасын дараагаар хөвөө нь ногоорох олон салаа голын өргөн голдирлын чулуу цайрах талыг мал сүрэг тархан хучна.

	Өргөн хүрээтэй эсгий малгайтай, нөмрөг мөрлөн шилбүүрээ барьсан өвгөн малчид бодлогошрон зогсоно. Зарим нэг нь винтовгүй тал руу ер гарахгүй... Мал хариулж яваа хэдэн арван багачууд хурсан хонь шиг л овоорон цугларцгаана.

	Алсын уулсын оронд наран туяарна. Тунгалаг өглөө болбоос нэгэн хязгаарт Эльбрусын цаст тэнүүн магнай, нөгөө хязгаарт наран дор гялалзан буй Казбекийн оргил харагдаж, бүгчим цэнхэр манан хөшиглөн тунарна. Хуурай талд улам халуун болж, горхины хоржигнох эгдүүтэй сайхан. Нар тоос ногооны үнэр улам ихэснэ. Үд ойртох тусам цох дуугарахаа больж, шувуу дэрхийн нисэхгүй, анир чимээ намдан, эл хуль болно... 

	Бүгчим халуун, дуу цөөнтэй ширүүн өвгөдийн алиныг ч тоохгүй, хүүхэд багачууд овоорон эцэс төгсгөлгүй маргалдан, яс, чулуугаар наадан, хэн нэг нь шинэ юмаараа гайхуулах буюу, лимбэ үлээн, үлгэр ярьцгаана... Юутай сонин!

	Үнээ биш тийм мундаг морь хариулах гэж буй хүүгийн тухай юу хэлэх вэ дээ!

	Лю хар үүрээр сэржээ.

	Думасара цонхныхоо дэргэд хэдийн суугаад, эрт урьд цагт Астемир, дараа нь Тембот эдэлж явсан муу хөдсөн дээлийг Люд өмсгөхөөр янзалж байлаа. Урагдаж навсарсан, бишгүйдээ тайруулсан хормойг нь бас л танана. Эхийн гар ийш тийш эвлэг түргэн хөдөлж, гогцоо болгоны нь шалган үзнэ. Сэрж гүйцээгүй Лю нүдээ нухалж, цонхны хажууд хувцсыг нь янзлан буй ээжийгээ үзээд, ер бишийн баяртай таатай дөлгөөн байгаагаа мэджээ... Дахиад л хуучин орон дээрээ унтаж байгаа ч гэсэн амьдрал нэг л сайхан санагдана. Тэгээд Тина «Чи тлепш гэж үү?» гэж асуухдаа ямархан харцаар ширтсэнийг нэхэн бодов. Хамаг юм нь нооройчихоод, гартаа бүлээцүүлэн яваа муур шигээ хамраа янзтай хөдөлгөчхөөд хараад байсан. «Сормуус нь хачин урт, үс болгон нь саланги Сарымагийнх шиг шүү...» гэж Лю дүрслэн бодлоо.

	Думасара Люгийн сэрснийг мэдээд

	— Босох болжээ хүү минь. Малчид хэдий нь босчихсон байна гэж чанд хэлэв.

	Хөгшин ээж нь өндийж, залуудаа цацагт хяруулаа хариулахаар эртлэн босдог байсан гэж амандаа гүвгэнэжээ.

	— Би малчин биш, адуучин гэж Лю зөрөв.

	— Адуучид ч хэдийн мориндоо морджээ гээд Думасара дээлээ орхин зуухан дээрх жижигхэн тогоотой юмаа оролдов.

	Астемир ч сэрлээ. Тэдний яриаг дуулсан бололтой.

	— За, адуучин чадах уу? Айхгүй биз? Орой болтол хариулж чадна биз? гэв

	Үгүй ер! Яаж чадахгүй байх вэ! Бүхэл өдөржин морь унана гэхээс л сэтгэл хөөрнө. Гэвч горхи дээр Тинатай уулзах болзоотойгоо хэлсэнгүй.

	Энэ өдрийн явдал Люгийн дотор хэзээ ч мартагдашгүйгээр нэгд нэгэнгүй хоцорсон билээ.

	Тэгсээр хуучирсан нэхий дээлтэй, хөл нүцгэн, цүнх үүрсэн Люг мориныхоо хүчирхэг өргөн нуруун дээр мацан гарахад, өглөөний сэрүүн татраагүй байлаа. Думасара цүнхэнд хоёр ширхэг хөөмөл гамбир, жаахан бяслаг хийжээ.Харин түүний бүх хэрэгслийн хамгийн үнэтэй нь ааваасаа гуйж авсан цэргийн дашмаг билээ. Тэр нь бахархал төрүүлэн, өөрийгөө жинхэнэ байлдагч гэж үзэхэд нь тус болж байв.

	Астемир, моринд нь эсгий тохом татаж дээсээр дөрөө хийж өгчээ. Дээсэн жолоогоо Лю чанга барив.

	Сүлжмэл хашааны цаанаас энд тэндгүй эрэгтэй эмэгтэй жаалуудын арзгар толгой цухалзахад тэдний хэчнээн атаархаж буйг Лю ойлгож явна. Горхи хүрэх замаар дам нууртай хүүхнүүд алгуурхан алхацгаана. Нүүрнийхээ доод хэсгийг алчуураар таглан, юм хайж яваа юм шиг газар шагайн аажимхан, сүртэй явцгаана. Ийн явахыг Лю өглөө болгон хардаг авч, газар шагайж байхыг нь анзаараагүй болохоор хүүхнүүд даруу зангаараа энэ мундаг морьтноос хараа зайлуулж явна гэж сая ухаарчээ.

	Тина тэдний дотор байсангүй. Хүүхнүүд хувингаа дүүргэхийг яаравчлав.

	Энэ зуур Фока бараг ус ууж ханажээ. Толгойгоо урсгалын эсрэг хандуулан, хамраа сартайлган, уруулаа сунгахад, Лю морины нь гэдэс хэрхэн том болж буйг сонирхон ажна.

	Морь нь ханатал ууж, толгойгоо шилгээгээд, хааш нь залахыг хүлээн зогсоно. Харин Лю аавынхаа зүгээ олоход нь мориндоо битгий саад болоорой гэснийг санаад Фока нь түүнийг хааш авч явахыг хүлээлээ.

	Ямар ч юмны эхлэл хэцүү ажгуу.

	Хэрэгтэй юм болгон яг санасан шиг зугаатай хөгжилтэй болохгүй ажээ. Лю Тинатай учрахыг хэзээний мөрөөдөхөө болиод, гагцхүү морин дээрээ яаж тогтож явна даа гэж бодов. Өвдөг нь цуцжээ. Фока сав л хийвэл сүүлээ шарван шалдан хөлийг нь ороолгох учир тун хөндүүр. Лю нэлээд ажил болж байж морио аулын захаас холдуулбал, эндээс морь нь ногоо эрэн довоос довонд, чулуунаас чулуу өнгөрөн явна. Хүүхдийн хариулсан мал сүрэг бүр цааш билчих авч Лю Фокаг тийш нь зүглүүлж чадсангүй.

	Үд хүртэл төөнөж байсан нар гэнэт үүлэн цаагуур орж, уулын зүгээс хүйтэн салхи салхиллаа. Хөл нь даарч, ноорхой хувцасны нь цоорхойгоор салхи үлээв. Лю байдаг тэнхээгээрээ мориндоо наалдавч олигтой бүлээцсэнгүй. «Хөлдчихнө ээ» гэж Лю айлаа. Хөлөө хөдөлгөх гэтэл хөдөлж өгсөнгүйд хүү бүр ч айжээ. «Татчихаж» гэж бодов. Лю Фокаг татаж чангаан, дэлээс нь угзачсан боловч морь нь ер тоосон шинжгүй идээшилсээр байв. Тэгэхээр нь алдарт дашмагаа гаргаад, морио цохиж гарав. Гэтэл дашмаг нь мулт үсрээд явчихлаа. Амнаас нь ус гоожих дашмагийг морь үнэрлэж үзчихээд цаашаа явлаа. Лю мориныхоо нуруун дээр дөрвөн хөллөх гэж үзтэл ганхасхийсэнд, унахаас айж энд ямар хүн мордуулаад өгөх биш, дахиад хөлөө буулган зүгээр мордлоо. Үгүй, яаж Фокаг гэр лүүгээ эргүүлэх вэ? Гэтэл нэг сайхан санаа ороод ирлээ. Цүнх рүүгээ гараа явуулж нэг гамбираа гаргаж, нэг хэсгийг хэлтлээд мориндоо хаялаа. Фока үнэрлэснээ зажилчхав. Лю дахиад хаяж өглөө. Фока тэрий нь ч бас идчихэв... Ёстой нэг гайхамшгаар л хүү морин дээрээ тогтож байлаа. Тэгтэл Фока гэнэтхэн аулын зүг хатируулахад, Лю дөнгөж дэлээс нь зуурч амжив. Фока гэр лүүгээ яарч байгаад эргэлзэх юм огт үгүй байв. Ийм арчаагүй явахыг нь улс үзвэл ямар гутамшиг болохыг Лю ойлгож сүүлчийнхээ бүх л байгаа хүчээ шавхаж, морин дээрээ эгцрэн, жолоогоо хумьж авлаа. Ийм сүрхий золбоолог байдлаар аул дундуур хатируулсаар Думасарагийн хүлээн буй хашааны хаалга хүрлээ.

	Энэхэн мөчид Думасара шиг хэрэгтэй хүн Люд байгаагүй авч, ойртож ирээд жигит хүнд ямар хэцүү байдгийг огт тоогоогүй дүр үзүүлэхийг оролдсоныг нуух юун.

	Бас, Думасара ч амандаа орсон болгоноо хэлэхгүй байвал болох л байсан:

	— Ой, алла, ой, алла! Ээ муу хүүг минь яачхав? Ээ, гайт өдөр! Яаж мориноосоо бууж чадах вэ дээ! Хүүхдээр минь амьд эмээл хийчихлээ! гэж орь дуу тавьжээ.

	Думасара хүүгээ тэврэн авч, гэртээ аваачив.

	«Аллах үүнийг бидэнд өршөөхгүй. Хүүхдээ алснаас, морио хайрлаагүй нь дээр шүү дээ... Нялх хүүхдээр эмээл хийчихлээ! Яах нь энэ вэ?» гэж өөрийгөө буруушааж гарлаа.

	Энэхэн үеэр Астемир эзгүй байгаад орой Баляцо, Тембот бүгд цугларахад цаашдаа хэрхэх тухай удаан зөвлөлджээ. Ардын цагдаа Казгирей хожуухан ч гэсэн ярианд бас оролцлоо. Адууны хулгайчид Лю, Фока хоёрт ямар аюултай болох, нөгөө талаас Баляцогийн хоёр адууны оронцгийг хамт хариулах арга юу байна, эцэст нь ганцхан өнөөдрийн явдалд гутарч, энэ бүх яриаг сонсох ч дургүй байдаг нь зөв эсэх талаар зөндөө юм ярилцжээ.

	— Аллах бидэнд сэхээ оруулаг, хүүхдийг ингэж явуулж болох уу даа? Фока шиг моринд Лю эмээл мөн үү? гэж Думасара ярина.

	— Юмны эх нь л хэцүү. Ер нь чи яагаад «эмээл» гэж яриад байна? Лю бусад хүүхдээс дорой гэж үү? Бусдаасаа хоцроход Люд харамсалтай. Энэ чинь эмээл биш жигит хүн. Морь байгаа дээр л сурч байг гэж Астемир хэлэв.

	— Хүүхдээ үрчихсэнээс, морио алдчихсан нь дээр гэж Думасара санаснаараа зөрөв.

	Лю, Думасараг бас л дэмжихгүй байгаа хөгшин эхийнхээ бөөрөнд дулаацан, энэ бүх яриаг чагнана.

	— Кабардин хүн морьгүй бол шувуу биш тахиа болно. Хүүгээ моринд сургахгүй яах юм бэ? гэж эмгэн бувтнаж суув.

	Өнөөдөр хэдийгээр овоо юм амссан боловч, аав, хөгшин ээж хоёрын нь үг Люд ээжийнх нь үгнээс ухаалаг санагдсаныг хэлэх нь зүй. Хайртай эмээгийнхээ дэргэд суухад Люд дулаахан, тайван тохилог байв. Энэ бүхэн хэвийн дассан зүйл байвч шинэ юмны дур татах түгшүүр энэ тэмцэлд эрхбиш давсан бүлгээ. Эр хүнд аюул гэдэг зүгээр сууснаас хэзээ ч илүү.

	— Эмээ, та намайг Фокоос айж байна гэж битгий бод. Би юунаас ч хэнээс ч, Жирасланаас ч айхгүй гэж Лю ганцхан эмээдээ дуулдахаар аяархан хэлэв.

	Хэдийгээр хар дарж эхлэн нэг аймаар юм орж гарч байсан боловч Лю зүүрмэглэх зуур ийнхүү гүвтнэжээ. Тэгтэл урд нь хярамцаг Масхуд зогсож байх шиг, нүд нь Залим-Жирийнх шиг бүлтгэр, догшин хэрцгий байх шиг. Тэгээд энэ Масхуд ч гэмээр, Залим-Жери ч гэмээр хүн нь урт саваа түүн рүү далайн, Давлет болж хувирснаа, дахиад л Масхуд болчихно. Фока нь уурсан дэлээ сагсалзуулан толгойгоо дүүхэлзүүлснээ, гэнэтхэн түүнийг нэгэн зүг аван одов оо... 

	 

	 

	БОРООНЫ ХАТАН, ФОКА МОРЬ

	«Талхгүй болбол, талаасаа гуй» гэж зүйр үг буй. Гэтэл мөнхийн залуу газар нь өтөлсөн мэт ханхир хатангир болчихлоор чинь хэрхэн гуйх сан бил ээ?

	— Аллах намайг өршөөх болтугай, нүгэлт эм би Темботыг эцэг өвгөдийнхөө үйлсэд суралцан ингийн чулуу засдаг болоосой гэж бодсон... Тээрэмдэх юм юу ч үгүй бол ингийн чулуугаар яах юм билээ, тэнгэр биднийг зовоож байна... гэж Думасара гоморхоно.

	Тэнгэр Кабардыг үнэхээр хайрласангүй. Хамаг юм гандаж хамаг юм харлажээ.

	Өвгөд дээдсийнхээ заншлаар эрчүүд сүмийн өмнө мөргөл үйлдэхээр цуглараад тайван хүүрнэн суухад, Муса:

	— «Зөвлөлт засаг юунд ч түлхүүр тааруулдаг» гэж та нар Астемираас сонссон. Харин тэнгэрээс бороо оруулдаг түлхүүр нь хаа байгаа юм бол? Большевикуудын нөгөө хүч хаа байна гэнэ.

	Масхуд дахиад л Мусад мөчөөгөө өгөхгүйг хичээж маргаан үүсгэв.

	— Яасан их юм мэддэг юм! Большевикууд Баксанын усыг тарианы газар луу татах болсныг чи дуулсан уу? Тэр үед бороо ч хэрэггүй болно.

	— Сэвс ханхалсан чалчаа амьтан, чи юу ярина вэ! Баксаныг эргүүлнэ гэдэг чинь болдог хэрэг үү!

	— Астемир надад цугийг нь тайлбарлаж өгсөн. Зөвхөн Баксан ч биш, Чегём, Терек цөмийг тал дундуур урсгахад Давлетын худаг ямар ч хэрэгцээгүй болж, бас айл болгон руу горхи татчих болохоор, жинхэнэ голын ч хэрэгцээгүй болно.

	— Мариат миний худаг руу явахаа больчихлоор, чи өөрөө ямар горхи руугаа явах болж байна? Муса, чи Мариатиа ганцаарыг нь битгий гаргаж бай, яргачин Масхуд нэг л араар чинь тавих вий! гэж Давлет дайран дээр нь давс хийв.

	Ээ, Давлет хэчнээн үнэн үг хэлж буйг Муса чи мэддэг ч болоосой!.. 

	Гэвч ган гачиг, аюулт гай болон нэрвэж байхад хэчнээнхэн тоглох вэ дээ. Хар тариа, шар будаагаа хүлээж хүлээж хоосон хоцорсон. Улаан буудайнд найдтал, бас тэр нь ч хатчихаж. Эрдэнэ шишийн навч нь хорчийж хүрэнгүүт л үйрч унаад байгаа ч зарим нэг газар эрдэнэ шиш хурааж байв.

	Газрын царай аймшигтай. Аварга том илдээр цавчсан мэт энд тэндгүй хага үсэрчээ. Цэцэрлэгийн жимс хувхайран үгүйрчээ.

	Хэдэнтээ үүл хуран, сэрүү татсан авч бороо нэг ч удаа дуссангүй.

	Өөр нэг үүл, нэвтэршгүй тоосон үүл л гацаа суурин, тал дээгүүр хөшиглөөд, нар улааран бараантана. Гэтэл уулын цас, мөсөн голууд төдхөнөө хайлж гол үерлэлээ. Шхальмивокопс гол аул дундуур балиар хөөс цацлан, гүүр тээрмийг арчин хаяж, сүртэй догшин оволзон урсана. Эл туужийн эхлэл болсон тэр нэг зун ч ийн үерлээгүй билээ. Улс амьтан идэшний ногоо, амтат гуаныхаа талбайг яаж ийж аврахыг бодон, өдөр шөнөгүй шуудуу татаж, өвгөчүүл хүртэл сүмийн дэргэд яриа дэлгэж суугаад байлгүй эзгүй байгаа залуучуудын оронд нэмэр болно. Хөгшин Саид аул аюулд учирсан энэ бэрх цагт мөргөлчдөө эргэн ирж, тэдэнтэйгээ хамтран аллахаас бороо хайрлахыг хичээнгүйлэн гуйж мөргөснийг ёсоор нь болгоож өгүүлүүштэй.

	Бүгчим, хуурай тоос татсан өглөө олон хүүхэд гудамжинд харагдлаа. Хамгийн урд нь Лю Тина хоёр явна.

	Лю Тина хоёр жагсаалыг тэргүүлэн сүрлээр хийсэн чихмэл чирчээ. Энэ нь борооны захирагч Ханцей хатан ажээ. Чихмэлд эрээн цамц, эсгий малгай өмсгөжээ. Хувинд торгон цамцаар гоёсон мэлхий хөвүүлжээ. Бүх юм номын ёсоор. Баташевын хүү болсон хойно доо Лю бас санаанаасаа шинэ ном нэмэн эсгий малгайны оронд хувьсгалт овоодойгоо өмсгөх гэтэл, хорон санаат хажи Инусын овоодойг, аллахыг дуудаж байгаа юманд хэрэглэж болох эсэхэд нэг хэсэг нь эргэлзсэний учир больжээ.

	Хүүхдийн хоолой нийлүүлсэн дуу гудамжаар нэг хадах нь:

	 

	Ханцей хатныг

	Хөтөлнө, хөтөлнө, хөтөлнө... 

	Аллах тэнгэрээс

	Аадар гуйнам, гуйнам,гуйнам.

	Мөргөл дээшээ хүрээрэй

	Мөдхөн бороо асгаарай... 

	 

	Жагсаал айл болгоны гадаа зогсозноход, баян хоосон ялгалгүй гэрийн эзэгтэй Ханцей хатныг угтахаар гарна.

	Хэчнээн ч удаа дуугаа дуулж, дуучид шанд нь юу гаргаж ирэхийг хүлээнэ. Өндөг? Гамбир? Хоёр өндөг? Хоёр гамбир? Эсвэл хонины мөлжүүртэйгээ яс байх болов уу? Охид хөвгүүдээс хичээнгүй дуулна. Тэднээс Тина гоц эвтэй дуулах ажээ. Тина Сарымагийн дуулж байснаас илүү, ямар ч байсан Румээс л сайхан дуулж байх шиг Люд санагдав. Тэр танил дууныхаа үгийг анзаарахгүй, харин охины цэвэр чанга хоолойг чагнаж, яаж хамраа зангидан, яралзсан цагаан шүдтэй, цэвэрхэн ам нь хэрхэн нээгдэж буйг ажиглана. Энэ удаа Тина нүүр гараа угааж гэзгээ самнаад хувцсаа сольжээ. Жагсаал хийж, дуу дуулах болсны шалтгаан нь гунигтай байвч юм болгон нэг л шинэ, догдлом таатай байх ажгуу.

	Шаламгай охин хамгийн түрүүнд өглөгийн цүнхээ тосож амжуулавч, цүнхэнд нь, үгүй дээ ганц гамбир ч юм уу, өндөг хийхгүй хүн ч тааралдана. Бас зарим эзэгтэй гараа гаргаж өглөг өгөхийн дээр хагас хувин ус харуусахгүй гаргаж ирээд:

	 

	Өгөөмөр гараа бидэнд сунгаж 

	Өндрөөс хураа буулгаж хайрла!

	 

	гэж ерөөн Ханцей хатан руу усаа цутгана.

	Бөөн хүүхэд цааш хөдөлж, жагсаал улам нэмэгдэн, өвөө нар, эхчүүд нь тэдний араас ерөөлийн нүдээр ширтэн, тэнгэр өөд сүсэглэн харавч бороо ороогүй хэвээр.

	Газар хагар тусаж ноход хүртэл Ханцей хатан руу хуцахаа больж дуу нь намдлаа.

	Ер яадаг билээ дээ гэхээс л амьтны зүрх зогсох шиг.

	— Гайтай жил, гайтай жил... Өлсгөлөн өвөл... гэж Думасара үглэнэ. Ганц Думасара ч биш дээ.

	Энэ жилийн намар, тариа хураалтын жаргалтай цагтай ер төсгүй, айл хунараас шарсан гамбир, борцолсон мах, чангахан нэрмэл саримсласан шүүсний үнэр эс гарна. Нөгөө л бүгчим халуун тоосны үнэр шөнөдөө ч сарнихгүй. Оволзон догшрох голын шуугиан хэвээр. Үерийн их ус ямар ч ашиггүй нэгэн зүгт хуйлран одсоор... Баксан Терекийг тал руу эргүүлэх гэнэ, энэ большевикуудын ам уу!

	Үтрэмийн газраар эл хуль чимээгүй, сагс сав тариа будаагүй хоосон хэвтэнэ. Тал руу яваад шуудай эрдэнэ шиш, тэвэр өвстэй эргэж ирвэл дуу шуу ч үгүй түүнээ цаашхан нуухыг бодож, өвсөө дээвэр дээрээ гаргах, эрдэнэ шишээ өвсөндөө, аягүй бол ширээн доогуураа ч нууна. Хуучин цагт муллад дуртай өгдөг арвынхаа хувийг хүртэл нууцгаана.

	— Гайтай жил. Астемир энэ даргынхаа ажлыг л больж үз. Ном заах гэдэг хүн, хүүхэд л сургасан нь шулуун гэж Думасара аанай үглэнэ.

	— Люгийн цүнхэнд өнөөдөр юу хийж явуулав? гэж Астемир эхнэрээсээ асуув.

	— Талхгүй, хоосон явуулж би чадах уу? Өнөөдөр ч хүйтэн маремс хийлээ, маргааш л харин юу хийж өгөхөө мэдэхгүй байна. Амны халбагаар ч хутгах гурилгүй болж байна.

	Аль хэдийнээс өөрийнхөө хувь гамбир, маремсыг ачдаа өгөх болсон эмээ нь Думасаратай хошуу нийлэн:

	Ээ, гайтай цаг! Аллах минь, юунд намайг аваачихгүй байна вэ?! Ингэж кабард талхгүй, бүсгүйчүүл үнээгүй, эрчүүл унаагүй, бүгдээр бурхан тэнгэрээс айхгүй байхыг надад юунд үзүүлэв аллах минь?.. гэж үглэнэ.

	Хөгшин ээж нь гайг яг зөгнөсөн мэт маргааш нь орой болсон хойно Астемир Мусагийн хоёр дугуйтаар зургаан шуудай эрдэнэ шиш ачиж ирсэн авч, олзуурхан баярласан шинжгүй байлаа. Ачаагаа яаралгүй буулгахдаа зовнисон байртай анивчина. Мусагийн шинэ зарц, хөлдөө улгүй түрий угласан Ахмет өвгөн Астемирт тусалж байв. Лю тун сая Фокаг хариулж ирээд бас аавдаа нэмэр болохоор гүйв.

	Ахмет өвгөн тоглоом хийж:

	— Дутахыг нь нэмчихвэл ч эрдэнэ шиш энэ өвөлдөө хүрнээ гээд

	— Аллахын нэрийг барьж тангараглая, чи ч Мусад үнэ хүргэж чадлаа шүү... Мусад үнэ хүргэлээ гэж хэлэх ч тоглоом уу даа! гэв.

	— Аав аа, та юуны наймаа хийсэн юм? гэж Лю асууна.

	Астемир хүүдээ хариу хэлэхийг яарсангүй, харин өвгөнд хандаж:

	— Тоглож чадах ч зүгээр л хэрэг гэхдээ энд тоглоом хийхийн сөгөө алга. Энүүхэн байгаагаа л хүртээх хэрэгтэй. Сэтгэл минь амар байна гэж бодож байна уу? гэж дүнсгэр өгүүлэв. Ахмет дургүйцэн

	— Сэтгэл чинь ч, мэдээж амаргүй л байгаа л даа, харин нөгөөтээгүүр мориор яах юм бэ? Өөрийг нь тэжээх хэрэгтэй... Үгүй, бас ч гэж хааны ч үед бай, большевикийн ч үед бай морьгүй эр ч ямар эр байх вэ дээ!.. Мусагийн адууны хашаа тэртэй тэргүй, зайгүй байхад бас нэг мориор яах нь юм бол? гэдгийг л учрыг нь олохгүй юм гэхэд

	— Морио одоо аваад явах уу? гэж Астемир яриа өвгөний үгийг тасалж асуухад бүхний учрыг ойлгосон Лю-гийн дотор эвгүй оргиод явчихлаа.

	— Үгүй ээ. би авч явахгүй, эзэн нь өөрөө ирнэ. Чиний аргамаг ямар нэртэй вэ? Фока бил үү? гэж өвгөн асуусанд

	— Фока, Фока! гэж Астемир ууртай хариуллаа.

	Лю хэзээ ч ингэж цөхрөнгөө барж үзээгүй! Хэзээ ч аав, Степан Ильич хоёр нь эдгэрснийхээ дараа гэрээсээ зугтахад ч, Лутогийн алуулсан тухай сонсоод ч ингэж цөхрөөгүй. Нулимс унаган, адууны хороо руу гүйв. Бэлчээртээ цадаагүй Фока нь хоосон идүүрийн банз мэрж зогсов. Энэтээ хашаанд нь Шарагч үнээ нь онгоцныхоо ёроолыг хүр хүрхийтэл долооно.

	Доголон нулимстай Лю мориныхоо хоншоорыг илэх санаатай сарвайв.

	Тэр эх, эмээ хоёрынхоо гомдлын үгийг давтан

	— Ээ, гайтай жил! Фока, чамайг аваад явах гэж байна, чи битгий яваарай. Муса руу битгий оч, тэгсэнд орвол хоёул хамт үхсэн нь дээр гэнэ.

	Фока гялалзсан том нүдээрээ хүүг зэрвэсхэн харна. Лю яльгүй хөлстэй биеийг нь үнэртэн мориныхоо зөөлөн дулаан цээж рүү духаараа шигджээ.

	Степан Ильич аав хоёрын нь бие муу байхад Муса тэдэн рүү ирснийг хүү дурслаа. Хэчнээн зэвүүн гэж санана! Тулалдаж олсон морийг үнэхээр энэ муухай Мусад өгнө гэж үү?! Фокаг Жираслан аваад явчихсан нь дээр дээ. Тэгтэл хүүгийн ухаанд нэгэн бодол төрсөн нь өөрт нь их сайхан санагдав. Арай ч бүрмөсөн баларчхаагүй байна. Тинаг гүүр лүү ятган явуулж болно. Хатныг энд сууж байхад Жираслан заримдаа аулын цаадах гүүрэн доор ирдэг бөгөөд хатан өгөх юмаа Тинагаар дамжуулдаг байсныг Лю охины ярианаас мэдсэн билээ. Өөрөө ч очоод, Мусагийн адууны хорооноос Фокаг авчих гэж Жирасланыг гуйсан ч болно! Фокаг Жираслан унаг л дээ!

	Ийнхүү бодолд автаад дуудаж байгааг ч мэдсэнгүй. Бүр харанхуй болчихжээ. Думасара Тембот хоёрыг бас яана аа! Мусагийн дуу гарч байна!.. Лю эндүүрсэнгүй, Муса адууны хорооны аман дээр хэзээний зогсож байв. Гартаа хазаар ташуур барьжээ.

	— Энэ нүгэлт айлыг аллах юунд адислан байдгийг мэдэхгүй юм! Астемир морио заяатай зарлаа шүү!.. гэж Муса үглэнэ.

	Тэгээд хашаа руу алхсанаа:

	— Энд чинь хэн байна аа? Өө, чи Лю юү? Адууны хашаанд хайртай байдаг чинь сайн байна. Кабардин хүн морь хайрлах ёстой... Энэ ч үнэхээр сайн морь байна шүү гэж санаснаа тэвчилгүй хэлчхэв.

	— Морь ч сайн л даа гэж Думасара төлөвхөн хариулна.

	Лю, ээж нь ямар их хүчээр биеэ барьж буйг тааварлах билээ. Ээж нь:

	— Муса, чи ашигтай наймаа хийлээ, Фока чамд олз ашиг оруулах болтугай... Лю, нааш ир. Юу вэ, чи чинь уйлж байна уу? гэв.

	— Жаахан л үнэтэй авлаа... Тембот, хазаар май. Морио олигтойхон хазаарлачих... Зургаан шуудай эрдэнэ шиш гэдэг хэлэхэд ч юухан байх вэ!

	Думасара Люгийн нулимсыг арчуут:

	— Шуудай эрдэнэ шишээр морийг үнэлдэг бил үү? Аргагүй гачигдалтай болоод л Астемир ингэхэд хүрч байгаа юм, чухам хүүхэд үү, морь уу гэж тэр... Ээх, алла! Яахаар ийм лайтай байдаг байна?.. гэж дахиад ширүүн хэлэв.

	— Хэ-хэ! Яахаараа гэнэ ээ? Нөхрөөсөө л үүнийг асуу... Одоо хаачаа вэ? Яагаад байхгүй байна вэ?

	— Даргад ажил байлгүй яах вэ.

	— Астемир даргаа болих юм гэнэ, энэ суурьтай байранд түүнийг байхад аллах дургүй байна гэж би дуулсан.

	Тэгэхээр нь Думасара Астемирын цаашдын бодлыг мэдэж байсан авч, шинэ сонин дуулж байгаа юм шиг болж.

	— Аллах урьдаар чамтай зөвлөдөг бололтой. Тэгээд хэн дарга болох юм? Энэ гайтай жил хэн тэр дөнгөнд орох гэж дурлаа вэ? гэв.

	— Хэн дарга болох вэ гэнэ үү? Хэн сэх юу байх вэ. Давлет!

	Болох гэж буй өөрчлөлтийн талаар Мусагийн дуулсан бараг үнэн авч үйл явдлаас өрсөөд яах вэ.

	Тембот морио хазаарлаад уяанаас нь гаргаад ирлээ. Морь нь хойш гэдийнэ.

	— Ажил гэнэ шүү! Ямар ажилтайг нь хүн мэдэхгүй биш... За гайгүй ээ. Одоохондоо аллах их л өршөөж байна... Гайтай жил гэнэ! Ингээд гүйцэх юм шиг... Эргүүл Астемир намайг багагүй зовоосон авч би хар муу санадаггүй хүн... гэж Муса үглэв.

	— Хөөе, Муса! Морио авах гэж ирсэн юм бол аваад тонил... Морио надаар тахлуулна гэвэл санааны чинь гарз шүү! гэж Тембот түүн рүү хашхирав.

	Лю гомдсондоо байж ядаж байхад Тембот бас уураа арайхийн барьж байв.

	Муса, морио хоёр ч удаа ороолгон, жолоогоо богиносгон барьж эрхэндээ авлаа. Фока эзнээ дуудан чанга янцгаажээ.

	Лю ээжийнхээ банзлаас татан шигдэв.

	— Өө, усан нүдэт! гэж Тембот харанхуй хашаанаас дүү рүүгээ дургүй өгүүлэхэд Лю, чамд ч гэсэн амаргүй байгаа даа гэж бодлоо.

	Думасара хүүгийнхээ нусыг арилгасаар хоолой зангиран:

	— Явж аавыгаа хай. Цэцэрлэгт байгаа байх олоод ир гэлээ.

	Тээр жил. Астемир, яран таягт Инустэй зодолдсоныхоо дараа цэцэрлэгтээ ганцаараа суухад, хөгшин эх нь баярт мэдээ хүргэхээр үүдэндээ хүлээж суусан тэр өдөр, тэр цагийг одоогийн энэ явдал бүх талаараа санагдуулж буйг хүү яахин мэдэх вэ. Тэр цагийг бүх талаар санагдуулавч одоо бүх юм шал өөр болжээ. Эмээ нь Фокаг аваад явахыг бас харжээ. Сульдсан гараараа тотгоноос барин үүдэнд зогсож байна.

	Люгийн аав горхины дэргэд байв.

	Тэр жилээс хойш улам саглагар болсон алимын мод руу Астемир ууцаа харуулан мөргөл үйлдэж байгаа мэт явган суужээ.

	— Муса Фокаг аваад явчихсан гэж Лю арайхийн хүчлэн хэллээ.

	Астемир Люгийн ирсэн хийгээд, хэлснийг огт сонсоогүй мэт.

	— Муса ирээд явсан гэж Лю дахиад хэлэв.

	Астемир дуугүй хэвээр

	—Фокаг аваад явсан... 

	Горхи хоржигнон навчис сэрчигнэнэ. Тэгж тэгж Астемир хүүгээ дуудав.

	— Лю хүрээд ир... Чи Фокоос сайн морьтой болно. Юм болгонтой болох цаг ирнэ.

	Лю өөрийнхөө нүдэнд итгэсэнгүй. Үүнийг Лю үзэх ч биш мэдэв. Аав нь уйлж байлаа! Лю аавынхаа өвөр лүү шигдэн уйлж:

	— Муса Фокаг ташуурдсан... гэв.

	— Одоо тэр чинь өөрийн нь морь. Би Фокаг зарчихсан. Харин Фокаг битгий зод гэж Мусад аав нь хэлнээ гэж эцэг нь бас уйлан хариулжээ.

	— Та өөр морь авчирна гэж байна, гэтэл ээж одоо ч хашаанаас юм л гарахаас оруулна ч гэж байхгүй дээ гэж ярих юм... Яагаад тэр вэ?

	— Юу «Яагаад тэр вэ?» гэж?

	— Ээж яагаад тэгж ярьж байгаа юм? Надад эвгүй санагдах юм. Та үнэхээр морь авчирна биз дээ?

	— Авчирна, хүү минь авчирна. Тэвчээрээ л барь, юм юмтай л болно!

	— Барина аа.

	— Үгүй тэр! Тембот том гартай, Лю том толгойтой гэж Степан Ильич, Баляцо хоёрын ярьдаг үнэн шүү... Ном сурах хэрэгтэй. Лю, чи ном үзмээр байна уу?

	— Би Тинатай хамт ном үзмээр байна.

	— Үгүй ер?

	Лю ичингүйрэв. Тина л зөвшөөрдөг юм бол Жираслантай хуйвалдаад Фокаг эргүүлж авч болох тухай санаж байгаагаа Лю аавдаа хэлэх гэснээ, эхлээд Тинатай өөртэй нь ярилцах нь зүйтэй гэж бодоод болив. Лю яг маргааш нь найз охинтойгоо уулзах ёстой байжээ. Гэвч аавдаа энэ тухай юу ч хэлэлгүй гагцхүү:

	— Мусад Фокаг битгий зод гэж та хэлээрэй гэв.

	— Хэлнээ гэж Астемир амлалаа.

	— Ханцей хатан бороо оруулбал Муса Фокаг эргүүлж өгөх үү? гэж Лю, юмыг яаж мэдэх вэ гэсэн бололтой асуув.

	— Аллахын таалал л мэднэ гэж Астемир хариулна.

	Маш харанхуй шөнө болж, модны орой харанхуйд үзэгдэхгүй болов.

	Люд, тэр зуур аавтайгаа жигитүүдэд, эсвэл бүр нөмрөг ороосон аварга нартуудад бүслэгдчихсэн, тэднээс нуугдаж байх мэт санагдав.

	Нөмрөгтэй аваргууд хөдөлж цөхнө.

	Хатсан навчис хөглөрөн унана.

	Нэг юм шажигнаж, дуулдам төдий шал полхийж, горхи жигдхэн хоржигноно.

	Тэгээд энэ амьд аниргүй дунд Лю эр хүний намуун дуу гэнэт гарахад, тэр даруйдаа эцгийнхээ дуу гэж ойлгосонгүй. Астемир юу гэж хэлж буй нь бараг дуулдамгүй аяархан дуулж эхэлжээ. Лю Думасарагаас, бас хөгшин ээжээсээ олон дуу сурсан авч, аавынхаа дуулахыг урьд өмнө ерөөсөө үзээгүй. Харин ямар дуу дуулж буйг нь таньжээ. Нэг удаа Баляцо өвөө түүнийг дуулсан юм. Тэр дуунд хэрэв хүн сэтгэлтэй бүсгүй, морь, чинжаалаа хорт хүчинд булаалгавал түүнд амар заяа гэж үгүй хэмээн дуулдаг. Кабардин хүн алдсан юмаа эргүүлэн авч дахиад сэтгэлт хүүхэнтэйгээ нийлж, чинжаалаа агсан мориндоо мордоогүй цагт амар заяа байхгүй, байх ч ёсгүй. Шударга ёсыг мандуулах нь эр хүний үүрэг... 

	Энэ дууг Баляцо өвөө Лютэй хамт, Астемир болон бусад партизануудын өгөөмөр бэлгийг авахаар хүслэнт булшны зүг явахдаа дуулсан билээ.

	Лю чимээгүй болж, тайвширлаа. Аав руугаа наалдаад шажигнан хөдлөх моддын орой тийш харан аавынхаа дууг чагнахад нэгэнтээ чангарснаа намдуухан зөөлрөх эцгийнх нь дуу өндөр улиангаруудын үзүүр тайван ганхахыг аясан давтах мэт ээ. 

	— Лю! Чи хаа байна? Яагаад гэртээ ирэхгүй байна? гэж Думасара үүднээсээ дуудах сонстов.

	Нөхрийнхөө нэрийг хашхичих нь бүсгүй хүнд зохисгүйн учир Астемирыг биш Люг дуудсан ажээ.

	
Арван наймдугаар бүлэг

	ДАВЛЕТ ӨРГӨМЖЛӨГДЛӨӨ

	Хүмүүс хэзээ ч өөр өөр зантай. Энэ бэрх цагт ч тэд зүсэн бүрийн зан гаргажээ. Хүн болгонд нэг юм хэрэгтэй байж.

	Астемир хэдхэн шуудай эрдэнэ шишээр хайртай морио Мусад алдсан боловч сэтгэлээр гуньсангүй, багш болох юм сан гэж л юунаас ч илүү бодсон хэвээр билээ.

	Муса баян дээрээ баяжиж сайн морь хямдхан авсан боловч юуны тул хурааж буйгаа мэдээгүй хэвээр.

	Исхак өвгөн юухан ч наймаалчихсан баяртай л байх сан. Гэтэл заръя гэхэд даанч юу ч үгүй, хэдийгээр шинэ амьдралаас хэнээс ч илүү юм авч амжсан ч, нэг зүйл худалдаад авъя гэхэд оронд нь өгөх юу ч үгүй... Хуучин Шардановын эзэмшил газраас аулаас доош Шхальмивокопсын эрэгт үржил шимтэй хэсэг газар түүнд таслан өгчээ. Ямар олиг байх вэ! Исхак энэ газраас ургац авах нь битгий хэл цаашдыг бодох түүнийгээ хагалах багаж огт байхгүй нь бусдын ижил бүлгээ... 

	Өөрийн санасан өөртөө зөв.

	Давлет, зулбасан ноёдын хаягдал шаарны ихэнх хэсгийг хашаандаа авчирснаар, өөрийгөө кулайсызээс зүгээр кулай, юмгүй байснаа юмтай болгох чармайлтаа гүйцээгээд одоо бас шинэ ажил бодолхийлнэ. Ямар нэг шинэ юм одоо хэр бодож олж чадахгүй, ККОВ-ийн хашаан дахь хуучин аргууд нь дундхан хэвээр ККОВ-ийн даргын шийдвэрээр Еруль хоёр дугуйт тэргэнд хайрцаг ачин айл хунарыг эргүүлэвч өлөн үнээний гоморхон мөөрөх юм уу, толгойгоо ч өргөх тэнхэлгүй болсон гуринхалсан нохдын гуниглан гийнахыг л олонтоо дуулжээ.

	Тийм их юм хаа байх вэ дээ! Улс амьтан, үгүй дээ, Ерулийн эсгий малгайг нь дүүргээд байвал л их юм. Хоосон хайрцаг дэнсээ хангинуулан цааш явна.

	Зарим нь түүнийг:

	— Орилоо хөгшин минь, өөрснөө өл залгах юу ч үгүй байна. Хоёр амны өмнөөс чамд зургаан фунд өгнө гэдэг чинь зургаан өдрийн өмнө үхнэ гэсэн үг гэж ад үзнэ.

	Одоо зөвлөлт засгийн үед намайг орилоо хөгшин гэж хэрхэвч болохгүй, тэгсэн этгээд прокурортой л уулзана гэж мэдээрэй хэмээн Еруль дургүйлхэнэ. Чачаг дөрвөн муур Жирасланы байрнаас урвуулаад ирснийг Еруль мэдэлгүй, хуучнаараа арван нэгэн мууртай байгаа гэж санаад арван хоёр амаар бодож татвар нэхсэн нь буруудсан байжээ.

	Тэгтэл Чача арван нэгийнхийг ч төлөхөөс татгалзжээ.

	— Яахаараа чиний энэ хариуцлагатай ам ийм үг ярьдаг байна? Зайлж үз! Хамгийн хөгшин ганц муур бас өөрийнхөө өмнөөс л төлнө, бусад залуухан болон зулзагууд тоонд орохгүй гэж Чача хашхичжээ.

	Муса, өөрийнхөө өмнөөс нэг, Мариатынхаа өмнөөс нэг, нийт хоёр фунд өгөөд салжээ.

	— Хүүхдээр өнөр улсаасаа л ав. Газрыг минь авчхаад одоо болохоор бас үр тариаг минь авна гэнэ ээ! гэж хэлээд Муса үүдээ тас хийтэл хаажээ.

	Мөд хувьсгалт хороодыг зөвлөлүүдээр солих гэж буйг Астемир мэдээд хэд дэх ч удаагаа юм, дахиад л даргын албанаас чөлөөлж өгөхийг Степан Ильич Инал хоёроос гуйжээ.

	— Инал, надад ном өг. Би өөрөө суралцаж бусдыг сургамаар байна. Харахгүй юү, орон даяар тайван болж байна, удахгүй абрекуудыг ч дарчихна. Зөвлөлийн даргыг би хийж дөнгөхгүй, багш л болмоор байна гэж Астемир учирлана.

	— Тэгвэл чамайг хэнээр солих вэ? Хэнээр? Батоко? Муса? Давлет? Тэд нар дөнгөх үү? Үгүй ээ, Астемир чи нэг хэсэгтээ байзнаж л бай! Яг сэтгэлдээ таарсан, зөвхөн давж дийлдэг ажлаа хийж байгаа хүн бидэнд байна уу? Бид цөмөөрөө ижил хувьтай улс гэж Инал татгалзана.

	Гэвч Степан Ильич, хуучин медресийг шинэ ардын сургуулиар солих цаг болсныг ойлгож, шууд Астемирын талд оржээ. Хуучин аргаар гэгээрүүлэхээр цуцалтгүй үйл ажиллагааг явуулж буй Казгирейн өөдөөс юу сөргүүлэн тавих вэ? Кораныг биш, мэдлэгийн, жинхэнэ амьдралын гэгээг хүмүүст нээх цаг яах аргагүй болсон бөгөөд энэ чухал хүнд ажлыг хэн нэг нь эхлэх хэрэгтэй. Тэгээд Коломейцев шинээр гэгээрүүлэх хэрэгт Астемир, Казгирейтэй эн зэрэгцэх өрсөлдөгч гэдэгт гарцаагүй итгэж байсан юм.

	Астемирын ажлыг өгч болох бүх хүнээс Давлетыг шилсний чухамхүү учир нь Степан Ильич, түүний хүчийг Астемирын дэмжлэгтэйгээр ажил хэргийн ашиг тусын тул чиглүүлэхээр найдсанд оршиж байжээ. Ийм шийдвэр ёстой эхийг нь эцээхгүй, тугалыг нь тураахгүй гэгч болж, багшийнхаа шинэ ажилд бэлтгэх зуур, Давлетыг харж хандан ажилд нь тусалж байхыг дуртай амласан Астемирын сэтгэлд таатай нийцсэн билээ.

	Давлет юу болох гэж байгаагаа мэдсэн сэн бол эрдэнэ шиш жигнэх шиг өчүүхэн ажлаар оролдож суух байсан уу даа... 

	— Давлет! Хөөе, Давлет... гэж Астемир түүнийг нэгэнтээ дуудав.

	— Би ажилтай байгааг харахгүй байна уу. Ерөөсөө амар заяа үзэхгүй байна. «Ков»-ийн дарга гэдэг ч хувьсгалт хорооны дарга биш шүү. Хувьсгалт хороо гэж юу вэ гээд дуртай хүнээсээ асуу, хэн ч чамд тайлбарлаж чадахгүй. Хувьсгалт хороо юм уу, нийгмийн аж ахуй гэдэг үгийн чинь учрыг хэн ч мэдэхгүй. Хамгийн том үг прокурор, тэгээд «Ков» гэж Давлет зүтгэлэв.

	— Зүйтэй. Одоо яг хувьсгалт хорооны оронд зөвлөлүүд бий болно. Харин чи, хувьсгалт хорооны дарга байх сан гэж бодохгүй байна уу?

	— Би дарга болъё гэж бодсон сон бол, энэ тухай Иналд хэлээд л гүйцэх байсан гэж Давлет бардамналаа.

	— За тэгвэл сайн байна. Маргааш очиж хэлье.

	— Надад чамтай дэмий ярьж байх зав алга, чи харин хийх юмгүй уйдаад байвал, манайд очоод миний нохойны бөөсийг тоолохгүй юу.

	Астемир тэгсээр байгаад, шар нь гозгоносон Давлетад, Инал үнэхээр уулзах гэснийг тэр оройдоо үнэмшүүлж чадсангүй. Хэдэн өдрийн дараа Иналын даалгавраар ардын цагдаа Казгирей түүнийг дуудаж ирэхэд л Давлет сая үнэмшжээ. Ингээд Иналаас эргэж ирэхдээ Давлет ёстой нэг азарган тахиа ирж дээ. Давлет одоо, зөвлөлт засаг түүнгүйгээр яаж ч чадахгүй гэдгийн маргаангүй баталгаатай боллоо.

	— Аллахын дэмжлэгээр Инал Казгирей хоёр Давлетаас сайн зөвлөгч тэдэнд байхгүй гэдгээ ойлгосон гэж шинэ дарга хэлжээ.

	Хурал дээр Астемир, хувьсгалт хороо яагаад зөвлөлөөр солигдож байгааг ягштал тайлбарлаж өгөөд, даргаар нь Давлетыг сонгох санал гаргав. Хүмүүс татгалзаагүй учир Астемир бүрэн эрхээ шинэ даргад шилжүүлжээ.

	Энэ шөнө Давлет юу зүүдэлснийг бүү мэд, маргааш өглөөнөөс нь л үүрэгт ажлаа гүйцэтгэж эхэллээ.

	Давлет задгайхан үзлээ. Түүний уран сэтгэмж нутгийнхныхаа нүдийг гялбуулан хурц дүрэлзлээ.

	Давлетын байшин дээр «Худагтай өдрийг» заадаг байсан хуучин муу даавуу хоромхон зуур өргөн улаан дарцгаар солигдлоо. Байнгын бичээч буюу одоогийнхоор бол нарийн бичгийн даргаар Батоког хавсарган томилов. Аулын өмнөө барьдаг мужаануудыг, одоо аулын зөвлөлийн байр болсон Гумарын хуучин байшингийн өмнөх талбай руу Еруль яаралтай цуглуулав. Талбай дээр нэг юм барьж эхэлснийг Астемир удалгүй мэджээ.

	Барилгын ажил ид оволзож байхад Астемир ирэв. Сүхний дуу тас тасхийнэ. Мужаанууд саравч эвдлэн банзаар нь цамхаг маягийн нэг юм талбайн дунд босгож байв.

	— Юу хийцгээж байна? гэж Астемир асуув.

	— Давлет цамхаг хийж байна гэх хариу гарлаа.

	— Алъя ч гэсэн ойлгохгүй нь! Ямар цамхаг? Яах гэж хэмээн Астемир бүр гайхаж хоцров.

	— Давлетын цамхаг. Давлет одоо зөвлөлт засгийн дарга болно, тэгээд цамхаг хэрэгтэй гэнэ. Бодвол, баривчилсан улсыг хорих юм байгаа биз гэж мужаанууд хариу өчив.

	— Давлет өөрөө хаа байна?

	— Тэр л байна!

	Цонхны цаана Давлетын нүүр харагдах нь хэчнээн биеэ тоосон нь тэр холоос ч илт байв.

	— Чи цамхгаар яах нь вэ?

	— Юу яах нь вэ гэж? Би тэр цамхгаас үг хэлэх юм.

	— Юун үг?

	— Янз янзын үг. Ухаан залах. Улсууд хороолол, хорооллоороо дэргэдүүр өнгөрөхөд нь би үг хэлнэ. Чи Нальчикт ингэхийг үзээгүй гэж үү? Атажукины цэцэрлэгийн урд талбай дээр? Тэнд Инал үг хэлдэг бол би энд хэлэх болно.

	— Чи чинь юу ярихаар завдаж байна?

	— Би шинэ хуулиудыг мэдэгдэж байна.

	Тэгэхээр нь Астемир хүртэл дуугүй болов. Ийм ашигтай эхлэлтийн эсрэг ямар нэг юм татгалзаж болох уу? Астемирыг сандралд оруулснаа мэдээд, Давлет яаран нэмлээ:

	— Намайг ярихад чи бас дэргэд зогсож байх болно. Чамайг түрүүн өмнө магтдаг байсан авч, Шхальмивокод Давлетаас илүү ухаантай хүн байхгүйг Инал Казгирей хоёр ойлгожээ. Чи ийм цамхаг бариулахыг ухаараагүй шүү дээ. Одоо чи надтай зэрэгцэж зогсоод улсад баяр хүргэж, салям хашхирах болно гэлээ.

	Шинэ дарга ажлаа мэднэ. Аулынхандаа ингэж заана:

	— Анхны баасан гаригт миний дэргэдүүр над руу гараа дохин, салям хашхиран явцгаах болно... . Гагцхүү зөв хашхирч сурцгаа та нар одоо хэр нь «ура» гэхийн оронд «оре-да-да» гэж хашхираад байна. Шившиг! Гэнэтхэн газар тариалангийн хэлтсээс хүн ирээд л Астемир бид хоёртой зэрэгцээд зогсоно... Эсвэл жинхэнэ прокурор хүрээд ирнэ... Тэгээд би та нарт зөвлөлт засгийн салям хүргэхэд та нар, шуламсын хүүхдүүд, «ура»-гийн оронд «оре-да-да» хашхирчихвал уу... Шившиг, өөр юу ч биш!.. Би та нарыг энэнд сургана. Одоо ийм хэрэг болох юм.

	— Астемир бас л сургах гээд байгаа гэж өвгөчүүлийн нэг өгүүлэв.

	Давлет савыг нь хоосон буцаасангүй.

	— Астемир ямар багш байх вэ? Гэртээ юу заалаа? Орос мастер Степан Ильич хуйвалдаанд холбоотой, удахгүй эргэлт болох нь гэдгийг би тэгэхэд л мэдэж байсан юм... Астемир, Степан Ильичийн орос үгийг л дөнгөж кабардинаар тайлбарласан. «Энэ бүхэн нь болж л байг. Тэртэй тэргүй Давлетгүй ганц алхахгүй» гэж би тэр үед л бодож байсан. Одоо тэгээд яаж байгааг та нар үзэж байна. Та нар Шхальмивокод Давлет шиг хүнтэйдээ бурханд таларх... Инал Казгирей хоёрын нэгдүгээр зөвлөгч хэн бэ? Давлет. Индэр нэртэй цамхгийг хэн барив? Давлет. Хэн улаан туг гаргаж өлгөв? Давлет, Хэни шөнө унтахгүй байна? Өвөлжих буудайн үр олох юм сан гэж бүх тариачдын өмнөөс хэний толгой өвдөж байна. Хэн та нарыг гангаас аврах вэ?.. Маргааш тал руу чиний газар дээр очно гэж, бурхан Шхальмивоког ямар хүнээр шагнасныг одоо л бага сагаар ухаарч буй нэгэн харц хүн рүү гэнэт хандан

	— Газар луу чинь очиж, шинээр олгосон газрыг хэрхэн ашиглаж вэ, гүнзгий хагалж уу, шигүү суулгаж уу? Цөмийг шалгана. Харахгүй юу. Муса шинээр олгосон десятин бүрээс дөчин тэрэг чулуу зайлуулж, хэдэн шараа алчихаа шахаж байхад, чиний сэтгэлийг аллах хөдөлгөх болтугай, газар дээр чинь хамаг үрийг чинь шувуу түүчихжээ. Энэ чинь тариалалт мөн үү?

	гэхэд

	— Давлет! Чи намайг юугаар минь Мусатай зүйрлээд байна? Муса чинь бараг арваад морь, бас төдий чинээ шартайн дээр, Астемирын уналгын морийг худалдаад авч байхад миний муу сайныг морины хулгайч ч авдаггүй гэж цаадах нь өчнө.

	Давлет мартагдаж яваа Гумарыг аль нэг талаараа санагдуулан цааш нь:

	— Би чамайг гайгүй залхаагаад өгнөө! Би «Ков»-д нэгдүгээр хүн байсан болохоор та нарыг цөмийг чинь мэдэж авсан Зөвлөлт засаг надаар газар тариалангийн хэргийг удирдуулсан нь том утгатай, шинэ хуулиудыг тогтоож, хэн нь лазан, хэн нь үгүй, хэний газрыг үлдээх вэ, хэнийхийг хураах вэ гэдгийг цөмийг нь тодруулна... Би орос хүн байсан сан бол, аллах намайг үүнээс аварсан юм би прокурор байх байсан! Прокурор гэж хэн болохыг мэдэх үү? Инал хүртэл бодонгоос зугтсан баавгай шиг прокуророос даялдаг юм. Би бол прокурортой нэг аяганаас махсым уудаг... Аллах түүнд эрүүл энхийг хайрлах болтугай! Тэр миний баруун гар... Хэн нэг хүн прокурорт миний талаар гомдол мэдүүлээд үзэг. Гомдолтой этгээдийг гурав хоног сүм тойрч гүйгээд ч тайвшрахааргүй болтол нь уутат чинжүүгээр хооллоно доо... гэж Давлет их алсын хараатай үг хэлж яриагаа дуусгав.

	Тэгтэл саяхан газар тариалангийн хэлтсээс хоёр шар цохуулсан Исхак:

	— Одоо газар тариалангийн хэлтэс прокуророос дээгүүр. Аллах газар тариалангийн хэлтэст урт нас, удаан жаргал хайрлаг гэж зоригтой хэлэв.

	Муса, энэ бүх хэлэлцээрийг санаандаа анаж, шазууртаа зууж аваад, шинэ даргын үзэл бодлоос ямар ашиг олчхож болохыг багцаалдана. Давлет холбоотон нь болно гэж Муса дорхноо мэджээ. Зөвлөлт засаг Давлетгүй ганц ч алхаж чадахгүйг тэр урьдаас мэдсэн юм бол, Муса Давлет надгүй хаачих вэ? гэж бодсон нь зүйтэй билээ. Хэний ачаар Давлет хамгийн сайн «аж ахуйч» дарга гэж алдарших вэ? Шарданов Клишбиевтний адуу мал алга болсон болохоор, хэн Шхальмивоко, бүхий л Кабардыг талх, шувуу, адуу малаар хангах вэ? Алж л арьс мах болгохоос өөр замгүй, аль хэзээний сүүлдүүлэн өргүүлж байгаа ганц нэг шартай Исхак мэт харц ардууд л арай биш байгаа. Үгүй ээ, үнэхээр шинэ ёс, зүйтэй журам нэвтэрч, энэ дэглэмийг тогтоогч шинэ хүн, прокурорын баруун гар, аргагүй түүнтэй нөхөрлүүштэй, тугтай хүндэт индэртэй байхаас аргагүй юм! Аулынхан хороолол хорооллоороо, сүм сүмээрээ цамхаг-индрийн урдуур гарахдаа даргадаа хүндэтгэлийнхээ хэмжээг, бодвол, бүгдийг нь үзүүлчихгүй байлгүй дээ.

	Хүний араншин хэзээ ч хэвээр авч, янз бүрийн улс цаг цагаар, янз янзаар авирладаг. Давлет ч тийнхүү хэвээр үлдээд, гагцхүү өөрийгөө бүрмөсөн үзүүлээд өгөх боломж хайж байлаа.

	Астемир ч, эгнэгт хувиршгүйгээрээ явна.

	Баташевын хашаанд өглөөгүүр гардаг шуугиангүй болж, гартаа тэмдэг уясан ардын цагдаа Казгирей үүдэнд нь зогсож байдгаа болилоо. Фокаг алдсаны дараах Люгийн алдсан бас нэг ноцтой юм энэ боллоо. Харин Астемир сэтгэл хангалуун, одоо түүнийг ганцхан бодол өдөр шөнөгүй эзэмдэнэ. Аулдаа сургууль байгуулахыг зөвшөөрснийг бодохдоо сэтгэл нь хөөрөн, зүрх нь зогсох шиг боловч, сургууль ч үгүй, сурагч ч үгүй, багш ч үгүй болохоор, яаж энэ ажилд орох, юунаас эхлэх нь цөм тодорхойгүй байлаа.

	Астемир, хөршийнхөө орхисон байшинг л засаж янзлах нь дээр болов уу гэж бодно. Үүдний гишгүүр нь нурж унаад, ерөөсөө довжоо нь эмтрэн, цонхны жаазнууд жишчихсэн зэрэг зөндөө ажил бий. Бодон барихаар ухсан нүх шиг шалны нь цоорхойнууд онгойлцон, үхэр хулгана өнцөг булангүй өлбөлдөн гүйлдэнэ... 

	Адууны хоосорсон хороогоо сургууль болгож янзалсан нь амаргүй юу? Ганц ч цонхгүй ямар сургууль байх вэ дээ! Сургууль медресээс доргүй байх ёстой гэж Астемир зүйтэй бодно. Хүүхдүүд цонхгүй сургуульд явах уу даа? Тийм сургуульд ор гэхэд ч ичмээр юм. Гаднаас ирсэн хүнд яаж үзүүлэх вэ?... 

	Энэ бүхнийг шийдэх хэцүү байлаа. Тэгтэл бас сандал, ширээ, самбар, бэхийн сав, дэвтэр олох хэрэгтэй. Степан Ильич байгаа юмаараа туслах нь дамжиггүй ч, Степан Ильичийн тэр том, жинхэнэ сургуульд хүртэл бэхийн сав хүрэлцэхгүй, дэвтэр байхгүй байгаа.

	Энэ болгоны эвийг олж зохицуулах тун ч амаргүй.

	Жинхэнэ морийг унасан анхны хатуу ширүүн хичээлүүд Люгийн сэтгэлийг хэрхэн татсан шиг Астемирт ч гэсэн ингэж санаа зовж байх нь бас ч гэж таатай аятай байсан ажээ.

	 

	 

	ЛЮГИЙН САНААТАЙ, САНААНДГҮЙ ҮЙЛДСЭН ГАВЬЯАНУУД

	Фокаг аваад явчихсан нь тэдний гэрт бүгдийг нь уй гашуу болсон бөгөөд Лю хэчнээн үнэтэй цэнтэй юмаа алдсанаа тэр даруйдаа гүйцэд ухаарсангүй. Гагцхүү маргааш нь Думасара өглөөний хоолонд тун сая барьсан халуун гамбир баахныг зэхээд, Тембот дархныхаа газраас ирж, цөм ширээнийхээ ард сууцгаасан авч баяр хөгжилгүй байхад Лю ямар гунигт автсанаа сая мэдэрчээ.

	Гэтэл «Давлетын цамхаг» руу өнөө маргаашгүй амьтан жагсах болж, Муса Астемирээс авсан мориороо очих сураг аулаар гарахад тэр гомдол нь дахиад дүрсхийлээ. Лю хэрхэвч тэгүүлэхгүй гэж, Мусагаас Фокаг ямар ч байсан хулгайлахаар шийдэв. Ямар аргаар? Лю Тинатай дэмий үерхээгүй шүү дээ, аргаа ч бодож олж. Жираслан нууцаар гэртээ орж гардаг гэж улс хэлэлцэнэ. Лю хамаг тооцоогоо Жирасланд найдан хийж, Тинагаар дамжуулан алдарт хулгайчтай танилцаад Мусагаас Фокаг авхуулахаар ятгана гэж боджээ.

	Лю арайхийж орой болгов.

	Мал хотлохын өмнө голын гүүрэн доорх гуунд Тинатай уулзахаар тохирсон байжээ.

	Орой дөхөж байвч талын бүгчим халуун амьсгал дарагдаагүй хэвээр. Бүгчим мананд Гол нурууны алсын цаст оргилууд төдийгүй наахнуур нь үелэх хадан хясаат уулс уусан далд оржээ. Гагцхүү хад хавцлын амны ногоон хучлагат уулсын цуваа харанхуй модоороо бүүдийн харагдана. Талаар дөрвөн зүг найман зовхист зэрэглээ татан жирэлзэнэ.

	Мөсөн голын усыг зөөх уулын голын дэргэд сэвхийгээд явчих агаад Люгийн буусан гууны мухарт бүр ч сэрүүхэн ажээ. Өтгөн, шимт ногоо нь ч хэвээрээ.

	Бургасан дор, газар суугаад Лю хэрхэн зүүрмэглэснээ анзаарсангүй, нэг мэдэхэд сэрчхээд чухам хаа байгаагаа тэр дороо мэдсэнгүй. Бутны цаана эр улсын дуу гарч байв. Харалган тээрэмчин Адамын дуу гарах шиг болохоор нь Лю чагнав. Тэгсэн чинь үнэхээр тээрэмчин байлаа.

	— Би айж байгаа бол, яг энд намайг тха тэнгэр ниргэг. Би айсандаа биш, Жирасланд хор хүргэчих вий гэсэн дээ л явахгүй гэж байгаа юм, Хамзат аа...

	— Аллах нүдийг чинь гэмтээж, усныхаа хүчээр тээрмийг чинь аваад явчихсан нь талаар биш юм аа гэж тээрэмчний Хамзат гэж нэрлэсэн хүн дургүй хэлэв.

	Тээрэмчин цааш нь:

	— Бүх үнэн итгэлт кабардинчуудын ганц найдвар бол та нарын хүч. Бүх шударга түмэн, аллах тэнгэр хоёр тээрэмчин намайг гол зогоох юмгүйг мэднэ. Тээрмийг минь эвдэлчихсэн, үгүй тэгээд далан урсаад явчхаагүй, дугуй нь бүтэн байсан ч бай, тээрэмдэх юмгүй энэ үед ямар тус байх бил ээ? Одоо хэн тээрэм рүү очиж байна? Тээрэмчнээс, эсвэл бусад үнэнч улсаасаа ямар нэг юм авах гэсэн гагцхүү Жирасланы хүмүүс л ирж байна... Тээрэмдүүлэх будаатай кабардин хаа байна? Муусайн шулмууд хамаг юм эргэлдүүлж, ёроолоор нь хөнтөрчхөөд одоо ганцхан Жираслан л журамлаж чадна... Их замд түүнийг аллах ивээх болтугай! Кабард түүнийг хүлээж авахгүй байгаа бол, Осети зохих ёсоор нь хүлээн аваг... гэтэл

	Хамзат яриаг нь таслан:

	— За за, Жираслан өнөө шөнө Прямая Падид байх ёстой, маргааш Осети руу гарна. Чачад очоод, охиныгоо хайрцагтай юмыг нааш нь өгөөд явуул гэж хэл гэв.

	— Ямар хайрцгийг нь Чача санахгүй бол?

	— Муур унтдаг, муусайн даавуутай сагсанд байсан гэж сануул. Эльдар байшинг эзэлчихээр, хайрцгийг бодвол Чачагийнд аваачсан байх. Дотор нь ховор ногоо байгаа. Өөрөө аваад эсвэл охиноороо нааш нь өгүүлэг. За, түргэхэн яв.

	— Би дахиад энэ рүү ирэх үү? гэж тээрэмчин асуув.

	— Үгүй ээ, дахин битгий ирээрэй.

	— Чача охин хоёрын хэн нь ч олдохгүй бол?

	— Иймхэн ч юм хийж чадахгүй, үхээнц амьтан хаана аллах чамайг ингэж няцалчихаа вэ!.. Чачаг олохгүй бол өөрөө хайрцгийг нь ол, хамраараа газар ухдаг сан уу, заавал олж ир.

	— Амжихгүй бол?

	— Тха тэнгэрт ниргүүлмэр! Тэгвэл өөрөө Прямая Падь хүргэж, Имамовынд аваачиж өгөөрэй... Тэднийхийг мэдэх үү?

	— Мэднэ. Маремканов Касботын бэлэвсэн эхнэрийнхтэй айл байгаа.

	— Тэр чинь дээ. За яв, Жирасланы гар үргэлж чиний толгой дээр байгааг мартуузай. Эхнэр чинь гэртээ юү?

	— Нафисат уу? Өөр хаа байх вэ дээ?

	— Хаашаа явдгаа түүнд ярьсан уу?

	— Яах гэж би түүнд ярих бил ээ?

	— Чи яаж ч мэдэх хүн... За яв! Мэдэгдэхгүй яваарай... Чамд хэлсэн саяны хаягийг аллах далдын далд дайдангийн чинь мухарт хадаг. Жирасланы гар үргэлж дээр чинь буйг санаж яваарай... 

	Нэгэн чухал ярианы санамсаргүй гэрч болсноо Лю ойлгоод амьсгалаа даран чимээгүй болов. Байз, ямар хайрцгийн тухай ярьж байна вэ?

	Тээрэмчин холдож, Хамзат ч бутнаас зайлав бололтой Тэгтэл тээрэмчний дуу дахиад гарлаа.

	— Хөөе, Хамзат, хөөе?

	— Заяагүй золиг юу гэж бархираав?

	— Охин нь өөрөө тэр ирж явна

	— Нээрэн мөн байна гэж Хамзат гайхан хэлэв.

	Тина өөр лүү нь ирж явааг Лю ухаарсан ч, босоод Адам Хамзат хоёр луу тэгж хашхирах уу, эсвэл тэр чигээрээ нуугдаад байх уу? гэдгээ мэдэхгүй болов... Тина бас яах юм бол?

	Тина гуу руу дөхөөд ирэхэд, Адам түүнийг Хамзат руу аваад явав бололтой,

	— Охин, чи намайг таньж байна уу? гэж Хамзат асуув.

	Тина нэг юм хариулсан авч, Лю ялгаж дуулсангүй. Хамзат дахиад;

	— Чи битгий ай, Айхын хэрэг юу байна? Жираслан ноён, түүний хатан эсвэл тэд нарын найз нар чинь чамд муу юм хийсэн үү? гэв.

	Лю бас л Тинагийн хэлснийг дуулсангүй.

	Тэдний дуу холдон холдсоор бүр чимээгүй боллоо.

	Лю одоо яах ийхээ бодсонгүй айх гайхах зэрэгцсэн сэтгэлдээ захирагджээ. Тина яах бол? Наашаа эргэж ирэх болов уу, эсвэл саяны хүн аваад явчих болов уу? Хааш нь? Лю нөгөө аул, айл хоёр нэрийг саналаа. Прямая Падь, Имамовын гэр... 

	Хэн рүү явж байсны нь Хамзат Тинагаас асуувал яана? «Лю рүү» гэж Тина хэлнэ. «Тэр Лю чинь хаа байна?» гэж Хамзат ширүүн асууна. «Гүүрийн доор, тэнд»— «Очоод тэр Люг чинь ч аваад явъя...»

	Үгүй, Лю хэзээ ч ингэж аргаа барж байгаагүй. Хажуу өөд авирч гараад тал руу өнгийв. Тээр тэнд холдож яваа Тина харагдав. Араас нь тээрэмчин Адам сажилна. Ганганы аманд өтгөн буттай газар эхлээд нэг морь, сайн ажиглатал бас нэг морь, дэргэд нь хоёр хүн байхыг Лю харж «Хамзат л тэр байх» гэж бодлоо.

	Хүн амьтанд мэдэгдэхгүйг хичээсэн Жирасланыхан цаг, газраа зөв сонгожээ. Орой мал аул руугаа дөхөхөөр ойртон голоо урууджээ. Тинаг хайрцагтай нь хамт Хамзат аваад явна гэж гарцаагүй итгэсэн Лю тэр мал хүрэх хэрэгтэй. Тинаг аврахын тулд, Хамзат аваад явчихаас урьтаж гэрээ хүрч чаддаггүй юм гэхэд, дор хаяад Казгирей дээр очиж бүгдийг нь хэлэх хэрэгтэй байлаа.

	Лю цаг алдалгүй, бушуухан аул руугаа нуугдан дөхлөө.

	Удалгүй, үнэхээр, хар морио нэг байдастай хариулж яваа Казгирейг үзэв. Тэгэнгүүт зориг орж, бутнаас гараад чигээрээ гүйжээ.

	Казгирей, Люгийн үгнээс Жираслан одоо Прямая Падид байгаа гэдгийг л ойлгожээ.

	Дуу шуугиан дэгдээлгүй бушуухан Астемир, Эльдар бүр Иналд хүртэл мэдэгдэх хэрэгтэй байлаа.

	Лю үзсэн, сонссоноо дахиад нэгд нэгэнгүй тоочиж байхад нар хараахан жаргаагүй байв. Бараг л уйлах шахан, Астемир Казгирей хоёроос Хамзатын хойноос давхиж Тинаг аврахыг гуйна.

	— Бүгдийг нь ойлгов уу? Инал руу маш яаралтай хурдал гэж Астемир Казгирейд тушаав.

	— Бүгдийг нь ойлгосон, чи өөрөө яах вэ?

	— Би Жирасланы байшинд очиж юу болж байгааг нь мэдье... Фокаг яг ингэж ам мөлтөс зарчих гэж!

	— Үгүй, би даанч нэг амар заяа үзэхгүй бололтой. Астемир, чи чинь яах гэж өөрийгөө үхэл рүү авч яваад байгаа хүн бэ? Чамаас залуу хүн байхгүй юм шиг? Багш болохоор шийдсэн, тэгээд л болмоор. Харанхуй шөнө болох гэж байхад, хаашаа ч юм, Жирасланыг барихаар явна гэдэг багшийн ажил хэрэг үү? гэж Думасара үглэв.

	Астемир юу ч хэлэлгүй хөмсгөө зангидан винтовоо цэвэрлэнэ!

	— Аль вэ, чи унт. Тэр, эмээ чинь дуудаж байна гэж Лю рүү Думасара ууртай хэлэв.

	Лю яах вэ гэсэн шиг аав руугаа харвал

	— Хэвт гэж эцэг нь бас зандрав.

	— Чи Тинагийн хойноос явах уу?

	— Заавал явна. Казгирей Эльдартай эргээд, над морь аваад ирэнгүүт л... 

	Догдолсон хүүг тайтгаруулах гэж эмээ нь нэгэн бүүвэйн дууг хөгшин хүний тамиргүй хоолойгоор аялна.

	Люгийн хувьд үйл явдлаар элбэг энэ нэгэн өдөр ийнхүү дууслаа.

	 

	 

	ТҮГШҮҮР! ДАХИАД Л ТҮГШҮҮР!

	Шхальмивокод большевикийн хүүхнийг ниргэсэн тэнгэрийн буудлагын явдал Кабард нутгийг хэчнээн хямруулсан авч, түүний дуулиан бусад аюулт буудлага, хутганы хэргийн сүрд дарагдсан байна. Морины хулгайч, дээрэмчдээс ямар ч авралгүй болж бараг бүх аллага, таллага Жирасланы нэртэй холбогдох боллоо.

	Бүрий болсноос хойш Кабардын замд гарч зүрхлэх хүн их цөөрчээ. Бүсгүйчүүдэд маш бэрх, ялангуяа орон тийшээ нөхөр нь ч юм уу, хүү нь ч юм уу оройтоод ирвэл бүүр санаа зовчихно, Зам дээр алуулсан хүн хэвтэх нь бишгүй болж тэд нар нь голдуу л намын үүрийн гишүүд, большевикууд байна.

	Энэ абрекууд хэн байдаг бил ээ? Жирасланы ингэж газар сайгүй амжуулна гэж үү? Түүнээс гадна уул модоор тэнэх, Кабард, Ингушетийн аулаар, нууц хамсаатныхаараа нуугдаж яваа дээрэмчид, цөөхөн гэж үү? Отго жинсээ мултлуулсан ноёд язгууртнууд цөөдөөгүй, зөвлөлт засгийн ил, далд данснуудыг ивээж байгаа мулла, кадий мундахгүй!

	Тэмцэл дуусаагүй, харин хэлбэрээ өөрчилж байна. Энэ болгоныг Думасара нөхрөөсөө нэг бус удаа дуулсан болохоор абрекийг бариулах гэж дуудлага ирэхгүй, нойр хоол хагаслахгүй, сэтгэлийн зовлон эдлэхгүй амар тайван амьдрал мөд ирэхгүйг мэднэ.

	Тэгсэн мөртөө Думасара өнөөдөр нэг л ер бусын түгшүүртэй. Яг Астемирынхаа шинээр сэдсэн ажилд нэгэн сэтгэлтэй байсан болоод тэр юм болов уу?

	Астемирыг улсууд зөвлөлт засгийн дарга гээд заншчихсан одоо ч гэсэн тэгж л дуудна. Олон хүн гомдол мэдүүлэхээр Давлет руу очсоноос Астемир луу дээр гэж бас ирсээр байна. Тэдэнтэй голдуу Думасара л ярина. Тэгэвч сургуулийн тухай бодох нь нэг л сонин, хүүхнүүдтэй яриа дэлгэхээрээ Степан Ильич Астемирт зэс хонх, газар дэлхийг дүрсэлсэн бөмбөрцөг өгөхөөр амласан гэж заавал ярина.

	— Сургуулийн хүүхдүүдэд орос ном, оросын гахайн өөх өгөх юм гэнэ гэж сүмд ярьж байна билээ. Энэ үнэн үү? гэж хүүхнүүд хариу асууна.

	Сургуульд чухам юу болохыг Думасара яг таг мэдэхгүй билээ. Өөрөө хүртэл Люгээ коран болон бусад бурхны олон ном сургахаар медресэд явуулсан нь дээргүй байгаа? гэж сэтгэлийн гүнд эргэлзэнэ. Хүү минь араб хэл мэдэхгүй бол намайг бурхан болохын цагт хэн нүдийг минь хааж, уншлага унших бил ээ? Мулла Батоко хонь өгнө гэсэн ч большевикийн гэрт шагайхгүй гэж нэг бус удаа яриад байдаг.

	Гэхдээ л Астемир, Жирасланыг хайж хавцал, тайгаар хэсэж явснаас хүүхдэд ном зааж байсан нь Думасарад илүү санагдана.

	Унтсангүй, морьдын төвөргөөн чагнан суугаалаа.

	Астемир винтовоо цэвэрлэж, чинжаалынхаа ирийг өндгөөрөө дарж үзээд, сумаа тоолон нагаанаа цэнэглэв. Ингэж байхдаа өчигдөр Степан Ильичийн бэлэглэсэн зэс хонх гялалзан буй шүүгээ рүү үе үе харна.

	Өнөө маргаашгүй түүнээс үнэтэй глобус гэдэг бэлэг авна. Баляцо Степан Ильичийн сургууль дээр тэр глобусыг удган ээрүүл шиг тоглоом гэж бодоод эргэлдүүлэн, жигд аятайхан дууг нь чагнан суудаг сан. Энэ «удган ээрүүл» дэлхийн бөмбөрцгийг дүрсэлж байгаа юм гэхэд яагаад ч үнэмшээгүй. Энэ эргэлдээд байгаа бөмбөрцөг юугаараа газартай ижилсээд байгаа нь Думасарагийн ой тойнд бас эс орно. Энэ удаа ч Астемирт ямар аюул заналхийлж байгааг бодохгүйг эрмэлзэн, бөмбөрцгийн тухай ярилцмаар санагджээ.

	— Бөөрөнхий чулуун дээр тогтохгүй байгаа ус яаж бөөрөнхий газар дээр тогтдог байна? Астемир, чи Кабардын талаас цааш хол газар явсан хүн, чи тал руу газар дугуйрч байхыг үзсэн үү? хэмээн Думасара асуув.

	— Үүнийг би тайлж мэдэхгүй. Зөндөө ном үзэх хэрэгтэй байна гэж Астемир үнэнээ хэлэв.

	— Чамайг сургууль дээрээ хүүхдүүддээ оросын гахайн өөх өгнө гэж хүүхнүүд ярилцах юм. Тэр үнэн үү?

	— Тэр худлаа гэж нөхөр нь хариулна.

	Ямар бэрхшээл тулгарахыг Астемир сайн ойлгож байлаа. Тэрэгний бичиг, аравны хувийг хуваарилах гээд эцэс төгсгөлгүй маргаан газартай холбогдсон залхуутай асуудлууд зэрэг элдэв төвөгтэй ажилтай даргын албанаас ч илүү бэрхшээлтэй байж мэднэ. Эцэг эхийг нь хүүхдээ сургуульд явуулдаг болгох ч амаргүй байх болно. Уул нь хонх байна, глобустай болно, эзэнгүй орхигдсон байшинг эзэлж болох эсэхийг мөд үүрийн хурлаар шийдчихнэ, гэтэл сурагчид л байдаггүй. Думасара хүртэл хүүгээ сургуульд явуулахааргүй байгааг Астемир таамаглана. Тэгээд энэ тухайгаа ярилцах санаатай үгээ эвлүүлж ядан суутал Думасара гэнэтхэн чих тавин босоход өөрөө ч айсуй яваа морьдын төвөргөөнийг сонслоо.

	Астемир чинжаалтай бүсээ бүсэлж, сумаар халаасаа дүүргээд винтовоо авав.

	Төвөргөөн ойртсоор, яг гадаа ирээд намдав.

	Эй. Астемир, гараад ир!

	— Аллах ч манийг залхааж байна даа гэж хөгшин эх нь амандаа бувтнана,

	Думасара цонхоороо хартал хаалга нь онгорхой, хашаанд нь морьтой хүмүүс ороод ирсэн байлаа. Нэг нь мориноосоо буув.

	Түргэн довтолгосондоо морьд нь дороо тогтож ядна.Сагсгар нохой нь хашаан дундуур эргэлдэн ээрлээ.

	— Астемир, хэчнээн унтах вэ, гараад ир!

	Эзнээ гараад ирэхээр зуудаг нохой нь улам боорлон хуцав.

	Мориноосоо буусан хүн Эльдар болохыг Думасара танилаа. Тэгээд хөгшин эхийгээ тайвшруулахаар

	— Эльдарийнхан л байна гэж хэлээд, үнэхээр Эльдар мөнийг гарцаагүй танимагц өөрөө ч тайвшрах шиг болжээ.

	— Тийм байна, дууг нь таньж байна. Харин эд харанхуй шөнөөр юу гэж яваа юм бол?

	Бөөрөнхий газар дээр далай, мөрний ус яагаад тогтдогийг Астемир хариулж чаддаггүй шиг, Думасара энэ асуултыг хариулж чадсангүй.

	— Салям алейкум! гэж Эльдар Астемиртэй мэндлэв.

	— Алейкум салям, Эльдар!

	Эльдар морь хөтлөөд иржээ.

	— Май, энэ морь... Фокаг яаж гүйцэх вэ, гэхдээ л сайн морь шүү. Мордоорой явцгаая.

	— Ямар нэртэй морь вэ?

	— Лавина.

	Казгирей, Иналынд яг Матханов Эльдар хоёрыг байж байхад давхиж хүрчээ. Тэд бас, Жираслан Осети руу давах санаатай, түүнтэй залгаа байгаа Прямая Падь аулд өнөө ирнэ гэсэн мэдээ авсан байжээ. Казгирейн хэлсэн үг тэр мэдээний үнэнийг нотолж мөчийг ч алдалгүй яаравчлах хэрэгтэй боллоо. Хагас цагийн дараа Эльдарийн удирдсан онцгой зорилгын отряд Нальчикаас зүүн тийш Осети руу биш, баруун тийш хөдөлсөн нь нэгдүгээрт Жирасланы сэрэмжийг хуурах, хоёрдугаарт Шхальмивоког дайрч ганц Астемир ч биш, бас Саидыг авах учиртай байжээ. Матхановын зөвлөснөөр Саид, нэгэн хажи өвгөн хоёрт цэргийн элчийн үүргийг оногдуулжээ. Энэ бүхнийг Астемир мэдэхгүй. Эльдар замдаа нэгд нэгэнгүй ярьж өгнө гэж түүнийг яаруулав.

	Шөнийн харанхуйд, гудамжаар нэг морьтой улс байх шиг санагдана. Пулемёттой хоёр тэрэг байхыг Астемир олж харав. Дээр нь нэг нэг өвгөн суужээ. Нэг нь Саид ажээ. Эд нар яах нь юм бол?

	— Мориндоо! Явцгаая. Цаг алга! гэж Эльдар хашхирлаа.

	Ноход боорлон хуцаж отряд замдаа гарлаа. Астемир, отрядын морин цэргийн жагсаал, даргыг нь шохоорхож явав. «Ингээд л Эльдар санаснаараа дарга боллоо...»

	Хэдийнээ аулын захаас өнгөрч морьдын жигдхэн төвөргөөн, тэрэг тачигнах дуунд талд тархлаа.

	Байсхийгээд л үүлэн цоорхойд нүүдэллэн гарах сарны гэрэлд сэгсгэр малгайтай, улсын царай тодхон харагдаж, морин тэрэг, тоног, зэвсэг нь гялсхийнэ. Голдуу боссон партизан, алдарт жигитээс бүрэлдсэн энэ отрядын бүх хүнийг Астемир мэдэх авч орос ажилчид, төмөр замчид, хотын хэдэн хүн бас байна. Дээрэмчидтэй тэмцэх яггүй албыг онцгой зорилготой коммунист отряд гүйцэтгэж байсан юм.

	Астемир, Эльдарийг хэзээ учрыг тайлбарлаж өгөх юм бол гэж байн байн харна.

	Эльдар бодол болон, ярихаа нэг их яарахгүй ажээ.

	Астемир тэсэлгүй

	— Адуу хүртэл хоорондоо ярьдаг, чи яасан дуугардаггүй хүн бэ. Ярь л даа. Прямая Падь руу явцгааж байна уу? Ингэтлээ юунд нь яараа вэ? гэж асуув.

	— Яаралгүй болохгүй, дээрэмчин хэзээ ч өглөө болтол унтдаггүй.

	— Саидаар яах нь вэ? Бас нөгөө өвгөнөөр нь яах гээв?

	— Абрек-паша Жирасланыг Казгирей амьдаар нь олзлохоор шийдсэн юм. Тэр өвгөн чинь Жирасланы өнөө шөнө бүгж байгаа Али Имамовын төрөл хажи хүн. Саид тэр хоёр Жирасланыг даалтаар буулгахыг ятгаад үзэх ёстой. Казгирей тэгээд байгаа юм.

	Астемир эргэлзэн:

	— Жирасланыг ятгана аа? Түүнийг хэн нэгэн хүн ятгаад аргадаа оруулж байсан ч удаа байхгүй дээ. Казгирей тэнэг хэрэг сэджээ. Инал мэдэж байгаа юу? гэв.

	— Мэдэлгүй яах вэ! Инал тэгье гэсэн... Надтай санал нийлэхгүй ч байгаа гэсэн Казгирей аргагүй том толгой шүү.

	— Юу нь чамтай нийлэхгүй гэж?

	Эльдар дахиад дуугүй болов. Казгирейг магтавч олон санаа түүнийг зовооно. Жирасланыг амьдаар барих тушаал сэтгэлд нь нийлэхгүй гэж хэлэх ч бага хэрэг. Жираслантай удахгүй улаан нүүрээрээ уулзаж мэднэ гэж санахаас Эльдарийн уур шатна. Сарымаг буудсан явдал Жирасланы байшинд орсны өшөө гэдэгт Эльдар эргэлзсэнгүй. Тэгтэл цусны өст хүний нь хамгаалахыг түүнд тушаажээ.

	Астемир Эльдар хоёрын морь зуузай холбон яралзтал хатируулна. Эльдар дахиад ярив.

	— Энэ хажигийн хоёр хүү нь Жирасланы дээрэмчидтэй байгаа юм. Казгирей Жирасланыг амьдаар нь олзлох гэнэ... Тэнгэрийн хараал идмэр!

	— Хэнийг зүхээд байна аа! Казгирейг уу?

	— Матханов Казгирей том хүн. Жирасланыг харааж байна... Түүнийг авахдаа л авна.

	— Амаргүй дээ... 

	— Тэр мууг гүйцэхгүй бол би Сарымаг дахиад харахын хэрэггүй!

	Астемир цааш нь гайхаж эргэлзсэнгүй.

	— Сарымаг тэднийхнээс буудаагүй бол миний толгойг аваад нохойд өгчих! Би түүнийг заавал гүйцнэ! гэж Эльдар агсарна.

	Дөрөөн дээрээ босож, морио давирлаа.

	«Эльдар, чиний хувьд өнөө шөнө их үйлсийн шөнө. Үүнийг биелүүлчихвэл Нашхогийн ажлыг аваарай» хэмээн Матханов Казгирей мордоход нь өгүүлснийг Эльдар онгирсон болно гэж зовоод Астемирт ярьсангүй.

	Абрек, хулгайч нарын дундах Жирасланы нөлөөг ашиглан тэднийг өөрсдийг нь устгах тухай Казгирейн санаа тун горьдлоготой санагдаж, түүний дээрээс Жирасланыг дахиад л хуурдаг юм бол гэмт этгээдийг ямар ч хайр найргүй залхаана гэж Казгирейг амлахаар нь Инал Жирасланы амийг үлдээх саналыг зөвшөөрсөн ажээ.

	Энэ үес Маремканов, Матхановынхны орон суурин нь хэзээний хоосорч нураад, үнс нурам болсон авч, абрекнаша төрөлх аулд нь гарцаагүй орогнож байгаа мэдээ Инал Казгирей хоёрын сэтгэлийг ер бусаар хөдөлгөсөн ажээ. Гагцхүү Кургокогийн түрүүчийн хуучин байшин одоо хүртэл Прямая Падийн сайхан байшингийн нэг гэгдэнэ. Степан Ильичээс хойш тэр байшинд эрхэм баян эзэн, Жирасланы нууц сүлбээтэн, муфтий агсан Имамов аж төрөх болжээ.

	 

	 

	ШӨНӨЖИН ДАВХИВ

	Замын аулуудыг өнгөрөн давхисаар. Ноход уурсан боорлох нь араас удтал сонсогдоно.

	Терек гол ойртон, удалгүй чийг үнэртээд ирлээ. Эльдар мориныхоо амыг татав.

	Тойруу дээр ирэхэд голын хүчит шуугиан сонсогдлоо.

	— Борооших нь дээ гэж Астемир хэлэв.

	Морьд чихээ солбин тургина. Чийгийн хурц үнэр тэдэнд сайхан.

	— Зо-огс! гэх сунжирсан тушаал цуурайтав.

	Харанхуйд үзэгдэхгүй байгаа голын чулуу дуугаран энүүхэнд нь шуугина. Астемир мориноосоо буугаад жолоогоо Эльдарт өгөв.

	Эльдар морьдоо хөтлөөд араас нь явлаа.

	— Чүдэнз байна уу? Аль вэ, өгөөрэй гэж Астемир хашхична.

	Олдох болов уу? Энэ бэрх цагт чүдэнз хүн болгонд байхгүй. Гэхдээ олдлоо. Гэрэл гялсхийлээ. Астемир хөл дороо юм ажиглан:

	— Гарам энд байна, гарцгаана даа гэв.

	Нойтон шаварлаг хөрсөн дээр морины мөр, тэрэгний дугуйны ором байх нь чүдэнзний гэрэлд үзэгдэнэ. Терскийн цаад талд эндээс холгүй кабардинчууд түлш авдаг мод байдгийг Астемир мэднэ. Мөр байгаа нь гарамтай газар энд байгааг баталж байлаа... 

	Гол гатлахад даргын үүрэг Астемирт шилжив.

	— Нөмрөгөө хумьцгаа. Морьдоо яаруулахгүй, чөлөөтэй явуул. Жолоогоо тавьж болохгүй. Дөрөөгөө буулга. Бөөгнөрч болохгүй. Яг сүүл сүүлээ дараад явцгаа. Морь чинь унавал нөмрөгөө хаяад л урд мориныхоо сүүлийг шүүр... гол руу харж болохгүй.

	Астемир заавраа дуусаад морио огцом эргүүлэн ус руу түрүүлээд орлоо.

	Давлагаа дорхноо морь цохиллоо. Ухаантай морь толгой мэдэн, усан доорх том чулуунуудыг тойрон, ус үнэрлэн болгоомжтой гишгэнэ. Морь ямар ч малаас соргог, унаж яваа хүн хоромхон зуурч самгардахыг андахгүй болохоор эзэн нь морио үргэлж зоригоороо дэмжихэд бэлэн байх ёстой учир Астемир хамаг биеэ урагш тэмүүлэн жолоогоо сул барьсан авч өвдгөөрөө чанга хавчиж явлаа.

	Морин цэргүүд Астемирын араас орцгоов.

	Түрүүчийнх нь голын дунд хүрлээ. Одоо юу байх вэ! Дахиад жаахан! Улс хөлөө дээшлүүлсээр л байна. Ус ч эмээл хүрч, морины ташаа цохиод ирлээ. Астемир морио сэлэх гэхээр нь тогтоогоод л байлаа. Тэгтэл ч морь нь урагш түргэн явж эрэг дээр ухасхийгээд гарлаа... 

	Голын дунд тэрэг нь зоогдчихсонд үхтлээ айсан хоёр өвгөний чарлаж хашхирах нь сонсогдлоо.

	Эльдар тэрэг татаж гаргахыг хүлээхгүйгээр шийдлээ. Астемирыг ахлагчаар үлдээгээд өөрөө отрядаа авч цааш хөдлөв.

	Ингээд уул руу давхилаа.

	Эрдэнэ шишийн талбай эхэлж, морьдын хөлд хуурай сүрэл шажигнана. Цааш нь жалга гуу тааралдана. Прямая Падь, холгүй байгаа нэгэн том хамрын дор билээ.

	Бас цаг ч бага үлджээ. Үүр ч дөхжээ. Замын хажуугийн ганц нэг мод тэмдгэрэх болов.

	Өгсүүр дуусаж, нүдний өмнө хөндий цэлийгээд ирлээ.

	Уруудаад явцгаав. Эльдар отрядаа зогсоон, орчныг ажиглав.

	Тэргээ хүлээх үү, болих уу? Эльдар чимээ чагнаснаа Казгирейг, Балкаров Кучук, Хашев Жемал гэгч отрядын хаа хоёр сайн эртэй дуудав. Тэгээд Казгирейд хандан:

	— Хүмүүсээ аваад урагш яв. Болгоомжтой хандаарай, харуулыг нь буу дуугаргалгүй устга! Эсгий малгайнуудаа авч яваа юу? гэв.

	— Авч яваа гэж Казгирей хариу өчив.

	Цэргүүд нь хэдийн морьдынхоо туурайд эсгий малгай углан олсоор бооцгоож байв.

	Абрек-паша Жирасланы хоноглож байгаа муфтийн байшинг жигитүүд хоёр талаар нь ороож бүслэх ёстой байлаа.

	— Намгийг гарах нөхцөлгүй зэгс бүрхчихсэн гэж морьтны нэг нь хэлэхэд Хашев Жемал:

	— Чалчихаа багасга гэснээ гөрмөл ташуурынхаа үзүүрээр сахлаа засан нэгэн зуур бодолхийлснээ

	— Явцгаая! гэлээ.

	Балкаров Кучукийн хэсэг ч хөдөллөө.

	Эльдар Кучукийг зогсоон:

	— Надад бас хувийн хүсэлт байна. Жирасланы морийг аваарай. Чадах уу? Ер нь морь авч байсан уу? гэж асуув.

	— Жирасланы морийг хулгайлах ч тоглоом биш дээ! гэж Кучук сайхан сэтгэлээсээ инээмсэглэв.

	Арай ахмад нэг жигит:

	— Эльдар чи ийм тушаал өгөхөөр бодоход балчир байна даа. Жирасланы морийг хулгайлна гэж байж болдог хэрэг үү! За, чи эхлээд өөрийг нь барьчих, бариа ч билүү дээ! гэж хэлэв.

	Энэ үг Эльдарийн хорыг хөдөлгөж, Кучукийн эгдүүг хүргэжээ.

	— Чи миний барьж чадах эсэхийг үзнэ ээ гэж Эльдар ширүүн хариулав.

	Кучук мориныхоо амыг эргүүлэн

	— Үзэхэд яадаг юм, үзнэ дээ. Жигитүүд миний хойноос! гэж хашхирав.

	Ойртож яваа тэрэгний дугуйн чимээ Эльдарийн анхаарлыг татав. Астемир давхин ирэхэд араас нь элч өвгөд, пулемёт ачсан тэрэг ч шуугиулаад ирлээ.

	Одоо бүр нэг ч минут алдахын аргагүй. Дорно зүгт үүлний сэжүүр ягаараад явчихлаа.

	Уул өгсөөд тэдний урдаас ямар нэгэн сүүдэр чимээгүй айсуй нь Казгирейн туршуулууд олзныхоо улсыг цаламдан, дүрэмтэй нь аргагүй авч явлаа. Эд нар хэн болох нь ойлгомжтой байсан авч Эльдар тэднийг байцаав.

	— Та нар юун улс вэ? Хаанаас явж байна.

	— Бугуйл хаяж байхдаа асуухгүй яасан юм. Бид огт хамаагүй улс гэж нэг нь ярвагар өчив.

	Казгирей инээд алдан:

	— Нэрмэл авах гэж явсан гээд байгаа юм гэв.

	— Тэр ч илт байна! Хэн үүрээр нэрмэл ууж байдаг байна?

	— Эльдар, олз нь энэ, винтовоо хаячихсан бололтой... гэж Казгирей даргадаа чинжаал, гар бууг нь өгөв.

	Олзлогсдыг завшаантай учралаар буу дуугаралгүй авчээ. Жираслан зам дээр харуул гаргасан байж таарна гэж урдаас бодсон нь зөв байв. Гэтэл Осети руу явуулсан улсаа Жираслан яг энэ шөнө бас хүлээж байж. Согтуу манаач нар нь Казгирейн улсыг өөрийнхнийгөө гэж санажээ.

	— Эднийг эмээл дээрээ дүүрээд явцгаа. Бидэнд хэрэг болно. Жираслан энд байгаа юу? гэж Эльдар асуухад,

	— Таныг хүлээж буй, тэнгэр мэднэ гэж олзлогсдын нэг нь хорон хариулав.

	Эльдарийн тооцоолсноор Кучук Хашев хоёрын хэсгүүд өдийд байраа эзэлчихсэн байх ёстой. Тэртээ дор уулын бэлд буй аулын урт гудамж, байшин цэцэрлэгийг ялгаж харж болж байлаа. Гол руу буугаад, нэлээд өндөр гүвээтэй огцомхон нийлсэн жалгын ташуу дээр олон байшин наасан мэт үзэгдэнэ. Хажуу дээр нь цэцэрлэг бараантан буй гүвээний орой дээрх лалын сүмийн оройн яльгүй цайрах, нарийхан цамхаг ч ялгарч эхлэв. Цэцэрлэг нь бунхантай сүм, Имамовын байшин хоёрын дундынх ажээ. Гүвээний цаад руу түүнийг ороосон хөвдөрсөн татуургын зэгсэнд хучигдсан голдирол байна.

	Кучук, Хашев хоёр намаг, цэцэрлэг, бунхан байгаа ар талаас нь Имамовын байр луу ойртож очих ёстой.

	Эльдар цаг болов хэмээн тушаал өгч отряд нь тэргээ даган аул руу давхилаа.

	Бүх юм сайтар боловсорсон мэт боловч Жирасланыг амьдаар авах тушаал л тун төвөгтэй байв.

	Абрек-пашагийн ер баригддаггүй тухай элдэв домгийг Кабард даяар ам мэдэн ярина. «Тэр чамайг хараад байхад чи түүнийг үзэхгүй», «Тун сая энд байсан, тэгтэл л алга». Дээрэмчид тун сая л гол гатлаад абрек-паша бүр амсхийж айран4 юм уу махсым уухаар нэг айлд орсны нь үзсэн гэдгээ цагаан сэтгэлт улс Халилын кораныг барьж андгайлахад бэлхэн байхад л нөгөө дээрэмчид нь дахиад л утаа мэт замхран алга болчихно... 

	Нэгэн удаа Жирасланы шинэхэн амрагтайгаа уулзах газар, цагийг яг мэдэж амжжээ. Тэр байшинг бүслээд авч. Буудлага ч эхэлжээ. Гэнэт байшингийн дээвэр дээгүүр нэг юм зэрвэсхийж черкеск, папах малгай өмссөн хүн агаарт дугуйран бөөн мод руу буучихжээ... «Жираслан!» гээд л хойноос нь харайлгасан нь хуучин ноорхой черкесктэй чихмэл модны мөчирт өлгөгдсөн байхыг олжээ. Энэ залийнхаа ачаар Жираслан бас л зугтаж амжжээ. Улиангарын мөчир олсоор оосорлон тахийлгаад нөгөө үзүүрт нь чихмэлээ аятайхан бэхэлжээ. Байшингийн ард байсан мориндоо Жирасланыг яг мордоход ноёны нэг хамсаатан нөгөө чавхыг нь мулталсан аж... Дээрэмчний гавьяаны тухай иймэрхүү яриа, ёстой, мундахгүй элбэг... 

	Тийм болохоор Эльдар, Астемир тэдний цэргүүдийн хэн нь ч энэ үйлс амжилттай төгсөнө гэж яг итгэхгүй байсан нь гайхалтай гэж үү.

	Арай хоцорчхоогүй байгаа?

	Эльдар тэсэж ядан чичирч байв. Хашев Кучук хоёр дохио өгч буудах ёстой боловч чимээгүй хэвээр.

	Дан байшин нь цэцэрлэг рүү харсан үүдтэй. Ар тал нь хоёр цонхтой бөгөөд гудамж руу харжээ. Одоо бүхний анхаарал төвлөрсөн энэ хоёр цонх шохойдсон ханан дээр бүр тод харлан, үүрийн гэгээ орлоо.

	— Степан Ильичийн засварын газар тэнд байсан юм гэж Эльдар аяархан хэлэв.

	Хуучин байшинг бас ажиглаж буй Астемир юу ч хариулсангүй.

	 

	 

	ТУЛАЛДААН. ОЛЗЛОВ

	Морин цэргийн төвөргөөнөөр аул сэржээ. Эльдар, морин улаагана, долоогонын өтгөн бутаар халхавч хийхээр морьтноо нэг айлын хашаа руу эргүүлэв.

	— Ийшээ ороорой... Пулемётоо гудамжинд байрлуул... Астемир! Тэрэгтэйгээ үлдээрэй.

	Байшингийн хаалга жаахан нээгдэж, хүмүүсийн толгой үзэгдсэнээ үүд дорхноо хаагдлаа.

	Астемир тэрэгний удирдлагыг авч, тэднийг пулемёттой талаар нь байшин руу харуулаад Имамовын төрөл өвгөнийг буулгалаа. Өвгөн бүр үхтлээ айсан тул түүнийг буулгах тун амаргүй хэрэг байжээ. Казгирейнхэн олзлогдсон дээрэмчдийг морьдоосоо буулган гарыг нь ард нь хүлж, араас нь винтов шагайн, тэдэнд яв! гэж тулгав. Тэдний хойноос хажи атирч эвхэрсээр хөдлөв.

	Эльдар, Астемир, пулемётчид, бутанд бүгсэн цэргүүд цөм л толгойн ороолттой өвгөн гараа хүлүүлсэн хоёр газарчинтайгаа алхам алхмаар байшинд ойртон буйг бие хураан харцгаана.

	Нөгөөдүүл чинь тэр, гүвээ рүү гаран бут руу дөхөөд очлоо... Тэгтэл яг энэ үед бүслэлт дууссаны дохио болж цэцэрлэгийн зүгээс буун дуу хоёр удаа гарав!

	Эльдар дээш нь хий буудаж хариу дохио өгөв.

	Морин цэргийн зарим нь мориноосоо буун, ойрх байшингуудын дээврийн хөндийд орсон авч Эльдар мориноосоо буусангүй. Юу юугүй хөөх хэрэг гарч мэднэ гэж бас хэдэн цэрэг эмээл дээрээ үлдлээ.

	Казгирей элч нар хэлэлцээртээ орно гэж

	— Одоо л эхлэх ёстой доо. Буугаад өгвөл ч сайн л байна, ойлгохгүй бол ч хохь нь л болно доо! Ийм ширүүн амьдрал туулж явахыг бодоход Жираслан тун ширүүн өдөр төрөө бий! гэж хэллээ.

	— Бас үхэл нь ч ширүүн ирж байна хэмээн өөр нэг морьтон өгүүлэв,

	Мартаж байна шүү, амьдаар нь л авах ёстой гэж Эльдар цагаан ханан дээрх жижигхэн дөрвөлжнөөс хараа салгалгүй сануулав.

	Сүлжмэл хашаа даган гэтсээр Астемир хүрч ирэв. Араас нь амьсгаадан гүйцсэн, цонхигор Саид салгална. Харин Эльдарийг үзэнгүүт сэргэн бараг шазруун, санаандгүй түргэн,

	— Ямар хуулиар түүнийг шүүх вэ? Үнэн итгэлтийн хуулиар уу, большевикуудын хуулиар уу? гэж асуув.

	— Хэнийг? Абрек-пашаг уу? Түүний хүлээн зөвшөөрөхгүй, улан дороо гишгэчээд байгаа хууль л түүнийг шүүнэ... Гэвч Саид чамд »ээ хамаагүй... Чи дээд кадийн зарлигийг л биелүүл.

	— Тэгэлгүй яах вэ. Чиний улсыг би аллах тэнгэрийн хишиг сүрээр адислан явуулсныг чи харсан шүү дээ.

	— Үүнийг ч би харсаан... Тийш ээ, тэр бут руу оч.

	Дахиад буу тасхийв. Энэ удаа дээрэмчид буудаж байлаа.

	— Өөрсдийнхнийгөө цохичихлоо! гэж Казгирей дуу алдав.

	Нэг дээрэмчин элч ганхаад, нүүрээрээ газар шаан ойчлоо.

	Дараагийн буудлага хоёр дахийг нь тонилгоход өвгөн хажи өвдөг сөхрөн унаж тэнгэр өөд гар сунган залбирав.

	Энэ бүхнээс Эльдар «Жираслан ч энд байна даа!» гэж ганцхан зүйлийг тодруулж авлаа.

	Эльдар эндүүрсэн байжээ. Дээвэр доор Жирасланы хамгийн дотнын хэдэн хамсаатнууд үлдээд, мань хүн өөрөө тэнд байхгүй байж. Жираслан урьд шөнө, хашаа цэцэрлэг, хүүрийн газартай нийлж байгаа газар, гадаа бухал өвсөн дотор хоножээ.

	Анхны буун дуугаар л абрек-паша сэрсэн ажээ. Хамсаатнууд нь атамандаа зугтах бололцоо олгон цаг хожихыг эрмэлзэнэ. Дээрэмчид урвав хэмээн сэжиглэж хоёр нөхрөө алаад өвгөний амийг үлдээснээр тулалдаан эхэллээ.

	— Жираслан энд бий! Тэр энд бий! гэж Эльдар хашхична.

	Эльдар, Астемирын мөрөн дээр суун тустал нь цохиод авлаа.

	— Хүчээ гамна, чамд одоо хэрэг болно шүү... Бүү самгард нүдээ сайн харж бай гэж Астемир тайвшруулна.

	Тэрэгнээс пулемётын угсраа гал тачигналаа.

	Хананы ёроолд, бутны хажууд ороолттой толгойгоо гараараа таглан, өвгөн хажи хэвтэж байхад Саид энэ сайхан жишээг дагах мэт нам унаад, аллахын нэрийг чангаар дуудна.

	Морьд тогтож ядан хөлөө сэлгэн дэвсэлнэ.

	Бүслэгдсэн байшингийн шавар хана суманд нурж, тоосон үүлсийг нь сэвэлзүүр салхи хөөн одох бүлгээ.

	Имамовын байшингийн цонхыг туйпуугаар бөглөснийг Эльдар анзаарав. Тэгээд тэр дотроо буудах нүх гаргажээ. Дээрэмчид цэцэрлэгийн модноос ч буудаж байж мэдэх авч хашаа нь цаанаа байгаа хүүрийн газар лугаа адил нам гүм байлаа.

	Эльдар Астемир хоёрын дээрх дээврээс буудаж байсан нэг хүн уначихлаа. Отрядын анхны гарз энэ.

	Айж сүрдсэн, хагас дутуу хувцасласан аулын хүүхэн харчуул, шалдан хүүхэд тэвэрсэн өвгөд гудамжаар гүйлдэн, хашаа хорооныхоо араар зэгсэнд нуугдана. Өөрийнхнийхний ч байж мэдэх хэдэн сум Эльдар Астемир хоёрын толгой дээгүүр ульж өнгөрлөө.

	— Сайн бодохгүй мунхаг хэрэг хийчихлээ. Өвгөнийг шал дэмий явуулжээ! Шууд л дайрсан бол дээр... гэж Астемир амаа барина.

	— Эй-и-и!.. Одоо бодоод оройтсон, амьд ч бай, алсан ч бай барих л хэрэгтэй гэж Эльдар хариулна.

	Тэгээд Эльдар шүдээ зуув. Нүүр нь чулуужсан мэт цайгаад малгайн доороос хурц нүд нь гөлрөн харах ажээ.

	Гэнэт балкар Хабижийн янгинасан дуу дээврийн хөндийгөөс хадлаа:

	— Зугтаж байна... Тэр гүйж явна... абрек-паша мөн!

	— Чи түүнийг хаана харав? гэж Эльдар огло харайв.

	— Би түүнийг үзэж байна. Тээр хүүрийн газар бунхнуудын дундуур гүйж явна гэж гоц хурц нүдтэйгээрээ алдаршсан Хабиж хашхична.

	Хабиж эндүүрсэнгүй. Одоо Эльдар Астемир хоёр ч булшнуудын хоорондуур харагдаж, далд ороод байгаа хүний барааг харлаа. Энэ Жираслан гэдэг нь ямар ч эргэлзээгүй.

	Эльдарийг байранд нь тогтоож чадах хүн одоо ч хараахан олдохгүй сэн. Юу хэлэх вэ дээ. Астемир ч хэрсүү ухаандаа дийлсэнгүй. Хоромхон зуур мориндоо үсрэн мордлоо. Харин Эльдар хөөж эхлэхийн өмнө дөрөөн дээрээ босож газрын байдлыг сайн ажиглаж авав.

	— Кучук дээрээс нь орчихлоо! гэж Хабиж дуу алдав.

	— Кучук хаа байна? Төр хаана байна?

	— Тэр! Абрек-паша буудалцаж байна.

	Абрек-пашагийн шалмаг бие гэнэтхэн газарт наалдахыг үзэхийн тулд Хабиж шиг хурц нүдтэй байх хэрэгтэй. Бууны гал манасхийнэ. Цэцэрлэгийн зүгээс ч буудаад л абрек-пашаг мөшгөж яваа Кучукийн цэргүүд буудаж байгаа юм уу, эсвэл атаманаа оргуулахаар хааж байгаа дээрэмчдийн буудлага юм уу ерөөсөө учрыг нь олохын аргагүй боллоо... 

	«Ингэхэд Жираслан яагаад унаагүй байна? Кучук яаж ийгээд морийг нь авчихлаа гэж үү? Уухай даа Кучук!» гэж Эльдар бодов.

	Кучук Жирасланы морийг хулгайлж, хэзээ ч байгаагүй гавьяа байгуулаагүй ч, майхан шиг бөндийлдөн дотор нь морио нуучихсан байсан нуруу өвс рүү түүнийг гэтэж явахад нь Кучук л байрласан газраасаа хамгийн түрүүнд үзсэнийг шууд хэлчихье. Кучук эцсийн арга барагдаагүй байхад буудаж болохгүй гэсэн Эльдарийн заалтыг санавч унаатай зугтчихна гэж айгаад Жирасланыг яг морио хөтлөөд гарч ирэхэд нь морийг нь буудчихлаа. Агшин зуур Жираслан огт байгаагүй мэт алга болчхов... 

	Жираслан булш, бутны дундуур могой адил түргэн шалмаг арилжээ. Хабижийг байрнаасаа үзэхээс өмнө Жираслан зугтчихсан байж болох байсан авч, үйлтэй нэгэн алдаа гарцаагүй хийснээс болов. Хамаг анхаарлаа морийг нь алсан буун дуу гарсан зүг төвлөрүүлчхээд, нөгөө талаас нь бүр алсаас түүнийг харчхаж болох тухай ер бодсонгүй.

	Эльдар, Астемир, Казгирей бас гурав дөрвөн морьтон халхавчны араас гарцгаалаа. Бүслэгдсэн байшин руу чигээрээ давхивал дэндүү мунхаг хэрэг болох билээ. Гудамж түргэн огтолж гараад, байшингуудын цаадах эгц өөд гарч жалгын ирмэгийг барин гүвээ хүрч, Кучук цэргүүдтэйгээ хүүрийн газар луу дөхөж яваа зүгээс ар талаас нь орж ирэх хэрэгтэй байлаа.

	Саад тотгор эс тохиолдвол энэ замд зургаа долоон минут орно.

	Морьтнууд бие биеийгээ сайн ойлгож байв. Астемирыг махир хутгаараа далламагц пулемётын урт галаар хаалт хийж тэд хашааны ар барьж давхисаар жалгын эгц хажуу өөд мацацгаалаа.

	Оршуулгын газрын амгаланг алдуулах их нүгэл. Үүнийг сайн санаж явдаг Кучукийн буучид ингэж шүтээнээ бузарлахад хүргэж байгаа абрек-пашаг харааж зүхэхэд Кучук, энэ нүгэл зөвхөн абрек-пашагийн нүгэл болно гэж тэдэндээ итгүүлэн тайвшруулна.

	Жираслан урхинд орсноо үзэвч, мултрах горь тасраагүй байв. Хулгайч гарах нүх сүв олоход хамаг нарийн ухаанаа заржээ. Бүсэлж яваа улсын нэгний морийг гэнэт булаах уу? Оршуулгын газраас мөлхөж гараад, жалганы аль нэг хөмөгт нуугдах уу?.. Сүүлчийнх л арай амар, боломжтой санагдаж хамаг арга мэхээ гаргав. Эргэх цагийн эрхээр харлан гундсан чулуун хашаанд бут битүү ургасан цоорхой харагдаж Жираслан зөв явж байх шиг байлаа. Тэрээр нэгэн цоорхой сонгон авч яаж мөлхөж ойртохоо барагцаалав.

	Жираслан хоёр гар бууныхаа нэгийг баруун гартаа авч, нөгөөг нь хуйнд нь үлдээв. Буун дуу цэцэрлэгийн зүгээс гудамжны тэндээс гарч, пулемётын догшин гал тачигнахыг сонслоо.

	Цоорхой хүртэл гучаад алхам газар үлдлээ. Жираслан ногоог ч хөндөхгүйг хичээн мөлхөж явтал, улсын гэтсэн чимээ, бүдэгхэн ярилцах нь гэнэт ойрхон дуулдав. Жаахан өндийгөөд хартал гар буу, винтовтой хэдэн хүн түүн рүү гинжлэн мярааж явах авч, одоохондоо өөрийг нь хараагүй байлаа... Бас хэдэн хүн цоорхойгоор шурган гарч ирэв. Жираслан Эльдарийг танилаа. Яг тэгтэл нэг хүн

	— Тэр байна! гэж хашхирав.

	Жираслан яаж байгаагаа мэдэхгүй хий уймран бажгадаж босон харайгаад, хоёр дахь гар буугаа хуйнаас суга татан, хоёулаар нь зэрэг буудан ухарч харайлгав.

	Аюулыг түрүүлж үзээд мэдээтэй байхыг хашхирсан Астемирын дуу хэрэг болж бараг бүгдээрээ аяндаа суун тусацгаалаа. Гэвч хохиролгүй өнгөрч чадсангүй.Нэг жигит дахин өндийсөнгүй. Эльдар хөл нь ян хийгээд явчихад унаснаа дорхноо өндийлөө. Бас нэг хүн унаадахлаа... 

	Абрек-пашагийн шурдхийгээд орчихсон газар бунхан руу нэгэн хормын дараа арваад винтовын ам чиглэжээ. Дээрэмчинд амиа аль болохоор үнэд хүргэх ганцхан зам л үлдэв.

	Тэр хооронд Имамовын байшинд тулалдаж байсан абрекууд дарагджээ. Бүслэгдсэн байшингийн хананы ёроолд гар гранатын тэсрэх сонстож, тулалдаан зогслоо.

	Анир чимээгүй болов. Жираслан өөрөө эцсийн ганц хүн болж үлдсэнээ ойлгожээ. Яг энэ санааг нь батлах мэт хөөж яваа улсын нэг нь бутны цаанаас:

	— Жираслан! Бууж өг! Чи ганцаараа үлдсэн гэж хашхирав.

	Абрек-паша гэлгүй, Жираслан гэж хуучин нэрээр нь дуудсан нь түүнд очиж очиж сонин санагджээ. «Эльдарийн дуу, тэр л хашхирч байна... Ийм хүнтэй уулздаг байжээ» гэж Жираслан бодов.

	Хэрэг явдал ч үнэхээр ер бусаар эргэж байлаа.

	Эльдар шархадсан ч гэсэн, Жирасланыг зэвсгээр биш аймшиггүй зориг, үгийн хүчээр буулган авахаар шууд газар бунхан руу орохоор шийджээ. Одоо гагцхүү ингэж л дайснаас давуугаа үзүүлж, өшөөгөө авч чадна. Амь дүйсэн айхтар шийдвэр болохоор Астемир Эльдарийг хориглолоо.

	Эльдарийн шарх хүнд биш, гуяыг нь нэвт буудчихсаныг алчуураар боочихжээ.

	Эльдар бослоо.

	— Очно! гэж тун эрс хэлсэнд Астемир цаашид ятгаад хэрэггүй болохыг ойлгов.

	Нэг нь казах сэлэм өгөхөд, царай нь цайж, нүдэнд нь тачаалын цог бадарсан Эльдар түүнийг тулан алхав.

	— Очно, заавал очно... Астемир, би уул нь чам шиг сайхан ярихыг боддог боловч чаддаггүй байсан. Нэг удаа би ажлаа алдсан муу Газызын үгэнд хүртэл хариу өчиж чадаагүй, одоо бол ч... гэж Эльдар урьдын нэг явдлыг санав.

	Тэгээд гэнэтхэн тэр яриагаа орхин

	— За тэр яах вэ, зав алга! Май энийг... бас энийг ав гээд Казгирейд карабин, гар буу хоёроо өглөө.

	— Тэгвэл би ч хамт явъя гээд Астемир араас нь алхав. Эльдар газар бунхан руу хандан:

	— Жираслан бид чам руу очлоо... Би Эльдар байна... Зэвсэггүй... Намайг таньж байна уу? Надтай бас Астемир байна гэж хашхирав.

	Хариу гарсангүй.

	Зоригт хоёр зогслоо. Шарх жигтэйхэн янгинаж Эльдар аргагүй бөхийв. Шүдээ зуун ёолно.

	Астемир түшлээ.

	Газар бунхны ам цаад талдаа авч, наад талд нь Жираслан буудвал болох завсар хуучин чулууны хоорондуур харагдана.

	Тэгтэл Астемир:

	— Жираслан, чиний ухааныг Кабард даяар мэднэ. Намайг сонс. Чи ямар ч утга учиргүй, гавьяагүй... биднийг буудаж чадна. Чамд ингэх хэрэг байна уу? Бид Инал Казгирей хоёрын нэрийн өмнөөс явж байна. Үг дуугүй бууж, хуулийн өмгөөлөлд очихыг Кабардын толгойлогч нар чамаас уриалж байна. Жираслан, чи дуулж байна уу? гэж асуув.

	Хариу байдаггүй.

	— Чи Эльдарийг шархдуулчихсан учир явж чадахгүй байна. Тэгээгүй бол наад бунхан руу чинь айхгүй орох билээ. Жираслан хариулаач!

	Эльдар үнэхээр сульдаад хөл дээрээ арай ядан тогтож байв. Гэвч биеэ барьж

	— Жираслан, яагаад дуугүй байна? Гараад ир! Хуулийн ивээлд гараад ир! Гар эсвэл бууд гэж хэлэв.

	Газар бунхнаас нүцгэн толгой нь цухуйснаа Жираслан бүүр бүтэн гараад ирлээ. Гараа урагш сунгалаа. Яг энэхэн агшинд Эльдарийн дэргэд буу тасхийв. Энэ нь Казгирей буудаж болохгүйг мартаад, өөрийн эрхгүй тэгсэн хэрэг ажээ. Жираслан найгаснаа сульдхийн унав.

	Нам гүм боллоо.

	Эльдарийн уур шатан

	— Аллаурын хүү! Мунхгийн хүү чи, ямар хэрэг тарьчихав аа? Яах чинь энэ вэ? гэж хараал тавиад Жирасланы ойчсон газар руу ухасхийх гээд өөрөө уначихлаа.

	Сандарчихсан Казгирей карабинаа буулгав. Жирасланы унасан хуучин нүхний хуурай бүлээн амьсгал гарч буй харанхуй цоорхой руу Астемир болгоомжтой алхав. Оршуулгын газар луу тал бүрээс хүмүүс гүйлдэнэ. Астемир дутуу эвдэрсэн газар бунхан руу ороод, бүгчим бүлээн харанхуй нүхэнд Жирасланыг үзэх биш таамгаар оллоо. Хамаг бие нь шороо болчихсон толгой нүцгэн гэдрэгээ хараад хэвтэж байв.

	Гадагш нь гаргаж ирэхэд Жираслан ухаангүй ч гэсэн амьсгаатай байлаа. Цэнхэр өнгийн үнэтэй черкескний нь дайзны завсар ногоо хоцорч, хумсны завсраар шороо чихжээ. Жираслан сайхан царайтай хэвээр. Цайрсандаа тэр үү, сахлыг нь баруун доорх сорви гоц ялгарна.

	Тулалдаанд сэтгэл нь хөдөлсөн морин цэргүүд шархадсан хүнийг тойрон хүн болгон л абрек-паша Жирасланыг сайтар ажиглаж авахыг оролдоно. Кучук дүнсгэрхэн:

	— Морь нь... шархдаж уу, алуулчхаж уу? гэж асуув.

	— Урд хөл нь шархадсан гэж түүнд хариуллаа.

	Жирасланы амьсгал нь шуухитнан түргэсэв. Эльдар бушуухан амьдаар нь Нальчикт хүргэх юм сан гэж явахыг бачимдууллаа. Астемир тушаал буулгав. Тулалдаанд шархадсан морин цэргүүдийг ойролцоох айлуудад аваачлаа. Байлдаан дуустал бутанд хэвтэж хоцроод, одоо хэр үг ч хэлж чадахгүй байгаа хажи өвгөнийг бас энд үлдээхээр шийдвэрлэв. Эльдар Жираслан хоёрыг хэвтүүлэх тэргэнд баахан сүрэл дэвсээд Саидыг бас нэмж суулгав. Отряд буцах замдаа орлоо.

	Саид замын турш амандаа уншлага үглэн, Эльдар тэрэг донслох бүрийд өвдсөнөөсөө ярвайж, хөмсгөө зангидан Жирасланы амьсгааг чагнан явлаа. Ингэж явахдаа Эльдар юу бодоо бол?

	Отрядын хойноос Шхальмивокогийн Эльдар Астемир хоёр Жирасланыг буудчихаад биеийг нь Нальчик руу авч явна гэсэн сураг хэдийн аул дамжин тарлаа.

	
Арван есдүгээр бүлэг

	САРЫМАГ ГЭРТ НЬ БУЦААВ. ХЭЛ, ГЛОБУС

	Сарымагийн бие сайжирлаа. Удахгүй гэрт чинь буцаана гэж Наташа түүнд хэлжээ.

	Тэр болтол Сарыма сувилагч нарт нэмэр болохыг бодно. Завтай цагаа тэр хоёр, Наташагийн ор байдаг «Доктор» гэсэн хаягтай жижигхэн тасалгаанд өнгөрүүлнэ.

	Эл өрөөний цонх Атажукиний их цэцэрлэгтэй нийлэх жижигхэн цэцэрлэг рүү харжээ. Гангийн эрхэнд автаагүй хөгшин туулайн бөөр модны мөчир, цонхон дээр хураасан гоё юмсыг сонирхон харах мэт шагайна.

	Өвчтэй байх зуур зөндөө бэлэг цугларчээ. Тэдгээрийн дунд Сарымад хурим дээр нь өгөх гэж байсан бэлгийн хажуугаар бас сайхан санаат улсын золгүй явдал учирсанд харамссан сэтгэлээ илчлэхээр өгсөн бэлэг ч бий. Гоё гоё даавуу, торгон алчуурууд алаглан тээр жилийн койплиж дээр Эльдарийн Сарымад олж өгдөг шиг «үнэртэй устай» жижигхэн шилнүүд гялтганана. Сарыма инээмсэглэн, тэр нэгэн шилтэй усыг хэчнээн хүч гаргаж байж авсан, одоо тийм шил хэчнээн олон байгааг бодно...

	Юм өөрчлөгдөн, амьдрал өөр болох төлөвтэй.

	Сарыма мэс засал хийгээд орноосоо босдог болоогүй байхад нэг удаа орилоон хашхираан болжээ. Сарымад ээжийнх нь дуу сонстов. Диса орно гэж загнан, сувилагч нар зөвшөөрөхгүй байлаа. Тэгсэн ч Диса аргалаад орчихжээ. Хойноос нь тэдний аулын хэдэн хүүхэн бас орж ирэв. Тэдний нэг бэлэвсэн эхнэр Данизат болохыг Сарыма лав таньсан бөгөөд цаадуул нь эгнэн зогсоод хүн үхсэн мэт уйлаан майлаан болжээ.

	— Юунд би охиноо эхлээд зарц Эльдарт, дараа нь орос докторт өгч гарыг нь тайруулав... Ой алла, ой алла гэж Диса орь дуу тавьжээ.

	Үүнийг санахад сэтгэлд хүнд ч дахиад тийм явдал болоогүй юм. Эльдар бараг өдөр болгон ирж дуу шуугүй номхон, элэгсэг дотно харж суудаг байв. Тэр харцыг нь үзэхүл Сарымагийн нулимс гүйлгэнээд ирдэг байв.

	Сүүлийн үед Эльдар улам олон, ирэх болжээ. Докторт ирж боолтоо засуулан, эмнэлэгт хэвтэж байгаа Жирасланыг аль зэрэг сахиж буйг шалгадаг болсныг Сарыма нэг хэсэгтээ мэдсэнгүй.

	Үүний хамтаар Прямая Падиас ирсэн дор нь Эльдарийг отрядын даргаар төдийгүй хэрэг эрхлэх газрын орлогчоор томилсныг хэлэх хэрэгтэй билээ. Жирасланыг харж байх нь түүний шууд үүрэг болжээ. Абрек-пашагийн орны дэргэд жижүүр, сувилагч харуул цөм ээлжлэн байна. Жирасланд явах тамир байхгүй нь мэдээж авч, олон нөхөд нь байдаг Чечень, Ингушетийн алсын аулаас сэжигтэй улс эмнэлгийн дэргэдүүр явж байхыг нэг бус удаа ажиглажээ.

	Сарыма, өөрийг нь алах гэсэн хүнтэй нэгэн дээвэр дор байгаагаа мэдэхгүй байгаа нь Эльдарийн сэтгэлийг улам зовооно. Тэгээд Сарымаг гаргах болсон эсэхийг доктороос байн байн асуух болов. Сарымагийн нулимс Жирасланы байшинд эргэж очихгүй гэдгийг Эльдарт баталж байв. Мөдхөн Наташагаас холдоно хэмээн сэтгэл зовж буйг эс өгүүлбэл Сарымагийн хувьд юм болгон аятай байв.

	Наташа тэр хоёр их дасжээ. Бие биеэ ойлголцохын тул олон таван үг хэрэггүй.

	— Эльдар мөд ирнэ гээд Наташа инээмсэглэнэ.

	— Эльдар мөд ирнэ гэж Наташа энэ удаа ч цонхоор моддын дээгүүр бүрий болж буй тэнгэрийг харж өгүүлэв.

	Гэвч одоо тэр инээмсэглэсэнгүй.

	— Сарыма ч бас инээсэнгүй.

	Хоёулаа гунигтай.

	Эр хүний дуу хөлийн чимээ гарлаа. Хоёр бүсгүйг эргээд хартал докторын хамт Эльдар бас Баляцо өвөө Сарымаг хуримын өглөө авах гэж ирэхдээ өмсөж явсан черкесктэйгээ орж ирлээ. Нөгөө л улаа бутарсан царай, бууралтсан өтгөн хөмсөг, цагийн эрхэнд эс автах ширвээ шар сахал... Яасан сайхан бэ! Баляцогийн араас гоёлынхоо каракуль малгайг өмссөн Астемир цухуйж цаана нь Думасара харагдахад Сарыма бөөн баяр болж золтой л хашхирчихсангүй.

	Нутгийн сайхан ах дүү нар минь!

	Эльдар Баляцог урдаа оруулав.

	Сарымаг л авах гэж ирэхгүй бол Эльдар нутгийнхантайгаа юу гэж ирэх вэ дээ? Үнэхээр ч, Эльдар, Астемир Баляцо хоёрыг өнөөдөр ажлаараа Нальчикт ирнэ гэж мэдээд Сарымаг буцаахаар яг өнөөдрийг товлосон хэрэг ажээ.

	Жижигхэн тасалгаанд дорхноо нөмрөг, гутлын ширний үнэр дүүрэв. Сарымагийн зүрх догдлон авай. Наташа руу яах вэ гэсэн аятай хараад эрчүүдээс хараа буруулав.

	Наташа юмыг нь эмхэлж эхлэв.

	Баляцо хөөрсөн сэтгэлээ дарж ядан, Сарымаг уяхан харцаар ширтэнэ.

	— Сайхан охин минь! Эрүүл болсны чинь харахад сэтгэлд таатай байна. Гэвч мөргөсөн эцгийн ёсоор эхийг чинь гэрээс ямар хүндлэл, ямар хавтайхан чамайг гаргаж байсан шигээ эндээс гаргаж чадахгүйдээ би гунигтай байна. Энэ ч гайгүй хэрэг... Хөөрхөн чигээрээ л байна... Гэртээ харьцгаая.

	— Сарыма чи гэр лүүгээ явна. Матханов Казгирей тэргээ явуулсан гэж Эльдар Баляцогийн үгийг батлан өгүүлэв.

	— За, юм хумаа эмхэл, Наташагаа битгий мартаарай гэж Василий Петрович хэллээ.

	— Наташаг битгий мартаарай гэж Эльдар кабардинаар давтан хэлэв.

	Сарыма цурхиран уйлахад Наташа тэврэн авлаа. Астемир Эльдар хоёр цонхон дээр байсан бэлгийг эмхлэн алчуурт боолоо.

	Астемир нөмрөг дороо нэг юм нуугаад Думасара, энд эмнэлэгт үзсэн шиг нь бичдэг нарийхан мод, бэхтэй савнуудаар дүүргэсэн сагс барьж байгааг Сарыма сая л харж тэр нь бас бэлэг байх гэж санажээ.

	Гэтэл ийм учиртай юм санж.

	... Еруль аль өглөөнөөс хойш Шхальмивокогийн гудамжаар хэзээ ч дуулдаагүй сонинтой явжээ. Тэр өнөөдөр хурал буюу одоогийнхоор бол цуглаантай гэж зарлаж явсангүй. Түүний үгийг сонссон улс чихэндээ итгэхгүй, арга буюу «Еруль юу гээд хашхирч орхив? Би буруу дуулав уу?» гэж бие биеэсээ шалгааж байв.

	Үгүй ээ, улс эндүүрсэнгүй.

	— Сонсоорой, сонсоорой! Сургууль эхэлнэ. Хүүхдээ сургуульд явуулаарай... 

	Амсхийснээ Еруль дахиад:

	— Азтай түмэн минь, сонсоорой сонсоорой. Бүсгүй хүүхэд ч болно. Астемир багш шинэ дарга Давлет хоёр сургуульд ирсэн хүүхэд болгонд фунт эрдэнэ шиш өгнө гэж хашхирна.

	Астемирын бүх юм бэлэн, гагцхүү глобус авах үлдээд, харин сургуульд хэн суух, хэрвээ сурагчид нь Астемирын Думасарад хариулж чаддаггүй, «Газар чинь глобус шиг бөөрөнхий юм бол ус ямар хүчээр тогтдог юм?» гэдэг асуултыг асуувал юу хариулах хоёр л тодорхойгүй байлаа.

	Ардын цагдаа Казгирей Сарымад унаа хэлүүлсэн Эль дарын хүсэлтийг дамжуулж ирэхээр нь Астемир авгайгаасаа гадна Баляцог бас Нальчик руу дагуулж явжээ. Тэр өдөр яг үүрийн хурал болох байсан тул Астемир Степан Ильичээр хүнд асуултад яаж хариулахаа заалгана гэж найдсан билээ.

	Астемирт глобус, бэхийн сав, харандаа гардуулж, Степан Ильич дэлхийн бөмбөрцгийг глобус хэрхэн орлож буй, яагаад бөөрөнхий чулуу эсвэл энэ глобусаас ус асгарчхаад байхад дэлхийн бөмбөрцгөөс гоождоггүйг дахин тайлбарлахыг үнэхээр оролджээ. Энэ бүгдэд Баляцо ч оролцсон бүлгээ.

	Баляцо большевикуудын үүрийн хуралд оролцож тэднээс нэг бус удаа хариулт, тайлбар хүсдэг юм. Өвгөнд цаадуул нь дасчхаад Астемирыг намын гишүүн бус хүн дагуулж ирэхэд хэн нь ч дургүйцдэггүй ажээ. Тэр ч атугай заримдаа халуухан маргаанд Шхальмивокогийн Баляцо оролцохгүй бол жаахан харуусах ч явдал бий.

	Гэвч маргадаг нь ганц Баляцо биш.

	Тэр өдрийн үүрийн хурал, дэлхийн эргэх чадварт эргэлзсэн бурхны номлогчдод одон оронч Коперник дэлхийн эргэдэг тухай ярьж байсан түүхийн алдарт явдлыг санагдуулам болжээ.

	Степан Ильич Коперникийн агуу их үгийг давтан хэлэх мэт ээ.

	Степан Ильичийн тайлбарласныг хүн болгон ойлгосон гэж хэлж болохгүй. Астемир ч бас бүгдийг нь ойлгосонгүй. Бөмбөрцөг дэлхий хий хоосон зайд тэнгэртэйгээ хамт эргэлдээд, далай тэнгисийн ус тэр бөөрөнхий юмнаас асгарчихгүй байна гэж төсөөлөн бодоход тун ч хэцүү байлаа.

	Тэгээд ч Баляцо өвөө энэ маргааныг дуусаагүй гэж үзсэн учир хурлын дараа эмнэлэг рүү явж байхдаа бас түүнээ үргэлжлүүлжээ.

	За тэгтэл ч Сарыма тэргэнд тухлан авч, Думасара зэрэгцэн суугаад, Эльдар мориндоо мордоход тэрэг хөдөллөө.

	Ийнхүү хот даяараа мэдэх тэрэг дахиад л нэг их жирийн биш төрхтэй боллоо. Бас л баруун зүүн гишгүүр дээр нь сайхан хувцасласан хоёр эр зогсож, нэг нь дэнлүү барьж, нөгөө нь урт иштэй өнгөт бөмбөрцөг барьжээ.

	Тэрэг замдаа сайхан жигдрэн ормогц дэнлүү барьсан Баляцо, тэрэг донсолж тачигнахыг эс харгалзан глобус барьж яваа Астемирт хандан:

	— Энэ бүхнийг чи ямар үгээр тайлбарлах юм бэ? гэж асуув.

	— Эрдмийн үгээр гэж Астемир хариуд нь хашхирав.

	— Хэлгүй (орос хэл мэдэхгүйгээр) яаж эрдмийн үгээр ярьж болох вэ? гэж Баляцо гайхан эргэлзэхэд Астемир хариуд нь

	— Би бүгдийг нь кабардинаар тайлбарлана гэв.

	— Кабардинаар сайхан харааж болохоос биш эрдмийн үгээр ярихгүй. Кабардинаар бичиж, унших үсэг ч одоо алга байна.

	— Кабардин хэл заана.

	— Кабардин хүн тэртэй тэргүй хэлээ мэднэ. Кабардинд кабардин хэл яах гэж заах вэ? Аав ээжийнхээ бүх үгийг мэдлээ ч гэсэн энэ хэлээр Прохладная гацаанаас цааш гарахгүй ээ. Үгүй ээ, Астемир би энэ удаа «уухай даа» гэж хэлэхгүй.

	— Мөд кабардин үгийг ч үсгээр тэмдэглэдэг болно. Степан Илиьч энэ тухай надад ярьсан.

	— Кабардин үгийг үсгээр тэмдэглэж болно гэж үү? хэмээн Баляцо эргэлзэнэ.

	— Одоохондоо Эльдарт зааж байсан шигээ л заана гэж Астемир шийдвэртэй хэлэв. Сарымагийн хатгасан үсгээр Эльдарийн кабардинаар уншиж сурсан үзүүлэн таниулах аргыг Астемир хэлж байгаа нь энэ билээ. Тийм аргыг эрдэмтэн улс зүйтэй гэж үзсэн хэмээн Степан Ильич Астемирт ярьжээ. Астемир үгийг тийм аргаараа зааж, глобусын тухай ярих, орос номын зураг, том зурагт хуудаснуудыг нарийхан модоор зааж тайлбарлана гэж боджээ. Ростовын гимназид орос багш нар тэгж заадаг нь Астемирт их аятайхан санагддаг сан. Давлет хүртэл сурагчдад эрдэнэ шиш өгөхийг зөвшөөрчхөөд байхад, хүүхдүүд нь одоо хүртэл байхгүй байгаа нь түүний сэтгэлийг түгшээх ганц зүйл болжээ. Араб ном заадаггүй сургуульд Люг оруулахгүй гэж Думасара ч бас зөрсөөр байв... 

	Энэ сацуу Баляцо өвөө салдаггүй.

	— Үгүй ээ, Астемир, чи буруу л бодож байна, тэнгэр мэднэ. Кабардин үгийг тэмдэглэхэд оросын үсэг дутаж байна гэж Степан Ильичээс өөрийнхөө чихээр сонссон боловч, би үүнд итгэхгүй... Манай жижигхэн улсын үгийг тэмдэглэх үсэг яахаараа орост дутах вэ дээ? Үгүй ээ үнэмшихгүй... 

	Кабардинд, кабардин хэл заахыг Думасара бас ямар ч ашиггүй, инээдтэй хэрэг гэнэ. «Араб хэл л жинхэнэ аллахын хэл, кабардин, кумык, ингуш цөм л арабаар ном уншдаг» гэж Думасара ярина.

	Астемир одоо гишгүүр дээрээс авгай руугаа жишүүхэн харавч, Думасара эрчүүдийн маргаанд оролцож зүрхлэхгүй нь мэдээжийн хэрэг. Сарымаг л харж хандаж хамгаалах үүрэгтэй яваа. Тэгээд хоёр хүүхэн бие биеэ шахан чимээгүй суугаад, эсвэл харлан буй тэнгэр харж, бороо орж магадгүй нь үү хэмээн санаа зовон горьдож аяархан ярилцана.

	Харин маргаж яваа хоёр нүүгэлтэн буй үүлийг эс анзаарчээ.

	Баляцо хүүхнүүд рүү хандан инээж:

	— Манай хэлээр ч хүүхнүүд та нар л хоорондоо бурцгааж, бас үхэрчин үнээтэйгээ ярихаас цаашгүй. Бурхан өршөөх болтугай, заримдаа би эхнэрийг шар хөдөлгөөд байхаар чинжүү шиг уруулыг нь түлчихээр үг хайдаг юм. Шинжлэх ухааныг ч манай үг халгаахгүй ээ. Саид халбагаар тогоотой юмнаас хутгадаг шиг хамгийн гүнээс жинхэнэ өтгөний нь хутгах хэл л шинжлэх ухаанд хэрэгтэй... Өөр юунд санаа минь зовж байна? Сургуульд чинь зөвхөн язгууртны хүүхэд ч юм уу, эсвэл арай ухаантай нь ч юм уу, эсвэл одоо медресэд явж байгаа нь яваад зогсохгүй аулын бүх хүүхэд явах юм байна. Степан Ильич, Инал бүгд л тэгж ярьсан... Тэгэхлээр хэн нь заазуур барьж ногооныхоо хашаа руу, явж хэн нь малаа дагах болж байна? Бүгдээр сургуульд явчихвал хэн гэрийн түшиг болж үлдэх вэ? гэж олон хүн асууж байхыг би дуулсан. Степан Ильич үүнийг юу гэж тайлбарлаж байгааг Астемир чи хэлээд аль? Энэ тухай юу ярьж байна?

	— Одоо хүн болгон хүүхэд ахуйгаасаа нийтийн болоод хувийн ашгийг хослуулах болно гаж Степан Ильич ярьсан.

	— Энэ ч сайн л байна. Харин Инал энэ талаар юу гэж байна?

	— Инал, Степан Ильичийн үгийг зүйтэй гэж байна.

	— Уухай! Миний хүүгийн амьдаа Казгирей энэ талаар юү гэж байна?

	— Хүүгийн чинь амьдаа Казгирей коран заах нь зүйтэй л гэж байна. Манай Думасарагийн яриаг чагначихсан юм шиг. Матханов Казгирей тэгж л байгаа хүн дээ.

	Энэ үгийг сонсоод Думасара толгой өргөн, нүдээ бүлтийлгэн нөхрөө харжээ. Баляцо асуугаад л байна.

	— Матханов Казгирей сонин л юм ярьж байгаа юм байна. Одоо Эльдар ч Нальчикт адгийн хүн биш болсон. Тэр юу ярьж байна?

	Энэ удаа Сарыма толгой өргөв.

	— Эльдар Казгирейг зүйтэй гэж байна гэж Астемир үнэний нь хэлэв.

	Тэртээд аулын гандсан тоост модод, эв хавгүй дээврийн бараа харагдлаа. Гагцхүү Жираслан Муса хоёрын байшингийн вааран дээвэр л аятайхан ялгарч харагдана.

	Баасан гариг тул энэ орой сүмд бас л их мөргөл-уаз болжээ.

	Шинэ найдлага мөргөлчдийг урамшуулах бүлгээ.

	Үүлс нүүгэлтэн сэрүү татлаа. Энэ баасангаас өмнө Давлет цамхгаа зохих ёсоор нь гоёж чадаагүй ч аулын бүх хүн гаднаа гарцгаажээ. Яая гэх вэ дээ? Давлет улаан өнгийг төрийн өнгө хэмээн зарлаж, авдар шүүгээндээ улаан даавуу хадгалахыг тас хоригложээ. Тэглээ ч гэсэн дөнгөж цамц хийх ч даавуу хүрэлцэхгүй үе тул цамхгаа чимэглэх даавуу цуглуулж чадсангүй.

	Сүмээс тарж яваа өвгөчүүл, үүл хөшиглөн бараантах тэнгэрийг харахдаа Давлетын цамхгаас урьдаар, элч Ерулийн сүүлчийн зарлалын тухай ярилцана. Астемирын буруугаас болж аллах бороогоо зогсоочих вий гэж тэд айцгаах ажээ. Астемир Давлеттай хуйвалдан сурагчдад аравны хувийг өгөх гэж буйгаар барахгүй, гарт нь буруу номтны номыг бариулж, аманд нь гахайн хэрчим мах хийх гэж байна. Яг ийм байдлаар лалын сүсэгтний үр сад аллахын өмнө үзэгдэнэ. Ийм нүгэлтэй улсын газар луу тэнгэр бороо явуулж чадах уу?

	Астемирын хувьд гэвэл, хэзээний дэлхийг хөмөрчих гээд байгаа хүн тул нэмж ярих юм үгүй. Үгүй энэ Давлет? Түүнийг тамд очих хүн гэж үздэггүй. Гэтэл яагаад бурхнаа умартсан улсад аравны хувийг өгөх гэж байна? Бас тэгтэл шинэ дарга өнөөдөр уазад оролцож, хэрвээ дараачийн уаз гэхэд цамхаг нь бэлэн болбол Матханов Казгирейг авчирна гэж амласан болохоор Давлетын учрыг олоход тун явдалтай байлаа.

	Улс, хэсэг хэсгээрээ сүлжмэл хашаа, хашааны хаалган дээр бөөгнөрөн, үүл ажиглан, энэ бүхний тухай хөөрч байхад үүлэн цаагуур орж буй нарны туяанд тоосрон буй аулын захад унаатай яваа Эльдар, морин тэрэгний хамт гарч ирлээ. Жолоочийн суудалд дэлбэгч Башир залран явна. Нэг талын гишгүүр дээр дэнлүү барьсан Баляцо, нөгөө дээр нь бөмбөрцөг барьсан Астемир зогсжээ.

	Тэрэг, Дисагийн гэрийг чиглэн хороолол дундуур шуугиуллаа. Яриа түр намдаж, замын улс, тэргийг удтал дагуулан харна. Энэ тэргийг хэн эс мэдэх билээ! Гишгүүр дээр нь Астемир Баляцо хоёр зогссон, Матхановын тэрэг гайхал, сонирхол, хүндлэл төрүүлнэ.

	Өвөө маргасаар л явна.

	— Астемир, чиний ярьж байгааг жинхэнэ Казаноко ч өөрөө ойлгохгүй. Хоёр шуудай үг цуглуулаад ч, чиний энэ дэлхий, глобус гээд байгаа бөмбөг ч юм уу, дугуй дээр чинь Хар далай Кавказ, Кабард цөм яагаад багтаж буйг кабардин хэлээр тайлбарлаж болохгүй. Би чиний энэ глобусыг хулгайлчихъя тэгвэл чи хаана амьжрах вэ? Газар хөл дороос чинь яваад өгнө... Үгүй ээ, ийм юмны учрыг Казаноко ч олохгүй сэн.

	Эльдарийн морь тэрэгтэй зэрэгцэн жигдхэн хатирна. Өөрөө маргаан чагнахгүй. Сарымаг эргэж харахгүй. амьдралын агуу их жаргалтай сайхан өөрчлөлтөд сэтгэл дүүрэн, хүүхнээ гэр лүүгээ бус өөр газар авч яваагаа хүртэл юманд эс бодно.

	Энэ намар лийрээ хайрлан Люг ч, бусад багачуудыг ч алийг нь ч баярлуулаагүй нарт мод жирэлзэн хоцорч, Дисагийнх, бас сүрэл дээвэр дээр нь Лю суугаад, Сарымагийн ирэхийг хүлээж буй Астемирын байшин харагдав. Эльдар суудлаа хэвлүүхэн засаж, Баляцо өвөө, сургуулийн хичээлд заавал очно, хоёр хүү, чавганцаа бас тулгаж очуулна, тэгээд багшаас сэтгэл дүүрэн хариу автлаа тайлбар шаардана гэж хашхирсаар явав.

	Тэрэгний чимээ, Астемирын дээврээс («Сарыма ирж явна!» гэж Лю байдгаараа хашхирч байв.) чанга хашхирахыг сонссон Диса айсан царайтай гүйж гарлаа.

	Башир зулран, дарвисан морьдын амыг хамаг тэнхээгээрээ татахад тэрэг сая нэг юм зогслоо. Эльдар мориноосоо үсрэн буув. Хүүхдүүд овооролдон гүйлдэж сүлжмэл хашааны цаанаас алчууртай хүүхнүүд, малгайтай эрчүүд үзэгдэнэ...

	Яг энэ үеэр Еруль өвөө хорооллоор явж оройныхоо зарлалыг давтан хийж байв.

	— Аз жаргалтай аулынхан минь! сонсоорой сонсоорой! Астемирын хажууд сургууль хичээллэж эхэлнэ! Сурагч болгон фунт эрдэнэ шиш авна... 

	 

	 

	КАЗГИРЕЙ ЭЛЬДАР ХОЁР. ЦЭЦЭН ҮГ ЯМАГТ МЭС ОРЛОНО ГЭЖ ҮҮ

	Залуухан дарга чекист, дээд кадий хоёр юугаараа ижилсэх бил ээ? гэмээр. Инал шариатыг өшдөггүй гэж үү? Степан Ильич шариатын тухай хатуу ширүүн үг цөөхнийг хэлсэн бил үү? Шариатынхан хөгцөрсөн хөрөнгөөр шинэхэн гурил хөөлгөх гээд байна гэж тэр яриагүй сэн үү? Эльдар ч энэ болгоныг дуулсан. Бас тэгээд дээрэмчдийн зэрлэг муухай үйлстэй шариатынхан холбоотой болох нь дэндүү олон удаа илэрч, тэдний үйлсийг дэнсэлбэл муу явдал нь сайнаа дарж байгаа гэсэн Инал, Степан Ильич хоёрын үг батлагдан буй билээ.

	Энэ ч тийм нь тийм. Гэвч Степан Ильичийн юм уу, Иналын санал нь орон даяар ноёлон буй ойлголт гэж үзвэл буруу болно. Хүмүүс олон янз, цаг үе зөрчилтэй, хувьсгалын үзэл санаа бүрэн ялах яагаа ч үгүй байлаа. Мулла большевизм хоёр зарим үе яг л зэрэгцээд байж байна. Тэр үед Инал, Степан Ильич, Астемир нар шиг тууштай улс олон олдох сон бил үү? Бас Эльдар шиг халуун, сэтгэлтэй, үнэнийг хүссэн авч одоогоор гэгээрч боловсроогүй дандаа зөвийг нь сонгож чаддаггүй улс ч тийм олон байсангүй.

	Казгирей ярьж байх нь Эльдарт сайхан байжээ. Хамт явах ажил хэргийн шаардлагагүй авч Кабард нутгийн замаар Эльдар Казгирей хоёр цуг давхих нь олонтоо болсны чухам учир энэ билээ.

	Казгирей ингэж хөндлөн гулд давхихдаа ер ядрахгүй. Шариатын төлөө шийдвэртэй тэмцэх цаг нэгэнт болсон гэж тэр үзжээ.

	Тэгэх тусам Эльдартай нөхөрлөх явдал чухал болжээ. Казгирей түүнд нөлөөлөн зальт ухаанаар захирч жирийн улс, ардынхаа заншилд хэчнээн үнэнч байгаа, тэдний сүсэг бишрэл, дээд кадий өөрийг нь хэрхэн хүндэлж буй бүхэнд анхаарлыг нь хандуулахын тулд бүх бололцоог ашиглана. Эльдар аллага таллагын хэргийг мөрдөхөөр Казгирейн хамт мордохдоо ийм нэр хүндтэй, боловсролтой хүний дэмжлэгийг авч буйгаа хувьдаа ихэд эрхэмлэн үзнэ.

	Үйл явдлыг Казгирейгээс өөр хүний нүдээр харах юм бол аллах аль нэг юмыг дутуу хараад самуураад байгаа нь дорхноо илт болно. Кабардыг ч дайны сүйрэл дайрч, Казгирей цэмбэний фабрик барилгүй хэвлэх үйлдвэртэй болжээ. Зөвлөлт засаг хэмээх шинэ засгийн төлөөний улсууд Матхановын үгийг дуртайяа сонсож, ард түмэнд энх тайван, гэгээрэл боловсрол хэрэгтэй гэдэг нь үнэн болохыг хэн нь ч татгалзаагүй юм. Гэвч зүйтэй зүйтэй эхлэлт иргэний дайнд нэрвэгдэн, үрээ боловсрохоос өмнө мөндөрт нүдүүлсэн шийгуаны талбай шиг хатаж гандсан билээ.

	Казгирей дээд кадий болохоосоо аль өмнө хамаг юм богино хугацаанд өөрчлөгдөж буйг ухаарчээ. Сургууль номын талаар ярихын хэрэггүй, нэг талд Клишбиев. Шарданов, нөгөө талд бүхний хүндийг хүлээсэн Буачизе, Лениний шавь Киров мэтийн шинэ хүмүүс буюу оросын большевикуудтай санаа нэгтэй байгаа эвлэршгүй тэмцэгч, хүүхэд ахуй цагийн нь найз төрсөн аулын хөрш... (зүгээр хөрш гэх нь зөв үү дээ?) Маремханов Инал шиг улс зогсож байв. Иймд тэмцэлд боссон хоёр хүчний нэгийг сонгон авах цаг болсон байлаа.

	Хувьсгалын эхээр Касботын хүү Инал, Пятигорскт олон хүний цуглаан дээр үг хэлж байхыг Казгирей нэг бус удаа сонсжээ.Тэр үг хэлэх болгондоо жирийн ажилч харц хүн ихэс дээдсийн царайг харж, халуун нүүрсийг нь эвэршсэн гараа түлтэл зөөх цаг дуусах болсон... хэмээн уриалан дуусгана.

	Тэр үед Нури Цаговын анд нөхөд ч Пятигорскийн илтгэгч нарын үгийг давтан ноёд язгууртанд доромжлогдож гүйцлээ, тэднийг хөөн зайлуулах хэрэгтэн, аллах ингэхэд эс дургүйцнэ хэмээн ярих болжээ.

	Энэ бүгдийг Матханов чихээрээ сонссон юм. Олон зүйл түүнийг бодол бодоход хүргэжээ.

	Яг тэр үеэр л Оросын болон Дорно зүгийн лалын сүсэгтэнд хандсан Лениний гарын үсэгтэй уриалга Москвагаас гарлаа.

	Алдарт уриалгын үгийг Матханов хувийнхаа бодлын баталгаа болгон хүлээн авчээ. Ямар ч асуудал гарахгүй, өөрийн нь төлөвлөгөөнд ёстой нэг сайхан таарч байх шиг санагджээ. Энэ чухал баримт бичгийг «шашны хувьсгалыг» ардын хувьсгалтай хослуулах гэсэн санааны нь чухам баталгаа болгон гаргаж хэмээн Казгирей бодлоо. Тэгээд уриалгын дотроос зөвхөн хүссэн юмаа олж үзээд санаснаараа тайлбарлах болов. Үндэсний соёлыг хүндэтгэж, ард түмний гэгээрлийг тэвчин, цаашид хувьсгалт ёсоор тууштай боловсрол олгохыг уриалсныг шариатын хөдөлгөөнийг ямар ч яриагүй дэмжсэн мэт өөрийнхөөрөө болгон таниулна... 

	Матхановын сонины эцсийн дугаар Октябрийн хувьсгалын дараах анхны өвөл сайх уриалгын орчуулгатайгаар гарсан юм.

	— Сонин... Сонин... Хөөе, хөөе сонин! Сонсоорой сонсоорой! Лалтны тухай Лениний үгийг Казгирей мэдээлж байна хэмээн Матхановын сонины худалдагч нар Нальчикийн зах, Баксан, Урух, Чегем, Малкийн эргээр дахиад л хашхиралдацгаалаа.

	Ленин юу хэлсэн нь хэнд сонингүй байх вэ? Тоглоом биш шүү?

	Матханов сониноо хэрхэн гүйж байгааг ажиглан байтал эцгээс нь элч давхин ирж Нашхо ах чинь хүлээж байна гэсэн баярт мэдээ авчирчээ.

	Нашхо хоёрдугаар сарын хувьсгалын дараагаар прапоршик5 цолтой Кавказ, Туркийн фронтод хотуудын Холбооны тусгай эрхт төлөөлөгчөөр ажиллаж байгаад, түүнээс хойш перс, Тифлисээр амжуулан очиж, оросын болон гүржийн хувьсгалчидтай ойртжээ... 

	Тэгэхэд ямар байсан дахиад Казгирей Нашхо хоёр яаж уулзсан нь энэ дээ.

	Ах дүү хоёр олон жил нүүр учраагүй. Хоёр банди салсан бол одоо том эрчүүд уулзсан болохоор хэнд нь ч ярих юм бишгүй байв. Нашхо хошууны цагдан сэргийлэхийн даргын том албыг хэдийн хаах болжээ. Одоо хүртэл эхнэр аваагүй.

	Нашхо дүүгээ энхрийлэн харж, яг л ийм цэх шулуун биетэй, цэвэрхэн хувцасласан, хамгийн гол нь эрдэм боловсролтой хүн яваа гэж боддог байснаа хэллээ. Казгирей Бахчисарай, Стамбул юм уу, Баксанын багш нар, Туркэд нутгийнхаа кабардинчуудтай уулзсанаа ч юм уу, юуны ч тухай дурсан ярьсан Нашход санамсаргүй зүйл огт биш байлаа. Дүүгийнхээ амьдралыг холоос тун анхааралтай ажиглаж байсан.

	Ах дүү хоёр төрөлх аул руугаа хоёр хөгшиндөө яаралтай очихоор шийджээ.

	Кургоко Амина хоёр зөндөө өтөлсөн байлаа. Гэвч цэвэрхэн тохитой гэрт нь хуучны хангалуун амьдрал хэвээр.Одоо хэр ширээ нь шалдан банз болсонгүй. Хэдэн өдөр найр хийж, баярын хундага тулгажээ. Кургоко харин хоёр хүүгээ анхааралтай ажиглан авч, салахын цагт толгойгоо гилжийлгэн, шулуун цагаан лалын сүсэгтэн явсаар үхнэ гэж ах дүү хоёрын андгайлахыг басхүү анхааралтай сонссон бүлгээ.

	Казгирейн адил, хөгшин Кургоко олон асуудалд санаа зовно. Нашхогийн хувьд бол бүх юм тодорхой. Түүний хариултууд ганцхан санаа агуулна.

	— Зөвлөлүүд байлдах гээгүй байна. Харин ч бид энх тайвныг тогтоон, энх тайвныг сурталчилж байна. Залуу модыг бэхжүүлэх хэрэгтэй тэгээд ч бид тун сая суулгасан модоо, Владикавказын зүгээс ч, Екатеринодарын зүгээс ч салхинд унагуулчихгүйн тулд бэхжүүлж байгаа юм.

	Казгирей ахынхаа энэ дүгнэлтэд өөрийнхөөрөө хандаж, түүнтэй хамт Нальчик руу явалгүй салах ёсыг гүйцэтгээд, хөгшин эцгээсээ мэдэж авсан Шарданов Бердийн байгаа нөгөө зүгт чиглэжээ.

	Энэ үес Нальчикийн орчим Шардановын эдлэнг ниргэсэн чимээ Кабардаар тархжээ. Большевикуудын бойтогтой цэргийг бут цохихын учир ноён саяхныхаа морин цэргийг эмхлүүлж байна гэж улс ярилцана... Казгирей Эльдар хоёр байн байн цуг явцгаахад Казгирейн үгнээс дээрх бүхэн урган амилдаг билээ.

	Казгирей сүүлхэнд болсон явдлуудаас ярихдаа Шардановтой уулзсан тухай нарийн ширийн юмыг ч дуугүй өнгөрсөнгүй. Энэ яриа нь Эльдарийн дотор ямархан шуурга дэгдээснийг мэдсэн сэн бол арай болгоомжтой хандах нь эргэлзээгүй сэн. Гэвч Эльдар уураа дарж дөнгөөд, энэ бүхнийг мэдчих нь олз хэмээн ухаарч чимээгүй дуустал нь сонсжээ.

	Казгирей Шардановыг уриалан:

	Хэрсүүхэн байж үз. Манай газар дээр бид, кабардинчууд хэчнээн цөөхөн байгааг хараач. Бид бол цагаан адуун дээр буй туг хар үс. Энэ тугийг нэг л өдөр хударга нь тастаад хаячихна. Бидэнтэй цус нэгт убыхи6 хар далайн эргээс алга болсон шиг л бид одоо хариугүй ариллаа. Эргэцүүлээд хар! Кабардин хүн кабардин хүн рүүгээ мэсээ чиглүүлж чадах уу? Лалтныг сүсэг бишрэл нь нэгтгэж байна. маргаан шариатын хуулиар шийдвэрлэгдэх ёстой гэж хэлжээ.

	Шарданов юу гэж хариулаа вэ?

	— Казгирей, аан гэж бай. Сахлаа шатаалцахдаа хүрвэл, наргиан дуусах нь тэр. Чи энэ зүйр үгийг мэдэх үү? Сахлаа хуйхлуулж байдаг ямар эр хүн байх вэ? Чи шариатын тухай ярьж байна. Тийм ээ, одоо өвгөд дээдсийн минь тогтоосон дэглэм байх уу, үгүй юү? гэдэгтээ хүрч маргаж байна. Биднийг гэрээс минь хөөчхөөд байна... Хэн? Бойтогтнууд. Энд коран ямар ч холбогдолгүй. Гэмт этгээдүүдийн толгой дээр коран биш, империйн залхаах илдийг өргөх хэрэгтэй. Тэгэхлээр одоо миний туслагч бол чи биш Аральпов.

	— Хүүш, Берд, усан үзмийн тухай Румийн нэг үлгэрийг санана уу? Харилцан ойлголцохгүй явдал золгүй явдалд хүргэж мэдэх, «найрамдлыг дайсагналаар сольчих чадвартай» тухай?

	Ноён инээмсэглэх аядан:

	— Үгүй ээ, шүлгийн холбоо ч сайхан л даа, гэвч бидэнд шүлгийн хоосон уран холбоо хэрэггүй, мэс хэрэгтэй. Одоо Аральповын сэдсэн санаа л арай зохистой байх. Мань хүн большевикуудын арьсыг хуулж, бөмбөр хийгээд түүнийхээ дуугаар хүмүүсийг тулалдаанд дуудъя гэж байгаа юм. Энэ ч хэрцгий нь мэдээж. Гэвч надад ч гэсэн одоо цэцэн үгнээс ташуурын исгэрээн илүү санагдана... Анд Казгирей минь, ийм л байна даа. Ичих нүүрээ барсан гуйлгачид бидэнтэй нэгэн нөмрөг дэвсэж суух юм гэнэ... гэжээ.

	Эльдар Матхановоос өөр юу дуулав?

	Казгирейн хэвлэх үйлдвэрээс лалын сүсэгтэнд хандсан шинэ уриалга гарлаа. Энэ уриалгат «Хоёр араатан тулалдвал анчинд туг үс л оногдоно. Ах дүү хоёр тулалдана гэдэг бол нэгэн чинжаалын хоёр ир байхаа болих нь тэр. Лалтан лалтандаа гараа өгч, чинжаалаа бүсэндээ үлдээтүгэй» гэжээ. Казгирей энэ уриагаа аул болгоноор тарааж, түүний нь сүмд уншин, Матханов өөрөө баасан гариг болгонд мөргөлчид рүү очих болжээ.

	Терекийн чанадах холын нэгэн аулд морь тэрэгний тоног худалдаж авч байсан улаан цэргүүд, явуулын нэгэн хүн сүмд ирээд, большевикууд кабардинчуудын эсрэг тулалдахаар кабардинчуудаас морь худалдаж авч байна хэмээн муу хэлснийг мэджээ. Маремкановын отрядад хамаардаг хэсгийн тэдгээр улаан цэргүүд Казгирейг баривчлан авчээ. Дараа нь баригдсан хүнийг өөр лүүгээ авчрахыг Инал шаардсан байна. Инал хэн баривчлагдсаныг мэдсэн билээ. Гэвч тэр Казгирейтэй арван хоёр жилийн дараа хоёулхнаа анх уулзаж байгаа ажээ. Хоёуланд нь амаргүй байв. Инал уулзахаар байшингийн босгон дээр гарч, зөвхөн үүгээрээ л зөндөө юм тайлбарлаж сануулжээ. Курогокийн хүү Нашхогийн дүүг Инал хүндлэн угтаж, харц нь шийдэмгий тайван гэрэлтэж байсан юм.

	Энэ удаа ч ажиггүй байхыг эрмэлзэн:

	— За, Казгирей, юу болчихоо вэ яриарай. Би одоо гэртээ байгаа биш боловч Нашхо ах чинь энд хэдэнтээ байсныг санаарай. Энэ бол чи бидний л нөхдийн байшин. Би чиний тухай Нашхогоос ч бусад хүмүүсээс ч олон удаа дуулж мэдсэн. Чамтай дуртайяа илэн далангүй ярих байна, чи ч бас надад баашлаад байхгүй байх гэж найдаж байна хэмээн өгүүлэв.

	Казгирей сэтгэлийнхээ хөдөлгөөнийг дарж:

	— Инал, эвээр угтаж байгаад тань би баяртай байна. Би ч бас л эв найрын тухай ярихыг боддог, тэр маань танайханд баригдсан эхний шууд шалтгаан болчихлоо.

	— Чи миний цэргүүдийн хэрэгт саад хийсэн

	— Тийм ээ, харин яагаад ингэснээ чамд тайлбарлая. Би кабардин хүний толгой дээр далайсан зэвсгийг, тэгэх тусмаа энэ зэвсэг нь бас кабардин хүний гарт байхыг ерөөс үзэж чадахгүй.. Инал чи, ард түмэнд нэртэй хүн болжээ. Домогт гардгаар Бауканын аулд хоёр хорооллынхон шигшүүрээс болж бие биеэ устгасантай яг адилхан юм одоо болж байх шиг чамд санагдахгүй байна уу? Бид ард түмнээ хөнөөлд учруулж байна, гэтэл шударга ёс чинь гагцхүү шашин, шариатад л байна. Бидний зэвсэг бол коран... 

	 Үгүй ээ, энд болж байгаа зүйл Бауканын аулын домогт явдлыг санагдуулж байна гэж би бодохгүй байна. Энэ бол шигшүүрээс болж буй зодоон биш. Энийг л ойлгох хэрэгтэй. Талд морь тушаад орхивол чононд сэглүүлэхээр өгнө гэсэн үг. Казгирей, чи хувьсгалыг шашны гинжээр тушиж, биднийг зогсоож, бидний гарыг барих гэж байна... Бид бол манд саад болох гэсэн улсыг л зөвхөн замаасаа зайлуулж байна. Юу гэсэн үг вэ? Гараа буулгах гэж үү? Дахиад л усны эргүүлэг рүү живүүлж байг гэж тэр үү? Дуртай яруу найрагч Румийнхээ нэг үлгэрийг санана уу:

	Онгоцонд нэг удаа эрдэмтэн хэлний зүйч суужээ.

	«Өгүүлбэр зүй уншсан уу?» хэмээн

	 онгироо сайх эр жолоочоос асуужээ

	 «Үгүй ээ» хэмээн жолооч хариулж... 

	«Үргүй тал насаа өнгөрөөжээ» гэж эрдэмтэн эр хэлж

	Гүнээ гомдсон эрхэм тэр жолооч 

	Гүндүүгүй төрхөө хадгалж үг хэлэлгүй хоцорч 

	Хуй салхи тэгтэл дэгдэн уул шиг давлагаа гарахад Хувхай цайсан хэл зүйчээс жолооч ийн асуужээ:

	 «Сэлж чи сурсан уу?» 

	«Сүүн сэтгэлт, ухаан сийлэгч минь, үгүй» гэж

	 Сүйд майд болж чичирч цаадах нь хэлж, 

	«Ээх, эрдэмт эр минь, онгоц живж байна, Энэ насаа талаар чи өнгөрөөжээ» гэж далайчин өгүүлж.

	Инал шүлгийг уншаад хөхиүн, цагаан инээмсэглэжээ.

	— Чи Румийг их зөв сонгож саналаа гэж Казгирей тайван хэвээр хариулна.

	— Валлаги. Би бүр бага байхын чамтай үг хаялцан бас... шүлэг унших талаар үзэлцэхийг мөрөөддөг байсан... Чамайг энэ талаар яагаад ч давахгүйгээ би харин мэднэ... Би дахиад тэгэхгүй... Казгирей, бидний зам цаашдаа нэг бус уулзана. Бид чиний ариун эрмэлзлийг мэдэх болохоор, эндээс дайсан бололгүй нөхөр хэвээр буцаасай гэж байна... Оросгүй бол Кабард юу болох байсныг бас бодож үз. Шариатынхан та нарын бүдүүлэг чавганц нартай нийлээд чөтгөр шулам гээд байгаа оросгүйгээр Кабард хаашаа явах вэ? Казгирей, тунгаан бодоорой! гэж Инал яриагаа дуусгав.

	Ингээд Маремканов Казгирейг дуртай зүгт нь тавьж, аюулгүй газар хүртэл хүргүүлэхээр хэдэн морьтон томилон явууллаа. Саяхан сохста байсан залуухан цэргүүд Матхановт бараа болохоо нэр төр хэмээн үзжээ.

	Казгирей тэндээс хоёр хөгшнийдөө очихоор шийджээ.

	Төрөлх аулаа хүрэлгүй, Шардановын морин цэрэг Казгирейг, Нашхо ах шигээ большевикуудтай нийлсэн гэж үзээд хөгшин Кургоког золионд нь баривчлан авч буудаж алаад, эхийг нь гуйлгачин болгож хөөсөн гэх аймшигт сураг сонслоо. Байшинг нь галдаад, морь малыг нь авч, хуучны нөгөө Кабирын унаганы унага агсан сайхан азаргыг нь ч аваад арилжээ.

	Ингэж дуулаад машид гутарсан Казгирей цааш хаашаа давхих вэ? гэж бодов. Шарданов руу? Үгүй ээ, Шардановтой өөрөөр уулзах хэрэгтэй. Большевикууд руу эргэж очих уу? Үгүй ээ, Иналтай ч бас өөрөөр уулзах ёстой. Тэгтэл, уриа гарган цэрэг цуглуулж, шударга журам, эрх чөлөө, лалын сүсэгтний тэгш ёсны төлөө тулалдахыг хүссэн болгоныг исламын тугийн дор нэгтгэх бодол төржээ. Мулла ч бай, харц ч бай, ноёд язгууртан хамаагүй! Кабардин л юм бол, шариатын төлөө л юм бол Матхановын цэрэгт орог.

	Бараа болж яваа цэргүүдэд энэ тухайгаа хэлбэл, залуу сохстууд тэр дорхноо чинжаалаа сугалжээ. Тэд шариатын ариун хутагт цувааны анхны цэргүүд боллоо. Тэдний санаснаар имамын хүндлэл хүртэх ёстой хүн гэцгээж, Казгирейн мэсэнд мэсээ хүргэн тангараглажээ... 

	... Казгирей энэ бүгдийг гэнэтхэн ярьчхаагүй, чухам гэнэн цайлганаасаа биш байж мэдэх авч, нэг л шулуун шуурхай илэн далангүй яриад байсан нь газар авч Эльдар Шардановын явдлыг ч өршөөжээ... 

	— Эльдар бууж амрах болоогүй юү? Чимээгүй жаахан суузная... Нэг л уйтгартай байна гэж Казгирей яриагаа таслав.

	Бутны ёроолд хуурайвтар газар сонгон, нөмрөгөө дэвсэж, дашмагаа нээжээ. Сонссон зүйлдээ автан буй Эльдар Казгирейн төрсөн аулд хүрэх энэ гүвээ хавцгайнуудыг сайн мэдэх болохоор эргүүлэн хараад

	— Танай аул эндээс ойрхон гэв.

	— Миний тойрч гарахыг боддог ганц аул энэ байх. Хэзээ надад тийшээ шагайх зориг орохыг аллах ч мэдэхгүй гэж Казгирей хэсэг бодолхийлснээ хариу хэлэв.

	Эльдар хуумгай загнаснаа ойлголоо. Хүний сэтгэлийн эмзэг газрыг хөндсөндөө харамсана. Удахгүй Сарыматайгаа, бүх ойр дотнын улстайгаа уулзах ёстой их баярын өдөр түүнийг хүлээж байлаа.

	
Хорьдугаар бүлэг

	АГУУ ИХ УАЗ

	Бид Шхальмивоког Сарымагийн эргэж ирсэн өдөр, аянгын үүл ойртон агсан цагт орхисон билээ. Гантай зуны турш нөөгдсөн бүх аадар, хараа гүйцэхийн аргагүй ганцхан том үүлэнд хуримталжээ. Кабардинын тэгш өндөрлөгөөр шуугьж тачигнасан дуу тархлаа. Улаан халцгай талд одоохондоо юу ч өөрчлөгдөхгүй боловч хүмүүс сэргээд явчихлаа... Газар сайгүй ачийг ачлан мөргөж, газар сайгүй л хайрт номлогч, дээд кадийгаа харахыг бодно. Уриалгахан Казгирей Кабардыг зүүнээс баруунд, баруунаас зүүнд нь хөндлөн гулд хэрэн хэсэж, нэгэн мөргөлөөс нөгөө мөргөлд, нэгэн сүмээс нөгөө сүмд арайхийн амжуулж очно... 

	Казгирей газар дээр нь шууд хэлэх үгийн хүчийг алхам бүрдээ мэдэрч, большевикуудын «түр» амжилт ч тэдний нэрлэдгээр ухуулах буюу хүмүүсийн анхаарлыг татаж, сэргээж горьдуулж яг чаддагийн учир хэмээн бодно.

	Зах дээр, гудамжинд, цэцэрлэгт, энд тэндгүй л цуглаан... Нөгөө л сүмд очивч тэнд уйдаад байдаг бүх язгуурын улс нь цогтой цогтой ярианд хэрхэн автагдаж байхыг Казгирей харна. Тэгээд урд өмнө хэвлэл, сургуулийн ажлыг хэчнээн цуцашгүй идэвхтэй эрхэлж байсан шигээ одоо чадварлаг илтгэгч нарыг хайж мулла, сүмийн хэргээр хөөцөлдөх боллоо.

	Ингэж явахдаа Казгирей, Инал Степан Ильич хоёрын сануулж байсан, одоо бол туршлага багатай Эльдар хүртэл харж буй, хувьсгалд дайсагнасан улс л шариатыг дэмжиж байна гэдгийг анзаарахгүйг хичээнэ.

	Шариатын эрхийг батлах нэрийдлээр энд ч нэг аулд, тэнд ч нэг аулд, хошууны шүүхэд ч, бүр шариатын хэлтэст хүртэл гэмт хэрэг, луйврын ул мөр улам олон илрэх боллоо. Саявтар газар шинэчлэлтийг «шариатын ёсоор» журамлах гэдэг нэрийдлээр газар тариалангийн хэлтсийн олз хайгчид газрыг нь өөрсдөө авцгаажээ. Энэ «хэрэг» өргөн далайцтай явж байгаа бололтой бөгөөд, иймэрхүү ажилд Шхальмивокогийн Давлет Муса хоёр ямар нэг талаар холбогдолтой болох нь Эльдарийг бүүр бодолд оруулжээ.

	Хуйвалдсан этгээдүүдийг үргээчихгүйн тулд болгоомжтой хөдлөх хэрэгтэй байлаа.

	Эльдар, Казгирейд одоохондооsssхэлээгүй байгаа өөрийнхөө ажлаар, Казгирей ч өөрийнхөө ажлаар Шхальмивокод тэр хоёр хамт давхиж ирсний учир энэ билээ. Шхальмивокогийн агуу их уазад хүрэлцэн ирэхийг дээд кадий хэзээний амлажээ.

	Бороо хайрласны хариу, жаахан хожимдсон мөргөлийг Саид энх тунх эргэж ирснийхээ ачлалын мөргөлтэй хавсаргахаар болжээ. Тохиолдсон шалгалтынхаа төлөө Матхановт талархсан гэж хэлж болохгүй ч, одоо нэгэнт аймшигт юм ард нь хоцорсон болохоор Жирасланыг олзлох аюултайгаас аюултай ажилд оролцсоноо тэмдэглэх нь таатай байлаа. Казгирей ч өөрийн зүгээс, настай хүнд талархал илэрхийлэх нь зүйтэй гэж үзсэн учир ганц үүний төлөө ч бус бороотойд яваа болно.

	Бидний нэг хэсэг орхисон Шхальмивокод ингэхэд нь ер нь юу болж байв аа?

	Жирасланы итгэмжилсэн хүн ховор анагаах ногоотой хайрцгийн хойноос ирсэн явдлын дараа Тина, Лю байтугай Чача хэдэн хоног эрээд олохгүй найдвартай нуугджээ. Тэгтэл горхины дэргэд цэцэрлэгт охин өөрөө Люг санамсаргүй дуудав.

	Лю Тинаг үзээд, Сарымагийн ирснээс дутуугүй баярлажээ. Тэр хоёр, мөчир даган гоожих борооны дуслыг хайхрахгүй, бутны ёроолд удаан суув. Тэд юу яриа бол?

	— Намайг, Астемирын руу сургуульд явахад Чача дургүй байна. Харин Астемир л оруулдаг юм бол, би ямар ч байсан тийшээ очно. Намайг сургуульд оруулах эсэхийг Астемирээс асуугаарай. Чиний тэгж их магтаад байгаа глобус, зураг энэ тэрийг чинь харах хэрэгтэй гэж Тина ярив.

	Лю бүгдийг нь гүйцэтгэхээр амлалгүй яах вэ. Тина сургуульд явахад шинэ цамц байхгүй гэж үнэнээ хэлжээ. Энэ тун ярвигтай саад шиг бодогдовч, Думасарагийн сайхан сэтгэлд найдсан Лю бас ч горьдлого бий гэж үзжээ. Түүгээр ч зогсохгүй, цамцаа яагаад алга хийснээ эхдээ хэрхэн учирлах талаар одоохондоо юу ч бодолгүй, аргаа барвал өөрийнхөө цамцыг Тинад өгчихнө гэж дорхноо сэтгэв.

	Ийнхүү юм болгон энэнээс сайн гэж яаж байх вэ гэмээр болж Астемирын хонх дуугарахыг Лю Тина хоёр тэсэж ядан хүлээлээ. Лю өдөр бүгд түүнийг гялалзтал арчина. Ямар ч сургууль, ном хонхоор л эхэлдгийг мань хүн мэдэхийн дээдээр мэднэ! Астемир гаднын хүнд дуулгахгүйн тул хаалгаа тас хааж байгаад заримдаа хонхоо цохих нь ч бий. Юм болгон сэвгүй ч биш, Думасарагийн Люг медресэд явуулна гэх шургуу хүсэл Астемирын санаанд эс нийцэвч эхийн сэтгэлийг бүдүүлгээр дайрахыг үл бодно.

	Байрын цэвэрлэгээ дуусаж Еруль өвөө энэ тухай хэд хэдэн удаа явж зарласан боловч амласан фунт эрдэнэ шиш нэмэр болохгүй, ээж нар нь бууж өгөхгүй л байлаа.

	Диса бас л хамгаас чанга шуугина. Үгүй, охиныхоо жаргалд зүрх нь зөөлөрч, эвлэрсэнгүй. Харин ч Эльдарийг ирэхээр улам агсарна. Гэхдээ дургүй хүргэн нь эрхбиш эр хүн, бас ч гэж, адгийн хүн биш болохоор одоо Диса санасан бодсоноо түүний өмнө ил хэлж зүрхлэхээ болиод, хамаг хор шараа хөршийнхөндөө гаргаж Астемирын сэдсэн хэрэг даарь дээр давс гэгч болж сайхан хараах шалтаг түүнд олгожээ.

	— Бодооч та минь! Их охины минь үрж хаячхаад одоо бас багыг нь сургууль руугаа даллаад байна... Румээ түүн рүү зүглүүлбэл аллах миний дайсан болог. Миний охин үгүйдээ хурууныхаа өндгөөр гахайн маханд хүрвэл аллах надад ганц ч өдөр ус бүү ойртуулаг... Тьфу, аллаурын хүү! гэж хашхичин нулимаад Думасара руу хандаж буй бололтой:

	— Чи муу, хар яргачны эхнэр, хоёр хүүхдээ сургуульд явуулах уу, медресэд явуулах уу, хэлж бай гэнэ.

	Хэлэх ч гэж ёстой мэнгэнд нь буулгана. Думасара орилоо эмийг ичээх гэж:

	— Гадаа юу гэж хашхичиж зүхээд байгаа юм? Хэрэгтэй юм хэлэх гээд байгаа юм бол гэрт ор гэхэд

	— Тахал л танай гэрт орог.

	Диса ганцаараа биш байсныг үнэнээр нь хэлэх хэрэгтэй.

	Бусад хүүхнүүдийн дуу ч гарна:

	— Ээ шуламсын үр сад! Цөмөөрөө үйл тамаа үзээд гэдрэгээ хараад хэвтмэрүүд! Уул нь тэвчээртэй байсан Баташевын эхнэр гахайн мах өгөх гэж гэртээ урина гэнэ ээ!

	Тэвчээртэй Астемир хүртэл биеэ барьж чадахгүй үүдэндээ гарах нь бий.

	— Төрөлхийн цусан мөртүүд та нар амаа хамхицгаахгүй бол наад хэл чинь хор шарандаа хавдаад ядрах вий гэж уурсан хэлснээ дорхноо ичиж, нүглээс холдон нэг тийшээ болно.

	Хүүхнүүд чимээгүй болж, Диса ч намдсанаа удалгүй гарч ирээд, Нальчикийн замаар буу зэвсэгтэй Эльдар ирж яваа эсэхийг хялавхийн харж бахь байдгаараа бархирна.

	Астемирын гэрийн орчинд ингэж хашхиралдах нь Давлетын бахыг хангаж, тэрээр хуучин даргыг хүүхнүүд хэрхэн шоглож буйг сонсох дуртай. Нэгэн удаа гайхамшигт санаа түүнд төржээ. Хүүхдүүд нэг зэрэг сургууль, медрес хоёрт явбал яах вэ? Шинэ хуулийг ард түмэнд мэдээлэх индэр бэлэн болоогүй нь хайран байна. Гэвч энэ хуулийг хуучин аргаараа, Еруль өвөөгөөр зарлуулчхаж болно. Астемир бодож үзээд, энэ саналыг шохоорхжээ. Сургууль медрес хоёрт зэрэг явдаг сурагч тун дуурайлтай жишээ болж мэднэ. Ажил урагштай болгочих юм билүү. Ийнхүү бодоод Астемир зөвшөөрчээ.

	— Хүүгээ медресэд явуулахад бэлтэг, хэчнээн түргэн тусмаа төчнөөн сайн гэж Астемир эхнэртээ ширүүхэн хэлжээ.

	Тэр шөнө Лю эвгүй зүүд зүүдэлсэн нь бас ч учиртай.

	Оройтойгоо тэнгэр цэлмэж, бороо арилсан авч, Люгийн зүүдэнд цоорхой хувингаас ус гоожоод, усыг нь тогтоохоор мань хүн цоорхой руу нь хуруугаа хийх гэж хэчнээн оролдовч ус гоожин гоожсоор л байжээ... 

	Медресэд очиж Батокогоор ном заалгах гашуун хувьтайгаа мэдсэн Люг тайтгаруулах арга ер байсангүй.

	— Лю, аан гэж бай, чи медресэд коран заалгаад Саид шиг мундаг кадий болно гэж Думасара ярих авч огт нэмэргүй.

	— Би коран заалгахгүй. Кораныг үзэхэд уйтгартай. Надад коранаас глобус дээр. Би Тинад глобус үзүүлнэ гэсэн гэж Лю ер үл тайтгаран орилно.

	Батоко өөрт нь дургүй болохоор медресдээ оруулахгүй гэсэн Люгийн сүүлчийн ялихгүй шалтаг хүртэл юу ч эс өөрчлөв.

	— За за, Лю уйлахаа боль. Би чамд цэргийнхээ цүнхийг дахиад өгнө. Батоко чамайг гомдоож чадахгүй, тийшээ очоод медресэд байгаа бүх хүүхдийг сургуульд яв гэж хэл. Чи өөрөө хоёуланд нь явах болно гэж Астемир хэлжээ.

	Энэ амлалтад Лю жаахан тайвширч, Магомет медрес рүү бүх хүүхдийн замыг тавьсан учраас Батоко чамайг оруулахгүй байж зүрхлэхгүй гэж Думасарагийн хэлснээс аятай санагдав. Думасараг ингэж хэлэхлээр Астемир:

	— Лю, сургуульд орох замыг чи тавьж, чиний хойноос бусад хүүхдүүд дагах тавилантай байж мэдэх юм гэж хэлсэн нь Люгийн гайхшийг төрүүлжээ.

	— Лю, хэвтэж унт гэж хөгшин ээж нь дуудав.

	Магомет медресийн замыг ямар аргаар, юуны тусламжтай тавьсныг хөгшин эхээсээ асуух юм сан гэж Лю их боджээ. Удахгүй өөрөө сургуулийн замыг тавих, тавилантай юм бол ийм мэдлэг их хэрэг болж мэднэ. Магометын төгс хүчтэй холбоотой юм болгоныг хөгшин ээж нь хэнээс ч илүү мэддэг шүү дээ. Харин Люгийн энэ асуултыг яагаад ч хариулж чадсангүй.

	Люг сэрэхэд Думасара хэдийн еэвэнгээ барьчхаад цэргийн цүнхэнд хийж байв. Гэвч энэ өдөр Люгийн хувьд баяр хөөртэй өдөр болсонгүй.

	Азарган тахианууд чанга чанга бархиралдана. Нартай сайхан өдөр болоод, маргааш Казгирейн оролцсон их уаз болно гэж айл болгон нэг л хөл хөдөлгөөнтэй болов.

	Сүмийн хашаан дахь царай муутай, шавар нь нурсан туургатай залгаа байшинд Лю орох гэж нэлээн түгдэрчээ. Лю үүнээс өмнө энд нэг бус удаа байлгүй яах вэ. Гэхдээ цонхоор харах нэг хэрэг, Магомет өөрөө дотор нь зам тавьсан байрны босгыг алхах өөр хэрэг.

	Лю зоригоо чангалан байж явж орлоо. Багачууд, хүүхдүүд хана даган явган суугаад, бүгдээрээ кораны зузаан ном барьцгаажээ. Харин Думасарагийн еэвэнтэй хамт цүнхэнд нь хийж өгсөн коран шиг аятайхан хавтасласан цэвэрхэн номтой хүүхэд цөөхөн байв. Сурагчид Лю рүү харсан боловч хуруу нь үнгэж шарласан хуудсан дээгүүр хөдөлсөөр байв. Батоко энэхэн үес тасалгаанд байхгүй ч, хүүхдүүд шинэ сурагчийг аль нэг сайн үгээр буюу балчир насны төрхгүй зан гарган угтсангүй, хэн нь ч уншлагаа таслахыг бодсонгүй. Сандарсан Лю үүдэнд овоолоотой байсан хуучин арьсан бойтгуудад бүдрэхдээ, медресэд орохдоо гутлаа тайлахаа мартуузай гэж ээжийнхээ захисныг санажээ.

	Холын аулын сурагчдын орны хэрэглэл даавуу буланд нэвсийнэ. Цонхны тавиур дээр хоолны шавхруутай ваар савsssбутан харагдана. Намар оройн хэнз ялаа дээгүүр нь эргэлдэн шүнгэнэж хичээнгүй сурагчдын уншлагатай дуу хосолно.

	Бүгд л танил царай. Давлетын хүү бүдүүн Чико энэ байна, нүдээ бүлтийлгэн, амаа ангайж явсаар байгаад амаараа хардаг хоч авсан Азрей тэр байна, бас Батокогийн өөрийн нь хүү Чико шиг хэрүүл зодоонд дуртай Хазеша тэр, тээрэмчний хүү Мухаб тэр, номой балиар Алисаг байдгаараа атирчихсан, байгаа төрх дуудаж буй үг болгоноос нь үзэхэд кораны араб шүлгүүд түүнд хэчнээн хүнд байгаа нь илт. Балиар хуруу нь номыг мөрлөн гүйхгүй, нэгэн төвөгтэй үгэнд тусчхаад, тэр нь хурууг нь барьчхаад тавихгүй байгаа юм шиг зоогдчихжээ. Лю Алисатай үерхдэг, харин танихын хувьд бол цөмийг нь, холын аулын банди нарыг ч танина. Дүрсгүй Хазешаар толгойлуулсан тэр банди нар айл хунараар явж үе үе сагс барьж өргөл цуглуулах нь үзэгдэнэ.

	Лю сүмийн хуучин жижигхэн хивснүүдийг ч ажиглаж амжив. Тэр ичиж зовж байсан ч Астемирын сургууль энэнээс цэвэрхэн гоё байгаа гэж бодоодохжээ. Ганцхан хонх, эсвэл эцэг нь маргааш хананд өлгөх гэж байгаа өнгөтэй зургууд ч гэсэн хэчнээн үнэтэй цэнтэй зүйл билээ! Астемир аягүй бол өнөөдөр зургаа өлгөж, Сарыма Тембот хоёр түүнд тусалж байхад, би гэж нэг золгүй амьтан уйтгартай коран бариад, халцарсан хананы ёроолд одоо сууна гэж Лю бодов. Батоко түүнийг оруулдаггүй сэн бол хэчнээн сайхан байх сан! Тэгтэл ч Батоко ороод ирлээ.Сурагчид толгойгоо бөхийлгөн улам чанга дүнгэнэлдэв.

	— Өө, чи, Баташев Астемирын хүү аргагүй ирээ шив... Би Думасараг гуйгаад байхаар нь тэгье гэсэн юм... 3а яах вэ, аллах ч ингэ гэсэн байж мэднэ! Аллах хэний ч өмнө оюун билгийн үүдийг хаадаггүй юм. Кораны гэгээн хар үсгийг ухааран авч чадвал эцэгтээ аллахын нигүүлслийг гуйх болно, За энд суу.

	Батоко Люд Алисагийн хажууд суух байр заав. Энэ нь хамгийн холын хамгийн балиар булан ажээ. Баячууд, хүндтэй хүний хүүхдүүд олигтой суудлыг нь эзэлж, тэдний эцэг, «Батоко хүүг минь зиндаа доогуур хүүхдийн шил харуулаад суулгачхаагүй байгаа?» хэмээн энэ рүү шагайх нь цөөнгүй.

	— Энд чи суух болно гэж Батоко дахин хэлээд

	— Харин одоо хувин аваад Алисагийн хамт гол руу усанд яв... гэв.

	Тэгснээ гэнэт

	— Танай хар үнээ өвдөөгүй биз? гэж асуув.

	— Үгүй, өвдөөгүй гэж Лю хариулав.

	— Валлаги! гээд Батоко тээрэмчний хүү рүү хандаж ирсэнгүй вэ? гэж асуулаа.

	Урт үстэй Мухаб эмээн атирч ийн хариулав.

	— Эхлээд ээж өмдийг минь угаачихсан учир ирээгүй.

	— Дараа нь? гэж Батоко шалгаана

	— Дараа нь би таны өмдийг харсан, багш минь

	— Миний өмдийг харсан гэж юу гэсэн үг вэ?

	— Танай хашаанд хатгуур дээр өмд тохоотой байхаар нь таныг бас гэртээ сууж байна гэж бодсон юм.

	— Миний угаасан өмд хатгуур дээр өлгөөтэй байвал би гэртээ сууж байгаа хэрэг болох нь уу. Мулла талийгаачдын олон нөөц өмдтэй байдаг юм. Миний өмд хатаахаар өлгөөтэй байвал цаашдаа хэн ч бүү санаа зов гаж Батоко хэлээд амарлингуй тайлбарлав.

	Тэгээд анхаарлаа Молид нэртэй хүү рүү шилжүүлж:

	— Чи яагаад хожимдов? Залхуу золиг, барагтайхан байгаарай, эс тэгвэл яаж хурдлахыг би чамд үзүүлээд өгнө гээд Алисаг, Лю хоёрыг санаж

	— Юу гээд амаа ангайгаад зогсчихоо вэ? Хувин аваад явцгаа. Астемирын хүү, чи хар үнээ чинь өвдөөгүй гэв үү.. Энэ сайн байна гэж өгүүлжээ.

	Люг эхлээд таашаасан мэт угтаад, дараа медресээс «хөөсний» шалтаг, учир явдлын чухамхүү гогцоо нь хар үнээ байжээ. Ийм учиртай юм санж.

	Их уазын бэлтгэл ид явж байлаа. Болох гэж буй ёслол нь өргөлд нэг үнээ, гэхдээ зүгээр үнээ биш, заавал хар үнээ гаргахыг шаардана. Бүх аулд тас хар үнээтэй ганц хүн байсан нь Астемир Баташев ажээ. Батоко, бас Саид гуай толгойлсон ахмадынхан сүмдээ цугларч хэрхэх тухай ухаан сийлж удаан зөвлөлджээ. Бурхнаа барсан Астемир өргөлийн ач холбогдлыг ойлгож, таарах өртгийг нь өгсөн ч үнээгээ хараахан өгөхгүй биз ээ. Хар үнээг хар тахиагаар сольж болно гэж нэг нь хэлтэл Саид, энэ тухай хэдийн бодож ном харсан авч, номын ёсоор бол нэгэнт тахиа л бол хар ч байсан үнээ биш тахианаас цаашгүй учир сольж болохгүй хэмээн татгалзав.

	Медресийн босгон дээр Астемирын хүүг ирэхэд Батокогийн баярласан учир энэ бүлгээ. Лю шинэ шинэ гашуудлын нь эхний өдөр л түүний эцсийн өдөр болж, зовлон богинохон гэдгийг таамаглаагүй шигээ тэр бүхнийг сэжиглээгүй юм. Хувин домбоо усаар дүүргээд Алисагтай голоос сүмийн хашаа руу буцаж явахдаа Лю энэ бүхнийг мэдээгүй байлаа. Шударга биш хандлагаас үүссэн уй гашуу, хувинтай ус хоёрын аль нь түүний газар луу илүү дарж байсныг хэлэхэд хэцүү. Ингэхийн тулд хонх, гоё зургуудын тухай Тинад хамаг сайхан үгээр ярьсан юм гэж үү? Муухай үнэртэй медресэд, халзан Батокогоор ном заалгах гэж сургуулийг хичээнгүйлэн цэвэрлээ юү?

	Энэ үеэр, ёр шиг, хорооллыг дахиад л эргэж яваа Ерулийн дуу цуурайтав. Дахиад л өөрийн нь нэрлэдгээр, Ерулийн «төрийн хашхиралт» гарч:

	— Сонсоорой, сонсоорой! Шинэ хууль: Их уазын өдөр, маргааш Баташев Астемирын нээх гэж буй сургууль, медрес хоёрт хоёуланд нь нэг хүүхэд явж болно. Сургуульд хөвгүүд охид, томчууд, хөгшчүүл цөм орж болно хэмээн мэдээллээ.

	 

	* * *

	 

	... Их уазын өдөр олон том үйл явдал боллоо. Бүр үдийн мөргөлөөс өмнө Эльдарийн хамт Казгирей иржээ. Зөвхөн Шхальмивоко төдийгүй бас бусад аулын сүсэгтэн олон ерөөлийг нь хүртэхээр хүлээж байсан сүмийн хашаа руу Казгирей шууд очив.

	Мөргөлчид хүндлэл, даруу занг илтгэн урдах хойдох улсынхаа өсгий өлмийг гишгэлэхгүй, Казгирейн номлолд хоолой засаж ч саад хийлгүй бүх юм өө сэвгүй ёс төртэй боллоо. Хүүхэд хүүхнүүд, дээд кадийг үгүйдээ цонхоор үзэхийг хичээж, сүмийг тойрон овоорцгоожээ.

	Казгирей хананд хонхойлгон зассан муллагийн ариун суудлыг эзэлж, хоёр талаар нь жаахан цаана Саид Батоко хоёр зогсоно.

	Казгирей аллахаас хүртээсэн агуу их сорилтуудын тухай ярилаа. Аллах кабардинчуудын үнэн итгэлээр сүсэглэн буйд гарцаагүй итгэлээ гэж тэр хэлэв. Одоо ингээд ган хачиг, өлсгөлөнгийн аюулт үе өнгөрлөө. Эрх чөлөө, шударга ёсны чин хүсэлд автан зэвсэг барьж бурхан шашнаа хамгаалсан ард түмний амь хайргүй тэмцлийг аллах харлаа. Энийг юу гэж ойлгох вэ? Аллахыг сэтгэлдээ хадгалж хувьсгалын төлөө зүтгэж яваа хүн бол ард түмний төлөө бас явж байгаа нь тэр. Аллахын төлөө зүтгэж яваа хүн хувьсгалын төлөө байгаа нь тэр... Ислам хувьсгал хоёрын холбоог ингэж л ойлгох ёстой. Чухамхүү ингэж л ойлгоно. Ард түмний сэтгэл болсон ариун гэгээн шариат, Магометын хууль үеийн үед ерөөлтэй байх болтугай!

	Дээд кадийн ярианы эцэс рүү давчуу байранд бүгчим болж, зарим нэг нь хөл дээрээ арайхийн зогсовч дэглэм эвдэрсэнгүй. Үгүй тэгээд хэн нэг хүн үхэтхийн уналаа ч гэсэн дээ? Энэнээс илүү сайхан үхэл горьдож болох уу? Лалын сүсэгтэн сүмдээ үхнэ гэдэг бол диваажинд очих нь гарцаагүй... Харин олон хүнд тийм аз таардаг бил үү? Гагцхүү сүмийн хашаанд өглөөнөөс нааш зассан ширээнүүдийг хүрэхэд бол зам шулуун, хэн ч оччих бололцоотой.

	Найрын ширээг ойр хавьд засаагүй дэг ээ! Түүнээс гадна улс амьтан хүсэлт зочноо нэр төртэй угтахыг хүссэнийг хэлэх үү. Дээд кадий өөрөө зочин нь гэж үзэж байгаа, Саид тэр хоёрт зориулсан ширээн дээр дутуу юм юу ч байж болохгүй... Бүх л хорооллоор жигтэйхэн сайхан үнэр тархаж мөргөлчид ч төдхөн биеэ барьж чадахаа болилоо. Давлет Казгирейтэй нэгэн ширээний ард сууна гэж өегхөн бодовч энэ нь алдсан алдааг хамгийн түрүүнд хариуцна гэсэн хэрэг билээ. Давлет хэнээс хэдэн тахиа авсан, Муса хэдэн хонь өгснийг ухаандаа дэнслэн байна. Бүх юм муугүй юм шиг мөртөө бүрмөсөн сайн ч биш санагдана. Их уазын заншил ёсоор цөмийг ягштал бэлтгээгүй ширээн дээр дээд кадий, яг цагтаа тулж ирээд, суухаас татгалзах вий гэж айсан хүн ганц Давлет биш... 

	Ээ, бас! Хар үнээний мах ширээн дээр байхгүй байна! Ёслолын номын ёсоор баривал зохих өргөл байдаггүй! Булай! Булай! Өөрийгөө нэг их ухаантай, мундаг гэж боддог ёстой нэг болдог дээрээ даргаас халагдсан, энэ муу хар хөмсөгт шулам, Баташев Астемир л бүхнийг хөөдчихлөө.

	Астемир ямар ч атугай үнээгээ өгсөнгүй. Өгсөнгүй, тэгээд л тэр... 

	«Ай-ай-ай, яаж бид нар, хүмүүсийн дундаас хамгийн мунхаг энэ хүнд найдав аа? Мунхгийн цаагуур мунхаг энэ хүн багшлах гээд байгаа шинэ сургуулийн тухай яагаад би Ерулээр аул даяар зарлуулж орхив оо?.. Бас тэгээд эрдэнэ шиш нэмэрт нь амлачихсан...» хэмээн өөрийгөө болон аулынхныгаа Давлет дотроо буруушаана.

	Их уаз хар үнээгүй хоцорчээ.

	Ганц Давлет ч биш, ер нь санаа зовохоос өөр аргагүй байсан биз дээ.

	Тэгсээр амтлаг хоолны үнэр Казгирейн соргог хамарт ч өртлөө. Номлогч маань үнэн итгэлт нарыг цаашид тарчлааж болохгүйгээ ойлгов... 

	— Бурхнаас өөр бурхан үгүй, Магомет бол түүний лүндэн буулгагч! хэмээн Казгирей сэтгэл хөдлөм хэлээд гараа залбирч, цааш өгүүлэв:

	— Үнэн итгэлт нараа, аллахыг зүрхэндээ хадгалан ирэх цагийг угтъя! Сүсэг бишрэл ялдаг! Энх амгалан дайн дажин аль ч цагт бидний зүрх сэтгэлд ямагт аллах байг. Тэгвэл өглөгчийн гар ч тулалдаж буй хүний гар ч эс чичирнэ... 

	— Бурхнаас өөр бурхан үгүй... аллахын үйлс агуу гэж хурсан олон давтаад, ширээ рүү хандацгаалаа.

	Яг энэ агшинд Давлетын хар үнээний мах байхгүй гэж зэмлүүлэхээс багагүй айж байсан хэрэг болж, Астемирын гэрийн зүгээс, тээр тэнд хонхны удаан дуу нохой хуцахтай зэрэгцэн сонсогдлоо. Астемир үнээгээ өгөөгүйгээр барахгүй, яг өнөөдөр хонхоо цохиж хичээлээ эхэлнэ гэж сүрдүүлснээ яг биелүүлжээ.

	Казгирей энэ ер бишийн дуунд чих тавин

	— Энэ юу вэ? гэж асуув.

	Давлет, Батоко, Муса гурав ам нийлүүлэн, үнэн итгэлт нарын хамаг алдааны байнгын эзэн Астемирын гэрийн хажууд, аюулт хэргийг зогсоох гэж тэд хэчнээн оролдсон авч өнөөдөр «сургууль эхэлж» энэ агуу их гэрэлт хоромд ямар хар ажил үйлдэж байгааг дээд кадийд бачимдан мэдээлцгээлээ.

	Казгирей энэ мэдээг, Батоко медресэд ирээгүй хүүгийн шалтгааныг сонсож байснаас амарлингуй сонссон нь хүрээлсэн олны гайхшийг төрүүлжээ. Тэр бээр инээмсэглэн:

	— Эльдар тэнд байгаа юу? гэж асуув.

	Эльдарийг тэнд байгааг мэдээд,

	— Астемирын сургуулийг ч хувьсгалын бүх чадлаар хамгаалж байна даа гэжээ.

	Харин энэ үгний нь учрыг цэцэн цэлмэг Саид хүртэл ойлгосонгүй.

	 

	 

	ХҮҮХДҮҮДЭЭ, СУРГУУЛЬД ОРЦГОО!

	Лю хэнээс ч илүү баяр хөөр болно. Хамаг бүхнийхээ шагналыг хүртжээ.

	Астемирыг галч байхад, гимназийн хичээл хэрхэн эхэлдгийг тэр сайн санаж байв. Сүлжмэл хашааны цаанаас олон хүн «Астемирын дүвчигнэхийг» ажиглаж байвч мань хүн санаа зовсонгүй. Бараг бүх аулын хүүхэд хонхны дуугаар гүйлдэн ирцгээж тэр ч атугай зарим өвгөчүүл, их уаз, дээд кадийн ирсэнтэй холбогдуулан сүмийн өмнө зассан найрын ширээнээс энэ рүү нүүдэллэн ирцгээжээ.

	Астемир ажлаа явууллаа. Жижигхэн хонх гарт нь хөөрхөн гялалзана. Сурагчид нь хоёр хоёроороо жагссаны хамгийн түрүүчийн хос нь Лю Тина хоёр ажээ.

	Бас өөр хэн хэн хосоороо жагсаж, Астемираас хараа салгахгүй байна вэ? Шинэ сургуулийн босго руу зүглэж буй сурагчдын хоёрдугаарт Тембот Аслан хоёр зогсож гуравт нь Баляцо өвөө хөгшин эхнэр Гуашатайгаа зогсохыг харахад, үнэмшихэд бэрх. Баляцо Астемирын дагуулж очдог байсан намын үүрийн хурал дээр «Намын сахилга батын ёсоор» гэдэг үгийг олон удаа сонссон нь, их сайхан санагддаг билээ. Астемирын, Давлет Батоко хоёртой зөрөөд байгаа маргаанд Баляцо Астемирын талд хатуу зогсож, өөрөө түүнтэй санаа нийлэхгүй байснаа умартан хамгийн түрүүнд ийн хэлсэн бүлгээ.

	— Кабардин хүн «уухай даа» гэвэл бүтэлтэй хэрэг үзсэн үг. Би «уухай» гэж байна. Астемир аа, танай сургуульд манайхаас надтай хамт гурван сурагч явах болно, тэд эрдэнэ шиш авахгүй гэж мэд. Тэр эрдэнэ шишээ тээнэгэлзэж буй бусад хүнд өгөөрэй. Сургуульд Баляцо, бас намын сахилга батын ёсоор эхнэр Гуаша, хүү Аслан нь явна. Казгирей ардын цагдаа болохоор, сүм хавийн журам дэгийг харж байх ёстой.

	Их уазын болон Астемирын сургуулийн нээлтийн энэ өдөр гурав дахь хос нь Баляцо чавганцтайгаа байсны учир энэ билээ.

	Астемир команд өглөө:

	— Раз! Два! Три!

	Лю Тина хоёрт тэр командаар босго руу явах ёстойг тайлбарлаж өгсөн боловч, сурагчид самгардан, жагсаал нь Астемирын хүссэнчлэн жигдхэн болж чадсангүй хөдөллөө.

	Тойрсон амьтад

	— «Раз-два-три» гэж юү гэсэн үг вэ? гэж асууцгаана. Нэг мэдэмхий эр ийм командыг орос цэргүүдэд өгдөг гэв. Тэгэхээр Чача хэрэгт оролцсон нь мэдээж. Тэр,

	 — Оросын командыг юу гэж хүүхдүүдэд заана вэ? Тэднийг дайнд аваад явах юм гэж үү? гэж хашхирав.

	— Үгүй ээ, дайнд явуулах биш хөлийг нь түргэхэн хөдөлгөх гэж командалж байгаа юм гэж нөгөө мэдэмхий эр тайлбарлав.

	Сургуульд зориулсан байшинд жагссан хосууд хойно хойноосоо цувран орлоо. Хашааны гадаа байсан бөөн амьтан дотогшоо овоорон орж иржээ. Астемир үүнийг сайны тэмдэг хэмээн, цонх руу улс шавснаас анги дотор харанхуй болсон боловч хэнийг ч хөөсөнгүй.

	Тээр хойно Сарыма сурагчидтай нийлэв. Араас нь Рум гүйгээд ирлээ. Сайн юм тарж цөхөхгүй. Хажууханд нь эргэлзэн зогсож байсан хэдэн хөвүүд, хоёр охин бас жагсаалын хойноос ухасхийн үймээн болоход ардын цагдаагийн эцэг анхны сурагч Баляцо өвөө дор нь журамтай болгов.

	Астемирын хонх өлзийтэй цагт жингэнэсэн бололтой.

	Лю нэлээн өөриймсөг байна. Эцгийгээ хананд зураг өлгөж байхад харандаа авч цаасан дээр зураад үзээдэхлээ. Люг бусад хүүхэд шагшин биширч харна. Харандаа цаасан дээгүүр хөнгөхөн гулгаж байна гэж Лю Тинад шивнэж амжив.

	Настай сурагчид цөмийг нь нэгмөсөн мэдчихийг бодно. Астемирын газрын зураг гээд байгаа том цаасан дээр юуг дүрслээ вэ? Хүүхдийн удган ээрүүлтэй илүү төстэй, энэ иштэй эрээн бөмбөгийг дэлхий гэж Астемир үнэхээр хэлж байна уу? Газар тариалангийн хэлтсээс өгч байгаа газрыг хэмжиж сурах, сампин цохих, гарын үсгээ зурах цөмийг нь сурчихаар санагдана.

	— Астемир, чи хамгийн хүндийг нь зааж эхэл, амархны нь бид гэртээ ажлын завсраар зав гаргаад мэдээд авна гэж Баляцо хэлэв.

	Сэтгэл нь хөдөлсөндөө юунаас эхлэхээ өөрөө мартчихсан Астемир

	— Валлаги, ширээний ард суугаад, харандаа гартаа авах л хамгийн хэцүү гэж хариулав.

	Астемир Баляцо руу очиж харандаа гардуулахад өвгөн босож, их найран дээр хонины толгойноос хишиг авч буй мэт хоёр гараа намжиртай тослоо.

	Хичээл эхэллээ.

	Астемир бүх сурагчдынхаа дэргэд очиж глобус хэмээх эрээн бөмбөрцгийг цөмд нь бариулж үзүүлэв. Исхак дэлбэрэх гэж буй бөмбөгөнд хүрэх мэт болгоомжтой хүрлээ. Баляцо, энэ бөмбөрцөг дэлхийг дүрсэлж болно гэдэгт дахиад л эргэлзэв. Харин юманд үл итгэгч Еруль:

	— Астемир, чи яах гэж хүүхдийн тоглоом барина вэ? Наадхыгаа Люд өгчхөөд өөрөө коран авч, бичиг үсэггүй өвгөдөд тэр номын ариун хар үсгийг заа гэж хэлэв.

	— Цагийн юм цагтаа. Одоо орос үсэг сурцгаана гэж Астемир хариулаад, самбар дээр хачин тэмдгүүд шохойгоор зурж эхлэв.

	Нүхнээсээ мяраан гарч яваа үнэгийг анчин хүн ажиглах мэт сурагчид, Астемирын гарын хөдөлгөөнийг дагуулан харна. Сурагчид цөмөөрөө л олзтой, шинэ юм мэдэж харихыг бодно.

	Багш Лю рүү хандаж:

	— Миний нэрийг хэл гэхэд сурагч нь багшийн нэр Астемир гэж хөгжилтэй хариулав.

	— Тийм ээ, миний нэр Астемир гэж «А» үсгээр эхэлдэг. Ямар ч нэрийг том үсгээр эхэлж бичдэг. Том «А» үсгийг ингэж бичдэг юм.

	Тэгээд Астемир «А» үсгийг зурав. Дорхноо сонирхолтой болоод явчихлаа.

	Хүн болгонд өөрийнхөө нэрийн эхний үсгийг мэдмээр санагдав. Гэвч зарим хүний урам хугарчээ. Энэ чинь эрдэм ухаан гэж үү? Астемир юуны тухай яриад байна? Сүлжмэл хашааг шон, саваагаар хийдэг, харин үг бол авианаас бүтнэ. Жигтэй юм! Нэр болгоныг том үсгээр, бас тэр үсгээр нь хичээл эхэлж таарах хэрэг үү? Хөгшин Еруль Исхак хоёрын зөв биш биз, хүүхэд хөгшдөд кораны ариун хар үсгийг заасан нь дээргүй юү?

	Астемир энэ хашхичаад байгаа улсуудыг эсэргүүцэхээр хараагаа самбараас салгахдаа нүдэндээ эс итгэн нам болов. Үүдэнд Матханов Казгирей зогсож байлаа.

	— Салям алейкум, Астемир! Салям алейкум Баляцо.

	— Алейкум салям гэж Астемир хүндлэн хариу мэндлэв.

	— Хичээлд тань оролцохыг болгоож хайрла

	— Таалал тань болгоог

	— Юу, яаж заах чинь надад сонин байна. Шүүхийн хурал дээр ухаантай үг хэлж байсны чинь би санаж байна. Тэгээд ч чи сайн арабтай шүү дээ.

	— Аллах надад бэсрэгхэн хүч болгоосон юм. Гэвч энэ цагт ийм ухаантай хүнийг явуулж надад туслах гэсэн бололтой. Чи сурагчдын өмнө миний байрыг эзлэхгүй сэн болов уу?

	— Үгүй ээ, Астемир, би тэгэх гэж сүмийн ширээг орхиж нааш ирээгүй юм. Харин туслахын хувьд дуртай тусална. Би энэ өвгөний үгийг сонслоо гэж Казгирей Ерулийг заагаад

	— Их аятайхан үг байсан. Өвгөн юмны учир ойлгож байх шиг санагдана. Та нар ингээд шинэ сургуультай боллоо. Гэтэл та нарын ширээн дээрх ариун судар, кораныг би үзэхгүй, эрдмийн хэлийг сонсохгүй байна. Араб хэл бол лалтны оюун билгийн хэл, коран түүний үндэс билээ. Кабардинын номын хэл хэзээнээс араб хэл байсан. Сургуульдаа коран зааж тоо бодлого, газар зүй мэт нарийн шинжлэх ухааныг хослуулбаас, хүүхдийг эрдэнэ шишээр даллах хэрэгцээгүй болно. Зарим нэг хүн үүнийг ойлгохгүй, гартаа дэнлүүгүй харанхуйд төөрч яваа бол бага хэрэг. Инал ч дэнлүүгүй яваа хүн. Тэгэхдээ Инал ч ойлгох болно.

	Тэгснээ Казгирей гэнэт Лю Тина хоёр луу хандан:

	— Хүүхдүүд ээ, та нар кораны гэгээн хар үсгийг ойлгож, аллахыг зүрхэндээ ойртуулмаар байна уу? гэж асуув.

	Амьдралынхаа хамгийн жаргалтай, хамгийн дурсгалтай өдөртэйгөө өнөөдөр золгосон Тина ийм хүнд асуулт тавьсан зэр зэвсэг агссан сайхан хүнийг айсан харцаар ширтэв. Лю Казгирейг бас л нүдээ бүлтийлгэн харахдаа «том толгойд» нь (Баляцо өвөө энэ тухай бишгүй ярьдаг) «Яахаараа энэ томчууд дандаа хачин, бүр эсрэг юм ярьж байдаг улс вэ? Мулла Батокогийн бүх шавь нар салахын түүс болж байгаа кораныг яах гэж заалгах вэ?» гэсэн нэг бодол зурсхийжээ.

	Кораны хойноос хүүхдүүд сургуульд ирэх тухай Казгирейн яриа хэчнээн ч үнэмшим байсан Астемир эрхэм зочныг хүндэлсэн төрхөө хадгалж,

	— Казгирей, чиний зөв ч байж болох юм. Гэвч бид өөр үнэнийг хүмүүст ойлгуулахыг оролдож байна. Энэ үнэний тухай хуучин сударт бичсэн юм байхгүй. Казгирей, чи намайг уучлаарай, би арай гэрэлт зам харж байна, өөр ном хайж байна. Тэр ном одоохондоо бидэнд алга, тэр ч байтугай дэвтэр алга, харандаа хүрэлцэхгүй байна. Гэхдээ тэр бүхэн буй болно гэдгийг бид мэдэж байна. Дэнлүү ассан, одоо тос л нэмээд байх хэрэгтэй гэж хариулав.

	— Аа, чи ингэж боддог бий! гэж Казгирей Тинагаас харцаа салгалгүй, ихэд гайхан өгүүлэв. Гайхсан юм нь зөвхөн эмэгтэй хүүхэд сургуульд орсонд ч биш тэр хүүхдийн өмссөн хувцас байв. Жигтэйхэн томдсон зотон даавуу цамц туранхай мөрөнд нь жанч лугаа адил хуйларна. Гэвч хараа булаасан нь тэр биш ээ. Хүний цамц өмсөх хүүхэд цөөхөн бил үү? Охины цамцны чимэг болсон цэвэрхэн нарийн хатгамлууд нь орос үсэг байхыг Казгирей харжээ. Тэр:

	— Валлаги! Цамцан дээр нь үсэг байна! гэж дуу алджээ.

	— Казгирей, чи эндүүрсэнгүй, энэ чинь орос үсгүүд гэж Астемир бахдам инээмсэглэж хэлэв.

	Тина, үнэхээр Сарымагийн хатгасан үсэгтэй Эльдарийн цамцаар гоёсон байлаа. Сургуульд өмсөөд явчихаар өөр цамц охинд байсангүй.

	Тина ганган жигитийн харцанд ичингүйрэн атирна. Астемир дуугүй болов. Баляцо Еруль хоёр хэрэгцээ гарвал ангийнхаа охиныг дэмжихэд бэлтгэн сахлаа янзлав.

	Астемир хатгамал үсэгтэй цамцны үүслийн тухай яриагаар хичээлээ дуусгахаас өөр замгүй болжээ. Тэгэхэд Астемирт анхны хичээл жижигхэн үсэг, их үйлс санаанд нь оров.

	Тинагийн нүднээ нулимс гүйлгэнэн, арын сандалд суусан Сарыма койплиж дээр буй шигээ нүүр улайв.

	Казгирейн сэтгэл ч нэгэн зүйлд ихэд хөдөлжээ. Тэр, өвгөд, хүүхэд нийлэн суусан, ер бишийн цамцны тухай ичингүйрэн ярьсан чекистийн дарга оролцсон, хичээлийн сүүл рүү ардын цагдаа Казгирей амжин ирсэн, ширээн дээр нь хонх гялалзан буй энэ эгэл бус ангийг ажиглан аваад,

	— Бурхнаас өөр бурхан үгүй... Түүний адис ерөөл хааяагүй, үнэн итгэлт бидний үүрэг бол эцэг өвгөдийн минь гараар аллахын замнуулсан замаас хазайхгүй байх явдал билээ. Манай үнэн энэ. Охин минь, чиний цамц гоё цамц! Харин чи орос үсгүүдийг нь ханзалж хаяад, лүндэн буулгагчийн мутраар сийлсэн араб үсгийг хатгаад авбал энэ цамц улам гоё болох сон гэж ярилаа.

	Ийм эрхэм зочин, тэгээд бас манай нутагт байна хэмээн бодоод Астемир зөрсөнгүй! Тун хэцүү шүүхийн хурал дээр Казгирей тал өгсөн, хурим руу ирсэн, эмнэлэгт дэнлүү авчирсан зэргийг Астемир мартаагүй.

	Сургууль үүдсэн явдалд Матханов сайшаалтай хандсан нь ганцхан Астемирт ч санамсаргүй хэрэг эс болов. Харин Муса Давлет хоёр бол сандардаг улс хараахан биш ээ.

	Матхановыг сургуулиас гарч амжаагүй байхад л Давлет Муса хоёр цааш хэрхэхийг хэлэлцэн жив жув хийцгээжээ. Үг хэлэхэд зориулсан жинхэнэ чулуун цамхагтай, медрестэй Кабард даяарт хамгийн том сүм барихад зориулан өргөлийн юм цуглуулахаар сэджээ.

	Цэцэглэн хөгжих шариатад зохих хэмжээний дурсгал босгох нь эргэлзээгүйн дээр Муса Давлет хоёрын газрын хэргийг овжин ашиглаж улам амжилт олсоор буй хар ажлаас Эльдарийн анхаарлыг сарниулах нь бүр чухал байв. Тэдний хар хэрэг хэзээний мэдэгдэж, тэднийг мөрдөн зориуд илчлэн илрүүлэхийг яарахгүй байгааг тэд даанч сэжиглэсэнгүй. Хамаг юмыг дуустал нь учрыг нь олох хэрэгтэй байлаа. Цагийн юм цагтаа гэдэг.

	Муса Давлет хоёр энэ аятайхан мэдээгээ хойш тавилгүй, сүм барихад зориулах хөрөнгийн санг ихээхэн хувь оруулан эхлэн нээж буян үйлдэх гэж байгаа дээд кадийд одоохон хэлье гэж шийджээ.

	Дээд кадий, зам дээр нь хүлээж байсан Муса Давлет хоёрын мэдээллийг анхааралтай сонсож талархал илэрхийлээд ирээдүйн сүмийг үүсгэн байгуулагч нарт анхны чулууг нь тавихад заавал хүрэлцэн ирнэ хэмээн амлажээ.

	Тэр үдэш олон хүн жаргалтай сайхнаар мишээсээр нойрссон билээ. Лю ч бас баяртай унтжээ. Чача бүхэл оройжин үглэсэн авч Тина ч мөн тийм л сэтгэлтэй нойрссон байх. Цамцаа дээд кадийд ч байсан өгөхгүй гэж хатуу шийдээд дэрэн дороо хийжээ.

	Гэвч тэр орой хамгийн жаргалтай хүн, аргагүй номоороо Астемир байсан биз ээ.

	Нандин мөрөөдлийнхөө биеллийг үзэхээс илүү сайхан юм хүнд бий билүү. Астемирын нойр нь хулжаад, эхнэртээ тоглоом болгон:

	— Думасара, би сурагчдаа зөв суулгаж, хонхоо зөв цохисон уу? Сургуульд коран заах хэрэгтэй гэж Казгирейн ярьдаг зөв үү? Тоондоо шууд орсон нь дээргүй юү? Чи юү гэж бодож байна? гэж асуув.

	— Сургуульд хүүхдэд коран заана гэдэг ч Батоко руу явах хэрэггүй, надад зүгээр л санагдах юм. Хөгшин ээжид энэ тухай ярихад зүйтэй л гэж байна билээ. Чамайг хүүхдэд коран заана гэхээр ээж баяртай байна. Зах дээр залилуулчихгүй тоо ч бас хэрэгтэй л дээ. Харин хонх зөв дуугарсан.

	Думасара «хонх зөв дуугарсан» гэдэг нь ямар тоглоомгүй үг болохыг мэдэхгүй нөхрийнхөө тоглож асуусан асуултад ийнхүү хариулжээ. Тэр Астемирыг дор хаяхад хоёр гурван цонхтой сургууль заавал бий болно гэж ярихад итгэхгүй байснаа дурсан санаж ялимгүй гэмшинэ.

	Ямар ч атугай энэ өдөр аулын түүхэнд чухал өдрийн нэгэн болсон билээ.

	
Хорин нэгдүгээр бүлэг

	ХОЁР ҮХЭЛ

	Догшин өвлийн халааг авсан хавар, зун ачлалт хөдөлмөрийн үе боллоо.

	Хорвоо дэлхий ноднин жил тариачин хүнийг зовоосныхоо хариуд бүхий л шинэ сэргэг ариун бүхнээрээ ачлах гээд байх шиг санагдана.

	Өнгөрөгч өвлийн адгаар буюу шинэ сургууль нээсний анхны өвлөөс багш Астемир цалин авах болж тэднийх хэдийгээр өлсгөлөнгийн аюулаас аврагдсан авч бусад айл амьтнаас хоцрохгүй, газар тарианыхаа ажлыг эрхэлсээр. Шхальмивокогийн сургууль улам олшрон буй анхны кабардин сургуулиудын гэр бүлд нийлэн орлоо. Дашрамд хэлэхэд, энэ нь сургуульд коран заах эсэх, ер нь ямар хэл дээр хичээл явуулах томоохон маргааныг шийдвэрлэх ёстой байв. Маргаан Астемирт ашигтайгаар эргэжээ. Энд тэндгүй шинэ сургууль байгуулагдан, кабардин багш нар эх хэлээрээ хичээл зааж эхлэв. Матхановыг сургуульд коран заах тухай яриа үүдээд үзэхэд нь Инал бүр сонсохыг ч хүссэнгүй.

	Иналын шийдвэр төгс төрх Астемирт зөв замаар явааг нь улам бат итгүүлжээ.

	— Өндөглөсөн тахиа өөрийнхөөрөө эс дуугарвал ангаахай нь хэрхэн ойлгох билээ гэж Инал кабардин хүүхдүүд эх хэлээрээ, эрдмийн шимийг хүртэх ёстойг зүйрлэн хэлдэг байв.

	Астемир байсхийгээд л хөдөөгийнхөө ажлыг орхихоос өөр аргагүй болно. Ардын боловсролын хэлтэст, эсвэл багш нарын курст Степан Ильич рүү тэр ч атугай кабардинын цагаан толгой, хэлний зүйг боловсруулж буй эрдэмтэн улсын хуралд хүртэл, сав л хийвэл, түүнийг дуудна. Астемир заримдаа тарианыхаа газраас шууд гараа ч угаалгүй Нальчик явна. Энэ хэдэн өдөр дархныхаа газрыг орхиод байгаа Тембот, Думасара хоёр эрдэнэ шишээ борнойдож, овоодойгоосоо салахаа байсан Лю хогийн ургамал түүж цэвэрлэнэ.

	Дээхнээ Сарыма эднийд дассан шиг Тина энэ айлд өдөр ирэх тусам л дассаар байлаа. Чачагийн бархирахыг тоохгүй л Думасара Тембот Лю гуравт тус нэмэр болох гээд тал руу гүйчихнэ.

	Тариа хураах цаг боллоо. Думасарагийн гарт хадуур гялалзана. Тембот нуруулдан, Лю Тина хоёр Баляцо өвөөгийн хоёр муу мориор улаан буудайг үтрэм рүү зөөнө. Орой нь Думасара зузаан ноосон оймс нэхэн цойлдох буюу Тинагийн хатгамал цамцыг засна. Лю Тина хоёрын хувьд хамгийн таатай цаг ирж зурагтай ном дэвтрээ дэлгэнэ. Мөдхөн сургуульдаа дахиад явна гэхээс сэтгэлд нэг л хөхиүн. Баляцо ч бас сургуульдаа бэлтгэнэ. Баляцо өвөө дэвтэр харандаагаа урьдчилан бэлтгэхийг шаардана. Тэр нь нэг учиртай байжээ.

	Баксан, Чегем, Терекийн эрэгт ноднин учирсан зовлон Казань хот байдаг. Оросын хамгийн том мөрний эрэгт энэ жил бас тохиолдож өнгөрсөн гай гамшгийг санагдуулах юм гагцхүү тэр л байв. Өлсгөлөнд нэрвэгдсэн хязгаараас зугтсан улс Кабардад үзэгдэх боллоо. Баляцо, эх нь халуун ханиад туссан олон хүүхэдтэй нэг айлыг гэртээ оруулжээ. Гэрт нь гутлаа ч тавьж сэврээх зайгүй болж Баляцо өвөө хуучнаа нэхэн санаж, Астемирынд ирээд Лю Тина хоёртой гоё бичих тэмцээн хийж оройг өнгөрөөх ажээ. Заримдаа тэр тэмцээний нь Астемир сонирхон харна.

	Тэгтэл гэнэтхэн Баляцо ирэхээ байчихлаа.

	Астемир тэднийд очив.

	Баляцо нэхий дээлээр хучуулчихсан жигтэйхэн халуурч дэмийрч байх шиг хэвтэж байв.

	Гэрээр дүүрэн улс, хэн нь манай, хэн нь хүнийх нь ч бүү мэд. Нүүж ирсэн улс муусайн эд хогшилтойгоо булан булан руу чихэн, өлгийтэй хүүхэд уйлалдана.

	— Баляцо! Баз аа! гэж Астемир дуудав.

	Баляцо чагнаснаа Астемирын дууг танилаа.

	— Яасан ерөөлтэй цаг вэ. Астемир чам шиг хэрэгтэй хүн надад одоо алга. Өөр ертөнц рүү ирж байгаа мэт л чи над руу ирлээ... өөр ертөнц... гэж өвчтөн бувтнан өгүүлэв.

	— Баляцо, юу гэнэ ээ? Яамаар байна, хэрэг болох юм байхаа юү магад? Думасара бие муу хүнийг асарч чадна, би дуудчихъя, эсвэл Чачаг дуудах уу, доктор дээр дээ.

	— Хол... оройтож... шөнө... өглөө гэхэд би тэртэй тэргүй өнгөрнө, Астемир ганцхан чи л надад хэрэгтэй... 

	Баляцо чимээгүй болж, нэг юм хэлэх гэж буй бололтой хүчилсэн авч юу хэлэхээ мартжээ. Астемир энийг нь далимдуулан, Нальчик руу докторын хойноос маш түргэн давхихыг Казгирейд даалгав. Ямар ч байсан доктор авчир! Хэрэгцээ гарвал Эльдарт бүр Иналд очиж байгаад авчрах хэрэгтэй.

	— Аа, чи энд байна уу Астемир? гэж өвчтөн дахиад дуудав.

	— Энд байна, Баляцо.

	— Миний дэвтрийг аваад бич. Оросоор бич.

	— Би оросоор муу бичнэ. Доктор хүрч ирээд л чиний хэлсэн болгоныг бичих болно гэж Астемир харамсан өгүүлэв.

	Өвгөн дахин дуугүй болж, удтал шуухитнан нэг юм санах гээд хүчлээд байгаа бололтой зовж байснаа

	— Тийм ээ! Доктор дээр бичдэг. Доктор бичиг. Тэр хаа байна? гэв.

	— Доктор луу Казгирей мордсон.

	— Тэгнээ тэр төвөргөөн сонсогдсон юм.

	Тээр шөнө болсон хойно Нальчикаас Василий Петрович доктор ирлээ. Баляцо түүнийг үзээд өнө хүлээсэн андтайгаа уулзсан мэт баярлав. Сэргээд, арай хөгжүүн болоод ирсэн авч өвчтөний байдал ямар ч найдлагагүй болохыг доктор шууд мэдэв. Халуун нь дөч гараад судас нь тун сулхан байлаа. Өвгөнийг босгож эмнэлэгт хүргэх нь ямар ч утгагүй хэрэг болжээ. Хийж болох ганц юм нь түүний сүүлчийн мөчийг аль болохоор хөнгөлөх, аятай байлгах л байна хэмээн Василий Петрович үүнд хамаг хүчээ зориулав. Өвчтөний амьсгал шингэрээд харц нь тодорч ирээд ярьж эхэллээ.

	— Юу вэ, өдөр байна уу? гэж доктороос асуув.

	— Ойлгохгүй байна.

	— Өдөр болчихсон юм уу гэж асууж байна хэмээн Астемир тайлбарлав. Өвгөн ч эцсийнхээ хүчийг хөвчлөв бололтой, маш түргэн ярихад, Астемир арайхийж орчуулж амжиж байв.

	— Өдөр болчихжээ. Валлаги! Тун бага цаг надад үлджээ. Доктор, миний дэвтрийг аваад бич.

	— Бичиж яах юм бэ? Өвгөн, чи амарвал дээрсэн гэж Василий Петрович татгалзаж үзэв.

	— Үгүй ээ. Бич! Ганц кабардин малчдаас өөр хүн бас мэдэг гэж би бичгээ орос дээр үлдээх гэж байгаа юм.

	Өвчтөн гэрээсээ дуудах гэж буйг Василий Петрович ухаараад харандаа авлаа. Хуудсанд нь энд тэнд үсгийн дүрс хичээнгүйлэн зурсан дэвтрийг Астемир эмчид авч өгөв.

	Баляцо дуудан хэллээ:

	— Ингэж бич: «Маремканов Инал, чи цэрэг толгойлох болсон нэр алдартай хүн. Чиний морин цэрэг явахад урамтай байсан. Бүгчим өдөр өвс хадаж байхад уулын салхи сэвэлзэх мэт урамтай байна. Үхэхийн өмнө чиний талын хүн хэмээн тооцогдоход таатай байгаагүй сэн бол, би чамд гэрээс үлдээхгүй сэн...» Бичив үү?

	— Биччихсэн гэж доктор хариулав.

	— Уухай даа! Цааш нь бичээрэй. «Би, жирийн тариачин харц ард хүн. Астемирын тайлбарласнаар шарынхаа эврээр хорвоо ертөнцийг хардаг дундчуудын нэг. Чамд сэтгэлийнхээ нууцыг, хадгалж явдаг төрийнхөө авдрыг зүрхээ нээж байна. Чамд мэдэхгүй нууц байх ёсгүй учир нээж байна. Чи бол ардын хүн, биднийг хүйтэн орноос халуун орон руу, харанхуй нутгаас гобжагошийн7 хурц гэрэл мөнх гэрэлтсэн нутаг руу нүүдэллэхэд толгойлсон түүчээ тогоруу билээ. Би гайхамшигт эгшний гэрэл гэгээг ууланд биш аулдаа харлаа, энэ гэрэл удаан цацарсан авч, одоо хэр нь бидний зүрх бүлээцээгүй, газар нутгийг удаан ээх хэрэгтэй. Харамсалтай шүү!.. Чамаас би юу хүсэх билээ, Инал минь? Би, шариатынханд алдсан морьдоо шар, анжис алиныг ч нэхээгүй байна. Гар минь газартаа болоод л байлаа. Би гэдэс цатгалан, мөр бүтэн амь зуугаад, насныхаа эцэст гайхамшигт гэрэл гэгээг үзлээ. Миний хөвүүд удаан амьдрах болно. Тэдэнд ч энэ гэрэл гэгээ тусна. Казгирей Аслан хоёр сайн хөвүүд. Аллах тэдэнд эрүүл энхийг хайрлах болтугай! Бэсрэгхэн хөрөнгөө тэгшхэн хувааж аваад, ээжийгээ гомдоолгүй явцгааг. Хашаан дотор үлдсэн хөлийн минь мөр эцгийн тухай бахархан дурсах тэмдэг болог! Инал чамаас гуйх нэг юм байна. Эцсийнх учраас их том хүсэл байна»

	Өвгөн ядарч дуугүй болов. Өвгөнийг хэлэх гэсэн болгоноо хэлэхэд нь саад болох зүрх докторт байсангүй.

	Баляцо амсхийснээ үргэлжлүүлэв.

	«Мөд зүрх минь зогсоод, дахиад юу ч гуйхгүй, Инал чи намайг, цагаантанд хөнөөгдсөн улсыг оршуулсан шигээ аялгуут их хөгжимтэй, большевикийн ёсоор оршуулахыг тушаа. Хөгжимчид нь өөрснөө арайхийж өндийлгөдөг нөгөө үхэр бүрээнүүдээ дараасай гэж хүснэ. Тэр хөгжмийн дууг сонссоноос хойш миний сэтгэл удтал амраагүй, одоо яг л сонсмоор байна... «Хэнийг оршуулж байна вэ» гэж улс асууна. «Баляцо өвөөг «Тэр чинь большевик юм уу?»

	— «Тийм ээ, тэдний номоор оршуулж буй болохоор Баляцо большевик...» Большевикуудад тусгай хувцас байхгүй, хэн ч большевик болж болно гэж Астемир надад ярьж байсныг санаж байна.

	— Энийг бас л бичих үү гэж Астемираас доктор гайхширан асуухад цаадах нь хэрэггүй хэмээн үзжээ.

	Баляцо тэдний юу ярьсныг ойлгосон мэт:

	— Үгүй ээ, үүнийг битгий бич. Харин, Астемир чамд хөгжимчдийн бүрээ жинхэнэ бүрээ эсэхийг шалгахыг даалгаж байна. Тэгэхгүй бол тэд амьд хүнийг маллачихдаг улс чинь үхсэн хүнийг ёстой шүлс хаяхаас амархан... Өө, тийм доктор чи юу бичсэнээ уншаадах... Астемир давтаарай гэв.

	Астемир аажуухан уншихад, өвгөн шуухитнахгүйн тул амьсгаа барин байж чагнав.

	— За бас ингээд нэмчих! Винтовоор буудлага хийцгээг. Буун дууны дараа сэрэхгүй бол тэгээд л булаарай. Агуу их оршуулгын8 үеэр цэргүүд винтовоор нир нирхийтэл буудаж байсан. Тэр дуунаас яг хөгжим сонссон мэт сэтгэл ханаж, түүнээс газар цуурайтдаг юм... Би сонсож ч мэднэ... 

	Баляцо нас барлаа.

	Өвөө, даргын үүргийг хүртэл гүйцэтгэх явдал тохиолдож байсан ч тэдний аулынхан олон дуу, цэцэн үг, домог мэддэгээс нь өөр Баляцогийн тухай сайн юм ярьдаггүй билээ. Хөгжилтэй тоглоомыг кабардинчууд хониноос илүү үнэлдгийг улс мэднэ... Өвгөн Нальчикийн зах орох, тээрэм, тарианы газар, аулын ахлагч, сүм хүрэх замаас өөр ямар ч замыг мэдэлгүй нэг насаа баржээ...

	Тэгтэл Баляцо одоо ийм замаар замнажээ.

	Астемир Баляцо өвөөгийн гэрээсийг авч докторын хамт Маремканов руу явлаа. Иналыг олоход хэцүүг мэдэх тул өглөө болохоос өмнө амжиж очихоор яаравчлав. Ашгүй аз болоход, Инал яг гэртээ Матханов Казгирейн хамт байж байв.

	Ер бусын давхардсан учрал! Нашхо нас барж, Казгирей мөн тийм гунигт хэргээр Инал руу иржээ.

	Цайрдсан авсанд Нашхогийн шарилыг хийж Крымээс нааш илгээсэн ажээ. Хамгийн гол нь Матханов, итгэмжилсэн хүнээр явуулсан ахынхаа гэрээсийг барьж иржээ. Талийгаач гэрээслэлдээ түүнийг лалын сүсэгтний ёсоор оршуулахыг хүссэн байв.

	Инал бүр жигтэйхэн болчихжээ. Итгэж байсан хүнээ урван тэрсэлснийг харахад хэчнээн гашуун. Нашхогийн гэрээсийг урвалт гэж үзсэн нь ганц Инал биш билээ. Казгирейтэй санаа нийлэхгүйг бодож хуурамч гэрээс ч гэж хэлж үзжээ. Нашхо нас барах гэж байна гэдгийг мэдээд Инал намын бусад удирдлагууд, хамтран зүтгэгчээ дайчин хүндлэлээр оршуулахаар шийдсэн билээ. Өөрөөр яах билээ ер нь!

	Казгирей өөрийнхөөрөө зүтгэв.

	— Талийгаачийн тааллыг зөрчишгүй гэж дахин дахин тодотгон хэлнэ. Тэгэхэд Инал,

	— Энэ бол жинхэнэ большевик гэж өвгөний бичсэн үсэгтэй дэвтэрт бичсэн Баляцогийн гэрээсийг сэгсчин тачигнаж,

	— Бөглүү аулын энэ өвгөн жинхэнэ хувьсгалч. Бүх хүндэтгэлийг түүнд зориулна! Астемир хөгжмийнхнийг ав. Энэ бол миний тушаал! Тэднийг аулдаа аваад оч. Өвгөний тааллыг бүрэн дүүрэн биелүүл гэв.

	Тэр үед цэргийн хүмүүс ч абрекуудаас айх болохоор, хэдийгээр Инал тушаасан ч, хөгжмийнхнийг танихгүй аул явахыг итгүүлэх амаргүй байв. Гашуудсан бүсгүйчүүд Баляцогийн өөд болсонд гашуудан уйлах зуур Астемир бүхэл өдрийг энэ тэр ажлаар хөөцөлдөн өнгөрөөлөө. Шхальмивокод лалын сүсэгтнийг большевик ёсоор оршуулахыг хэн ч үзээгүй бөгөөд анх удаа энд гуулин бүрээнүүд дуугарах ёстой байв. Баляцо өвөөгийн гэрээс, Астемирын сургууль нээснээс дутуугүй сэтгэгдэл төрүүлжээ. Лалын сүсэгтний оршуулах жагсаал оросынх шиг сүртэй аажим биш, түргэн болдгийг хүртэл Астемир тооцох ёстой байлаа. Оросын оршуулгын марш гэгч хөгжим энд таарахгүйг Астемир ойлгоно. Тэгтэл хөгжмийнхний удирдаач хөгшин хөгжимчин оршуулгын үед өөр ямар хөгжим тоглож болохыг даанч төсөөлөхгүй байв. Гэтэл Астемирын анхаарлыг нэг залуухан бүрээчин гэнэт татав. Тэр хэвлүүхэн байдалтай зогсоод, ер бишийн сайхан аяыг урамтай гэгч нь дарах нь Астемирын сэтгэлийг хоромхон зуур эзэмджээ. «Тэр нь бодвол, Баляцод ч сайхан санагдана» гэж Астемир бодов.

	— Цөмөөрөө үүнийг тоглож чадах уу гэж асуув.

	— Энэ чинь «Аидагийн» марш, оршуулгад огт хамаагүй гэж хөгшин хөгжимчин хэлэв.

	— Баляцо өвөө яг энэ аяар оршуулгын газар аваачихыг гуйсан юм. Хичээж үзээрэй... Аидагийн марш байхдаа зүгээр, тэр бүсгүй биднийг өршөөнө гэж Астемир итгэлтэй өгүүлэв.

	Ийнхүү Баляцог «Аидагийн маршийн» аянд оршуулахаар шийджээ. Хөгжимчдийг суулгахаар ардын цагдаа Казгирей тэрэг дагуулж ирлээ. Эльдар морин цэргээ явуулжээ.

	Энэ ер бусын оршуулга дээр зөвхөн Шхало төдийгүй, өөр аулынхан ч цугларчээ. Шүтээнийг доромжилсон энэ хэрэгт оролцохоос айн чичирсэн үнэн итгэлт нарыг хүртэл сониуч зан нь дийлсэн байв.

	— Тэр чинь большевик байсан юм уу? гэж сандарсан хэсэг нь асууна.

	Нөгөө хэсэг нь:

	— Тэрний большевик байсныг чиний нүд хардаггүй юм уу? Чих чинь сонсдоггүй юм уу! гэж хариулна.

	Бүгд Баляцо өвөөгийн хүссэнчлэн боллоо.

	Бүрээчидтэй оршуулгын жагсаал булшны газар луу хөдөллөө. Гашуудагч хүүхнүүд урьд өмнө ингэж уйлж байгаагүйгээр цурхиран уйлалдана. Хөгжим ч энэнд нь нэмэр болох ажээ. Хөгжмийн хэсэг бүрээгээ гялалзуулан, түргэн алхаанд таарах Аидагийн маршаас тоглож өмнө нь явна. Австай шарилыг хар нөмрөгөөр бүтээж, бүсэнд нь цагаан юүдэн уяжээ. Араас нь зэвсэглэсэн морьтнууд явна.

	Эльдар тэргүүтэн, Баляцогийн ангийнхан том жижиггүй цөмөөрөө аулын зөвлөлийн улаан тугийг барьжээ. Эльдарийн цамцыг өмссөн Тина ч явж байна. Уй гашуудаа дарагдсан багш Астемир арайхийн гүйцэж явна. Нулимсаа асгаруулсан Лю өндөр өргөсөн авс руу харан харан, Астемирын дэргэд шогшино. Сэвэлзүүр салхи заримдаа өвөөгийн урт шар сахлыг үл мэдэгхэн хөдөлгөх ажээ... 

	Ийм ер бишийн жагсаалд оролцох сонин тул олон амьтан сониуч зангаараа хүрч иржээ. «Чи большевикийн оршуулга дээр байж үзсэн үү» гэж улс асууна. Байгаагүй юу ч үзээгүй гэж яаж хариулах вэ дээ? Явахгүй байхаасаа айсан мулла Батоко ч авсны араас явж байв...

	Оршуулгын газар хүрээд ирлээ. Булшны шинэхэн нүх харлан харагдана. Зогсоцгоолоо. Эльдарийн морин цэрэг нэг хоёр гурвантаа буудлаа. Цуурай алслан тархав. Авсыг нүх рүү нь буулгалаа.

	Буун дуу Баляцо өвөөг сэрээгээгүй ч, бүх юм түүний хүслээр бүтжээ.

	 

	 

	ДАВЛЕТЫН УНАЛТ

	Хэдийнээс ч бөглүү чимээгүй! — Шхалод болсон бас нэг томоохон цуутай явдал бол Давлетын уналт болов.

	Астемир «анхны чийдэнгийн» гэрэлд төлөвхөн байсан, Казгирей алдарт үгээ хэлсэн их уазын өдрөөс хойш бараг жил өнгөрөв. Дахиад л энэ удаа ч уазын мацагтай давхардсан намрын түрүүч өдрөөр Кабардын бараг бүх өнцгөөс Шхалмивокод улс цугларчээ.

	Тун том баяр ёслол болох гэж байлаа.

	Гэтэл аллах хүртэл юм болгоныг урьдаас харж чаддаггүй юм санж. Тийм л биш юм бол өөрийнхөө хэргийн алдрыг хамгаалахгүй сэн үү? Дээдийн баяр ёслол уналтын эх болохыг зөвшөөрөх байсан гэж үү? Нэгэнт аллах л сохор юм бол жирийн хүнээс юу асуух вэ дээ? Хамгийн ухаантай ч бай, жишээлээд хэлэхэд Давлет, Муса эсвэл Батоко мэтийн хамгийн овжин зальтай, ичих нүүргүй ч бай, хүнээс юу асуух вэ?..

	Илрэхгүй нууц гэж байхгүй... Прокурорын хуучны баруун гар Давлет юунд гэнэтхэн прокурор байхгүй нь л дээр гээд байх болсныг хэлж өгнө үү? Нэгэн үеэс Давлет онцгой сэтгэл зовниж сэрдхийх болсныг улс анзаарчээ.

	— Давлетыг төмс дээр суулгачихад ямар ч гал түлэлгүйгээр төмс шарчихна гэж зарим улс марзганана.

	Хүүхдүүд нэг хэсэг чимээгүй байснаа Давлетын тухай энэ мэт үгийг сонссоор дарга гэдгээс нь санаа зовохгүй дахиад л «Чигу чигу!» гэж шоолцгоох болов.

	Их турих9 товлосон өглөө Казгирей ирээгүй нь муу шинжийн тэмдэг болжээ. Энэ баярт оролцох ёстой байсан дээд кадий энэ өглөө Нашхо ахынхаа шарилтай авсыг угтсан авай. Авс төмөр замаар ирж явжээ.

	Бүх Кабард төдийгүй Чечень, Черкесс, Карачайгаас мулла хүрэлцэн ирсэн болохоор сүмийн суурь тавилтыг хойшлуулах ямар ч боломжгүй байлаа.

	Гэхдээ дээд кадий Шхальмивокод хийх номлолын сэдвийг сонгох талаар санаа тавьж, энэ номлолыг айлдахыг Саидад даалгажээ.

	Гэтэл нөгөө Давлет Муса хоёр хаачив? Батоко хаа байна?

	— Большевикууд, тэдний эхнэр хүүхдийг уазад битгий оруул гэж хашхичаад байсан ёслолын гол эзэд, захирагчид маань хаана байна?

	Ардын цагдаа Казгирей, Давлет Батоко Муса гурвыг хярамцаг Масхудын хамт Нальчик руу прокурорт шилжүүлэхээр үүрээр аваад явчихсан юм санжээ.

	«Прокурорыг давж гарахаас Кавказын нурууг тэргээр давах нь амар». Давлет мундаг танилтайгаараа бас нэг онгироод авъя гэхээрээ ийнхүү ярьдаг байсан юм. Тэгтэл Давлетад эрхэм нөхөр нь цагдаагаар уламжилсныг бодоход тун хачин урилга ирүүлж дээ. Саид энэ бүгдэд санаа их зовжээ.

	Өдрийн мөргөлийн цаг ойртсоор байлаа. Саид ёслолынхоо пүүсүү хүрмийн халааснаас мөнгөн цаг гаргаж орчноо эргүүлэн харав.

	Салхи шороогүй, дулаахан өдөр болжээ. Өргөн хүрээтэй цагаан бүрх малгай, өнгөтэй оройтой кубань малгай, сахлаг папах, нөмрөг, саарал черкескэн дээрх мөнгөн тоногтой чинжаал өвгөчүүлийн гарт буй бүдүүн таяг сэлт эрээлжлэн, харахуйяа сонин.

	Хажийн толгойн ороолт, цэнхэр орхимж нүднээ бүртгэнэнэ. Бурхны үйлсэд хувь хандиваа оруулсан сурвалжит улс цөөнгүй цугларчээ. Зүлгийг нэлэнхийд нь сүмээс авчирсан жижиг хивс, чийрс дэвсэн хучжээ. Номлогчид зориулан Жирасланы байшинд үлдсэний хамгийн сайн өнгөт хивсийг дэвссэн байлаа.

	Хөхүүл хүүхэдтэй хүүхнүүд зүлэг тойрон жагсжээ. Тэд тэрэг хөсөг, морьдыг харж байх ёстой байв.

	Сүм барих газрыг зүйтэй сонгожээ. Эндээс Кавказын Гол нуруу сайн харагдана. Жин үдийн орог зэрэглээнд цаст оргилууд сүүхийнэ. Голын ус зүлэг тойрон мурилзана. Нойтон цагаан чулууд нарнаа тодхон гялтганаж, усны хаялга сонсогдоно.

	Нар дээр хөөрчээ.

	Саид номнолоо «Зөнч Ибрагимын түүх» гэж нэрлэв.

	Тэгээд ярьж эхэллээ:

	— ... Үр хүүхэдгүй Ибрагим өргөл барьцад малаа огт хайрладаггүй байжээ. Гэтэл мунхаг улс түүнээс «Ибрагим, чи юунд ингэж олон мал нядалж, хайран юмыг яйран болгоно вэ?» гэж асуухад нь Ибрагим «Хэрвээ би хүүтэй байсан сан бол аллахад хүүгээ ч хайрлахгүй сэн» гэж хариулна. Тэгтэл аллах энэ үгийг нь сонсоод, Ибрагимыг хүүгээр шагнажээ. Хүү нь эрүүл чийрэг, ухаан сэргэлэн бойжиж кораны ариун хар үсгийг судлахаар судрыг гартаа анх барьсан өдрийг тохиолдуулан Ибрагим сүм барьж эхэлжээ. Харин сүм нь ерөөсөө тогтдоггүй, хана нь нураад, дээвэр нь долоон ч удаа цөмрөн уналаа. Тэгэхэд нь Ибрагим аллахад юу андгайлснаа санаж сүм хэврэгхэн болж буй шалтгааныг ойлгожээ. «Хүүтэй болбол, хүүгээ ч аллахад хайрлахгүй» Тэгээд Ибрагим хөвүүн дээрээ очиж, өөрт нь ч юм хэлэлгүй эхэд нь ч юу ч хэлэлгүй, найдвартай хурц хутга, оосор хоёр аваад, барьцын газар луу хүүгээ дагуулаад явжээ.

	Эцгийн зүрх шархиран байхад хүү нь замдаа цэцэг зулгаан наадан гүйнэ. Хүний дүрийг олсон шулам гарч ирээд хүүгийн чихэнд: «Эцэг чинь хааш нь, яах гэж чамайг авч явааг мэдэх үү? Тэр чамайг өргөлд барих гэж байна, чамайг ална даа» гэж шивнээд байж гэнэ. Хүү шуламд үнэмшсэнгүйд, шулам эх рүү яаравчлан хүрчээ. «Хүүгийн амьдрал, үхэл бол эцгийн таалал» гэж эх нь хариулжээ. Шулам дахиад хүү рүү гүйгээд ирэхээр нь хөвүүн түүнийг сонсохыг эс хүсэн, чулуу шидээд нүдийг нь сох цохижээ. «Амьдралдаа ганц удаа үнэнийг хэлэх гэж үзээд ийнхүү шийтгүүллээ, дахиад хэзээ ч үнэнийг хэлэхгүй» гэж шулам дуу алджээ. Энэ хооронд Ибрагим хүүгээ өргөлийн газар авчирчхаад түүнд ийн хэлжээ:

	«Хүү минь! Чамайг яах гэж авчирснаа ний нуугүй хэлэх ёстой боллоо. Би хүүтэй болбол хүүгээ өргөлд өгнө гэж аллахад тангарагласан юм. — «Яая гэх вэ, чи намайг аллахад өргөхөөр амласан юм бол түүнээ биелүүл. Аллахын алдрын төлөө үхэхээс сайхан юм гэж юу байх вэ? Гагцхүү намайг сайтар хүлээд, нүд рүү битгий хараарай» гэж хүү нь хариулжээ. Ибрагим гурван удаа хүүгийнхээ хоолойг огтлох гэсэн авч хутга нь даадаггүй гэнэ. Ибрагим хутгаа шидтэл хутга нь чулуу таллан зүсэж байжээ. Тэгтэл хүү нь гэнэт ингэж хэлжээ: «Эцэг минь намайг тавь! Лүндэн буулгагч нар цугласан байна. Намайг хүчээр ингэж байна гэж тэд бодож болох юм» Эцэг нь хүүгээ тайлчхаад хартал лүндэн буулгагч үнэхээр тарган хонь хөтөлж ирээд: «Ибрагим, аллах чамайг шалгасан юм, энэ хонийг аваад нядал, хүүгээ тавь... , талд очиж цэцэг түүн тоглож наадаг...» гэв.

	Олон хүн нууцгайхан нулимсаа арчиж, номлолыг холоос сонссон хүүхнүүд эхэр татан уйлжээ.

	— Биднийг уруу татах үнэн итгэлт нараар одоо ч гэсэн өөрсдийгөө хүрээлүүлсэн шулам багадаа юу?Тэдэнд хэрхэвч автаж болохгүй, аллах биднийг шалгаж буй нь тэр... Сүмд хөрөнгө хайрлахгүй гэж андгайлснаа бүү мартаарай, ингэвэл сүм маань та бүхний алдрын төлөө бат зогсох болно. Уруу татагдсанаас хөгшин Баляцо бодол, сэтгэл үгүй болсныг бид үзээд удаж байна уу? Одоо шөнө болгон нүгэлт бунхны дээр буруу номтны гуулин бүрээ дуугарна... гэж номлогч дахин айлджээ.

	Саид номлолоо дуусгаагүй, хамгийн сонирхолтой руу нь орох гэтэл Батоко, Давлет, Муса, хярамцаг хочтой яргачин дөрвийг Инал Эльдар хоёр баривчлан тэргэн дээр аулд авчирсан сураг цугларагсдын дунд тархав... 

	Тэр нь үнэн боллоо. Эльдар ирэв. Тэр мориноосоо буун, хүмүүст хандан ийн хэлэв:

	— Маремканов Инал, сүм барихаар шилсэн газрыг, одоо хэлэх гэж ирсэн мэдээгээрээ бузарлахгүйн тул та бүхнийг аулын зөвлөлийн тэндэх зүлэг рүү «Давлетын цамхаг» барьсан газар дээр хүрэлцэн очихыг хүсэж байна.

	Цамхаг бариулсан хүний мөрөөдөж байсан юм биелсэн шиг байна. Үнэн итгэлт нар хороолол хорооллоороо, сүм сүмээрээ Давлетын цамхаг гэгч дутуу барьсан бороонд харласан модон индэр бараг жил шахуу заларч байгаа зүлгийн зүг явцгаалаа. Харин бариулсан хүн маань харагдахгүй байна. Шинэ хуулийг тунхаглах болон Давлетыг хөөргөх ёстой бусад үйл явдлыг тэмдэглэн өнгөрүүлэхэд зориулсан индрийн хажууд Маремканов Инал хэдэн морин цэрэгтэй зогсож байлаа.

	Бүх улсыг индэр тойрон байраа эзэлж гүйцтэл, Инал тэвчээртэй хүлээв. Иналын дэргэд, Астемир тун уруу царайтай зогсоно.

	Багачуул гүйлдээд ирцгээлээ. Бөөн улс руу ноход хуцна. Хүүхнүүд зайтайхан шиг овоорцгооно. Эрчүүдэд саад болохоос эмээж өөр хоорондоо болгоомжлон шивнэлдэнэ. Хүүхнүүдийг ирүүлэх талаар Инал өөрөө санаа тавьсан ажээ.

	— За, Эльдар, бид яах гэж энд ирснээ хүмүүст яриад өг. Нөгөөдүүлээ аваад ир! гэж Инал чанга дуугаар хэлэв.

	Ингээд индэр дээр Давлет биш, Эльдар гарч дараа нь аулын зөвлөлийн байшингаас Давлет, Батоко, Муса, хярамцаг Масхуд дөрөв хойно хойноосоо туугдан гарч ирэхэд хүмүүс нүдэндээ итгэсэнгүй.

	Айж бээвийсэн баривчлагсдыг индэр лүү аваад ирэхэд, Инал:

	— Энд зогсоцгоож байг. Эльдар, яриарай! Энэ маань таны л индэр дээрээс хэлэх анхны үг хэлэлт болох байх аа... гээд инээвхийлэв.

	Эльдар баривчлах болсон хэргийг нэгд нэгэнгүй ярьжээ. Одоо энэ хэрэг хуучных шигээ нууцгай байхын хэрэгцээгүй болж, харин ч шийдвэртэй арга хэмжээ авахыг шаардаж байсан аж.

	Нэлээн яггүй хэрэг тодорлоо. Муса Давлет хоёрын хар хэргийн тухай цуу яриа батлагдсанаар барахгүй, үнэн ажлаасаа тэр цуу ярианууд хамаагүй даруу байсан байжээ.

	Газар тариалангийн хэлтэст ч, шариатын шүүхэд ч Давлетаар толгойлуулсан зальт гайхлууд Давлетын хэлэх дуртай «өөрийн гар» гэгчийн ачаар аль хоёр дахь жилдээ газрыг хувьдаа завших, дамлан худалдах ажил хийсээр байсан ажээ. Гэмт этгээдүүд газар хөлслөн баяжжээ. Давлет юу сэдсэн гээч! Хэзээний байхгүй хүнд л газар хуваарилчихна. Гумар хүртэл гарын үсэг зурахын тулд цаасан дээр хуруугаа дарчхаж байсан үе болохоор газар хуваарилсан хүн, авсан гэж гарын үсэг зурахгүй нь юу шалих вэ дээ... 

	Дорвитойхон хэрэг нь дэврээд л байв. Муса Давлет хоёр жигтэйхэн сайхан сүм барих хөрөнгө цуглуулахад сүсэглэн зүтгэсэн нь олныг өөрсдөдөө улам татжээ. Тэгтэл гэв гэнэт бүх юм зад тавих нь тэр. Хэрэг явдал зонхилж л санамсаргүй илэрдэг хойно энэ удаа ч бас тэгжээ. Масхуд махны наймаа хийн, аль хэзээнээс олон сайн танилтай болсон жирийн нэгэн шалтгаанаар хэрэгт холбогдсон гэнэ. Танилтайг нь Муса үнэлжээ. Масхуд хар толгойдоо хор хийж, хомхой сэтгэлдээ баригдан, Мариатад сээтэн хаядгаа хүртэл мартаад Мусатай эвлэрчээ. Тэгээд мань эр л эхэлж гэнэджээ. Масхуд ганцхан газрыг гурав дахиад зарчихжээ. Нэгд нь зүгээр хагалах газрыг нь, хоёр дахид нь нэгдэхийн тариалчихсан талбайг, гурав дахид нь ургацыг нь борлуулжээ. Тэгээд ядах нь ээ нөгөө маллагдсан гурав нь гурвуулаа нэг зэрэг уулзчихлаа. Гурвуулаа хэн нэг этгээд ургацыг нь хулгайлаад байна гэж бодоод хулгайчийг барихаар дор бүрийдээ сахицгаажээ. Ийнхүү улаан нүүрээр мөргөлдөөд, бүх юмны уяа хөвөрчээ... 

	Задардаггүй нууц гэж байдаггүй хэмээх чин үнэний бас нэгэн нотолгоо энэ бүлгээ.

	Эльдар энэ бүгдийг Давлетын цамхгаас тов тодорхой ярьж өгөв. Тэглээ ч гэсэн Эльдар юу ярьж, Муса Батоко мэтийн эрхэм сүсэгтнүүд, шариатын шүүхэд хуралддаг улсыг юу гэж яллаад, буруушаагаад байгааг хүн болгон шууд ойлгосонгүй. Яллагдаж байгаа улс үгээ хэлэг гэсэн шаардлага энд тэндээс сонсогдлоо.

	— Цаазлуулах хүн ч эцсийн үгээ хэлдэг. Давлет, бусад яллуулж буй улс цөм яриг Эльдар Мусаг урд өмнө ч харааж зүхэж байсан юм чинь.

	— Муса, Давлет хоёрыг ч үг хэлүүлэхгүй гэх юу байх вэ? Өөрсдийгөө цагаатган юм хэлбэл хэлэг гэж Инал хөмсгөө зангидан зөвшөөрөв.

	Болж байгаа явдлаас хамгийн их айсан нь чухам Давлет бололтой ч, юу ч атугай ийм олон хүн цугларсан байхад цамхаг дээрээ гарах бололцоо түүнд олджээ. Тэгээд мань хүн авирч гараад ярьж эхэллээ.

	— Давлет, дуугаа чанга болгохын тулд чи салхины уруу хар! гэж Еруль хашхирав. Ард түмэнд мэдээ хүргэхдээ толгойгоо хааш нь харуулах, салхины зүгийг хэрхэн ашиглахыг «Төрийн хашхиралтын» гарамгай эзэн Еруль мэдэхгүй хэн мэдэх вэ дээ!

	Давлет биеэ цагаатгахыг багагүй оролдож ярив.

	Нүдэндээ нулимс гүйлгэнүүлэн байж аулынхны өмнө байгуулсан гавьяагаа тоочиж гарлаа. Давлет юухан ч мартсангүй. Хүүхнүүд хэний ачаар «Худагтай өдрүүдэд» хэсэг амсхийсэн бэ? Давлетын ачаар. Бусад улсыг эргэлзэж байхад хэн хувьсгалыг урьдаас мэдсэн бэ? Ардач Давлет биш бол хэн бэ? Хүмүүсийг «ура» хашхирахад хэн сургасан? Бас л мань хүн! Давлетын тоо сунаад л байлаа. Тун саяын Эльдарийн үг хэлдэг цамхаг ч Давлетын гараар боссон гэж дурсахаа мартсангүй. Тэгээд Индыль гэгч оросын голоос ирсэн буруу номтнуудад түүнийг татгалзсаар байхад аравны хувийг одоо өгсөөр буй асуудалд шилжихэд Инал түүнийг зогсоож:

	— Больё! Чалчаа амьтан, чамайг би олон хүний цуглаан дээр хоёр дахь удаагаа сонсож байхад, чи хоёр дахь удаагаа дэмий донгосож байна. Биеэ цагаатгах бололцоо чамд олдоно... Одоо би хэдэн үг хэлье гэв.

	Инал урагш алхан, индрийн шатан дээр гарахад тэр нь хяхтнан яйжийв.

	— Зөвлөлт засгийн найрын дарга Иналын үгийг сонсоцгоогоорой гэж Астемир зарласан авч дуу нь ер хөгжилгүй байлаа.

	Астемирт, Иналын өмнө өөрөө буруутай мэт санагдана. Өөрөө л Давлетын нэрийг дэвшүүлж, бас шинэ даргад тусалж байна гэж амласан шүү дээ. Одоо ийм гайтай хэрэг болчихлоо! Ээх, яасан тусгүй вэ? Энэ хар хэргийг Эльдар яагаад урьдаас сэргийлсэнгүй вэ?

	Энэ сацуу Инал Давлетын цамхаг дээрээс хэдийн ярьж эхэлжээ.

	— Танай аул жаргалтай байх болтугай! Зөвлөлт засаг та бүхний хэнд нь ч дулаан цамц болог!

	— Аз жаргал чиний хөлийн мөрөөр бидэнд ирэг гэж улс хоолой нийлүүлэн хариулахад Инал үргэлжлүүлж ярилаа.

	— Би та нарт хүний хүн биш. Урух голын Прямая Падь аул танайтай хэзээний төрөл болж, танай олон айл манайхантай төрөл болсоон. Миний ээжийн дүү Узизаг тухайн үед нь танай хүн эхнэрээ болгон авсан юм. Хажи Инус энэ сүсэгт номхон хүүхнийг хэрхсэнийг та бүхэн мэднэ. Инус түүнийг гэртээ алсан. Би андуураагүй биз?

	— Үгүй ээ, чи андуурсангүй. Инал, чи зүйтэй ярьж байна. Инусын байшин одоо хүртэл зэмлэл мэт зогсож байна гэх дуу гарлаа.

	— Тийм. Астемирынтай зэргэлдээ байшин гэж Инал үргэлжлүүлэв.

	Иналын дуу улам чангарч хатууран, ийм хоолойтой хүн элч Ерулийн сургаалгүй өнгөрч болохоор ажээ.

	— Бүдүүлэг харанхуй мухар сүсгээрээ нөхөр нь эхнэрээ боомлож алсан чухам тэр байшинд Астемирын хүч хөдөлмөрийн ачаар Кабардын ардын анхны сайн дурын сургууль ажиллаж байна! Энэ юу гэсэн үг болохыг та бүхэн цөмөөрөө ойлгоосой гэж би хүсэж байна!.. Саяхан хувьсгалт ёсоор оршуулахыг гэрээсэлсэн нэгэн өвгөн танай аулд нас барлаа. Өвгөн үхлийнхээ өмнө өөрийгөө большевикуудын талын хүн болгох гэсэн юм. Энэ тохиолдол юу гэсэн үг вэ? Аугаа их гэрэл бүх дэлхийгээр цацарч байна. Гайхамшигт эгшний тухай манай домгийг та бүхэн бүгд мэднэ. Нэгэн хормын төдийд уулсын дээр гэрэл үзсэн хүний хүсэл мөрөөсөл биелж байна. Баляцо өвгөн үүнийг ойлгосон авч, үхэж байхдаа юунд санаа зовж, юу ярьж байсан нь бүр чухал юм: «Би гайхамшигт гэрэл харлаа, харин гайхамшигт агшин маань ганц хүнийх биш бүхний гайхамшиг боллоо. Жаргалант амьдралын гэрлийг хэн ч үзэж, хэн ч түүнд нэгдэн нийлж болно». Өвгөний ухаарсныг цөмөөрөө ухаарагтун. Иналын үгийг сонсох гэж энд улс цуглаагүй гэж та нар хэлэх байх. Тэд нар сүмийн суурь тавих гэж ирцгээсэн. Зүйтэй! Сүсэгтний эрхийг зөвлөлт засаг хувьсгалын бүх хүчээр хамгаалж байна... Гэвч шашнаар бамбай барьсан бузар луйварчдын хөлд гишгэчүүлэх гэж ардын хувьсгалын зам цусаар будагдсан биш гэдгийг бас ойлгоорой. Узизагийн үхэл бол шариат, Баляцогийн үхэл-хувьсгал... Магометын шүтээнийг аль хэзээний хүч сорогч, бүдүүлэг харанхуй улс бузарлаад одоо тэд бидэн рүү мөлхөн улаан моринд хэдийн шавчхаад байна. Хуучин сохроор шүтдэг, чин үнэнч хөдөлмөрчин улсыг сорж байсан амьтад зөвлөлт засгийн буянаас бас сорж байна. Үүнд дээд зэргийн шударга ёс оршиж байна уу? Үгүй ээ, бузар муусайн завшигч этгээдүүд кораныг зөвлөлт засгийн болон нэр нүүрийн хуулийн эсрэг хуулийг хувийнхаа ашигт эдлүүлж байхын учир шариат байдаг юм биш ээ. Шариатынхан гэдэг бол будаа цайруулж байгаа үтрэм дээр шулганалдан буй бор шувуунууд гэдгийг та нарт бас хэлье... 

	Цугласан олон Иналын үгийг маш анхааралтай, чимээгүй сонсоно. Зарим нэг эхнэр хэзээ ч дуулдаагүй, бурханд тэрсэлсэн үг сонсохдоо нүүр нь таталдан ярвайна. Инал хөндлөвчийг бараг хугалах шахан тулж зогсоод түр хүлгэлзсэнээ, ширүүн үг хэлсэн гэхэд төгсгөлийн үгээ хачин тайван

	— Матханов Казгирей энд байхгүй нь тун хайран байна. Дээд кадий энэ бүхнийг сонсох л ёстой байсан юм. Одоо яая гэх вэ, Казгирей ирэхгүй... Би ямар нэгэн байдлаар өвгөдийг дайрсан бол тэд намайг өршөөгөөсэй. Би тэднийг гомдоох гээгүй. Бид большевикууд гуулин бүрээн дуу сонсож гайхамшигт гэрэл үзэж байгаа болгон бидний үгийг ойлгоно хэмээн мэдэх учраас илэн далангүй ярьдаг юм... гэж Иналын дуу дахин чангарч ширүүссэнээ

	— Энд байгаа бүх улсын өтлөх насан баяртай байг!.. Астемир чи ч битгий гутар, гайхал Давлетыг эрх тушаалд дэвшүүлснээс сайн юм бас гарсан. Идээ бээрийг нь ёроолоос нь оройг нь хүртэл уудлахад бидэнд тус боллоо гээд Инал Давлетын бүлгийн зарим нэг гэмт этгээд хэрхэн өөдөө даварсныг гараараа дүрслэн заав.

	Нийтээр чимээгүй, гагцхүү азарган тахиа орилж, хаа нэгтээ хүн ханиалгана. Инал индрээс буугаад хүүхнүүд рүү аажуухан бөгөөд чийрэг алхаллаа. Араас нь Эльдар, сэтгэл нь онгойгоод дахиад л нүдээ хөгжилтэй онийлгон яваа Астемир хоёр хөдлөв.

	Хар алчууртай бөөн хүүхнүүд эрчүүдэд зам тавин хоёр тийш ярагдсан авч тэд нар зогсоод, Инал цуцсан хоолойгоор санаандгүй,

	— Хүүхнүүдэд хэлэх юм байна уу? гэв.

	— Аллах биднийг өршөөг. Энэ бидний ажил биш. Эмсийн ухаанаар төр дутахгүй. Энэ тогоонд бидний хийх юм юу сан бил ээ? гэж хөмсгөө хүртэл алчуураа дарж зангидсан нэгэн хүүхэн хариу өчив.

	— Хэлэлцдэг хүүхний хэл хор, дуугүй хүүхний хэл бал гэж Дисаг хэлэхэд, Данизат ч том хүний нүдэнд харагдахын тул урагш чихэн гарч

	— Хөөрхий миний тарчилсан нөхөр, ардын их тлепш Бот, чи минь Иналын үгийг сонсож, түүнийг бидний дунд харсан сан болоосой!.. гэв.

	Бүхнийг мэддэг Инал маань харин Данизатын тухай тодорхой мэддэггүй бололтой, гэвч Ботын бэлэвсэн эхнэр өмнө нь байгааг ойлгож сэтгэлийг нь засах мэт:

	— Бид тарчилсан улсын болоод чиний зүй ёсоор нь ардын тлепш гэж нэрлэж буй нөхөр Бот, түүнтэй хамт буудуулсан бусад хүмүүсийн шарилыг олсон. Удахгүй баатруудын чандрыг ахан дүүсийн булшинд аваачиж зохих хүндэтгэлтэйгээр оршуулна. Эгч дүү нараа, битгий эмээ ярьцгаа! гэж Инал хүүхнүүд рүү хандаж хэлэв.

	Гэвч хүүхнүүд, Давлетын заавар ёсоор хэзээ асууж болох, хэзээ «ура» хашхирахыг мэдэхгүй дуугүй байцгаана.

	Харин ганц Данизат л өлгөн авч:

	— Хэлнэ, хэлнэ. Хэлэхэд яах вэ? Зарим эр хүний ухаан үхрийн эвэрт уяа углачихад л дөнгөн данган хүрнэ гэлээ.

	— Чиний эвэрт л уяа угламаар сан. Гэтэл баяр гутаагаад яах билээ. Цагийн юм цагтаа гэж Думасара тэвчилгүй хэлчхэв.

	Гэр лүүгээ харих нь харьж, голын эрэг рүү очих нь очиж хүмүүс тарахад хэн ч Давлетын худаг руу явсангүй.

	Шив шинэхэн яриа сонсогдоно.

	— Түрүүхэндээ зөвлөлт засаг нэг чихэнд яриад, шариатынх нөгөөд нь яриад, бид хэний нь үгийг сонсохоо мэдэхгүй байсан. Одоо дээр болно гэж Исхак үнэнээ хэлжээ

	— Казгирейг яах болоо, аллах түүнийг ивээх болтугай? гэж өвгөн хажи санаа зовнино.

	— Казгирей дахиад л Турк рүүгээ явна гэж хажийг улс тайвшруулна.

	— Казгирей тийшээ явж яах юм бэ? Түрэгүүд хонины толгой чанаад тавьж байгаа юм уу? гэж нэг хэсэг нь татгалзана.

	— Бүх кадийг, тэдний хамт ардын үнээг шөнөөр хулгайлан саадаг амьтдыг цөмийг хөөх цаг болжээ, тэнгэр гэрчилнэ. Тэднээс юү хүлээх вэ?

	— Тийм улсын нүд нь даанч ичгүүргүй.

	— Давлет салхи уначхаад, бас гол сэжлээд байсан юм гэж Еруль өвөө хэлэв.

	Астемир улаан туг намируулсан тэргэн дээрээс анх удаа үг хэлэхдээ ямар шуу сэтгэл төрсөн шигээ өнөөдөр тийм өндөр сэтгэгдэлтэй талбай, хүмүүсийг эргэцүүлэн харна. Тэр нэгэн өдөр өнөөдрийн энэ болж буй юмны хооронд ямар нэг шууд холбоо байгаа нь илт. Аулын танил байшингууд, таньдаг зүс царай, ядуулаг улсын эсгий малгай чинээлэг хэний нь кубань малгай, зарим нь илгэн өмдтэй, бас зарим нь гудасны гадраар хийсэн судалтай шалбуур өмдтэй, бүгдээрээ бүсэндээ хар хар чинжаал зүүсэн нь... бүх юм хуучнаараа мэт. Тэгсэн мөртөө тийм биш. Хүмүүсийн яриа тэдний дохих зангах, яаж ярьж, яаж сонсож байгаа, залуу нь хөгшинтэй ам зөрж буй, Давлет, Муса, Батоко гурвыг өнөөдөр үнэн сэтгэлээс өрөвдсөн хүнгүй... энэ бүхэнд, эргэн тойронд нэг л шинэ ямар ч эргэлтгүй шинэ юм мэдэгдэх авай... 

	«Улс өөр шинэ болно. Одоо хүн болгонд гайхамшигт гэрэл харагдаж буй гэдэг ч үнэн шүү... Шинэ хүмүүсийн хүүхэд нь бас шинэ болж, цөмөөрөө сургуульд суралцана!.. Сургууль маань эзэнгүй байхгүй...» хэмээн бодтол

	— Астемир! Сургуулиа аваачиж үзүүлээрэй гэх Иналын дуу сонстов.

	 

	 

	ЖИРАСЛАНЫД БОЛСОН ТХАЛО

	Тууж маань төгсгөл рүүгээ ойртож байна. Бид Баляцо өвөөгөөс саллаа. Удахгүй Люгээс ч салах болно... Лю, өөрийнхөө гэрт ч, хүний цонхоор ч зөндөө юм цаашид үзэх тавилантай... Жирасланыд болсон тхалоос илүү сонин юм түүнд бишгүй дайралдах авч тэр бүхэн цөм бидэнгүйгээр болно... Долоон сарын үер буусан нэгэн өдөр мэндэлсэн Лю хүү баяртай! Цаана нь дэнлүүнүүд хурц асаж буй айлын цонхонд хамраа наасан сурагч Лю баяртай!

	Өчнөөн хүндэт зочин цугласан ширээний дүрэм заншлыг Жираслан эс мэдвэл хэн мэдэх билээ!

	Найрын ловонгийн хүндэт байранд заяагдсан гэрийн эзний баруун гарт Матханов Казгирей, зүүнд нь уран гарынхаа ачаар түүнийг хөл дээр нь босгосон дуу цөөнтэй Василий Петрович доктор суужээ. Цааш нь Эльдар, Астемир, онцгой комиссын хэдэн ажилтан Мусаг далд орсноос хойш одоо Шхальмивокогийн хамгийн чинээлэг, хамгийн зальтай хүн болсон тээрэмчин Адам цувран байрлажээ. Саидад хүртэл урилга явуулсан авч өтөлсөн кадий хөл дээрээ арайхийж өндийж байгаа ажээ. Зөнч Ибрагимын тухай номлол хөгшин муллагийн уншлагын отго нь болжээ.

	Жираслан эдгэрсэн нь тхало хийх шууд шалтаг болжээ. Эмнэлэгт байх зуураа шинэ засагт хүчин зүтгэхэд бэлхэн байгаагаа харуулж чадсан учир түүний хувь заяаг бүрмөсөн тодорхойлох санал хэлэхээр шийдэж, Эльдар Казгирей хоёр урилгыг хүлээн авсан бүлгээ. Тэгэвч дөнгөж өчигдөрхөн абрек агсан хүний гэр дэх ер бишийн энэ уулзалт хэзээний жаахан учиртай уул байшингийн төрх зочдын сэтгэлд хөнгөн түгшүүр төрүүлж, Жираслан сайн цагийнх шигээ уран цэцэн ярьж хөөрөхийг бодовч найрын хөгжөөн тун ярвигтай зүгшрэх бүлгээ. Газар бунхны дэргэд унахдаа өмсөж явсан үнэтэй черкеск нь шинэхэн нөхөөсөөр алаглаж, зааны ясан дайз нь цав гарсан авч хэзээнийхээрээ хээнцэр хувцаслаж, санчгийн нь үсэнд буурал сор суужээ.

	Жирасланы сэтгэл амаргүй байсан юм. Гэвч энэ хүн нэгэн зүйлийг дотроо чин шийдсэн бололтой.

	Абрекуудаас салахад бэлхэн буйгаа, ажлаараа үзүүлэх бололцоог бодит байдал Жирасланд хайрлажээ.

	Абрек-пашаг олзлогдсоноос хойхно айхтар зэвсэглэсэн дээрэмчид Москваг зорьсон хурдан галт тэрэг рүү довтолжээ. Түүгээр дипломат ажилтнууд явсан аж. Нэр нь абрек-пашагийн алдрыг дарж эхлээд буй, шинэхэн гарч ирсэн зоригт эр Кагермазов чимхээр олж, атгаар гээхгүйгээ мэднэ. Түүний дээрэмчид галт тэргийг зогсоосон аж. Дипломат шуудан бас хохирчээ. Энэ явдал бүр олон улсын чанартай үймээн шуугиан болох гээд байв. Тэгтэл Жираслан хувьсгалын хэрэгт, Давлет Муса хоёрын аллахын алдрын төлөө оруулснаас арай илүү байж магадгүй, анхныхаа хувь нэмрийг оруулав. Өөрийн залгамжлагч Кагермазовт үнэт зүйлс болон дипломат баримт бичгүүдийг эргүүлэн өгөхийг дамжуулан тушаажээ. Үүнийхээ дараа Жираслан бас абрекуудад хандсан урианы хуудсанд гарын үсэг зурахаар болсон юм.

	Жирасланд байшинг нь буцаан өгч, хатан нь эргэж ирлээ.

	Найрын дарга хөөсөрсөн махсым, чангахан гарсан нэрмэл аягалан, хоол дамжуулахын зэрэгцээ, чухам ямар аргаар Кагермазовыг үнэт зүйлс, бичиг баримтыг эргүүлүүлж чадсаныг нь мэдэх гэсэн Эльдарийн асуултыг булзааруулан, самбаатай нь аргагүй тоглоом болгон өнгөрөөнө.

	— Эльдар, чи юунд санаа тавина вэ? Наад тавагтай хоолоо олигтойхон хар. Ямар тахиа гэж бодно! Хуучин цагт би ийм гедлибжийг энгэртээ, адаглаад гурван одонтой хүнд өгч байсан юм хэмээн Жираслан өгүүлэхэд

	— Жираслан, чи Эльдарийг битгий уурлуул. Битгий уурлуул, эс тэгвэл байшинг чинь дахиад авчихна шүү гэж ямагт дээдэст зулгуйдахыг хичээж явдаг тээрэмчин Адам хэлэв.

	Зочдын санаа зовсон авч найрын дарга самгардсангүй:

	— Зүгээр, би түүнд гомдохгүй. Золбин нохой гэрийн нохойноос зуумхай байдаг, би зуудаг байх дуртай... 

	Хүмүүс дээрэмчинд дүргүйлхэн сэтгэлээ барихад амаргүй байсан боловч, хэлсэн үгээ ягштал барьж буй Иналын үлгэр Жираслантай эвлэрч буйн учрыг олоход Эльдар, Астемир тэр ч атугай Думасарад дэм болов. Үйлчилж буй Думасара хамгийн нандин хоол болох хонины толгой авчирч тхалогийн ёстой чухал үе эхэллээ.

	Жираслан толгойн зөв талыг өгснийг ажиглан мэдмэгц ариун ёслолыг гүйцэтгэж эхлэв. Найрын даргын хамгийн учир начиртай энэ ажилдаа Жираслан ч урамшиж, оройжингоо дуугүй суусан Казгирей хүртэл түүний хэчнээн итгэл намбатай хөдөлж, тэнхээт хуруу гар нь хэчнээн шаламгай, зөв ажиллаж буйг бахдан харна.

	Чихийг нь чинжаалаар тас огтлоод нүдээ цогтой гялалзуулан Эльдарт өгөхдөө:

	— Насаар хамгийн залууд нь өгөх ёстой хишиг билээ. Гэтэл энд багачууд алга. Хэн нь ч гэсэн цэцэн цэлмэг, ухаан сийлж чадах бойргошсон эрчүүд цуглажээ. Эльдар аа, анд нөхдийн дуу хоолой, атаат дайсны хорон санааг андуугүй сонсож, бас өөрийгөө сонсож чадах нь хамгаас чухал. Ахмад хүн ч гарыг чинь буруу зүгт чиглүүлж мэднэ гэдгийг санаж яв хэмээн чамд чихийг нь өгч байна... Эльдар минь, сонор соргог байгаарай гэж Жираслан хэллээ.

	Эльдар, түүний үг битүүхэн эвгүй санаа агуулж буйг мэдсэн авч хишгийг ёсоор нь хүртэв.

	Харин Казгирей энэ үгнээс тхалогийн жинхэнэ санааг дор нь таажээ. Жираслан, анагааж эдгээсэн эмчид хэрхэн ая талархлаа илэрхийлэхээс урьдаар юу ч гэсэн Эльдар болон бусад зочдын дэмжлэгийг олж авах гэсэн нь илүү бололтой. Ер нь ч өршөөл өмгөөл нь хэзээ ч солигдож болох бөгөөд түүгээр ч барахгүй алах ял ч болж мэднэ... Цаг үе ийм сэн хойно!

	Казгирей эндүүрсэнгүй, тхалогийн учир үнэхээр тийм байв.

	 

	 

	ТХАЛО ҮРГЭЛЖИЛЖ БАЙНА. ЦОНХ ТОГШИВ

	Энэ зуур Жираслан үргэлжлүүлэн:

	— Толгойн энэ хэсэг хацар хамар бол жинхэнэ эрчүүд баяр хөөрөө хуваалцаж байхад хувьгүй хоцрох ёсгүй, хэл ам зөөлөн бүдүүн хадуун үггүй, хэлсэн үг нь сэтгэлээсээ гарч сонсох хүний зүрхэнд тусдаг хүнд очих ёстой юм гээд Астемирт өглөө.

	Ийнхүү үнэлсэнд сэтгэл ихэд хөдөлсөн Астемир босож, хишгийг хүндлэн авч буй тэмдэг болгон хоёр гараа давхарлан тосжээ.

	Жираслан толгойн ясыг хар бяраараа хуга даран, хуучин цагт язгууртан хүний ёсоор улсад хишиг хүртээдэг асан шигээ Эльдарийн нөхдөд хүртээн:

	— Ахиад алдар, гавьяаны замаар давхихынхаа цагт намайг бүү мартаарай. Та бүхний алдар гавьяаны модны сүүдэрт би ч гэсэн орчихыг яаж мэдэх вэ хэмээн өгүүлэв.

	Тархий нь зохих үгийн хамт Василий Петрович докторт оноолоо.

	Жираслан ч үнэхээр гартаа бүлтэй, толгойдоо ухаантайгаа үзүүллээ!

	Зочдын ярих цаг боллоо. Эльдар Казгирей руу хартал цаадах нь ярь ярь гэсэн бололтой толгой дохив.

	— Найрын дарга өршөөн соёрхож, үг хэлэхийг зөвшөөрнө үү? хэмээн Эльдар эхлэв.

	— Ярь л даа! гэж Жираслан түүнийг сониучирхан ажиглалаа.

	— Валлаги! Чи бас л хэн ч зэрэгцэхийн аргагүй уран ярьж байна. Ёстой. Инал эсвэл Казгирей, эсвэл Астемир, та нар л зэрэгцэх байх. Гэвч би үгийн сайхныг эс бодон, хэрэгтэй зүйл хэлэхийг оролдъё. Ноён та, бусдын модон доор сүүдэр хайх хэрэг юү вэ? Хуучин шигээ сүүдрээ орхин, тэгэхдээ бүүр өөр зүгт хаявал яасан юм бэ?

	— Би ойлгохгүй байна, тайлбарлаад аль.

	— Миний хэлэх гэсэн юм энэ. Жираслан өөрөө дээд кадийг харж хандаж явж чадах байхад Казгирей шиг хүн чамайг дааж авч асрахын хэрэг юү бил ээ?.. Жираслан чи, Казгирейн хамгаалагч бол. Чамд энэ зохисгүй гэж үү? Та нар зөвхөн Клишбиевийн хавх руу ч биш, ер нь хамт давхиж ханах биш. Чиний сүүдэр манайхны сүүдэр унадаг зүгт л унах болно. Дээд кадий шиг эрхэм хүнийг хамгаалахын төлөө мэсээ хурцал. Бидний хэнд нь ч дайсан бий. Харин хайж буй газар чинь тэр болгон байдаггүйг ноён чи сана яв. Жираслан, бүү яар!

	— Аллах харж байна, Эльдар ч ажил ярьж байна шүү. Баляцо өвөө ч «уухай даа» гэх байсан даа гэж Астемир дуу алдав.

	Казгирей чимээгүй, нэгэн юм бодолхийлнэ.

	Жираслан ч нэг юм бодох бөгөөд хэзээний юманд шаламгай дадмаг энэ хүн дотроо аль нэгийг шийдчихсэн нь илт. Үнэндээ ч Эльдарийн санал Жирасланы сэтгэлд нийцжээ.

	Энэ ч идэвх оруулж, улс амьтан сэргээд ирлээ. Бүгдээрээ хариу хүлээнэ.

	— Матханов Казгирей шиг эрхэм хүний хамгаалагч түүний төлөө ямар ч хохиролд бэлэн буйгаа эс үзүүлбэл муухан хамгаалагч болох биз ээ. Гэвч, Казгирей та өвгөд дээдсийн минь итгүүлсэн заншлыг эс зөрчихийг соёрх хэмээн Жираслан зальжин өгүүлэв.

	Ингэж хэлээд Жираслан хонины нүдийг сурмаг ухаж, маш үнэт эрдэнэ лүгээ адил хоёр хуруугаараа цэмцгэр бариад Казгирейд ёсорхон сунгалаа. Найрын даргын энэ хөдөлгөөн, энэ мөчийг нууцхандаа цөмөөрөө хүлээж суусан аж. Жираслан ч олны найдварыг хуурсангүй, хамгийн эрхэм хүндэт зочинд нүд оногдлоо. Энэ хишгийг Эльдарийн саналын хариу гэж бас ойлгох нь зүйтэй. Одоо Казгирейн ам нээх л үлдсэн тул Казгирей ч бослоо. Дээд кадий намдуухан эхлэв:

	— Бурхнаас өөр бурхан үгүй. Аллахын өршөөл нигүүлслийг зүй зохисоор нь хариулахад би хүчин мөхөс билээ... Тэгтэл бас дахиад нэг өршөөл! Хажуудаа энэнээс илүү хурц нүд, энэнээс илүү үнэнч гартай байхыг би хүсээ бил үү?.. Жираслан! Эцэг өвгөдийнхөө сургаалд чин сэтгэлээс хамтран зүтгэе. Чамтай мөр зэрэгцэхдээ би баяртай байна. Ялангуяа ийм цагт... Буурьтай суурьтай байхыг Эльдарт уриалж байна. Энэ сайн байна. Тэгэх тусмаа Эльдар, саяхан найз байсан нөхдөдөө дургүйцэх болсныг би анзаарсан болохоор бүр ч сайн. Энэ үндэстэй юү? зүйтэй юү? Харин ямар ч засаг бол бурхных байдаг болохоор ислам засагтаа үнэнч байхыг уриалж буйн хувьд түүний зөв... Иналын надад зарлаад буй дайныг би хүсээгүй. Яах юм бэ? Нохойг ч аргадаад усалчхаж болдог шүү дээ. Тэгээд ч би нэгэн хэрэг зоригтой байж, дайсагналцахыг бодохгүй байна. Инал эцгийнхээ өсийг Нашхо бид хоёроос аваагүй. Энэ ч тийм нь тийм! Гэхдээ тэрнээс дор юм хийсэн. Ахыг минь үнэн итгэлтийн ёсоор үхэх гэлээ гэж хараалын муугаар зүхсэн... Хувьсгал түүнийг олон сайн юманд сургасан авч бас бусад олон сайн юмнаас гаргажээ. Хувьсгал гэдэг чинь эрх чөлөө, шударга ёс, шариат ч бас шударга ёс, эрх чөлөө. Манай ард түмний сэтгэл болсон шариатыг Инал дэмий дайраад байгаа юм... Харин Давлет мэтийн хар гартнууд бол халбагаар авч хаядаг нитгэл юм. Ардын тугийг барьдаг нь тэд биш. Харин Жираслан, чиний гарт энэ туг илүү тогтоно гэдэгт би итгэж байна... Эхэлцгээе! Аллахын ивээл биднийг бүү орхих болтугай! Хэн ардын төлөө вэ, тэр шариатын төлөө, хэн шариатын төлөө вэ, тэр ардын төлөө. Үүнийг өнөөдөр хараахан ухаараагүй нь маргааш гэхэд цөмөөрөө ойлгоно. Тэгэхдээ гурил нь юу вэ, доторх нь юу вэ? огт хамаагүй.

	Думасара шинэ хоол оруулж ирлээ. Казгирейн ярианы дараа олон хүн санасан бодсоноо хэлэхээр зэхэцгээв. Ганхан Василий Петрович эмнэлэгт өвчтөнүүд хүлээж буй болохоор босож, гэрийн эзний өмнө оросын заншлаар мэхэсхийн ёслоод явахаар завдав.

	Жирасланы уран үг ч түүнийг зогсоож чадсангүй. Эмч малгайгаа эрж олоод Думасаратай салах ёс гүйцэтгэж байв. Эмч,

	— Нөхөд минь, баярлалаа, баярлалаа гэнэ.

	Казгирей ч босон явахаар,

	— Василий Петровичийг ганцаарыг нь явуулах гэж үү? гэж учирлаж өгүүлсний дараа л Жираслан эмчийг хорихоо болив.

	Эмчийг шөнө дүлээр явуулна гэдэг аюултай, юу үнэн бэ, тэр л үнэн.

	— Өнөөдөр миний сайн хамгаалагч, хамгаалах хүнгүй зөвхөн найрын даргаа хийнэ гэж Казгирей Жирасланыг гараар дохин зогсоох зуур тоглоом хийгээд

	— Цөмөөрөө үлдэцгээ, ганцхан Жемал л надтай яваг. Эльдар аа. чи түүнийг өгнө биз? Намайг өөрсдийнхөө нэрсийн жагсаалтаас арай хасчхаагүй биз... гэж бачлах янзтай өгүүлэв. 

	— Таныг яаж хасаж чадах бил ээ? Ямар нэрсийн жагсаалтаас?

	— Янз бүрийн нэрс бий. Жирасланыг өөрийнхөө улсын тоонд оруулаарай. Удахгүй бидний анхны явалтаар цуг явж, бидний замыг харж, хамтад нь намайг ч гэсэн ажиж аваг. Ноён Жираслан аа, тийм биз дээ?

	— Миний мэддэгээр бол дээд кадий Матханов нэг бол дуугардаггүй, дуугарвал гагцхүү үнэнийг ярьдаг билээ гэж Жираслан хариулав.

	— Аллах биднийг бүү орхих болтугай! Василий Петрович, та бэлэн үү?

	Эмчийн хоёр дугуйт тэрэгний дуу гарч унаа морьд янцгаалаа. Үүр цайх дөхжээ. Гадаа харанхуй, тэнгэрт цөөхөн одод гялалзана. Гэрийн орчинд намрын цэцэрлэг шуугих ажээ.

	Тэрээр ширээнд суусан зарим зочид хэдийн хурхирч эхэлжээ.

	Жираслан, Эльдарийн саналын талаар дуугүй бодож сууна. Хувь заяанд нь огцом эргэлт гарч тууштай шийд сонгох цаг нэгэнт болсныг ухааран буй. Эльдарийн саналыг үнэнчээр хүлээж аваад, тэр шинэ үүргээ үнэнчээр биелүүлэх нь дээр шиг санагдана. Эсвэл дахиад их замд гарах уу? Тэнд ч орыг нь өөр хүн эзэлчихсэн шүү дээ. Дээрэмчдийн бүлэгт эргэж очно гэдэг бол юуны өмнө дээрэмчдийн шинэ «хаан» Казгирмазовтой арьсаа хуваалцана гэсэн үг.

	Гэнэтхэн, цонх мэдээтэй тогших сонсогдлоо.

	Жираслан сэрдхийхэд, Эльдар ч бас сэрэмжиллээ.

	Дахин тогшиход, урьдын хамсаатныхаа болзоот дохиог Жираслан танив.

	— Жираслан, чамайг дуудаж байна гэж Эльдар ширүүн хэлээд хуйтай буугаа барилаа.

	— Нафисат, тээрэмчний эхнэр л тогшиж байна гэж Жираслан тайвшруулах янзтай өгүүлээд, ширээний араас босож:

	— Би хонинд явуулсан юм. Хөөе, тээрэмчин? Нафисат эргээд ирлээ, очъё.Хүндэт зочдоос зөвшөөрөл эрье гэв.

	Өчигдөр орой бидний Люг дэргэд нь орхисон цонхыг дахиад тогших нь сонстов. Лю одоо гэртээ эмээгийнхээ бөөрөнд унтаж буй, харин тогшиж байгаа нь үнэхээр хонь хөтөлж ирсэн Нафисат ажээ. Зочид тайвшрав.

	Гэтэл Жираслан Адам хоёрыг босго алхтал айж балмагдсан Нафисат, тун сая түүнийг цэцэрлэг дотор хэдэн хүн зогсоож, ноёныг дууд гэж тушаасныг мэдэгдэв.

	— За, Адам, хонио өөрснөө гаргачхаад, бушуухан зочид руу очоорой гэж Жираслан тушаагаад, өөрөө цэцэрлэгийн зүг түргэн алхлав.

	Үүрийн үнэгэн харанхуйд, нөмрөгтэй, юүдэн өмссөн хүн хананд наалдсаныг Жираслан тэр даруйдаа харсангүй чинжаалаасаа гараа салгалгүй урагш нэг алхаад:

	— Энд хэн байна? Анд нөхөр бол зочлон морилно уу гэж аяархан хэлэв.

	— Жираслан зочноос айдаггүйг сонсоход сайхан байна гэх дуу юүдэн дороос гарчээ.

	— Үгүй ээ, чи бүлэгтээ намайг оруулахгүй гээд тэр хүн хүд хүд инээв.

	Энэ инээлтээр Жираслан хэнтэй учирснаа шууд танилаа. Тэгээд эл хүн юүдэнгээ тайлахад Залим-Жери Аральпов мөн болохыг гарцаагүй харлаа.

	— Залим-Жери! Чи амьд уу?

	— Чиний хуучин байшин л гэр бүлийн бунхан болчхоогүй юм бол би амьд байна, ноён Жираслан... Бас бунханд ч гагцхүү үхсэн амьтад байдаггүй шүү дээ. Үүнийг чи мэднэ. За ноён цаг давчуу байна. Чамайг зочид хүлээж байна.

	— Чамайг найрын ширээнд суулгаж чадахгүйдээ харамсаж байна. Гэвч чиний үгийг сонсъё. Жаахан зайлъя.

	Одоо Жираслан цаадхыгаа сайн харж байлаа. Аральповын хууз сахал ургаад, тэр нэг бол чинжаалынхаа ишнээс зуурч, нэг бол эрүүгээ илнэ.Ташаанд нь маузер буу савлаж, бүсэнд нь нагаан зүүлттэй байв.

	— Жираслан, чи намайг ирнэ гэж санаагүй биз? Чамайг ч гэсэн хүлээсэн хүнгүй, харна гэж горьдоогүйг хэлэх юун... Хэчнээн юм төлсөн бэ?

	— Чи юу ярьж байна?

	— Манай хэчнээн зоригтны толгойг өөрийнхөө толгойн оронд худалдав? Чамайг гарын үсэг зуруулаад сулласан гэхэд хэн үнэмших вэ? Чи бидний нуруунд чинжаал зоолоо, тийм шүү! «Нүдний оронд цус» гэдэг отряд бутран уналаа. Терийнхэн Ингушети руу одсон. «Зөнчийн гэр бүл» Турк руу явах санаатай. Олон хүн Кагермазовыг бараадаж байна. Тэрнээс олон өвчтөн ой мод, агуй хонгилоор байна... Сөнөж байна... Манайхныг сэргээх их ажил хэрэгтэй байна. Энэ ажил өнөө маргаашгүй эхэлнэ. Их ажил! Уул хавцлаар! Манайхан намайг чам руу явуулсан юм. Чи очиж байраа эзэл, тэд цөм чамайг өршөөж бүгдийг мартана... 

	Залим Жери ярихдаа, чинжаалаараа наадах Жирасланы гараас харцаа үл салгана.

	— Эсвэл чи дахиад л элдэв хуудсанд гарын үсэг зурж, большевикуудтай найрласаар байх уу? Тэдэнтэй чинь Казгирей л сууж байвал таарна, дээд кадий агуй хавцлаар хэрж явах ёсгүй... Харин чи... чи абрек-паша биш болчихлоо гэж үү? Жираслан биш болчихоо юу? Эс тэгвэл хурим дээр хэн надаар буудуулсныг Эльдар мэдэх болно гэдгийг чи мартуузай... 

	— Дуугаа! гэж Жираслан захирангуй шивнээд

	— Чи муу, гэмгүй бүсгүйг буудсан хулчгар амьтан! Би чамайг хар хүүг нь бууд гэснээс хүүхний нь буудаарай гэсэн үү? Сэтгэл чинь тэссэнгүй юү? Хулчийгаа юу? Эльдарт чи шинэ юм хэлэхгүй, тэгээд ч Эльдар надтай тооцоо хийх бус, эхлээд би чамтай тооцоо хийх болно. Чи миний гэрт ийм дуугаар надтай ярилцахыг бүү оролд гэв.

	— Чи ч гэсэн над руу битгий хашхичаад бай. «Миний гэрт» гэнэ шүү? Ээ! Одоо энэ чинь чиний ямар байшин байх вэ дээ? Би өөртөө даалгасан зүйлийг ярьж байна. Маремканов Иналыг ал. Замд тохиолдсон золгүй явдал л болио биз, тэгээд л тэр. Чамайг Казгирейн хамгаалагч болгох гэж буй мэт бид дуулсан, тэгэхлээр өөрийгөө хамгаалах зорилгоор түүнийг буудсан ч болно. Казгирей тэр хоёр чинь өстнүүд шүү дээ... Алчихвал хамаг юмыг чинь мартъя, үгүй гэвэл, Жираслан, дураараа бол, тэртэй тэргүй большевикуудтай нэгэн ширээний ард суугаад чи тэдэнтэй ганзага нийлэхгүй... гээд Аральпов дахин бахардан улангасаж

	— Хэн чамайг дааж аваа вэ? Казгирей юү? Түүний эцэг Кургокогийн үхсэн нь хэний буруу бил ээ? Кургоко яагаад ажнай хөлгөөрөө зугтаж чадаагүй вэ? Өвгөн золионы хүн болох гэж буйгаа мэдээд морь руугаа гүйж очсон тэр шөнө хэн морийг нь аваад явчихсан бэ?... Юу? чинжаалаа бүү оролд, энэ бүхний чинь ганц би ч мэдэхгүй... Жираслан чи займрах аргагүй ээ! Би энд ганцаараа биш, энэ цэцэрлэгт манайхны улс бий гээд Залим-Жери хэлсэн үгээ батлах мэт үл мэдэг исгэрэхэд хариуд нь яг тэгж исгэрэх сонстов.

	Залим-Жери сургамжилсан байдлаар хуруугаа гозойлгон:

	— За, Жираслан, цаг хүлээхгүй шүү. Их ажил эхэлсэн.Чи бидэнд хэрэгтэй байна. Тээрэмчин Адам руу нэг хүн ирээд гурил бий юү гэж асууна. Тэр хүн хоосон ууттайгаа буцах ёсгүй шүү. Одоо бидэнд хэрэлдэж байх цаг алга агуу их абрек-паша Жираслан минь! Гэхдээ ноён-зөгий бусдынхаа төлөө зүтгэхээс татгалзвал бусад нь түүнийг алдгийг чи мэднэ... 

	Залим-Жери бут руу шурдхийн орж, мөчрөөс шүүдрийн хүйтэн дусал унав. Жираслан араас нь:

	— Чи муу, үхэж хэвтсэн хуухай гэхээс өөр юм хэлж амжсангүй.

	Буцаж ирээд цонхоороо харвал зочдын өрөөнд Эльдар нөхдийнхөө хамт, бас Астемир тэдэнтэй цуг явах гэж байгаа бололтой бүсээ бүслэн, малгайгаа авцгааж байв. Жираслан удаан эзгүй байсан нь тэдэнд сэжигтэй санагдаж болох сон. Гагцхүү тээрэмчин Адам л хонио төхөөрч гүйцээд идэж уух юмны үлдэгдэл бүхий ширээ дэрлэн хааш яаш унтжээ.

	Жираслан үүднийхээ довжоон дээр ирэхэд алслан холдож буй морьдын төвөргөөн сонсогдлоо. Дөрөв орчим морьтон гэдэг нь баримжаа сайт сонорт нь ил байв. Жираслан дахин чих тавихад морины хашаанд Эльдарийн манаачаар үлдээсэн хүн тайван хурхирч, морьд модон шал цавчих нь сонсогдоно». Юм болгон номоороо ажээ.

	Жираслан гэрийн эзэн, найрын дарга гэдгээ сая ойлголоо. Тэр зочдын өрөө рүү,

	 

	Идэж ууж суугаа 

	Энэ айл гэр 

	Өдөр ирэх тусам 

	Өнөр жаргалтай болог. 

	Арван хонгор охид 

	Тахиан мах тураглаж 

	Бас дахиад арав нь 

	Багсарсан гурил зуураг 

	Хул аяга аль нь ч 

	Хоосорч ер дунд оролгүй 

	Тансаг ундаа юугаар 

	Торх сав халиг 

	Айл хөршийн зочид 

	Амтат идээнд мансууран 

	Ухаант яриа дэлгэн 

	Улам хөгжин баясаг

	 

	хэмээн хөгжүүн дуу аялсаар орж ирлээ.

	 Валлаги... тэр ёсоор болтугай! гэж хэзээний сайхан дуунд сүжигтэй Астемир бушуухан шүүрч авав.

	Найрын дарга хөгжилтэй орж ирсэнд зочид явахаа болив. Тэднийг урт сандалд байр байранд нь суулгах зуур Жираслан:

	— Хонь ч сайн даа! Намайг золтой л мөргөчихсөнгүй... Морьдыг чинь хараад ирлээ. Яг байрандаа байна. Нам гүм. Анд нар аа! Тхало үргэлжилж байна гэжээ.

	
Хорин хоёрдугаар бүлэг

	ШУЙСКИЙ ХУДАЛДААЧНЫ ГЭРТ ӨНГӨРҮҮЛСЭН НЭГЭН ШӨНӨ

	Үйл явдал түргэн өрнөлөө.

	Өвлийн эхэн сарын нэгэн шөнө Жираслан бас л цонх тогшихыг сонсжээ.

	Харалган тээрэмчин Адам нэг хүнтэй цуг ирэв. Тэд Залим-Жерийн ярьж байсан их ажил эхэлчихсэн, одоо Жираслан зөөлөн хөнжилдөө хэвтэх бус Батога хавцал руу очих хэрэгтэй хэмээжээ. Ийнхүү малын тоо толгой, бэлчээр, хадланг дахин хуваарилах мэт ямар ч бололцоогүй юмыг шаарддаг Зөвлөлт засгийг хавцалд газар сайгүй түлхэн унагааж, шариатын талынхны шударга засаг, ёс дэглэм сэргэн байв. Зөвлөлт засгийн ярдаг дарга нар цөм мэсэнд өртөн, зарим нь хүлээстэй байгаа. Зэвсэгт бослогыг Залим-Жери абрекуудынхаа хамт бас балкарын язгууртан Чавдар нэгэн үзэлтэнтэйгээ хамт удирдан явуулж байлаа. Чавдар гэдэг ёстой ухаантай толгой! Тэр «Газаргүй хүн малаар яах юм бэ? Малгүй хүнд газрын хэрэг юү вэ? Газар байвал малаа өсгө, мал байвал газар ав, тиймгүй л бол чамд бүтэн хагас алд газар хүрэлцээтэй» гэнэ. Хялбархан агаад тодорхой бус уу. Аллах л ингэсэн хэрэг! За тэгээд Жираслан цэргийн ахлах дарга нь болчихвол ч хэн тэсэх вэ дээ? Исламын ногоон туг Матханов Казгирейн өөдөөс бэл рүү бууж ирнэ... 

	Ногоон тугийн дор тулаанд... 

	хэмээн дуулдгийг Жираслан санахгүй байна гэж үү?

	Иргэний дайны үед шариатын цувааны сүлд болж байсан энэ дууг Жираслан сайн мэдэх бөгөөд Матхановыг ч бас сайн мэднэ. Жираслан ирсэн улсыг явуулчхаад Адамын хэлснийг тунгаан бодохдоо Казгирей, Батога хавцлын бослогыг толгойлох хорхойдоо автаж байгааг даанч үнэмшиж чадсангүй. Цаг үе ч тэр үетэй адилгүй хүч чадал, далайц ч тэр үеийнх биш, үгүй ээ, үгүй! Энэ бол большевикуудын бэхжин буй хүчний эсрэг тэсэн зогсож чадахгүй, ямар ч найдлагагүй улайрсан самуунаас цаашгүй хэрэг... Аральпов? Чавдар? Жираслан Аральповын шөнө ирсэн, түүний ичгүүрээ алдсан хулчгар байдлыг санахдаа зэвүү нь хүрчээ.

	Тхало болсон тэр нэгэн шөнө ямар ч эргэлтгүй шийдсэн хойно, Аральповын улайрсан уриа, сүрдүүлэг юу ч өөрчилж эс чаджээ... Харин энэ шөнө дээд кадийн хамгаалагч байх газраа байх ёстой бус уу... 

	Казгирей Нальчикаас бараг гарахгүй, гарсан ч одоогоор Жирасланд таарах унаа сонгоогүй болохоор түүний сэхүүн занг бодоод ганцаараа явах бүлгээ.

	«Нальчик ороход Ерульд тавьж өгсөн сангийн морь ч хүргэчихнэ. Очтол байдал мэдэгдэнэ, одоо буцаад орондоо оролтой биш...» гэж Жираслан шийджээ.

	 

	* * *

	 

	Энэ шөнө унтаагүй хүн гагц Жираслан биш байв.

	Хотод нэг л тайван бус. Хуучин цагт Шуйский худалдаачных байсан одоо хошууны хороо орчхоод байгаа хоёр давхар жижгэвтэр харшийн дэргэдүүр унаатай улс байн байн давхилдаж, морьд янцгаах, хөлийн төвөргөөн, хүмүүсийн дуу эс тасрах бүлгээ. Түгшүүрийн дохиогоор онцгой отрядын морин цэргийнхэн урьдын адилаар энд цугларцгаажээ. Зарим нь мориноосоо бууж, дээд давхрын айлын тэртэй тэргүй хүн дүүрч шуугиан болж буй өрөөнүүд рүү орцгооно.

	Өдөр, шөнө хэзээ ч Инал дээр ирж болох бөгөөд өнөөдөр түүнийг сэрээхийг аллах тэнгэр өөрөө таалжээ. Хагас цагийн өмнө Эльдар хаалга тогшин орж ирээд Батога хавцлаас морьтой улс хөөс цахруулан давхиж ирснийг мэдээлжээ. Инал тэднийг оруул гэж тушаав.

	Инал бүр хүүхэд байхаасаа дархны ажилд дуртай байсан нь хэвээрээ тул суудаг хоёр өрөөнийхөө нэгийг дархны газар болгон төвхнүүлж, бас эндээ биеийн тамирын дасгал хийх ажгуу. Үүнийг бүгдээрээ мэдэх болохоор өрөөний байдалд хэн ч эс гайхжээ. Юүдэнтэй, газар шүргэсэн урт нөмрөгтэй, ташуур барьсан цэргийн улс тушаал хүлээн зарим нь дархны хэрэгсэл тохойлдон, зарим нь үртэс чихсэн арьсан бөмбөг юм уу, бөөрөнхий төмөр туухай дэрлэн чийрсэн дээр хажуулсан байв. Зүүрмэглэх нь зүүрмэглэж, нөгөө нэг нь гутлаа засна.

	Зунгагийн нялуун үнэртэй нэхий дээл, шар түрий өмссөнийг ажвал хавцлын балкарчууд бололтой хэсэг хөөрсөн улс Инал Коломейцев хоёрыг хүрээлжээ.

	— Алай, Инал! Батогад абрекууд үүрлэчхэж. Хамаг дарга нарыг шүүрч аваад л алаад байна гэж тэр улс ам өрсөн мэдээлэв.

	— Абрекууд хаанаас ир ээ вэ? Олуулаа юм уу?

	— Олуулаа, Чавдар, бусад язгууртнууд тэдэнтэй нийлчихсэн байна.

	— Хоёр хоногийн өмнө л Чавдар хурал дээр зөвлөлт засгийн мөхсөнийг тунхаглан зарлаад, Матхановын засгийг зөвшөөрсөн юм... 

	— Яана гэнэ ээ? Та нар юу хэлэв?

	Нэг өвгөн ярианд оролцон

	— Аллах миний гэрч болог! Би худлаа ярьж байгаа бол чиний дэргэд буй орос хүн намайг үзэн ядах болтугай! Батогад дахиад бүх аулын хурал хийх гэнэ. Цэргүүд хавцлаас Нальчикийн зүг дээд кадий руу хөдөлнө. Санаа нийлээгүй хэнийг ч болов, хүлж алж байна гэхэд Степан Ильич анхааран чагнаж байснаа,

	— Чи яаж тэндээс гараа вэ? гэж асуув.

	— Хуураад.

	Казмай нэртэй энэ балкар өвгөн Батогагийн аулын зөвлөлийн дарга ажээ. Чавдарын дээрэмчид түүнийг зүсээр нь таньдаггүй юм санж. Мань хүн шариатын талын хүн болж нуугдчихаад байгаа даргыг авчирч цээрлүүлнэ гэжээ. Тэгээд тоо томшгүй олон ач зээ нарынхаа дөрөвтэй нь хавцлаас зугтан оджээ. Өвгөн энийг ярихдаа абрекууд өөрийн нь гэрт өөрийг нь хүлээж буйг бүр онцолж ярив. Чавдар өөрөө явж, өвгөнийг барихаа гутамшиг гэж үзсэн учраас л мань хүн гарч иржээ. Тэгэхээр юуны өмнө Чавдарын бахыг хангалгүй, газар дээр нь амжиж очих хэрэгтэй... 

	Эльдарийг Казгирейн хойноос явуулж, замдаа Нальчикт байрласан Улаан Армийн батальоны даргыг авчрахыг даалгажээ.

	Коломейцев Инал хоёр тэднийг тэсэж ядан хүлээх зуур Казмайг хүүхдүүдтэй нь тайвшруулахыг оролдоно. Үнэндээ ч Чавдарын наадмаас сайн юм ер гарахгүй нь мэдээж байлаа.

	Өвгөн бачимдан

	— Инал чи түүнийг мэдэхгүй байгаа юм уу, Чавдар ёстой зальтай! Айн гэж бай, тэр чинь хэдэн зуун малаа хүний сүрэгт нийлүүлчхээд байгаа юм. Тэгээд ядуу хүн болж харагдах гэснээс биш, тэдний хонийг нэг дор хураагаад тоолох юм бол, оо-ёо-ёо! тийм тоо байхгүй шүү! Инал минь хөдөлмөрчин балкарчуудын хэнд нь ч Чавдарын засаг хэрэггүй гэдэгт итгэ, ийм явдалд битгий хүргээч!

	— Тийм ээ, танай Чавдарыг би мэднэ ээ. Казмай, бид ч гэсэн түүнийг чиний байранд байлгахыг бодохгүй байна. Цаадах чинь дарга ч болохгүй, ахлагч ч болохгүй... Энэ муу тарган золиг Шхальмивокогийн Давлет Муса хоёртой эгнэхгүй гэж Инал инээмсэглэн хэлснээ Коломейцев руу хандан,

	— Хааш нь залж буйг үзэв үү, ногоон туг руу шүү! Үг хэлэх индрээс ч арай өөр бий!.. Тийм үү? гэв.

	Степан Ильич нэг юм эргэцүүлэн бодно. Яриа үл тасран зэр зэвсэг хангинана. Инал аажуухан дагуулан харсаар, олон хүний цаанаас Матхановын алтлаг малгай, батальоны даргын шовгор оройт хаалгаар цухуйхыг үзлээ. Тэдний хамт Эльдар, бас санаанд ороогүй байтал Жираслан орж ирэв.

	— Уухай даа! Арай гэж нэг юм ирлээ! гэж Коломейцев дуу алдам Казгирейг ширтэн харах зуур

	— Орцгоо! Инал болно биз дээ? гээд Казгирейг цаад өрөө рүүгээ оруулав.

	— Бололгүй яах вэ? Шинэ хааныг хүндлэх хэрэгтэй! Матханов гуай! Эзэнтэн! Имам! гэж Инал уурсав.

	Матханов гайхширан зогтустал,

	— Яв яв гэж Инал яаруулав.

	Яг Матханов, Эльдар батальоны дарга хоёрын хамт гэрээсээ гарч явахад Жираслан тэднийд хүрч иржээ. Казгирей түгшүүрийн дохио сонсоод, өөрөө хороо руу ирэх гэж байжээ. Гэхдээ нарийн учрыг мэдээгүй, энэ онцгой үйл явдалд дээд кадийн нэр чухамхүү ямар холбогдолтой болж буйг бас мэдээгүй байв. Энэ тухай мэдэгдэхийг Эльдар Жираслан хоёрын хэн нь ч яарсангүй:

	Тэд тэр чигээрээ Иналын үүдэнд иржээ.

	Матхановын нэрийг сонсоод, зөвлөлт засгийн оронд шариатынхныг тавих гэж байгаа хүний өмнө балкарчууд зам тавин ярагдлаа.

	Казгирей, Инал хоёрыг юу ярих бол гэхээс Жираслан тэвчиж ядна. Гэтэл Казгирей, Эльдар шовгор малгайтай улааны дарга гурвыг оруулчхаад Коломейцев Инал руу нүдээр дохиход цаадах нь Жирасланыг хүлээж бай гэв. Хаалга хаагдаж, Жираслан хажуу тийш боллоо.

	Хөгшин Казмай тайвширч өгөхгүй, хаалганы дэргэдээс:

	— Инал битгий удаарай! Одоохон өглөө болчихно, би өөрөө түүнийг барьж чадахгүй. Тэнхээ алга. Инал, чамд бол цэрэг байна. Инал, одоохон мордоцгооё!.. гэж хашхична.

	Олонх балкарчуудын адил эл өвгөн «В»-ийн оронд «Б» дууддаг болохоор энэ удаа Жирасланд хандан (гэхдээ ямар алдартай абрек дэргэд нь буйг мэдэлгүй) уриагаа оросоор хэлэх гэж үзсэн нь ийм болжээ:

	— Не могу сам взять его... нет бойска, а он сильный абрек.

	— Барина аа гайгүй, өвгөн гуай тайвшир гэж Жираслан хаалганы цаадах чимээнд арга буюу чих тавин, сахлаа хазах зуур уцаархан хариулав.

	Хошууны газрын зургийг дэлгэсэн ширээний хоёр талд Инал Казгирей хоёр зогсоно. Инал, багынхаа найзад зорилгоо нэгтгэж болох тухай ярьж байсан анхны сайхан уулзалттай энэ учраа тун төсгүй байлаа. Нөхөрлөл юм уу, нэгэн хэргийн тухай байтугай хэрхэн байлдах нэгэн төлөвлөгөөний тухай ч яриа бус, энэнээс өөр яах ч вэ дээ!

	Инал дуугүй, улам уурсан Казгирейг харж байснаа хилэнгээ барьж эс чадан байдаг тэнхээгээрээ хашхирч гарлаа.

	— Чи юү гээд дуугарахгүй байна? Чи муу, зэрлэг дээрэмчдийн хаан!

	Казгирей сэрдхийв.

	Агсарсан Инал биеэ барихаа болиод Батога хавцал дахь онцгой явдлын учрыг тайлбарлалаа.

	Казгирей цайгаад явчихлаа. Саяны сонссондоо бүүр балмагджээ.

	— Ийм байна. Дээд кадий Казгирей! Бүгд ойлгомжтой юу? гэж Инал гол юмаа хэлэв гэсэн шиг санаа алдав.

	Матханов малгайгаа аваад цагаан толгой, магнайгаа арчив.

	— Шинэ имам, чамд бүгд ойлгомжтой юу! «Матханов шариатын бүх дайсныг хяргаж байна...»

	Коломейцев батальоны даргатай яриагаа таслалгүй Инал Казгирей хоёрыг анхааралтай ажиглаж байв. Батальон дарга цэргүүдээ яаралтай жагсааж гаргах учиртайг ойлгосон тул өөрийгөө энд заавал байхын хэрэггүй гэж үзжээ.

	Инал гэнэт санаа аван,

	— Жирасланыг яах вэ? гэв.

	Матханов тоглоом болгон

	— Тийм, дээрэмчдийн хуучин хаан энд бий. Чиний зөвшөөрснөөр тэр чинь шинэ хаанд албан хааж буй, харин одоо чамд нэг чухал юм хэлэх гээд байсан. Надад илтгэхээс татгалзсан юм гэв.

	— Түүнийг дуудаад орхи.

	— Инал, хүлээж бай гэж Коломейцев болиулав. Коломейцев удахгүй өөрөө очно гэж амлаад батальоны даргыг тун сая явуулжээ. Юугаар дуусах нь мэдэгдэхгүй энэ яриан дээр батальон дарга байхын хэрэггүй гэж мань хүн ч бас бодсон ажээ.

	Степан Ильич Казгирей руу ойртож

	— За ийм л байна даа Казгирей! Бялууны доторх мах гэгч чинь энэ дээ! Ярих гээгүй юмыг л ярих болж байна. Чи Коломейцев Маремканов хоёр ардын ухамсрыг доромжилж байна гэж Москва руу гомдол мэдүүлэн бичиж байна. «Кораны байр бол сүмийн дээвэр болохоос сургуулийн ширээ биш...» гэж ярьдаг гэсэн байна. «... Большевикууд ард түмний доторх сайн сайхан бүхнийг гишгэлж, кораны гэгээн хар үсэг, эцэг өвгөдийн сургаалыг уландаа хийж байна. Тэдний хэрийг мэдүүлэх цаг нь болж» Бид тэгж ярьдаг уу, хэлээч? «Кораны байр дээвэр» гэж хэлж байхыг хэзээ чи дуулсан бэ? Бидний зөрдгийн учир үүнд юм гэж үү? хэмээн асуув.

	Степан Ильич онигор нүдээрээ Казгирейн нүүрний хөдөлгөөн бүрийг тайван ажиглана. Тэр Инал шиг унтууцан хашхирахгүй, үг болгоноо цэгнэн, хариу яаран шаардалгүй үргэлжлүүлж

	— Юу болж байна, бодоод үз: Биднээс асуухад нь тайлбарлаж өгсөн. Чи миний үгэнд итгээрэй Инал чамайг хамгаалж, чиний тухай зөндөө сайхан юм ярьж, хэрхэн эрэлхэг байлдсаныг чинь бахархаж байсан. Гэтэл одоо болж буй хэргийг юу гэж тайлбарлах бил ээ? Одоо чи Москва руу юу хэлэх вэ? Тоглоом биш ээ! Ногоон туг одоо юуны төлөө байна даа.

	— «Ардын доторх хамгийн сайн сайхан» гэдэг нь Матханов Казгирейн нэрээр хувьсгалын эсэргүү бослогыг зарлаад байна. Та нар ч эхэлснээрээ л дуусаж байна даа. Ямар шүлгээр хариу өгөх вэ? Эсвэл одоо шүлэгтэй манатай юу?гэж Инал дахиад уурлав.

	— Одоо үнэхээр шүлэгтэй мантай гэж Казгирей хуурайхан хариу өчив.

	Захианы нь нууц илэрснийг илэн далангүй хэлсэн нь уур хорслыг улам нэмэв. Үнэхээр, Казгирей хов жив хөөсөн мэт болчхож... Уул нь Казгирей яагаад ч юм эдэнтэй маргаж байхдаа тэднийг Москвагаас далдуур хэрэг үйлдэж зөвхөн өөртэй нь ч бус Москватай зөрж байна, Москваг өөрийнхөө талд байгаа гэдэгт эргэлзэхгүй байжээ.

	— Тийм, одоо шүлэгтэй манатай гэж Степан Ильич батлан өгүүлэхэд

	— Мэс шүүрэлцэж байгаа цагт шүлгийг номын хавтсаар хаадаг юм гэж Инал хэлэв.

	Тэгснээ Казгирейн зөрөхийг таамагласан мэт

	— «Лалтан хүнд зөвлөлтийн хууль гэж байхгүй, гагцхүү шариат л бий» гэж та нар ярьдаг. Үүнд л учир байна! Та нар ард түмнээс хөрөнгө авч сүм барьж байхад, бид хүүхдүүддээ коран заах гэж сургууль барьж байгаа юм биш шүү дээ. Үгүй ээ, би кораныг сургуульд заалгахгүй. Манай сургуульд өөр ном заана... Та бидний ялгаа энэ шүү дээ. Надад бол хөдөлмөрчин хүн болгон ах дүү. Би бүгдэд нь талх өгөх гэсэн юм, харин, Казгирей чи бол зөвхөн лалтанд туслах гэж байна. Бид язгууртан, тайж нараас авсан газрыг хоосон улсад шилжүүлэх гэж байхад та нар, «Лалын сүсэгтэн элэнц хуланцынхаа булшийг орхидоггүй» гэж бархираад нүүх ажилд саад болж байна... гэхэд

	Степан Ильич таслан

	— За чи хэл, балкарчуудтай нэгдэхийн эсрэг эсэргүүцэл чинь юунд хүргэж байна? Энэ хаалганы гадаах дууг дуулж байна уу? «Үүрдийн дайсагнал Кабард, Балкар хоёрыг салгаж буй, хилийг давахын аргагүй» гэж та нар нотолдог. Энэ бол танай улс төрийн бодлого. Тэгтэл үр дүн нь ямар байна? Балкарын харанхуй хавцлын өвгөн хэн рүү тусламж гуйхаар ирж вэ? Тэр чамайг уу, Иналыг уу, хэнийг дуудаж байна? Бод л доо, чиний нэр хэнд, юуны учир хэрэгтэй юм? Өчигдөр, Давлет, Муса байсан бол өнөөдөр бүр бүлэг дээрэмчид ингэж ярьж байна.

	— Эхэлснээрээ л дуусгаж байна. Балкар өвгөн түүнд туслахыг уриалж байна, харин шариатынхан бослогод уриалж, өвгөдийг нүдэж зодож, алж байна... хэмээн Иналыг дэмжихэд

	— Би бослогод уриалаагүй. Өвгөн над руу ирээгүй гэдэгт хачирхалтай юм ер алга. Энэ бол миний ажил биш, онцгой комиссын, Эльдарийн ажил, засгийн ажил гэж Казгирей түрүүчийн түвшин байдлаар хариулав.

	Тэгтэл Степан Ильич дотроо буцалсан бүгдийг хэлж гүйцсэн бололтой дуу нь төв болж үгнээс хорон инээмсэглэл сонсогдоно.

	— Үгүй ер, «засгийн ажил» гэнэ ээ! Казгирей, чи чинь засгийн ажлаас гадуур хүн болж байна уу? За, за яриа ихдэх нь ажлаа бодох хэрэгтэй. Хэрхэн яахаа сайтар бодож шийдээрэй, Жираслан, балкар өвгөн хоёрыг оруул. Би батальон руу явлаа.

	Эльдар, Инал Степан Ильич хоёрын үгийг эхнээс нь дуустал их анхааралтай сонсов. Юу сонссоноо бодоход сэтгэл нь өвдөх бүлгээ.

	Казгирей чимээгүй царай барайж сууна. Үнэхээр байдал ийм тууштай өөрчлөгдөж, Казгирей яллагчаас ялтан болж хувирав уу? Үнэхээр энэ яллагын эсрэг тавих юм түүнд үгүй гэж үү? Ширээн дээрх сонинуудын дунд тун сая Инал Коломейцев хоёртой ярихаар завдаж байсан шинэ тогтоолтой өчигдрийн сонин байв. Тэр тогтоолоор эрүүлийг хамгаалах, цагдан сэргийлэх тэр ч байтугай цэцэрлэгч нарт хувь оногдуулсан атал гагцхүү шариатын байгууллагад юу ч оноогоогүй билээ. Үүнийг юу гэж ойлгох вэ? Эд нар яах гээд байна? Шариатыг өлсгөж алах гээ юү? Буурал толгойт намуун дүрт өвгөд, чин үнэнч залуучуудын нүүрийг яаж харна аа? Тэгтэл яг энэ мөчид хувийн тухай яриа өдөөж, шариатынхан ККОВ-ыг шунаглан эзэгнэсэн болохоор хувь хэрэггүй мэт газар сайгүй орилж явна гэж Инал руу хашхирч дайралтай нь биш дээ?

	Үүдэнд Казмай ач нарынхаа хамт харагдав.

	— Жирасланыг бас дуудаарай гэж Инал санууллаа.Эльдар гараад Жирасланыг оруулж ирэв.

	— Салям алейкум!

	— Алейкум салям. Суу суу Жираслан. Өвгөний юу хэлэхийг дуулъя.

	Инал Жирасланаас хараа салгалгүй

	— Эхлээд өвгөний үгийг дуулчихъя. Дараа нь чинийхийг. Чамайг юм хэлэх гэсэн гэж Казгирей хэлсэн гэв.

	Цөмөөрөө тархан сууцгааж, хэрхэн ажиллах тухайн төлөвлөгөөг хэлэлцэж эхэллээ.

	Инал Казмай өвгөнөөс хавцал руу шууд өгсөхгүй уул дамжин эх рүү нь орох боломж бий эсэхийг мэдэхийг гол болгожээ. Хавцал руу орох замыг хаачхаад буй дээрэмчдийн ар луу ямар зам жимээр орж болохыг өвгөн тайлбарлаж байхад Инал зураг дээр баримжаалан, Дээд Батога хүрэх жимийг харандаагаар зурж тэмдэглэв. Казмайн хэлснээр тэр аулд яг өвгөний өөрийн нь гэрт дээрэмчдийн толгойлогч нар бүгсэн ажээ.

	Дараа нь Инал өөрийнхөө төлөвлөгөөг танилцуулав. Самбаа зориг бүхнийг шийдэх цаг. Инал, юуны өмнө хувьсгалын эсэргүү бүлгийн толгойлогч нарыг гэнэдүүлэн дайрч дээрэмчдийг удирдлагагүй болгохоор сэдсэн ажээ.

	— Ингэснээрээ бид, хоёр толгойг зэрэг авч байгаа юм, атаманы толгой, бүлгийн толгой хоёрыг. Харин хэн тэнд толгойлж явна вэ? Чавдар гэж үү дээ? Энэ муу тарган хонь тийм хэрэг толгойлно гэхэд арай л үнэмшихгүй байна... гэж Инал ярилаа.

	Жираслан суудлаасаа босож

	— Инал болох уу? гэв

	— Ярь ярь,

	— Батогагийн дээрэмчдийг Чавдар биш Аральпов толгойлж яваа. Чи түүнийг л толгойгүй болгох гээд байна шүү дээ.

	Залим-Жери алагдан, тастуулсан толгойг нь Эльдарт хүртэл үзүүлж байсан мэт яриа аль хавар тарсан билээ.

	Жирасланы энэ санамсаргүй мэдээнд улс бүр гайхаж хоцров.

	Жираслан цааш нь:

	— Эргэлзэхийн хэрэггүй, энэ үнэн. Хэлсэн үгнийхээ үнэн худлыг толгойгоороо даана. Залим-Жери алагдаагүй, одоо бослогыг толгойлж яваа. Энэ өчүүхэн амьтан руу, чи яваад яах вэ, Инал! Юу ч болж мэднэ шүү дээ? Надад өөр төлөвлөгөө байна гэв.

	Тэгээд Жираслан төлөвлөгөөгөө таниулав. Тэр урьдынхаа холбоотныг тэсэж ядан хүлээж буй Аральповын ичээ рүү өөрийгөө явуулахыг шаарджээ.

	Жирасланд итгэхэд тийм ч амаргүй байв. Түүний мэдээ үнэн эсэх, санаа нь чин үнэн эсэхэд эргэлзэцгээжээ. Чоныг ой руу тавьж болох уу?

	— Аральповын дэргэд очоод чи яах гэж байна? Аральповыг хөөчхөөд өөрөө дээрэмчдийг толгойлно биз дээ? гэж Эльдар жуумалзав.

	— Үгүй ээ, үгүй. Би Аральповыг алчихаад Шхальмивоко руу гэртээ харина гэж Жираслан тайван өчив.

	Энэ удаа ч түүний намуун тайван үг энд байсан улсад бүр гайхаш төрүүлж өөртөө татжээ. Түүний санал горьдлоготой ч хуудуугүй үнэн эсэхэд итгэхэд бэрх ажгуу.

	«Заль уу эсвэл манай талд орж буй сүүлчийн эргэлтгүй алхам уу? Явчих болов уу, үгүй болов уу?» хэмээн Инал бодож суув.

	Энэ асуултад хариулах тун хэцүү, үнэн хариуг хэн ч өгч эс чадна. Гэтэл нэн даруй шийдэх хэрэгтэй байлаа. Цонхны цаадтай улс хэдийн морьдоо янзалж, хашхиран зэвсгээ харжигнуулан морьд нь тургин, гудамжнаа дэвссэн чулуу цавчилна.

	Шөнийн нэг цаг өнгөрчээ. Үүр цайтал зургаан цаг үлдэв. Морьд сайн бол хавцал хүртэл чиг замаар явахад гурван цаг хэтрэхгүй боловч уулын замаар... Энэ тухай урьдаас мэдэх, гарцаагүй тооцоолох арга даанч үгүй. Инал үүр цайтал ямар ч атугай бүгдийг амжуулна гэж бодоод зүрх гаргахаар шийджээ.

	Эльдарийн морьт отряд дээрэмчдийн хавцлаас хөдөө гарах замыг хаах ёстой. Жираслан, дээрэмчид түүнийг үнэхээр дээд Батога руу оруулбал отрядаас цааш хөдөлнө. Инал өөрөө Казгирейн хамт жижигхэн отряд авч, уулын замаар дээрэмчдийн ард гарч, Жираслан ажлаа бүтээчихээд дүнг нь мэдээлэх цаг болохын алдад Дээд Батогагийн дээр хүрэлцэн ирнэ. Цаадах нь тухайн байдлаас хамаарна. Эльдарийн отрядын араас хэргийн газар луу явган цэргийн батальон гүйцэж очно.

	Инал Жирасланыг үнэнээсээ хэлж буй гэж итгэхийг бодон, төвөгтэй байдалд хамгийн түрүүнд сонгосон шийдвэр л арай оновчтой байдаг гэдэг сургаалыг даган ширээний араас босож, бууныхаа хуйг товчлохдоо

	— Жираслан яг бодсоноороо хий. Аральпов руу оч. Чамд харин юу хэрэгтэй вэ?

	— Сайн морь.

	— Тэр болно оо. Харин бүүр аваарай. Эльдар! Жираслан авсан мориндоо сэтгэл хангалуун байх ёстой шүү, мэдэв үү? Өөр юу хэрэгтэй вэ? Ямар зэвсэг авах вэ? Гранат хэрэгтэй юү?

	— Гранат хэрэггүй. Тэр чинь кабардин хүний зэвсэг биш. Харин маузер юм уу кольт өгчих, тэрнээс бол дургүйцэхгүй гээд тоглоомон буу анх бэлэглэхэд хүүхэд хөхөн баярладаг шиг Жирасланы нүд гялалзан, уруул нь мишилзэв.

	Инал дахиад Эльдар луу харахад цаадах нь ойлгож маузераа тайлаад

	— Жираслан, май ав, би өөр буу олж авнаа гэхэд

	— Өнөөдөр бид зөндөө зэвсэг олзолно гэж Жираслан Эльдарийг аргадах мэт цайлгахнаар өгүүлэв. Түүний дуугаар мань хүн огт залилж мэхлээгүй, сэдсэн төлөвлөгөөгөө үнэн санаанаасаа биелүүлэх гэж байна хэмээн Инал ойлгов.

	— Өөр юу хэрэгтэй вэ?

	— Өөр үү? Аральповын хувьд зүс үзээгүй, айж хулчийхгүй хоёр жигит хэрэгтэй.

	— Хэнийг өгөх вэ? гээд Инал бас л Эльдар луу харлаа.

	— Жемал Кучук хоёрыгоо өгье. Тэр хоёрыг Аральпов танихгүй. харин Жираслан сайн санаж байх ёстой гэж Эльдар хэлэхэд,

	— Нээрэн, тэдний чинь би нүдэлж авсан шүү гэж Жираслан инээвхийлэв.

	Инал бас инээвхийлэн

	— За, тэр ёсоор болог. Аральпов тэднийг хожим бас дурсах вий гайгүй. Тийм биз дээ, Жираслан аа? хэмээн итгэмжлэн өгүүлэв.

	— Инал, чиний хэлдэг зөв гэж хариулахад Инал

	— Казгирей ээ, харин чи бид хоёр яриагаа Дээд Батогад дуусгана. Хоёул ямар ч гэсэн ууланд гаръя. Өнөөдөртөө би чиний хамгаалагч болъё. Жираслан чи газрын зураг ойлгодог уу? Наашаа зураг руу ойрт. Казгирей бид хоёр, та хоёрыг энд хүлээж байх болно... Аральпов толгойгүй ч бай... Ойлгож байна уу? гээд зураг руу заав.

	— Зураг мэднэ ээ, гэхдээ зам зөргөө дээр мэднэ гэснээ Жирасланы хоолой хорон болж,

	— Харин, цусны хонзонтой хоёр хүн яахаараа нэгнийхээ хамгаалагч болдгийг л мэдэхгүй юм гээд Инал Казгирей хоёрыг улаан цайм эгцлэн харлаа.

	Инал хариуд нь:

	— Балкарынхны ярьдгаар алай, Жираслан, алай! Яахаараа тэгж хамгаалагч болдгийг Казгирей ч ойлгохгүй байна... Одоо мориндоо! гэв.

	— Аллах чамд өмөг түшиг болог хэмээн Казгирей, Жирасланд гавьяа бэлгэдэн ерөөгөөд дээр нь тоглоом болгон

	— Дээрэмчид жинхэнэ хаанаа таниад боомтоо нээж өгөх байлгүй дээ гэж нэмлээ.

	— Өөр ямар асуулт байна? Инал ширүүн асуув.

	— Астемирыг дайрч авах уу? гэж Эльдар лавлахад

	— Хэрэггүй ээ. Онцын хэрэгцээгүй бол түүнийг бүү үймүүл. Степан Ильич тэгж хэлсэн юм. Баташев Астемир бидний хийлгэх гэсэн болгоныг хийж өгсөн хүн. Одоо тэр чинь цэрэг төдийгүй бас багш хүн.. гэж Инал хариулав.

	Инал, Казгирей, Эльдар, Жираслан өвгөн Казмай дөрвөн ачтайгаа цөм морьд руугаа очив. Отрядаас Жемал Кучук хоёрыг дуудаж Жирасланд өгчээ. Инал Казгирей хоёрын ууланд гарах жижигхэн отрядад хурц нүдтэйн дээр уулын зам сайн мэддэгээрээ цуунд гарсан балкар Хабиж нийлжээ.

	Казмай, ийнхүү цугларан бэлтгэж буйд их л догдлох бололтой. Тэр бээр насан өндөр авч, Инал шиг алдарт хүний цэрэгт оролцон яваадаа сэтгэлийн жаргал эдлэх бүлгээ.

	Өвгөн үгийг нь хүн сонсож буй эсэхийг үл хайхран,

	— Бид бол жижигхэн улс. Ганц үхэрт тэрэг хүнд. Инал, чамд бол цэрэг байна. Чи ард түмнийг хөтлөн жолоодож байна, чиний цэрэгт багтан явахад урамтай байна... гэж ярьж явав.

	Өвгөн, Баляцо өвөөгийн өнгөрөхийнхөө өмнөхөн хэлсэн үгийг бараг давтан хэлж буй нь сонин байв.

	 

	 

	ГОЛ БОЛГОН ӨӨРИЙН САВТАЙ

	Эльдарийн отрядаас авсан хоёр морин цэрэг, Казмайн дөрвөн ач нарын хамт Инал Казгирей хоёр цаст нурууг давж, хад чулуут эгц зөргөөр хавцлын гүн рүү уруудах үе үүр цайв. Хүмүүс унаандаа найдан, морьд нь сүүл сүүлээ даран аажуухан гэлдрүүлнэ.

	Төмөр амгайн дуу бүдэгхэн сонсогдоно.

	Газар улам эгц болж, зөрөг нь шатлаад ирлээ. Морьд нь гишгүүрийг нэг хөлөөрөө мэдээтэй тэмтрэн олоод нөгөө хөлөө тавьж хойд хоёр хөлөө авахдаа ондгосхийнэ. Эзэн хүн нь мориндоо дэм болохыг бодох ажээ. Нэг л эвгүйхэн хөдөлчихвөл морьтой хүнтэйгээ нисэж үхэхээр байв.

	Инал Казгирей хоёр замдаа хэнтэй ч учирч мэднэ хэмээн нүүрээ юүдэнгээр нүдээ хүртэл далдалжээ. Хамгийн урд Казмай явна. Үүр цайж байсан боловч яарахын аргагүй.

	Тэгж тэгж түрүүчийн морь хэд хэд итгэлтэй огцом алхаллаа. Эгц хажуу зөрөг дуусах нь тэр. Өвгөн эндүүрсэнгүй, яг буух газрын эхэнд гарч ирцгээжээ. Хэр ч биз дээ. Бараг зуу наслахдаа энэ зөргөөр нэг бус удаа зорчсон хүн юм чинь.

	Тэртээ доор хавцлын гүнд, Казмай өвгөний гэрт дээрэмчдийн толгойлогч нар найрласаар ажгуу. Тэнд Батога аул буй.

	Инал Казгирей Казмай гурав анхааран, чимээ чагнана. Морьд чихээ сортолзуулав. Гэвч алсын голын битүү шуугиан тэрүүхэн хавьд нь шоржигнон буй горхиноос өөр анир чимээ үгүй.

	Инал Казгирей хоёр зуузай холбон явахад дөрөө харших дуу гарна. Өмнө нь явсан Казмай мориныхоо амыг татаж,

	— Энд хүлээцгээж бай. Нохойн дуу гараад байна, би цааш явъя гэв.

	Үнэхээр, тэр дороос нохой хуцах сонстов. Улс морьдынхоо амыг татлаа.

	Казгирей замын турш ер дуугараагүй. Инал түүний байдлыг ойлгож байв. Тэгээд яавал хувьсгалын эсэргүү бослогуудыг түргэн шийдвэртэй, үнэн зөв дарах билээ хэмээн, эргэцүүлэн бодно.

	Энэ нүсэр чимээгүй байдлыг яаж ийгээд өөрчлөх нь зүйтэй гэж Казгирей

	— Тэнд, аулд буудалцсан ч байсан бид дуулахгүй өнгөрч болох шүү дээ гэв.

	— Нээрэн тэгсэн ч байж мэднэ. Хүлээе дээ. Хэрэг үйлстэй бүтсэн бол Жираслан энд хүрээд ирнэ гэж Инал хэлэв.

	Гэвч Иналд Батогад юу болж байгааг бушуухан мэдэх сэн гэдэг хүсэл улам шатаж, тэндээ хүлээхгүй болж буй үйл явдлыг угтан явмаар байв.

	Доошоо уруудна гэдэг аюултай нь мэдээжийн хэрэг Инал үүнийг ойлгож байвч, үүрч яваа үнэн хэрэг нь ялах ёстой гэсэн итгэл нь эргэлзсэн бодлоос нь хүчтэй байлаа. Тэр ард түмний дотор өөрийгөө ойлгохгүй, гар далайх хүн бий гэж бодох ч дургүй билээ. Аральповын хамсаатан, аль нэг хорон санаат эсэргүү этгээд түүнийг аль нэг булангийн цаанаас юм уу, завсар сиймхийгээр буудчихаж болох юм. Харин Инал энэ тухайд өчүүхэн төдий санаа зовсонгүй...Дээрэмчдээс айх нь өөрийгөө доромжлохтой адил гээд Инал тэр талаар эс боджээ.

	Харин Жираслан яадаг бол? Амласнаа биелүүлдэг болов уу, үгүй болов уу? гэдэгт л санаа нь зовсоор. Урьд шөнийн үйл явдал хэлсэн ярьсан бүгдийг ухаандаа нэхэн ургуулж давтах мэт Казгирей

	Тэгтэл Эльдарийн саяхан Жирасланд тавьсан асуултыг давтах мэт Казгирей

	— Одоо яадаг билээ, тэгээд? гэж урамгүй асуулаа.

	— Чи юу ярьж байна? гэж Инал бодлоо орхин хариу асуухад

	— Биднийг яах гэж байна? Дахиад л дургүйцэл дэврээх үү? Эсвэл биднийг өлсгөж алахаар шийдээ юү?

	— Би чинь хэнийг өлсгөж алах гээд байна даа?

	— Биднийг, үнэн итгэлтийн хичээнгүй зүтгэлтнүүдийг.

	— Уухай! Чи чинь бүүр тэгж ярихдаа хүрсэн үү! Чиний тэр зүтгэлтнүүд чинь хаа байна? Тэнд гээд Инал ташуураараа Батогагийн зүг заалаа.

	Казгирей дургүйцэн

	— Тэнд чинь Аральпов бий. Харин бидний цаана бол ард түмэн, ард түмний сүсэг бишрэл, өнгөрсөн үеийн нь түүх бий. Чи бид хоёрыг эргээд очиход «Бид юу идэх вэ? Инал бидэнд яагаад хувь өгсөнгүй вэ?» гэж сүмд цугласан улс надаас асууна. Би юу гэж хариулах вэ? Одоо яах болж байна?

	Яах юу байх вэ гээд Коломейцев ярианд оролцон түрүүн хороон дээр хэлэлцэж тохиролцсоноо хэлэв.

	— Казгирей, аан гэж бай! Бидэнд Москвад байх төлөөлөгч хэрэгтэй байна.Байнгын төлөөлөгч шүү. Энэ бол тоглоом биш. Чи тийшээ явах болно. Дашрамд хэлэхэд чи Москвад өлсөж үхэхгүй ээ, тэнд эндхээс илүү сайн хувь оногдоно гэж сана, тэгээд хамгийн гол нь чи нүглээс холхон байх болно.

	Тун санамсаргүй мэдээ байлаа.

	— Тийм бий! Надаас асуухын хэрэггүй гэж үзээ юү? хэмээн гайхаж хоцорсон Казгирей дуу алдав.

	— Юу асуух вэ дээ? Абрекууд нэрийг чинь барьж хэрэг хийгээд байгаасай гэж чи бодоо юу? Эсвэл тэднээсээ хагацах харамсалтай байна уу? Тэднээс хувь хишиг горьдож байна уу?

	Казгирей омгийг омгоороо дарахыг эс бодон,

	— Бид ард түмнээсээ салж чадахгүй. Степан Коломейцев юм уу эсвэл дуртай нэг орос зөвлөгч бол чиний хувьд ард түмний чинь үе улиран хуримтлуулсан оюун билгээс үнэтэй болохлоор чи л юм болгоныг ийм амархан шийдэж байна гэхэд

	Иналын царай хувьсхийж

	— Дахиад л нөгөөхийгөө! Чиний хүндлэхгүй гээд байгаа Степан Ильич мэтийн орос хүмүүс бол бурхан шиг улс. Казгирей, чи мэдэж ав! Өс хонзонгийн аюулыг мэдэхгүй яваагаа чи тэдний ач гэж бод. Яагаад вэ? гээ. Степан Ильич Коломейцев л чин үнэнийг ялган таньж хожим нь Шхальмивокогийн өвгөн Баляцо их тод харсан тэр сод гэрлийг олж харахад нэгэн цагт намайг сургасан юм. Би Бахчисарайн академид чамтай хамт байгаагүй, миний академи бол энд буй миний ард түмэн. Ардынхаа домог сэлтийг чамаас муугүй мэддэгийн учир тэр. Сэтгэл мөрөөслийг нь ч чамаас доргүй мэднэ! гэж дуу нь чангарлаа.

	Ёроол хормойгоороо цас нуусан мод, бут сөөг бүр тод харагдах болж, байшин лугаа адил нүсэр том, эрт цагийн үхэр чулуун дороос бяцхан горхи хоржигнож урсана.

	Инал өгүүлрүүн:

	— Эрдэмт хүн гуай минь, хэдий чи академид суралцсан ч Шхальмивокогийн тэр өвгөнөөс бүдүүлэг юм бол тийшээ хар! Горхи харагдаж байна уу? Чулуун доороос урсан гарч байна. Ямар дээр үеийн ухаант чулуу байна! Цааш нь хар, горхи нэг байснаа салаалаад урсжээ. Энэ нь цаашлаад Батога гол болно. Тэртээх нь Шхальмивокопсын эх болж буй юм. Чи энд бишгүйдээ байсан. Нэгэн чулуун доороос гарсан ус хоёр зүгт одож, ондоо ондоо голын эх болж байна. Казгирей, чи бид хоёр яг тийм! Хүүхэд ахуйгаа мартчихаж гэж битгий бод. Би санаж байна. Хөршийн хоёр хүү уулзан учрахыг хэрхэн яарч, нэгнийхээ шүлэг ном хэлэхийг нөгөө нь хэрхэн баясан чагнадаг асныг санаж байна... Энэ тухай би чамд ярьж байсан. Сүлжмэл хашааны цаадтай хөршийн гэрийн босгон дээр цусандаа хутгалдсан эцэг минь хэвтэж байсан тэр өдрийг ч бас санаж байна, дээд кадий минь... 

	Иналын хурц үг хамт яваа улсын анхаарлыг татжээ. Сэтгэлдэхээ тэр ер нууж хаасангүй.

	Тэр цааш нь:

	— Казгирей ээ, бид хоёрыг салгаж байгаа юм одоо энэ биш гэдгийг чи мэднэ... гэхэд

	— Тийм ээ, би үүнийг мэднэ гэж Казгирей аяархан өгүүлэв.

	«Бидний зам нийлж болох юм» гэж одоо би даанч хэлж чадахгүй. Үгүй! Энэ хоёр гол дахиад нийлэхгүйн адил чи бид хоёрын зам хэзээ ч нийлэхгүй.

	Казгирей, Иналын үгийг эргэцүүлэх зуур сөргөх юм хайна. Тэгээд

	— Хоёр горхийг салгасан тээр тэндэх цохиог аваад хаячихвал энэ хоёр гол дахиад л нийлнэ. Тэр цохиог харж байна уу? гэв.

	— Цохиог ч харж байна л даа. Харин авч хаях гээд үз л дээ!

	Яг энэ агшинд уул өөд морьтой улс өгсөх чимээ сонстов.Цөмөөрөө зэвсгээ бэлтгэв.

	— Жираслан шүү! гэж Казгирей өгүүлэв.

	— Чи тэгж санаж байна уу?

	— Би эргэлзэхгүй байна. Инал аа, миний хэлэх үгийг сонсож бай. Би хэрэг яаж ч дууссан хамаагүй одоо Жираслантай Батога руу явна... Хэрэг ч ер дуусаа болов уу даа... Харин ч дөнгөж эхэлж байгаа байх... 

	Өөрөө л хавцал руу очвол эсэргүү дээрэмчдийг түргэн ниргэж гүйцнэ гэж бодоод Инал ч бас тийшээ явахаар эргэлтгүй шийджээ.

	— Үгүй, чи тийшээ явж яах нь вэ? гэж Инал Казгирейг арга буюу сэжиглэн асуув.

	— Миний бодол цэвэр ариун гэдэгт чи бүр өнөөдөр итгэх болно.

	— Чиний зорилгыг би санаж буйгаас чинь арай түрүүнд үзнэ ээ. Бид тийшээ цуг бууцгаана!

	— Чиний ингэх нь зүйтэй гэж ярьж байгаад би сайн итгэхгүй байна гээд Казгирей ярих зуураа зүүсэн нүднийхээ шилийг засаж морио давирснаа

	— Дайн самууны үед хаа ч аюултай, нэгэнт чи тийшээ явахаар шийдсэн бол бид хоёр дайсан биш, холбоотны ёсоор явж байна гэж бодоход надад таатай байна гэв.

	— Казгирей, үүнийг сонсоход надад ч урамтай байна.Дайнд хаа ч аюултай гэж хэлдэг чинь тун зүйтэй. Харин ард түмэнтэй байх нь тэднээс хол байснаас аюулаар бага. Коломейцев биднийг болгоомжтой байхыг сургаж байсан цаг бий... Одоо цаг өөр болжээ. Одоо бол би ард түмэнд биш харин Жирасланд эсвэл бүр... Казгирей, чамд эргэлзэж болно.

	— Миний хувьд хэцүү өдөр байна. Гэхдээ яаран дүгнэлт хийгээд яах вэ. Юу эс тохиолдох нь мэдээж. Харин өвгөнөөс сонин дуулахад илүүдэхгүй шүү.

	— Нээрэн мань хүн ямар сонинтой яваа бол хэмээн Инал сэргээд ирэв.

	Өвгөн амандаа хоёр гараа бариад цармын малчид лугаа адил

	— Га-ау... га ау! гэж хашхирлаа.

	Тэртээ дор, манан дотроос гау гау гэх хариу бүдэгхэн сонсогдсоноо, түрүүчийн дуутай нийлэн хавцлаар нэг цуурай болон тархлаа.

	Кабардин хүний соргог чихэнд уул өөд авирч буй тав зургаан морьд амьсгалах, хөлийн чимээ гарч буй нь тодхон байв.

	Инал Казгирей хоёр өөрсдийнхийгөө тоолох мэт яг нэг зэрэг эргэн харцгаав. Цөмөөрөө зэвсгээ бэлтгэлээ.

	— Хоёулаа явснаа, олуулаа ирж явна гэж Казгирей өгүүлэв.

	Манан хөшиг их удаан хөөрөх тул морьтой улс мөд харагдахгүй байв. Тэгсээр нэг хүн ил гарч, араас нь хоёр ч хүн үзэгдлээ. Таавар үнэн болов. Казмай, ач хоёроос нь гадна асган доторх үзэгдэхгүй жимээр бас хоёр морьтон авирч явав. Тэр хоёр зэрэгцэн Жирасланы малгай шиг малгайтай нь нөгөөгөө эмээл дээр нь түшиж харагдана.

	— Алай, Инал алай, Казгирей! Жираслан биш, малгайг нь өмсчихсөн Жемал, бас Кучук байна... Тэр хоёр хоёулаа... Үгүй ээ, ганцхан Жемал шархаджээ... гэж хурц нүдэт Хабиж дуу алдав.

	Тэгтэл ч дороос Казмай өвгөний дуу гарлаа.

	— Га ау! Алай, Инал! Чи дуулж байна уу? Кучук Жемал бид гурав явна!.. Жираслан эднийг явуулжээ!.. Жираслан Аральповыг алчихаад, өөрөө тэнд хэвтэж байгаа гэнэ... Хүнд шархадсан гэнэ... Жемал бас шархаджээ... Алай, Инал у-гу-гу... гэж мал дээр яваа хүн шиг хашхирав.

	Өвгөний мэдээ тайвшруулахаасаа түгшээсэн нь их авч, урт удаан хүлээсэн баяр цэнгэл ойртон буйг зарлан тараасан мэт уулын хүчит цуурайнд идэрхэн хүчээр тархан түгсэн билээ.

	 

	 

	БАТОГА

	Жираслан Аральповыг алчихаад өөрөө шархадсан мэдээ Батогад болж буй явдлыг бүрнээ үзүүлж хараахан эс чадна.

	Жираслан зорьсондоо хэрхэн хүрээ бол! Ямар нөхцөлд өөрөө шархдаа вэ? Жемал Кучук хоёр Аральповын эзэлсэн аулаас яаж гараа юм бол? Одоо юу болж байгаа бол?

	Үйл явдлын цаашдын явцаас үзвэл Иналын буухаар шийдсэн нь зөв байжээ.

	Амгалан Кучук мориноосоо буулгүй, шархадсан нөхрөө нэг гараараа түшсэн хэвээр, Аральповынхон хавцлын аманд тэднийг хэрхэн угтсанаас эхлээд Аральпов Жираслан хоёр хэрхэн уулзсан хүртэл цөмийг нь дэс дараагаар нь тодорхой ярихыг оролдов. Жираслан ирэх ёстойг хавцлын амны харуул мэдэж байжээ.

	— Аральповтой яаж уулзсаныг л товчхон хэлчих, зав алга гэж Инал түүний үгийг таслав.

	Жираслан цаг хийдүүлсэнгүй. Батогад давхин ирүүт л Казмай даргын гэр лүү явжээ. Ганцхан ов зохиож Жемалтай малгайгаа сольж өмсөөд, гэрт Аральповын хамсаатан дүүрэн байснаас айж зоволгүй тийшээ оруут Залим-Жерийг буудсан байна. Гэсэн ч өөрөө шархдаад, зайлж амжсангүй. Цуг орсон Жемал бас шархаджээ. Кучук морьдоо харж үлдсэн гэнэ. Жирасланы малгайг өмссөн Жемал гэрээс бултан гарч амжжээ.

	Гэнэтийн довтолгоонд ухаан алдсан дээрэмчид, Жираслан хоёрхон сайн эртэй аулд орж ирснийг мэдэлгүй бутран зулбаснаас Жемал Кучук хоёр зайлж чаджээ. Аул руу ирэхийн өмнөхөн хэн амьд үлдсэн нь маш түргэн Инал руу очих хэрэгтэй гэж Жираслан нөгөөдүүлдээ тушаасан ажээ.

	Батога руу давхин одох Инал Казгирей нарын хойноос Кучук сүмийн хашаанд л их олон абрек цугларсан байсан. Шариатынхан тэнд Казмайн хамгийн хайртай бага ач Ахьяг аллахын алдрын төлөө бүрэлгэх гэж байгаа, тэд нар одоогоор тэнд ч байж мэднэ гэж хашхирчээ. Казмай тэгэхлээр улам яаруулан

	— Бушуулаарай, бушуулаарай!.. Алай, Инал, алай Казгирей, түргэлье! гэнэ.

	Инал Казгирей хоёр морьдоо эс хайрлан, мананд норж халтирамтгай болсон чулуутай зөргөөр бяцхан отрядаа авч давхилаа.

	Инал гол зүйл тодорхой болов хэмээн дээрэмчдэд амсхийх зав өгөлгүй Жирасланы эхэлсэн цохилтыг гүйцээж хэрэв хождоогүй бол Ахьяг аварна гэж бодов.

	Түдэлгүй отрядынхан манан хөшиг өнгөрлөө.

	Доор нь аул бүр ойрхон харагдав.

	Чулуугаар дээвэрлэсэн байшингийн саарал орой энүүхэнд мэт үзэгдэнэ.

	Өглөө энэ үед үнэртэн байдаг яндангийн утаа цөөхөн хэдэн айлаас гарч, хаа нэгтээ эхнэр, хүүхэд, өвгөд харагдан, хувингийн жингэнэх дуу сонстож, аулын зүг бүрээс сандарсан ноход боорлон хуцна.

	Инал эмээл дээрээсээ сүмийн хашааг нягтлан харлаа. Хашаан дотор үнэхээр харанхуйлсан амьтад цугласан харагдахад отрядаа тийш нь зүглүүлэв. Удалгүй цаадуул нь ч уулнаас бууж буй морьтныг үзээд хормын төдийд задарлаа. Олон хүн мориндоо мордож аулаас хавцлын гүн рүү явдаг замаар давхилдах нь ил байв. Тэд гарцаагүй Аральповынхон мөн... 

	Хар нөмрөгтэй Инал Казгирей хоёр зэрэгцэн давхина. Араас нь бусад хамгийн эрэлхэг арван хоёр жигит хуйлруулан, дайсныг сүрдүүлэхийн учир үе үе хий буудаж явав.

	Аральповынхон ямар ч эсэргүүцэл үзүүлэхийг оролдолгүй, аулыг цэвэрлэхэд, зөвхөн энэ отрядын шийдвэртэй түргэн ажиллагаа хангалттай байжээ. Гагцхүү Аральповын сүмийн хашаа руу хөөж оруулснаас айж эмээсэн аулынхан сүмийн хана, чулуун хорооны энэ тэнд шигдэн авай.

	Инал морины хар гүйхээр явангуут

	— Ардууд аа, бүү айцгаа! гэж хашхирна.

	Отрядын дайчид хоолой нийлүүлэн бас ингэж хашхирцгаана. Яаж ч чадалгүй жаахан хоцорч яваа Казмай өвгөн онцгой хичээх ажээ. Тэр буурал

	— Ардууд аа, битгий ай! Аральпов тонилтугай! Миний Ахьяг өгч үз! хэмээн хашхирна.

	Улсууд даргыгаа танимагц тайвширч, ямар отряд аул руу айсуйн таавар тайлагдлаа. Иналыг зүс таних хүн ч ганц нэг байжээ.

	Сүмийн хашаанд Инал мориноосоо буув.

	Кучук юуг ч нэмж давслалгүй, яг үнэнээр нь ярьсан байлаа. Хашааны дунд олс дээсгүйн учир юүдэнгээр хүлээстэй сайхан залуу шалдан хэвтэнэ.Дэргэд нь цусыг нь авах гэж байсан зэс төмпөн гялалзана. Чулуурхаг хашаан дотор үнгэгдсэн хэдэн нөмрөг харлана. Зугтаасан дээрэмчид ёслолын мөргөл үйлдэхээр дэвссэн нь тэр ажээ.

	Улайрсан сүсэгтнүүд Казмайн ач хүүг үнэнээсээ зохих мөргөлийг үйлдэн төхөөрч, цусаар нь зэр зэвсэг, гутлаа мялаах гэж байжээ. Тэдний итгэснээр ингэвэл аллахын хэрэгт амжилт гарч, энэ ёслолоор Аральповын цэрэг сум, мэсэнд үл даагдах гэгээн цэрэг, ариун дайны байлдагчид болох байсан юм санжээ.

	Золионы хүнийг чинжаалаар дүрэх эрхэм үүргийг Аральпов өөрөө үйлдэх ёстой байсан. Сүмийн энэ хашаа руу аулын бараг бүх бүстэйчүүд туугдан иржээ. Хүнээр тахил тахисны дараа Аральпов үг хэлж, дээрэмчдийн нөөцөлсөн зэвсгийг тараан өгөхөөр амлажээ. Винтов, тахир хутга, чинжаал, сумтай цүнх энд хашаан дотор хэвтэнэ... 

	Тэгтэл Казмайн гэрт Жирасланы буун дуу гарч дээрэмчдийн хаан Аральпов Залим-Жерийг нам алсан тухай мэдээ хормын төдийд түгжээ.

	Бүх юм дорхноо өөрчлөгджээ. Юун тахил ёслолтой манатай. Мулла нь айсандаа коранаа шидчихжээ.

	Эльдарийн хашир цэргүүд тушаахын ч хэрэггүй. Тэдний хэсэг нь хашааны энэ талаар байлдааныхаа байрыг эзэллээ. Ахьягийн хүлээг тайллаа. Саяын явдлаас балмагдаж хувхай цайсан хүү удтал наадах цаадхыг ойлгохгүй, усан нулимс унаган, ээж нь гүйж ирээд байхад ч учраа эс олон зогсов.

	Ачийгаа аварсандаа баярласан Казмай тойрон цугласан олныг цөмийг нь барьж үнсэхэд бэлэн байв. Ач, зээ, хүү нар нь, хөршүүд нь аулын бусад улс цөм өвгөнд баяр хүргэн урамтай байцгаав.

	Гэвч ярьж хөөрч байх цаг байхгүй. Иналын тушаалаар Казмай ахмад хөвгүүдтэйгээ дээрэмчдээс олзолсон зэвсгийг тараалаа. Хэн нь сайн бууч, хэн нь жигит, хэнд нь эхлээд зэвсэг өгөх, хэнд винтов, хэнд нь махир хутга, гар буу өгөхөө өвгөн эрхбиш мэднэ. Залуу жигитүүд шуугин, зэвсгээ авахаар өрсөлдөн байвч Казмай өвгөд, хижээл насны улсыг бас мартсангүй.

	Инал аулд сааталгүй, зугтсан дээрэмчдийг хөөж, юуны өмнө, зэвсэглэсэн балкарчуудын тусламжтай, аравхан сайн бууч бүхэл бүтэн армийг тогтоож болох хавцлын хоолой дахь ашигтай байрлалыг эзлэн авахаар шийдэв. Тэнд нарнаа гялалзсан сайхан хүрхрээ, нарийхан зам, боргилон буцлах гол руу хадан хясаан дундуур нижигнэн цутгана. Атаманаа алуулж толгойлогчгүй болсон бүлэг дээрэмчдийг тосохоор Иналын шийдсэн энэ газрыг «Зуун боргио» гэдэг ажээ. Эсэргүү дээрэмчид, хавцлын амнаас Эльдарийн морин цэрэг, явган цэргийн батальонд хүч автан орох газаргүй болохдоо оройн хэрд юм уу түүнээс эртхэн ч байж магадгүй аул руу, наашаа нэвтрэх гээд үзнэ гэдэгт Инал эргэлзсэнгүй... 

	— Чи Казмайнд очиж, Жираслан юу болж байна, тусалж болохоор байна уу үз. Хүн аваад яваарай гэж Инал Матхановт хандан өгүүлэв.

	Тушаасан, зөвлөсөн хоёрын завсар энэ үгийг Казгирей дуртай хүлээн авав. Энэхэн мөчид зүгээр байхаас муухай юмгүй.

	— Надад хэн ч хэрэггүй гэж Казгирей дүнсгэрхэн хэлээд ийш тийш харалгүй хашаанаас хатируулан гарлаа.

	Хэрэв яг энэ үед аль нэг булангаас буун дуу тасхийж түүнийг унагаасан бол мань хүн өөртөө харуусахгүй ч байсан байж мэдэх юм... Нэрийг нь барьж бослого гаргасан аулд нь нэг ч хүн түүнтэй мэндлэн баяр хүргэсэнгүй. Зөвлөлт засгийг тунхаглахаар дунд сургуулийн байранд болсон хурал дээр анх Инал Коломейцев хоёртой шариатын тухай илт маргасан тэр нэгэн өдөр гэнэт санаанд нь орж ирсэн нь өнөөдрөөс хэчнээн өөр вэ. Тэгэхэд бүх юм уул өөд өгсөж байх шиг байсан билээ. Хурсан түмэн олон «Бурхнаас өөр бурхан байхгүй...» хэмээн түүнийг угтан мэндэлж талархаж байсан... 

	Казмайн үүдэнд бас л олон улс бөөгнөрчээ.

	Казгирей эхний балкарт морио бариулаад босго алхлаа.Харанхуй сууцанд нүд дастал юм болгоныг дор нь харж амжсангүй.

	Жираслан хөдөлгөөнгүй, амьсгаагүй мэт хэвтэнэ. Хэдхэн алхмын зайд ханын ёроолд Аральповын хүүр хөшжээ. Жираслан нүд рүү нь буудаж, сум толгойг нь зад татжээ.

	Найрын хоолны үлдэгдэл, домботой исгэмэл архи ширээн дээр тавиастай. Үнгэсэн малгай, нөмрөг, гутал хүртэл хөглөрнө. Айсан авгайчуул эр хүний араас орж чадахгүй хүүхэд шуухадтайгаа босгоны гадаа овооролдоно.

	Казгирей шархадсан хүнийг тонгойн үзвэл, зүрх нь зогсоогүй хүйтэн духан дээр нь хөлс бурзайх ажээ.

	Казгирей хүүхнүүдийг дуудаж юу хэрэгтэйгээ учирлан хэлэв. Эмийн ургамал олдлоо.

	Эм домын ажилд Казгирей муугүй. Шарханд нь ногоо тавьж боолоо. Амьсгалыг нь чагнаж үзсэн Казгирей тэдэнтэй эвлэрсэн Жираслан-абрекуудын хаан агсан хүн юу ч атугай эдгэрч өнгөрсөн шөнө дурсаж байсан гэрэлт хүсэл нь биелж, Шхальмивокод гэртээ харих юм байна хэмээн бодлоо. Харин өөрийг нь юу угтан буй бол?

	Аймшигтай, гашуун, хоосон, эдгэршгүй зовлонт сэтгэл Матханов Казгирейг эзэмдэн авлаа. Тэр хэзээ ч ийм болж үзээгүй. Санасан бодсоноо цөмийг нь урсгаж гармаар санагдана. Жираслан, түүнийг ойлгож чадах юм шиг бодогдоод Казгирей учир утгагүй шархтан руу хандан

	— Жираслан, чи намайг дуулж байна уу? гэв.

	Хачирхалтай нь Жираслан түүнийг сонссон мэт нэг юм үглэж эхлэв. «Үхэж байхдаа ч ялж бай!» гэх шиг Казгирейд сонстов. Тэгсэн ч юм уу, үгүй ч юм уу, юу ч болсон Казгирей өөртөө хэлж байна гэж боджээ.

	Жирасланы нүд яльгүй нээгдсэн нь эсрэг этгээдээ хагас нээсэн зовхи дороос ийнхүү дэнслэн хардагтай нь ижил авай.

	Казгирейг гадагш гарч тойруулан харахад хавцалд хэдийн нарлаг цэнгүүн өдөр эхэлжээ. Дулаараад, манан будан огт байгаагүй мэт. Энд тэндгүй айл гэрээс утаа баагин, хүүхдүүд тоглоцгоон, улс амьтан бүрмөсөн тайвширч хараахан гүйцээгүй ч, айх юм өнгөрчээ.

	— Алай, Казгирей! гэж хурц нүдэт хөгжүүн балкар Хабиж Матхановтой мэндлэв. Тэр Баляцогийн хүү Казгирейтай морьдынхоо дэргэд зогсож байв.

	— Салям алейкум Казгирей! гэж Шхальмивокогийн анхны ардын цагдаа амьдайтайгаа мэндэллээ.

	— Алейкум салям! Чи энд юу хийж яваа юм бэ? Хабиж бас юу гэж яваа юм бэ?

	— Морийг тань манаж байна. Жираслан та хоёрыг хоёулыг нь шүү гэж Казгирей инээмсэглэн өгүүлэв.

	Казгирейн аюулгүй байдлыг бодож, бас тус болгохоор хоёр морин цэрэг явуулахаар Инал шийдсэн ажээ. Өөрөө, зэвсэглэсэн балкарчууд болон цуг явсан улсынхаа хамт «Зуун боргионы» ангалд байрлал олж авахыг яаран, зугтсан эсэргүү нарын хойноос аулаас хэдийн оджээ.

	Уулын наран туссан энэ чулуутай хашаанд Казмайн эхнэр, ач охид, бэр хүүхнүүд зарим нь өлгийтэй хүүхэдтэй ичингүйрэн чимээгүй зогсоцгооно. Арай томхон хүүхдүүд нь эхийнхээ хормойд нуугдах ажээ. Яг тэнд босгон дээрээ Казмай өвөө сууна. Инал түүнийг амар гэсэн юм байжээ.

	— Орой гэхэд Инал бүх эсэргүү нарыг цаламдаад ирнэ гэж цагдаа Казгирей өгүүлэхэд

	— Дэндүү яарч байна гэж Казмай зөрөв. Өвгөний бодлоор бол Иналын цэрэг эсэргүү бүлгийг маргааш оройноос нааш дарж чадахгүй гэсэн нь бараг ортой байсан биз.

	— Бурхан бүх цэргийг нь цаламдаад ирнэ. Тэдэнд өөр зам байхгүй хэмээн Баляцогийн хүү Казгирей бууж өгсөнгүй.

	Матханов Казгирейг энд байна гэж санаа зовсонгүй, ярьж байгаа үг нь түүний хувьд хэчнээн хүнд байгааг огтхон ч эс анхаарчээ.

	— Ямар замаар аллах хүрэхийг чинь би мэдэх сэн? гэж Матханов, Баляцогийн хүүгээс дургүйцэн асуухад цаадах нь түрүүчийн адил хайхрамжгүй

	— Аав минь тэр замыг чинь надад үзүүлсэн. Чи миний эцэг Шхальмивокогийн Баляцогийн тухай ямар нэг юм дуулсан уу? гэв.

	— Би түүний тухай зөндөө дуулсан ч, мэднэ ч. Тийм учраас л эцэг өвгөдийн минь итгэл бишрэл бол жинхэнэ гэрэл мөн гэж давтан хэлж байна. Өнөөдөр юу ч өөр болоогүй. Черкескний минь хормойгоор хэн нэг этгээд хулгайгаар бохир юм арчих гэсэн нь миний буруу биш. Үнэн, үнэн байраа эзэлнэ. Тэгээд та нар, магометын сүсэг, аллах тэнгэрээс няцаагүй хэн боловч шариат бол шашны өмгөөлөл гэдгийг ойлгох болно. Казмай сэтгэлд чинь аллах байхгүй байхад чи яаж аллахад мөргөх вэ? гэж яриаг чагнан суусан өвгөнөөс Матханов асуув.

	Өвгөн тэр дороо хариулсангүй.

	— Би ингэж хэлнэ. Илжиг эмээлгүй ч амь зууж чадна. Санаа сэтгэл маань шариатгүйгээр болно, лалын сүсэг бишрэл шариатгүй байж чадна, энэ нь мөргөлд саад болохгүй. Шариат чинь илжирсэн арьс гэсэн үг. Чи тийм юмаар гутал хийх гэж байна... Хөгшин Казмай би бас ингэж хэлнэ. Би их их асуудал шийдэхээр цугларах бүх хүний өмнө ингэж хэлнэ. Үүнийг би Инал, оросын дарга нарт хэлнэ. Кабардин балкар хоёр тус тусдаа зөвлөлт засгийг хамгаалж байдаг бол буруу. Нэг байшин тусдаа, нөгөө байшин тусдаа. Дээрэмчин нэг байшин руу дайрч байна, дараа нь нөгөө рүү нь дайрч байна. Зөвлөлт засгийг бид хамтран хамгаалах хэрэгтэй. Бид балкарчууд кабардинчуудтай нэгдэх хэрэгтэй. Би ийм зүйл нэмж хэлэх гэсэн юм гэв.

	— Өвгөн, чи сайхан үг хэлж байна. Хоёр гар ганцаас хүчтэй нь ч үнэн шүү гэж Баляцогийн хүү Казгирей өгүүлэв.

	Казмайн үгийг хөгжилтэй Хабиж бүр ч дуртай хүлээж 

	— Шариатынхан яах гэж ямаагаа зөвлөлтийн хашаанаас уяад байна? Тэр хашаанаас кабардин балкар хоёр малаа уявал дээр гэж өөрөөсөө нэмлээ.

	— Би бас ингэж хэлнэ. Нэг тэргэнд хоёр шар хөллөхөд л болоо, кабардинын нэг, балкарын нэг. Харин гурав дахь нь шариатынх огт хэрэггүй, саад болохоос цаашгүй гэж Казмай нэмж өгүүлэв.

	Баляцогийн хүү засаж хэлсэн нь:

	— Бид шар хөллөхгүй, морь хөллөнө. Манай морь улаан морь, сайн морь гэж Инал дандаа ярьдаг юм... 

	Казмай өвөө санааны зоргоор бодсоноо хэлж, хариу сонсон суухдаа дэргэдэх уулын хяр, цаанаас нь өнгийн буй алсын оргилын хэдийнээ нар туссан цасан дуулга, тэнгэр хангай тэргүүтнийг анхааралтай ажив. Тодхон ягааран харагдах элгэн хясааг эргэн бүргэд элэн халина. Өвгөн энэ бүхнийг харахдаа өөрийнхөө зөв болохын баталгааг тэндээс харж буй байдал илтгэх бүлгээ.

	 

	 

	СҮҮЛЧИЙН ХОНХ, МОСКВА БИШ, МЕККА

	Хөгшин Казмай дээд тэнгэрийг гэрчид бодсонд гайхах юун бил ээ? Зөв шүү дээ! Инал Степан Ильич хоёр яг тэр тухай өдөр шөнөгүй санаашран бодсон бус уу? Астемир, Баляцо өвөөтэй хамт, тэднийд цугларч байсан улстай хамт чухам үүнийг мөрөөдсөн биш бил үү?

	Бидний яриа төгсгөл тийшээ хандаж байна. Бүгдийг мэдээлж амжсан ч үгүй, чадсан ч үгүй, амьдралын энгүй их урсгалаас тэр болгоныг тогтоом болгоож бас дөнгөхгүй нь. Гэхдээ голыг нь олох шиг боллоо. Тэр нь Баляцо Казмай дээд кадийн амьдай Баляцогийн хүү бүгдэд тодорхой болсон лугаа адил бидэнд ил боллоо.

	Одоо гүйцээгээд жаахан зүйл хэлчих минь.

	Инал, Эльдар хоёр улаан цэргийн явган ангийнхантай Батогагийн эсэргүү дээрэмчдийг бүрэлгэн сөнөөх хугацааг Казмай онож хэлсэн байжээ... 

	Энэ хэрэг баасан гаригийн шөнө эхэлсэн бөгөөд гурав хоногийн дараа даваа гаригт Нальчик хотноо хуучны адил их захын өдөр болов.

	Батогагийн хэрэг гарахаас бүр өмнө Шхальмивоко аулд Астемирын сургуулийнхан эцэг эх, хүүхэд шуухадгүй өөр нэгэн зүйлд зэхэцгээж байсан нь Астемир багш ойрхны нэгэн даваа гаригт сурагчдаа тэргэнд суулган Нальчик орно хэмээн амласан явдал ажээ. Тийшээ явдгийн гол зорилго нь яг даваа гаригт Нальчикаас бүр Москва ордог вагонтой орон нутгийн суудал гардаг болохоор түүнийг нүдээр үзэх гэсэн хэрэг болой.

	Эл аялалд хүн болгон өөр өөрсдийнхөөрөө аль хэзээнээс зэхэцгээжээ. Гэтэл Чача, Астемирын сайх шинэ ажлыг Батогад дэгдсэн үймээнтэй яаж ийгээд холбохыг оролдож гарчээ. «Кабард нутагт эцэг өвгөдийнхөө сүсэг бишрэлийг өвлөн үлдэх хүнгүй болгохын тулд Астемир багш хамаг хүүхдийг галт тэргээр Орос руу явуулах гэж байна. Ингэснээрээ большевикууд Матханов Казгирейг давахыг бодож байна» гэж амны уншлага болгон үглэх болжээ. Батогад шариатын засгийг тунхагласан шинэ томоохон эсэргүү хэрэг гарсан сураг Кабард нутгаар цахилгаан мэт түргэн түгжээ.

	Энэ удаагийн байлдааны ажиллагаанд татагдаагүй Астемир сэтгэл шаналан хот орж болсон явдлыг нягтлан мэдэх гэж даваа гариг болохыг тэсгэлгүй хүлээнэ. Ийм ид үймээн шуугиантай үед үйл явдлаас хол байх нь ёстой эвгүй байлаа. Сүүлийн үес «Төрийн хашхиралтаа» болиод Астемиртай хууч хөөрөх болсон Еруль өвөөгийн сонин болгон учирлах зүйлд санаа тайвшрахын аргагүй.

	Янз янзын сураг сонсогдоно. Нэг хэсэг нь Нальчик руу жагсаалаараа буцаж явсан оросын цэргийг харсан гэж ярина. Нөгөө хэсэг нь цэргүүд олзлогдсон Аральповыг авч явсан гэж мэтгэнэ. Гурав дахь нь Матханов Казгирей Инал хоёр засгийн эрхээ хуваагаад хоёул ногоон туг хийсгэсээр Нальчикт ирсэн гэж мэдэмхийрнэ. Тэгтэл, шоронгоос суллагдсан Давлет ямар ч байсан захирагч болно, хөгшин Саид түүнтэй ярилцахаар орой Нальчик руу явчихсан мэт ярих хүн ч байлаа. Гэхдээ Саидын явсан нь үнэн авч зорьсон хэрэг нь шал өөр асан.

	Ингэсээр хүсэж хүлээсэн өдөр ч боллоо. Нальчик орох дуртай хүн цөөнгүй гарсан нь Астемирт харин ч завшаантай байв. Үүр тэмдгэрэхийн төдийд л хөллөж буй морьдын тургих нь аулаар нэг сонстов. Астемирын хашаа дахиад л зөвлөлт засгийн даргын хашаа болсон мэт хүүхэд, хүүхнүүд цугларчээ.

	Думасара эрт босож, Лю Тембот хоёр ч зэрэгцэн сэржээ. Еруль өвөө бас эрт ирж.

	— Еруль чи хэзээний хүрээд ирээ юү? Яагаад хаврын цохны дуу сонссон тугал шиг царайлаад байна? гэж нойрноос сэрж буй Астемир нүдээ онийлгон, ханиалгаж асуув.

	— Гайхах юм юу байна? Хорвоо хөлбөрч байна... Тугал байтугай ухаантай хүн ч толгойгоо гээчихээр байна.

	— Юу эс болдог билээ дээ, сандардаг нь бид биш. За тэгээд сонин юу байна?

	Эднийх өвгөнийг хэзээний хүндэлнэ. Баляцог нас барснаас хойш бүр сайн болсон ажээ. Тэгэхээр Еруль ч эднийд ирэх дуртай. Одоо ч гэсэн мань эр сэтгэлийн түгшүүрийг умартаж, Думасара тогоо шанага болж гал дээрээс мах гарган, шөлний сайхан үнэр ханхлахад цээж дүүрэн авч, энд саатан яриа дэлгэхийг бодон, огт яарахгүй байх ажээ.

	— Астемир аа, чи большевикууд зөвлөлт засгийг үүрд авчирсан гэж байсан. Авчрах нь ч авчирсан харин богинохон хугацаагаар л авчирч дээ. Үүрч ирэхэд ууц нь эцээ байлгүй.

	— Еруль чи бүр танигдахгүй болжээ! Давлетаас дутахгүй донгосож байна.

	— Тэгэлгүй яах вэ, Кабардад юу болж буйг би эрхбиш мэднэ ээ. Чи хот хүрээ ордог ч гэсэн юухан мэдэх вэ дээ. Хотод чинь ямар үсгээр бичих вэ? Ямар үсгээр унших вэ? гээд л зөвхөн үсгийн хэрүүл л байдаг юм. Матханов Казгирей танай сургууль дээр араб үсгээр уншиж, бичих хэрэгтэйг хэрхэн нотолж байсныг би санаж байна гээд Еруль дуугаа аядаж шивгэнэн

	— Астемир аа, туркчүүд зөвлөлт засгийг биднээс авч хаях гэнэ. Тэд нар уул усыг давуулан, Матхановт гараа сунгажээ. Саид Нальчик руу одсоны учир энэ! хэмээн цэцэрхсэн нь үнэнд ойрхон байсныг дурдууштай.

	— Туркчүүдийг дийлчихвэл бидний хувьд 

	 

	Дээсний үзүүр сэмэрсэн биш 

	Дээс дээсээ болилоо... 

	 

	гэж дуунд гардаг шиг болчихгүй байгаа даа?

	— Еруль би бүр гайхаж хоцорлоо! Турк манай хоёр байлдах болж байна уу?

	Думасара санаснаа зориглон хэлэв.

	— Дайн өвчин хоёр нэг үг. Эхэллээ бол цаг нь болтол дуусахгүй юм. Харин өвчин, дайн хоёрын тэр цагийг ганц аллах л мэднэ... Хоолоо идэцгээ!

	Лю Тембот хоёр халбагаа хэзээний барьчихсан сууна.

	Сурагчдыг суулгаад явъя гэсэн хүмүүсийн тэрэг айл айлын үүдэнд очиж, эхнэр хүүхдийн дуу чангараад явчихлаа.

	Ерулийн бодол өөр юманд шилжив. Халуун бантан идэх зуур төмөр зам, уурын тэрэг гэгч шинэ зүйлийн тухай яриа өдөөв.

	— Астемир аа, дугуйн дээр буцалсан шөлтэй тогоо тавьчихвал уурын тэрэг шиг явах болов уу?

	Лю, Ерулийг ичээх гэж Темботоос нүдээрээ тусламж гуйн,

	— Тэр чинь тогоо, энэ чинь бол уурын тэрэг. Дотроос галдаад байгаа болохоор уурын тэрэг явж байгаа юм. Ямар үг хашхирдаг гэж санана: «Куф-куф-цуф... Куф-куф-цуф!» Уурын тэрэг тэгж ярьдаг юм гэж өгүүлэв.

	— Аль вэ, явцгаая зав алга! гэж Астемир ширээний араас босуут хэллээ.

	Баруун, зүүнээс ирсэн зам нийлж, Нальчик болон төмөр замын буудал орох нэгэн зам болсон уулзвар дээр Шхалоос яваа ачаа тэрэг, байлдааны өмсгөл хэрэгсэлтэй хэсэг морьтонтой тааралдав. Зөвлөлт засгийн төлөө ид тулалдаж байсан үеийнх шиг хар хурган малгай дээр нь улаан даавуун тууз тод харагдана.

	Түрүүнд нь явсан морьтон

	— Салям алейкум! Энэ их эрдэнэ шиш, энэ олон хүүхдийг хааш нь авч явна? гэж хашхирав.

	— Алейкум салям, Хажмет. Бид нар сургуулийнхан байна. Уурын тэрэг үзэхээр буудал руу явж байна. Та нар чинь бага кабардынхан шив дээ гэж Астемир хариу өгүүлэв.

	— Тийм тийм. Бага кабард бид нар Их кабардад туслахаар яаравчилж явна. Инал цэрэгтэйгээ ууланд байгаа... Өлөн гэдсээрээ гутлаа үдэж байснаа бид саналгүй яах вэ! гэж түрүүчийн хүнийг өгүүлэхэд баруунаас ирж буй морьтнууд ярианд оролцон,

	— Инал хэзээний буцаад ирсэн. Бид Чулуун гүүрнийхэн байна. Инал бидний хойноос хүн явуулж. Харин та нарыг хэн дуудаа вэ? гэцгээв.

	— Тэр болгоныг дуудахын хэрэг юү вэ? Сүйт бүсгүйдээ хайртай хэн боловч түүнийхээ хойноос очно шүү дээ гэж бага кабардынхан хариулна.

	Утгатай хэлсэн үг сайхан. Хүмүүс тоглоомыг дэмжин:

	— Нүдэнд дулаахан бүсгүй таарвал ч дээд кадийд ч атугай өгөхгүй шүү дээ! Ингэхийн учир зөвлөлт засгийг бэрийн ёсоор гоёогүй гэхэд Астемир сэргэн

	— Түүнийг хамгаалан зогсох нь хэнд урамгүй байх вэ! гэв.

	— Астемирын хэлдэг зүйтэй. Иналын цэрэгт байхад хэнд ч бахтай! Харин Иналыг хаанаас олох вэ?

	— Яах юм, хайж? Түүнийг хайж яах юм бэ? Өөрөө тэр ирж явна! гэж Чулуун гүүрнийхний нь нэг нь хэлэв.

	Цөмөөрөө тэр даруй эргэн харцгаалаа.

	Тэртээ замаар олон тэрэг нэгэн сүйхэнд зам тавьж харагдана. Тэр нь Матхановын сүйх тэрэг ажээ. Астемир сайтар ажиглавал тэргэнд Степан Ильич суусныг үзлээ. Инал Эльдар хоёр хажууд нь давхиж араас нь хэдэн морьтон айсуй.

	Энэнээс илүү аз гэж хаа байх вэ. Астемир хүүхдүүдтэйгээ галт тэргийг харж амжих төдийгүй, яаралтай хэргээр Москва явах гэж буй Иналтай яг тааралдсан ажээ.

	Энэ галт тэргээр Москва дахь төлөөлөгчдийн газар руу шинэ томилогдсон албандаа Казгирей бас явах ёстойг Астемир мэдээгүй. Тэгтэл Матхановын сүйх тэрэг хошууны хороон дээр ирсэн авч Казгирей байсангүй. Жолооч хазгар Баширын хэлэх нь дээд кадий Саид хоёр түгжээтэй өрөөнд шөнөжингөө ярьж ярьж байгаад нэг тийшээ яваад өгсөн гэнэ.

	Инал явахаа хойшлуулж болохгүй байлаа. Эльдар Степан Ильич тэр гурав ямар шуу байдалтай галт тэрэгний буудал дээр ирснийг хэлэхийн хэрэггүй. Тэднийг, энд Казгирейн оронд, Астемир хүүхдүүдтэйгээ, Бага Кабардын партизанууд Чулуун гүүртийн морьтнууд угтан авчээ. Инал Степан Ильич хоёр Астемирыг дорхноо хараад Инал морио тийш нь залав.

	— Салям алайкум, Астемир! Манай хүндэт багш чамтай уулзах сайхан байна. Эд цөмөөрөө чиний шавь уу? Юу гэж ирээв?

	Эльдар ч хүрээд ирлээ.

	— Салям алейкум, Астемир! Думасара, Сарыма хоёр сайн уу? Салям Лю! Салям Тембот!

	Астемир Инал Степан Ильич нар урамтай яриа дэлгэн байхад буудлын өмнөх талбай дээр зах нээгдэн хүмүүс цуглаж байлаа.

	Энд эрдэнэ шиш, ууттай гурил, ваартай хоормог, амьд шувуу, шувууны мах дүүргэсэн сагс сав, сонгино саримс толгойлон боосон ээрэг элдэв зүйлийн ачаатай хэдэн зуун хөсөг тэрэг Кабардын өнцөг бүрээс хүрэлцэн иржээ.

	— Хонины өөхөн тос авцгаа, большевикуудын хойдохыг үйлдэцгээ, буян үйлдэх бин хайрцгаа! гэж нэг хэгжүүн панзчин хашхична.

	— Чиний хойдохыг л үйлдэх байх! Большевикууд биш шариатынхан үхэж байна гэж өөр нэг хүн хашхирна.

	Ууттай гурил овоолон ачсан тэрэгний эзэн

	— Гурилаа нөөж авцгаа, гэр орон шатаж байна. Большевикууд шариатын сууж байгаа талыг галдах гээд байна. Гурилаа нөөцлөөрэй! гэж бархирна.

	— Шариатын байгаа хагасыг большевикууд биш, большевикуудын байгаа хагасыг шариатынхан шатааж байна гэж гурилын нөөцийн эзэнд хариулахад маргаан дахин шатаж улс амьтан наймаа арилжаагаа умартан энд тэндгүй хорон үгс хаяцгаана.

	— Хэн шариатынхны гарт гал бариулах вэ! Хэзээ галзуу хүнд гал бариулж байлаа? Хэн морины хар хурдаар яваа хүнд хувин өгдөг бил ээ?

	— Шариат гол гатлахад хэрэг болдог уурга шиг хэрэгтэй цаг байсан. Голоо гаталчихлаа, одоо модоо хаяж болно.

	— Шариатынхан хямрал л тарьж байна, Бид бол орос кабардин хоёр сайн хөршийн ёсоор нэг нэгнээсээ шигшүүрээ авч байгаасай гэж байна.

	— Бас балкарчууд тэгж байгаа. Ганцхан Матханов л тэгэхгүй гээд байна!..

	Суудал бэлэн болоод уурын тэрэг яг Люгийн хэлдгээр үглэн уухилна. Гурав дахь дохионы хонх дуугарах дөхөж байлаа. Инал, Степан Ильич, Астемир, Эльдар тэдэнтэй нийлсэн бага кабардынхны толгойлогч Хажмет нар буудлын тавцан руу гарлаа. Астемир хүүхдүүдээ Ерульд даалган орхисонд мань хүн тэднийг яг суудлын толгой руу, жинхэнэ уурын тэрэг рүү нь аваачжээ.

	Ганцхан Матханов л байсангүй. Чухам юу болов оо?

	Башир худлаа хэлсэнгүй. Батогаас эргэж ирсэн шөнийг Казгирей Саид хоёр цуг өнгөрүүлжээ. Хөгшин кадий албан тушаалаасаа огцрох чөлөө гуйхаар Казгирейг хүлээж байж. Лүндэн буулгагчийн шарилд мөргөж хүн болсны эцсийн үүргээ гүйцэтгэх цаг боллоо хэмээн Саид боджээ. Тэгтэл өвгөнийг тавих төдийгүй өөрөө цуг явах сайхан бодол Матхановын толгойд харвасан байна... Одоо энэнээс сайхан юм бодох арга байхгүй! Ёстой, Москва руу явалтай нь биш! Москва биш Мекка! Тэндээс шинэ сэргэг хүч, сэтгэл зогоох тэтгэх юм олно. Үүний хажуугаар тусламж зөвлөгөөн алиныг ч олох олон анд найз нар нь хоцорсон Стамбул орсон ч болно. Туркийн шороон дээр цэцэглээд байгаа шариатын мод, энд, Кабардад яагаад нутагшихгүй байна вэ? Үнэн итгэлт нарт өөр сэтгэл ухаан бий гэж үү? «Одоо Москва явах арга даанч алга, лүндэн буулгагчийн шарил руу явлаа, намайг тийш нь явуулж үз... Эцэг эх минь үхээд, дүү минь нас барж сэтгэлийн хамаг хүч, хамаг хөрөнгөө зарсан үйлс минь баларлаа энэ бүхэн багадаа юу?..» гэж хэлэхэд л энэрэх сэтгэлгүй Инал хүртэл дургүйцэж чадахгүй, урвалаа ухарлаа гэж дахин хашхичихгүй биз ээ... 

	Казгирейн ийнхүү шийдсэнд Саид бөөн баяр болсон нь мэдээж. Эд мөнгөний дэмжлэг үзүүлэхэд ч бэлхэн байлаа. Эл ариун үйлсэд сүм барихаар хуримтлуулсан мөнгийг зарчихад огтхон ч нүгэл болохгүй. Үрэн таран хийсэн юм аяндаа нөхөгдөнө... 

	Яг ингэхээр шийдсэн байжээ. Казгирей ургах өдөртэй сэргэлэн золголоо.

	Хошууны хороон дээр ирэлгүй, суудал хөдлөхийн өмнөхөн, хүн амьтан түүнийг ирнэ гэж горьдохоо бүр больсон хойно буудал руу мань эр очсоны учир энэ бүлгээ.

	Вагоны дэргэд зогсож буй Инал руу Казгирей хөнгөн шийдэмгий алхалсаар очлоо. Степан Ильич Инал хоёр түүний хөл хөнгөрснийг хараад сэтгэлд нь сэв ургасан боловч, Казгирейг хараахан тэгж хэлнэ чинээн юм бодоогүй тул машид гайхжээ.

	Матханов тэд мэндээ мэдэлцээд

	— Би явна аа, харин миний очих газар Москва биш, Мекка. Инал, би хатуу шийдсэн, Намайг өөр замаар явуулах хэрэг бий бол чи миний гагцхүү хүүрийг л явуулж чадна гэлээ.

	Дургүйцэж ятгаад ямар ч ашиггүй нь илт ажээ.

	— Одоо яах вэ, Казгирей чиний зөв ч байж мэднэ. Зам чинь Москва руу биш, Москваг ч дайрах биш, Мекка руу байна гэдэг үнэн... гэж Степан Ильич хэлэв.

	— За, за, Мекка бол Мекка л биз! Чиний горхины шуудуу тийшээ бололтой... Хэзээ хөдлөх санаатай байна? Ганцаар уу, хүнтэй юү? Матханов хаачаа вэ? гэж Москвад ямар ч байсан асууна даа. Мекка орох замд яваа. Хэний асрамжид яваа вэ? Жираслантай гэлтэй биш дээ! Би юү гэж хариулах вэ? Жирасланыг өөрийг нь өндийлгөж авах хэрэгтэй... хэмээн Инал үглэв.

	— Жираслан амь бөхтэй. Харин Казгирейд одоо ганц аллах л өмөг түшиг болж дээ! гэж Эльдар өгүүлэв.

	Ийнхүү Казгирей ганцаардсанаа ёстой сэтгэлийнхээ гүнээс мэдэрлээ.

	Хонх дуугарав.

	— Гурав дахь хонх! Хөдөллөө! гэж буудлын жижүүр уянгалуулаад салах ёсоо гүйцээ гэх мэт үдэж буй улс руу хүндлэлтэй дөхөж очив.

	Сагсгар өргөн нөмрөгтэй Инал вагоны дөрөөн дээр хэдийн гарчээ.

	Үдэж буй улсыг Казгирей шилнийхээ цаанаас эргүүлэн харахдаа Эльдар дээр харцаа тогтоолоо. Харин цаадах нь кабардины замаар ханилан явсан хуучин танилаасаа эртний зулбах болжээ. Одоо тэр, хүмүүсийн захад байлдааны нөхөр Хажметтэй их л хөгжилдөн ярьж харагдана. Юун аз болж Хажмет гарч ирэв ээ!

	Тэгснээ Казгирей хэн нэгийг онцлон цохолгүй бүгдэд хандан тун саяхан Батогад хэлж байснаа давтлаа:

	— Хэцүү байна. Их хэцүү байна! Харамсмаар байна! гэснээ сэрдхийн дууныхаа өнгийг өөрчилж

	— Гэхдээ... хэлэх болгоноо хэлээгүй,., унших ном болгоноо уншаагүй... гэж товчлов.

	— Казгирей ээ, хэлдгээ хэлсээн. Хэрэв юм үлдсэн бол бид энэ тухай Москвад ярья тэнд бүгдийг нь гүйцээчихье. Тэнд бас шинэ хэвлэх үйлдвэрийн талаар шинэ номын талаар ярилцах болно, Степан Ильич зүйтэй юү? гэж Инал асуухад,

	Степан Ильич олон таван үггүй хариулсан нь:

	— Ноцтой яриа. Зүгээр нэг яриа биш. Москвад та нарт туслах нь мэдээжийн хэрэг... Харин Казгирейн хувьд одоо ганц аллах л өмөг түшиг гэж Эльдарийн хэлдэг үнэн шүү... Одоо яах вэ, Казгирей өөрөө замаа сонгосон хойно... 

	Астемир Казгирейг бусдын адил ширүүн харна. Гэхдээ энэ хүнд одоо хэчнээн хэцүү байгааг үзэж ч байгаа, ойлгож ч байгаа болохоор Матхановт аль нэг аятай эвтэй юм хэлмээр бодогдоно. Тэгтэл өрөвдөхөөр улам дургүй нь хүрчих болов уу? Тэр нэгэн их хурал мөргөлийн дараа Матханов сургууль руу очиж хүүхдэд коран заах тухай зөвлөхөд Астемир үргэлж бодож явдаг юмаа чин үнэнээсээ хэлсэн нь нээрэн алдас болсон ч байж болно. Тэгэхэд нэг л шийдвэртэй хариулж чадаагүй мэт бодогдон Астемир Казгирейтай дахин энэ талаар хөндөх боломж хэзээний хайж байсан.

	Астемир өгүүлрүүн:

	— Казгирей ээ, чи ном ном гээд л байх юм. Хүүхдэд коран заахыг надад зөвлөж байсан өдрийг чинь би санаж байна. Тэр чиний буруу гэдгийг би одоо гарцаагүй мэдэж байна. Чиний эрдэм сурсан судраас өөр ном бидэнд хэрэгтэй. Зарим хүн манай үеийг цөвүүн муу цаг гэх юм. Энэ бол буруу. Муу цаг биш харин ухаантай цаг. Өөр ном, өөр хүмүүс хэрэгтэй. Ухаантай цаг үе. Энэ тухай чиний номд байхгүй. Эргэн тойрныг хараач... 

	Энэ агшинд вагоны бамбай хяхтнан галт тэрэг хөдөллөө.

	Казгирей Астемирын үгэнд хариу өгсөнгүй. Хуучин цагийн бүснийхээ үзүүрийг имрэн, жирийн хүн ийм санаа илтгэн буйд эс итгэх мэт түүнийг гайхширан харжээ.

	Галт тэрэг хөдөллөө. Инал хажуугаараа эргэн зогсоод үлдэх улс руу мэхэсхийн салах ёс гүйцэтгэв.

	Түдэлгүй, Ерулийн урагш аваад явсан хүүхдүүдтэй вагон зэрэгцээд ирлээ.

	Нэг хэсэгтээ хүүхдүүд уурын тэрэгтэй зуузай холбон гүйлдэхэд хамгийн түрүүнд Лю хүү харагдана. Тэрээр уурын тэрэгний бүлүүрийн хөдөлгөөнийг дуурайхыг мэрийж, бүр буудал өнгөрөөд явчихсан хойно араас нь удаан харж зогсоход, хүүгийн нүдэнд баярын оч гэрэлтэн авай. Эл оч нь гайхамшигт эгшний сод гэрлийг үзсэн Баляцо өвөөгийн мэлмийд дүрэлзсэн аз жаргалын гэрэлт туяатай нэгэн адил асан биз ээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Газрын хэмжээ 1,09 Га




	[←2]
	 чадра — нүүр далдалж байдаг тусгай өмсгөл




	[←3]
	 Абаяа, аму — өвсний нэр




	[←4]
	 Айран — ундаа.




	[←5]
	 Прапоршик — хаант засгийн армийн офицерын хамгийн бага цол.




	[←6]
	 Убыхи — Кавказын нэгэн ястан XIX зууны хоёрдугаар хагаст Турк рүү нүүдэллэжээ.




	[←7]
	 Гобжагом — алсад цахилах цахилгааны гэрэл




	[←8]
	 Иргэний дайны дараагаар, цагаантнуудын тарчилгаж алсан большевикуудын шарилын үлдэгдлийг Кабард даяараа Нальчикт аваачиж ахан дүүсийн булшинд оршуулсан билээ.




	[←9]
	 Турих — номлол, шашны баяр.

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






